
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДҮГЭЭР БҮЛЭГ : ОЛЗНЫ ХОЙНООС

	Мөстөж хөлдсөн голын хоёр эргээр баргар хар нарсан ой лүглийн сүүдэртэж харагдана. Саяхан үлээсэн салхи модны цан хүүргийг сэгсрэн унагасан тул үдшийн бор гэгээгээр модод улам ч их барайж харлан бие бие рүүгээ тонгойсон мэт нэн сүртэй ажээ. Эргэн тойронд өчүүхэн ч анир чимээгүй. Амьдрал, хөдөлгөөний шинж тэмдэггүй энэ хязгаар даан ч хоосон агаад хүйтэн байх нь энэ нутгийн сүр сүлдний уй гашуудлын гэхэд ч хэцүү бөлгөө. Хэрэв энд инээд байдаг бол тэр нь эмгэнэл гашуудлаас ч аймшигтай, ховдсын инээмсэглэл шиг гунигтай, тачигнасан жавар мэт хайрсан хүйтэн инээд хадах буй заа. Энэ бол ертөнцийг захирагч өнө мөнхийн, хүчирхэг мэргэн жам ёс амьдрал, тэмцлийн арчаагүй байдлыг элэглэн шоолсон инээд юм. Энэ зэлүүд нутаг бол голт зүрхэндээ хүртэл хөлдөж орхисон Алс Умардын элчилгүй хязгаар билээ.

	Гэлээ ч гэсэн тэнд амьд юмс эгээгүй оршин хөдөлж, хүйтэн зэлүүд нутгийг өдөн дуудна. Голын мөсөн дээгүүр чаргатай ноход гэлдэрнэ. Нохдын саглагар үс цан хүүрэг болж, аахилсан амьсгал нь хүйтэн агаарт агшин зуур царцан, мөсөн талстууд болон сэгсгэр үсэнд нь наалдан хөлдөх аж. Нохдын араас чирэгдэх үйсэн чаргыг нохдын хөллөгтэй сураар холбожээ. Хусны зузаан үйсээр хийсэн чарга улгүй бөгөөд цасан дээгүүр бүх гадаргаараа наалдан гулсана. Чарганы урд үзүүрийг цасанд гударч мөргүүлэхгүй гэж дээш нь матаж нугалсан байна. Чарга дээр сайтар хүлж багласан уртавтар нарийн хайрцаг байна. Бас хувцас, сүх, данх, хайруул тогоо зэрэг бусад эд хогшил байх боловч ихэнх зайг эзэлсэн урт нарийн хайрцаг давын өмнө нүдэнд тусна.

	Нохдын өмнө өргөн цанатай нэгэн хүн арай ядан алхах ба чарганы араас бас нэг хүн явна. Чарган дээрх хайрцаг дотор энэ ертөнцийн хэрэг явдлаа дуусгаж, Умардын зэрлэг нутагт хөдөлж тэмцэх чадваргүй болох хүртэл нь нухчиж дарсан гурав дахь хүн байгаа ажээ. Умард хязгаар бол хөдөлгөөнд дургүй юм. Амьдрал бол хөдөлгөөн учраас хөдөлгөөнийг үзэн ядагч тэр бөглүү хязгаар нутаг хөдөлгөөн бүхнийг устгах гэж эрмэлзэнэ. Далайг зорьсон хөдөлгөөнийг нь саатуулахын тулд усыг хөлдөөж, моддын шим шүүсийг ян хөлдөөж хүчирхэг зүрх нь хүйтэн жаварт бээрэн хөшнө. Тэгэхдээ хүний нөр шургуу тэмцлийг онцгой харгис хатуугаар нухчин дарна. Учир юу гэвэл, хүн бол ертөнцийн хамгийн шантаршгүй амьтан бөгөөд ямарваа хөдөлгөөн эцсийн эцэст заавал зогсох ёстой гэж үздэг Умардын зэрлэг нутгийн хүсэл зоригийн эсрэг ямагт тэмцэн босдог ажээ.

	Одоо ч чарганы өмнө, хойно амьдралаас хараахан хагацаагүй, юунд ч сөгдөхгүй хатан зоригт хоёр хүн явна. Тэд ангийн арьс, зөөлөн нэхийгээр хийсэн хувцас өмсжээ. Хацар, ам, сормуус нь цан хүүрэг болсон тул нүүр нь үл харагдана. Энэ нь тэднийг сүг сүнсний баг мэт болгож, нөгөө ертөнцийн буг чөтгөр булшлагчид мэт болгожээ. Гэвч тэд бол сүг биш, харин эмгэнэл, элэг доог, эл хуль ноёрхсон хязгаар нутагт нэвтрэн орж буй хүмүүс, өчүүхэн хүч юугаа эрэлхэг адал явдалд зориулж, тэдэнд огт хамаагүй, сансрын хязгааргүй уудам адил тэр алс холын, хоосон, харийн хүчирхэг ертөнцийн эсрэг бяр чадлаа сорин боссон зоригтнууд ажээ.

	Тэд ядрахгүй гэж амьсгалаа хэмнэн дуугүй явна. Эргэн тойронд анир чимээгүй бөгөөд гүн усанд шумбагчийн биеийг ус тал бүрээс нь дардгийн адил эл хуль байдал оюун сэтгэхүйг нь даран бусниулна. Эл хуль байдал төгсгөлгүй, дархан хуулиараа тэдний зоригийг мохооно. Мөн хүний сэтгэл санаа нандин нууцад нэвтрэн орж, хүний сэтгэлийн онцлог болсон биеэ хэтэрхий их тоох гэсэн хоосон, ихэмсэг хандлагыг аливаа хандлага бүхнийг нь усан үзмийн шүүс шахах мэт шахан зайлуулж, хүн бол байгалийн сохор хүчний тоглоом тохууг үл анзааран муухай заль, яльгүй ухаанаа зарцуулан зам гаргаж явдаг хумхын тоос буюу өчүүхэн дэлэнч адил үхэх тавилантай, арчаагүй бяцхан амьтан гэсэн санааг ятган итгүүлэхийг оролдох бөлгөө.

	Нэг цаг явлаа, дахин нэг цаг өнгөрлөө. Хүрээлэн буй анир чимээгүйн дунд чоно улих дуун алсад сонсогдох үед богинохон бөгөөд бүүдгэр өдрийн цайвар гэгээ улам бүдгэрч байлаа. Тэр дуу огцом чангарч, хүч нь сааралгүй удтал үргэлжилж байгаад аажим замхрав. Хилэн хорсол, аймшигт өлсгөлөнгийн өнгө тэр улилтад байгаагүй сэн бол амь тавьсан амьтны сүнс арилахын өмнөх гаслалт гэж бодмоор байв. Тэргүүлэн явагч гэдрэгээ харж арын хүнтэй харц солилцоод толгой дохив.

	Чонын улилт нам гүмийг дахин часхийн цочоолоо. Хоёр аянчин дуу гарч буй зүгийг тогтоох гэж чимээ чагнана. Улилт тэдний саяхан туулж өнгөрсөн цастай уудам талын зүгээс сонсогдох ажээ.

	Удалгүй мөн л араас боловч арай зүүнтэйгээс хариу улих сонсогдлоо.

	— Билл, цаадуул чинь бидний хойноос дагаж байх шиг байна гэж өмнө яваа хүн өгүүлэв. Тэр хүн сөөнгө, хачин дуугаар илэрхий их л хүч гарган ярьж байв.

	— Тэдэнд хоол болохуйц юм энд даанч алга даа. Хэд хоног явахад би ганц ч чандаганы мөр олж харсангүй шүү, гэж нөхөр нь хариу өчив.

	Аянчид дуугаа хурааж, араас нь улам ойртон буй чонын улилтыг чагнан алхална.

	Харанхуй болмогц тэд нохдоо усны эргийн захын нарсны зүг эргүүлж, тэнд хоноглохоор буув. Чарганаас авсаа буулгаж тавьсан ба тэр хоёр түүнийг ширээ сандал болгон ашигладаг ажээ. Ноход нь галын цаана шахцалдан бөөгнөрч архиран уралцах боловч харанхуй руу зайлан одох хүсэл өчүүхэн ч үгүй ажээ.

	— Эд гал руу арай их зүтгээд байгаа юм биш үү гэж Билл өгүүлэв.

	Данханд мөс хайлуулах гэж галын дэргэд явган сууж буй Генри толгойгоо дуугүй дохив. Тэгээд авсан дээр сандайлаад юм идэж эхлэв.

	— Өөрсдийнхөө зовлогыг хайрлаж байгаа биз. Энд байвал хоол олдоно, цаашаа явбал өөрсдөө бусдын хоол болно гэдгийг мэдэж байгаа л даа. Нохой гэдэг сүрхий ухаалаг амьтан шүү.

	— Хай бүү мэд гэж Билл хэлээд толгой сэгсрэв.

	Нөхөр нь тун гайхсан янзтай түүнийг хараад

	— Эдний ухаантайд эргэлзэхийг чинь анх удаа л сонсож байна гэлээ.

	— Түрүүхэнд намайг хоол өгч байхад эд хоорондоо хэмлэлцэхийг нь чи ажигласан уу? гэж Билл буурцаг зажилж суух зуураа асуув.

	— Тун ч сүрхий уралцах шиг болсон шүү гэж Генри хариулав.

	— Генри, бид хоёр хэдэн нохойтой вэ?

	— Зургаа.

	— Тийм ээ, Генри... гээд Билл үгээ жинтэй болгох гэж дуугүй болсноо, — Тийм л дээ, би зургаан нохойтой гэж шуудайнаас зургаан ширхэг загас гаргаж нэг нэгээр нь өгсөн. Гэтэл нэг нохойд загас дутаж орхисон шүү гэв.

	— Чи буруу тоолж л дээ.

	— Үгүй дээ, бид зургаан нохойтой гэж би яг зургаан загас гаргасан байтал өрөөсөн чихтэд загас дутаж орхисон шүү. Тэгээд дахин нэгийг авч өгсөн.

	— Чи бид хоёр ердөө л зургаан нохойтой шүү дээ гэж Генри хэлэв.

	— Тийм л дээ. Гэхдээ цөм нохой байсан гэж би хэлээгүй байна шүү дээ. Долоо дахь нь загас авах нь авсан даг.

	Генри юм зажлахаа больж гал дээгүүр өнгийн харж нохойгоо тооллоо.

	— Одоо зургаан нохой л байна шүү дээ.

	— Тийм ээ. Долоо дахь нь түрүүхэн давхиж одохыг би харсан. Эд чинь түрүүхэн долоо байсан юм гэж Билл тайван, шийдмэг зүтгэв.

	Генри нөхрийн зүг сэтгэл зовнин хараад

	— Бид хүрэх газартаа хурдхан л хүрэх юм сандаа гэв.

	— Юу гэсэн үг вэ?

	— Яах вэ дээ, чи бид хоёрын энэ авч яваа юмнаас болж чи нэг л биш болчихлоо. Тэгээд нүдэнд чинь элдэв бусын юм харагддаг болж байх шиг байна.

	— Би ч энэ талаар бодож байсан гэж Билл төв хэлээд, — Нэг нохой гүйж явсны дараа би түүний мөрийг цасан дээр олж харсан л даа. Эргэж ирээд тоолоход ноход зургаа л байна билээ. Харах уу? Би чамд зааж өгье гэв.

	Генри хариу дуугарсангүй, хоолоо идсээр байв. Дараа нь нэг аяга кофе ууж, гарынхаа араар амаа арчаад

	— Чинийхээр бол тэр чинь... гэж дуугартал хажууханд нь гунигтай урт улилт чих дэлсэж түүний үгийг таслав. Чоно улихыг чих тавин сонсож байснаа Генри дуу гарсан зүг зангаад, — ...Эдний нэг байсан хэрэг үү? гэж үгээ гүйцээн хэлэв.

	Билл толгой дохив.

	— Гарцаагүй тийм байсан. Ноход айхавтар сүрхий уралцсаныг чи сонсоо биз дээ?

	Сунжруу улих нь улам гаарч, алсаас хариуцан улилдаж нэл үргэлжилсэн дуу чимээ болж хувирав. Чоно ойрхон улих чимээ тал талаас сонсогдон ноход ч айж сандран галд улам ойртох бөгөөд зарим нь үсээ хуйхлах шахна.

	Билл галдаа гишүү мөчир нэмж хаяад гансаа сорж эхлэв.

	— Билл чи улам л урвайгаад байх боллоо гэж Генри өгүүлэв. Билл гансаа сорон бодолхийлнэ.

	— Генри, энэ хүн чи бид хоёроос хавьгүй илүү аз жаргалтай хүн юм даа гэж үргэлж бодогдох юм, гээд сандайлан сууж байсан авсыг хуруугаараа тоншоод, — Хэрэв чи бид хоёрыг үхэхэд муу зовлогыг маань нохой зулгааж орхихгүйн тулд дарах хэдэн ширхэг чулуу олдвол дээд заяа болно гэв.

	— Тийм ээ. Чи бид хоёр төрөл садан ч үгүй, мөнгө ч үгүй болохоор хэн биднийг оршуулах гэж ийм хол газар явах вэ дээ. Тэгж оршуулах хүч хөрөнгө чи бид хоёрт байх биш дээ гэж Генри хэлэв.

	— Би нэг л юм ойлгохгүй байна. Энэ хүн эх орондоо лорд ч юм уу, ер нь л баян чинээлэг бөгөөд идэж уух, өмсөж зүүхээр дутаагүй байж юугаа эрж энэ нутагт, бурхан мартаж орхисон энэ хязгаарт ирсэн юм бол доо?

	— Харин л дээ. Гэртээ сууж өвгөн буурал болтлоо л амьдарвал барж гэж Генри зөвшөөрөн хариулав.

	Билл ам нээсэн боловч үг дуугарсангүй, харин эргэн тойрон хана мэт хүрээлсэн харанхуй руу гар сунгаж заав. Түнэл харанхуйд амьтны дүрс үл харагдавч араатны хос нүд цог мэт үзэгдэнэ. Генри хоёр гурав дахь хос нүд рүү толгойгоороо дохин заав. Цог мэт харагдах олон нүд тэдний буудлыг хүрээлэн бүсэлжээ. Үе үе зарим хос байраа өөрчлөх ба алга болсноо төдхөн тодорч харагдана.

	Нохдын сандрах улам нэмэгдэж байснаа гэнэт айж балмагдан галд бүр ойртон бөөгнөрч, эздийнхээ хөл рүү мөлхөнө. Ийнхүү шавааралдах үед нэг нохой галд шүргэн айсны эрхээр чанга гаслан, шатсан үсний хэншүү ханхлав. Тойрон хүрээлсэн нүднүүд хэдэн хоромд алга болж, ялимгүй холдсон боловч нохойн гаслах чимээ намдмагц дахин ойртон ирэв.

	— За хэцүүдэх нь дээ, Генри минь. Ядаж сум бага байна.

	Билл тамхи татаж дуусаад бүр хоол идэхийн өмнө цасан дээр өрсөн нарсны шилмүүс дээр нэхий хөнжлөө задалж дэлгэхэд нь нөхөртөө туслав. Генри амандаа бувтнасаар чархи гутлаа тайлж эхлэв.

	— Чамд хэдэн сум үлдсэн бэ? гэж Генри асуув.

	— Гуравхан гэж Билл хариулаад, — Гурван зуу байсан бол би энэ муусайн шуламсуудад үзүүлээд өгөх юм сан.

	Билл чонын зүг зангидсан нударгаа далайн хорсолтойгоор заналхийлээд галын дэргэд сууж гутлаа тайлав.

	— Энэ хүйтний эрч хэзээ нэг татрах бол. Хоёр долоо хоногийн турш л тавин градустай байна. Би юугаа эрж энэ аялалд оролцов оо, миний сэтгэл тун тавгүй байна, Генри минь. Очих газартаа бушуухан хүрч, нэг сэтгэл амрах юм сан. Мак-Гэрри боомтод оччихсон шиг, зуухны аманд суугаад криббеж тоглож суувал мөн сайхан аа. Ингэхийн тулд одоо би юугаа ч өгөхөөс буцахгүй байна!

	Генри амандаа үглэсээр үстэй хөнжилдөө шургаж оров. Зүүрмэглэж эхэлтэл нөхөр нь яриа өдөж түүнийг сэрээжээ.

	— Хүүе, Генри, намайг юунд санаа зовж байна гээч. Миний гараас загас аваад зугтсан тэр этгээдийг манай ноход яагаад дайрч урсангүй вэ?

	— За Билл минь, чи хэтэрхий их санаа зовдог болчхож, урьд нь зүгээр л байдаг сан. Дэмий юм ярьж яах нь вэ, одоо унт л даа. Өглөө зүгээр болчихно. Чиний шар чинь хөөрчхөөд л юм юманд санаа зовоод байх шиг байна.

	Тэр хоёр нэг хөнжилд хүндхэн амьсгаадсаар унтаж хэвтэв. Түүдэг бөхөж, буудлыг хүрээлсэн олон нүд улам улам нягтран ойртсоор байлаа.

	Ноход ч бие биестээ ойртон шахцалдаж, аль нэгэн хос нүд ялимгүй л ойртвол нэгэн зэрэг аймшигтайгаар архирна. Нэгэн удаа ноход чанга архиралдахад Билл сэрэв. Нөхрөө сэрээлгүй сэм босож, галдаа хуурай гишүү хаяж өрдөөд эгнэн хүрээлсэн олон чоныг арай холдуулав.

	Билл бөөгнөрөн шавааралдсан нохдоо ажиглаад, үл итгэсэн янзтай дахин сайтар ажсаны дараа хөнжилдөө шурган орж хэвтээд

	— Генри, хүүе Генри гэж нөхрөө дуудвал нөхөр нь яраглан сэрж,

	— Яав, юу бол оо вэ? гэв.

	— Нөгөөдүүл чинь дахин долоо болчихсон байна. Би сая тооллоо.

	— Генри энэ мэдээг сонсож амандаа дэмий бувтнаад удалгүй хурхирч, гүн нойроор дугжрав.

	Харин өглөө түрүүлэн босож нөхрөө сэрээв. Өглөөний зургаан цаг болж байсан боловч үүр хаяарахад лав л гурван цагийн зай байлаа. Генри харанхуйгаар өглөөний зууш бэлтгэж байхад Билл босож хөнжил гудсаа хурааж чаргандаа тавив.

	— Генри, бид хоёр хэдэн нохойтой гэж чи хэлдэг билээ? гэж Билл нөхрөөсөө асуув.

	— Зургаа.

	— Үгүй ээ, буруу байна гэж нөхөр нь их л хөөрөн өгүүлэв.

	— Дахиад долоо болчхож уу?

	— Үгүй ээ, тав болчхож. Нэг нь алга байна.

	— Яадаг бармууд вэ? гэж Генри уцаарлан хашхираад зууш бэлтгэж байснаа орхиж, нохойгоо тоолов.

	— Нээрэн тийм байна. Фэтти алга болчихсон байна.

	— Мэдэгдэлгүй яасан сэм явчхав аа. Одоо ч олдохгүй дээ.


— Тэр ч өнгөрсөөн. Цаадуул нь бараг амьдаар нь залгиж орхино биз. Тэгээд тэр чөтгөрүүд зулгааж тастаж байхад нь гасалж бархирдаггүй юм байх даа.

	— Фэтти ч ер нь жаахан тэнэг шүү гэж Билл өгүүлэв.

	— Хамгийн тэнэг нохойд ч гэсэн гарцаагүй үхэлд очихгүй байх ухаан баймаар юм даа. Генри үлдсэн таван нохойгоо харж тус бүрийн онцлогийг тунгаан бодоод, — Энэ хэдээс тэгж тэнэглэх нохой нэг ч үгүй гэв.

	— Эднийг цохиж хөөгөөд ч галаас холдуулж чадахгүй байх аа. Фэттийг ер нь л биш болчихсон амьтан юм гэж би урьд нь боддог байсан юм. Яг л тааж шүү гэж Билл зөвшөөрөв.

	Ийнхүү Умард хязгаарын аян замд үрэгдсэн нохойд зориулсан оршуулгын үг бол ер нь үхэж үрэгдсэн бусад олон нохой болон хүнийг ч гэсэн оршуулахад хэлдэг үгнээс дутсангүй билээ.

	
ХОЁРДУГААР БҮЛЭГ : ӨЛӨГЧИН ЧОНО

	Билл, Генри хоёр өглөөний ундаа ууж, жаал юмаа хумьж чаргандаа тавиад, найрсаг галаа орхин харанхуйгаар хөдлөв. Тэднийг хөдлөнгүүт гаслан гунигласан зэрлэг, муухай улилдаан тал талаас хүйтэн харанхуйг нэвтлэн хадав. Аянчид дуугүй алхана. Есөн цагт үүр гэгээрлээ. Үд дундын орчим өмнө зүгт нар, туйлын орон хоёрыг зааглан буй дэлхийн бөмбөрцгийн гүдгэр хэсэгт тэнгэр ягаарч харагдав. Гэвч тэр ягаан туяа дорхноо алга болж барагцаалбал гурван цаг хүртэл орог саарал гэгээ үлдэнэ. Тэгээд тэр гэгээ ч алга болж уудам зэлүүд, хоосон нутагт арктикийн урт шөнө нэвсийн буух ажгуу.

	Шөнийн харанхуй эхэлмэгц аянчдын баруун, зүүн, ар талаас сонсогдох улилт ойртон ойртсоор, заримдаа хажуухан талд нь часхийнэ. Ийм үед ноход тэвчээр алдан суран хөллөгтөө тал тал тийш ухасхийнэ.

	Нэг удаа ийнхүү тэвдэн будилж үймэлдсэний дараа Билл, Генри хоёр чарга тоногоо янзалж байх зуураа

	— Эд өөр нэг амьтантай таарч биднийг орхивол мөн сайхан аа гэж Билл өгүүлэв.

	— Тийм ээ, аймаар их зэвүү хүргэж байна шүү гэж Генри хариулав.

	Тэгээд тэд дараагийн буудал хүртэл ам нээсэнгүй.

	Генри гал дээр буцалж байгаа тогоотой буурцаг дээрээ тонгойн мөс нэмж байтал ард нь гэнэт тас хийж, Билл дуу алдан, нохой гаслах сонсогдов. Генри босохдоо цасан дээгүүр харанхуй руу давхин одох ямар нэгэн амьтны барааг харж амжив. Дараа нь баярлах, харамсах зэрэгцсэн Билл нэг гартаа мод, нөгөө гартаа хатаасан загасны сүүл барин нохдын дунд зогсож буй харагдав.

	— Хагасыг нь аваад явчихлаа шүү. Гэвч би сайн цохиж авсан даа. Гаслахыг нь чи сонсоо биз?

	— Тэгээд юу байна.

	— Учрыг нь сайн олсонгүй. Хөл, хоншоор, арьс үс нь нохой шиг л юм байна.

	— Тэжээвэр чоно юм болов уу.

	— Чухам чоно мөн биш нь хамаагүй, хүнд шууд тулж ирээд гараас загас булаахыг бодвол лав л тэжээвэр амьтан юм.

	Энэ шөнө тэр хоёр хоолны дараа авс сандайлаад гансаа нэрж байх үед цагдан хүрээлсэн олон нүд урьд шөнийнхөөс улам ойртсон байлаа.

	— Эд хандгайн сүрэгтэй таарч, бид хоёрыг орхивол мөн сайхан аа гэж Билл хэлэв.

	Нөхөр нь хамар доороо тааламжгүйхэн гуншгинаад дараа нь хорин минут орчим дуугүй суулаа. Генри гал ширтэн бодлогошрох ба Билл эргэн тойронд гэрэлтэх нүдийг ажиглан байна. Тэгтэл Билл ам нээж,

	— Өдийд Мак-Гэррид хүрч байвал мөн сайхан аа гэсэнд,

	— За, за чи тэр «мөн сайхан аа» гэдгээ боль. Битгий гонгиноод байгаач дээ. Шар чинь хөдлөөд л байх шиг байна. Жаахан сод ууж орхи, дорхноо зүгээр болно, тэгээд хоёулаа хөгжөөнтэй ч болно.

	Өглөө нь Билл хараал зүхэл тавин хашхичиж Генрийг сэрээж орхив. Генри тохойлдон өндийж харвал Билл галын дэргэд, нохдын дунд зогсож, ихэд уурсан харааж гараа савчин байлаа.

	— За, юу болчих оо вэ?

	— Фрог алга болчихжээ.

	— Үгүй байлгүй дээ.

	— Үнэн гэм, алга байна

	Генри хөнжлөөсөө суга үсрэн босож, ноход руугаа гүйн очлоо. Нохойгоо тоолж үзээд бас нэг нохойг нь аван одсон алс Умардын их сүлдийг хараан зүхсэн нөхөртэйгөө дуу нийлүүлэв.

	— Фрог бол манай хамгийн тэнхээтэй нохой байсан юм сан гэж Билл хэлэв.

	— Тэгээд бас ухаантай гээч, гэж Генри нэмэв.

	Хоёр өдрийн дотор хэлж амжсан гашуудлын хоёр дахь удаагийн үгс ийм байлаа.

	Уруу царайлан байж өглөөний ундаа уугаад үлдсэн дөрвөн нохойгоо чаргандаа хөллөв. Энэ өдөр бол өнгөрсөн олон өдөртэй яг л адил байлаа. Аянчид дуугүй гэлдэрнэ. Тэдний хойноос нүдэнд нь үзэгдэлгүй мөшгөн дагах араатны улих дуу өглөөний нам гүмийг цочооно. Оройн бүрэнхий болмогц араатнууд бүр ч тулан ирж хажууханд нь улих болов. Ноход нь улам их түгшин мэгдэж, чичрэн дагжих ба суран хитрээндээ орооцолдон нэмэгдэл төвөг үүсгэнэ.

	— Задарсан тархинууд, одоо та нар хаа холдож чадах юм бэ гэж Билл дараагийн буудал дээр их л сэхүүн хэлэв.

	Генри гал дээр хоол хийж байсан боловч юу болж байгааг үзэх гэж Биллийн дэргэд очив. Нөхөр нь нохдоо индиан аргаар буюу урт модоор холбож уясан байв. Нохдодоо суран хүзүүвч хийж, урт модны нэг үзүүрийг хүзүүвчтэй нь, нөгөө үзүүрийг газар шаасан гадастай холбожээ. Нохой суран хүзүүвчээ өөрөө тастаж үл чадах ба урт мод нь гадсанд бэхэлсэн суран оосорт хүрээгүй тул найдвартай бэхэлгээ гэж үзнэ.

	Генри үүнийг сайшаан зөвшөөрч толгой дохив.

	— Өрөөсөн чихтийг ингэж л тогтоож болох байх, энэ золиг сурыг хутгаар огтолсон юм шиг тас хазаж орхидог юм. Харин одоо ч чадахгүй биз ээ.

	— Тэгэлгүй дээ гэж Билл хэлээд, — Хэрэв маргааш аль нэг нь алга болсон байвал би өглөөнийхөө кофег уухгүй гэж ам алдъя гэв.

	Генри унтахаар дэвсгэрээ засах зуур буудлыг хүрээлэн анивчих нүднүүдийг зааж,

	— Манд эднийг айлгах юм байхгүй гэж мэдэж байна аа даа. Нэг, хоёр удаа буудаад үзүүлэх юм сан. Ядахдаа биднийг эрхбиш хүндэтгэдэг болох сон байгаа. Шөнө бүр л улам ойртоод байдаг боллоо. Чи түүнийг хараач, харж байна уу?

	Галын цаагуур сүүтгэнэн байх бүдэгхэн дүрсийг тэр хоёр ажиглан суув. Чонын нүд хос хосоороо гялалзан харагдах харанхуй руу сайтар ажиглавал хээрийн амьтны бараа харагдахуйц байна. Тэдний зарим нь байраа өөрчлөн хөдөлж байгааг ч харж болохоор байв.

	Гэтэл ноход хоорондоо хэрэлдэж Билл, Генри хоёрын анхаарлыг татав. Өрөөсөн чихт тэвчээр алдан гиншин гасалж, харанхуй руу ухасхийн зүтгэснээ гадас, модыг улангасан мэрнэ.

	— Билл, хараач гэж Генри шивнэв.

	Нохойтой адилхан нэг амьтан сэм гэтсээр өнгөрөхөд хажуу бие нь харагдав. Тэр хулчгар боловч улайн цайм агаад бүх анхаарлаа нохдод хандуулсан атлаа бас хүнээс хараа үл салгана. Өрөөсөн чихт ирсэн гийчний зүг ухасхийн зүтгэх боловч модон хүлэгт баригдан дэмий л гиншинэ.

	— Энэ тэнэг золиг ер айхыг мэдэхгүй байна аа гэж Билл аяархан хэлэв.

	— Өлөгчин чоно байна гэж Генри хэлээд, — Фетти, Фрог хоёрын учрыг би одоо л мэдлээ. Цаад сүрэг нь үүнийг нааш нь явуулдаг, тэгээд энэ нь манай нохдоос дагуулан холдмогц цаадуул нь дайран довтолж таслан залгидаг байх нь ээ.

	Гал тачигнан шатаж, нэгэн том улаан цуцал араатны зүг шажигнан шуугьж очив. Айсан араатан ганц үсрэн холдож харанхуйд алга боллоо.

	— Генри, саяынх чинь байна аа... гэж Билл дуу алдав.

	— Юу гэж?

	— Яагаа вэ, нөгөөдөх, би модоор цохиод алддаг чинь мөн байна.

	— Тэр маргаангүй ээ гэж Генри хариулав.

	— Харав уу, тэр амьтан галд их дассан байдал нь сэжиг төрүүлж байгаа биз.

	— Өөрийгөө эрхэмд үздэг өлөгчин чонын мэдвэл зохих юмнаас хавьгүй их юм мэдэж байна. Нохойн хоолноос булаацалдана гэдэг бол их л юм үзсэн амьтны шинж дээ.

	— Өвгөн Виллэний нэг нохой чонотой нөхцөж алга болсон юм. Тэгээд би түүнийг Литл-Стикийн ойролцоо бугын бэлчээр дээр сүрэг чонын дунд явахад нь буудаж алсан билээ. Виллэн өвгөн хөөрхий амьтныг гурван жил барааг нь хараагүй гээд хүүхэд шиг л уйлж байсан. Тэр нохой гурван жил чонотой цуг давхисан шүү гэж Билл дурсан ярив.

	— Энэ ч гэсэн чоно биш, нохой байх. Хүний гараас загас авч сурсан байна. Билл чи яг л хэлж байх шиг байна.

	— Хэрэв чадвал би түүнийг нэг хэвтүүлчихнэ ээ. Тэгээд чоно ч биш, нохой ч биш, зөвхөн сэг л болно вий. Чамд нохойгоо дахин алдахгүй дээ, гэж Билл хэлэв.

	— Чи гуравхан сумтай биз дээ гэж Генри асуув.

	— Үгүй ээ, би нэг л сумаар унагана.

	Өглөө Генри түрүүлж босон нөхрөө хурхиран унтаж байх зуур өглөөний хоол бэлдэв.

	— Чи мөн ч сайхан унтлаа, сэрээмээргүй л байсан шүү гэж Генри түүнийг дуудангаа хэлэв.

	Билл нойрмоглон юм идэж эхлэв. Өөрийнх нь аяга хоосон байгааг хараад данх руу тэмүүлэв. Гэвч данх нь түүнээс хол, Генрийн дэргэд байна.

	— Генри, чи мартаж орхио юу даа гэж зэмлэнгүй янзтай хэлэхэд Генри орчин тойрноо тун анхааралтай хараад толгой сэгсрэв. Билл хоосон аягаа түүнд сарвайв.

	— Чамд өнөөдөр кофе олдохгүй шүү гэж Генри өгүүлэв.

	— Дуусчихаа юу? гэж Билл хирдхийн гайхаж асуулаа.

	— Үгүй ээ, дуусаагүй.

	— Миний ходоодыг өвдчихнө гэж зов оо юу?

	— Үгүй ээ, зовсон ч юм алга.

	Билл ундууцаж, царай нь хувьсхийн,

	— Тэгээд юу болоод байгааг надад хэлээд аль гэв.

	— Спэнкер алга болчихжээ гэж Генри хариу өчив.

	Билл арга буюу хувь тавилангийн эрхийг дагасан янзтай аажим босож нохойгоо тоолов.

	— Яачихсан юм бол оо? гэж хайнга асуулаа.

	Генри мөрөө хавчин

	— Бүү мэд. Өрөөсөн чихт л түүний хүзүүвчийг тас хазсанаас зайлахгүй. Өөрөө өөрийнхөө хүзүүвчийг тастаж чадах биш дээ.

	— Задарсан золиг юм даа гэж Билл дотроо буцлан буй уураа ил гаргахгүйг хичээн тайван сунжруулж хэлээд, — Өөрийнхөө уяаг тастаж чадахгүй ч гэлээ Спэнкерийнхийг тастаж орхижээ гэв.

	— Хөөрхий Спэнкерийн энэ насны зовлон дуусаж дээ. Одоо чонын ходоодонд боловсроод бүр гэдсэнд нь орчихсон байгаа биз гэж Генри гурав дахь нохойд зориулсан гашуудлын үгээ хэлэв.

	— Билл, чи кофе уу л даа.

	Билл толгой сэгсрэв.

	— За, уу л даа, гэж Генри данхаа сарвайсан боловч Билл аягаа холдуулан тавьж

	— Хэрэв би уувал надад хараал хүрнэ. Нохой алдагдвал уухгүй гэж амласан болохоор уухгүй гэв.

	— Сайхан кофе байна шүү дээ гэж Генри ятгав.

	Гэвч Билл бууж өгсөнгүй. Өрөөсөн чихтэд зориулсан хараал зүхлээр даруулж баахан юм хуурайгаар нь идэв.

	Замд гарч хөдөлмөгц Билл

	— Өнөө шөнө эднийг нь ганц ганцаар нь уяна даа гэв.

	Тэд зуу ч алхаагүй байтал өмнө явсан Генри доошоо тонгойж, цанын улан доороос ямар нэг юм олж авлаа. Харанхуйд сайн харагдахгүй боловч барьж үзээд чухам юу болохыг мэдсэн тул ар тийш нь шидэж орхив. Тэр нь чарга мөргөөд Биллийн цана дээр буув.

	— Чамд бас хэрэг болж магадгүй гэж Генри хэлэв.

	Билл зогтусан авч үзвэл Спэнкерээс үлдсэн ганц юм, хүзүүвчинд нь бэхэлж уясан мод байв.

	— Үүнээс өөр юу ч үлдээлгүй идчихжээ. Модонд уясан сур нь ч алга. Бэрх өлссөн амьтад юм даа. Генри... юу эс байг гэх вэ? Чи бид хоёр луу ч дайрч магадгүй шүү.

	Генри түүний хариуд

	— Үнэнийг хэлэхэд, би урьд чононд хөөгдөж байгаагүй ч гэсэн үүнээс долоон доор юм надад тохиолдож байлаа. Гэвч би амьд үлдсэн л юм даг. Энэ арван хэдэн чөтгөр чиний үнэнч найзыг арай барахгүй биз ээ гээд өдсөн маягтай инээмсэглэв.

	— За тийм болог... гэж нөхөр нь уурсан бувтнав.

	— Яах вэ, Мак-Гэррид очоод хараарай.

	— Би ч хувьдаа итгэхгүй л байна шүү гэж Билл өөрийнхөөрөө зүтгэв.

	— Чи дэмий юманд санаа зовоод байна. Юу ч болоогүй байна шүү дээ. Чи хина уучих. Мак-Гэррид очоод би чамд хина ахиухан тунгаар өгөмз.

	Билл нөхрийнхөө тавьсан оношийг үл зөвшөөрч амандаа нэг юм бувтнаад дуугүй болов.

	Өдөр урьдын адил өнгөрлөө.

	Есөн цагт үүр цайв. Арван хоёр цагт өмнө зүгт үл харагдах нарны шар туяа гийгээд бас нэгэн бүүдгэр өдөр болж, гурван цагийн дараа дахин харанхуй болов.

	Нар тэнгэрийн хаяанаас цухуйхыг завдан буй мөчид Билл чарга дээрээс буугаа аваад

	— Генри чи битгий хүлээгээрэй. Би тэнд юу болж байгааг харчхаад гүйцэж очно гэлээ.

	— Чарганаас битгий холд! Чи гуравхан сумтай шүү. Юу болохыг хэн мэдэх вэ гэж нөхөр нь эсэргүүцсэнд

	— Аа, чи одоо гасалж эхлэв үү? гэж Билл егөөдөж асуув.

	Генри үг дуугарсангүй, нөхрийнхөө явж алга болсон харанхуй хоосон руу үе үе эргэн харсаар ганцаараа цааш алхав.

	Нэг цагийн дараа Билл шулуун замаар чаргыг отон гүйцэж ирэв.

	— Зөндөө олон юм шиг байна. Энд тэндгүй л цогьж харагдана. Биднээс хоцрохгүй бололтой. Биднийг тэднээс зайлж чадахгүй гэж их итгэлтэй байх шиг байна. Залгиж болох юмыг алдчих вий гэж болгоомжлон тэсвэрлэн хүлээж байгаа бололтой.

	— Өөрөөр хэлбэл бид тэднээс зайлахгүй юм биз дээ гэж Генри цохон хэлэв.

	Билл түүний үгийг анхааралгүй өнгөрөөв.


— Би заримыг нь харлаа. Даанч гуринх амьтад юм. Хэрэв Фетти, Фрог, Спэнкерийг эс тоолбол юм олж унагаагүй их л удсан амьтад бололтой. Сүрэг тун ч олуулаа юм. Амьтан барилаа ч гэсэн цөм цадахгүй байх. Хачин гуринх амьтад харагдлаа шүү. Хавирга нь хэрзийж, ясан хэдрэг шиг л болсон, гэдэс нь нуруундаа наалдсан байна. Ер нь тэгээд туйлдаа хүрсэн, яахаас ч буцахгүй болсон адасгууд бололтой.

	Одоо чарганы ард гараад явж байсан Генри хэдэн минутын дараа цэнэн болгоомжилж аяархан исгэрэв.

	Билл эргэж хараад нохдоо зугуухан зогсоов. Тэдний саяын туулж өнгөрсөн тойрог замаар өрвөгөр үстэй нэгэн хагссан гуринх амьтан аянчдын мөрийг хайн цогьж харагдав. Үе үе цас шиншлэн хөнгөн сэмбэгэр цогьж байна. Хүмүүс зогсон буйг хармагцаа огцом зогсож хар хоншоороо өргөн чичивгэнэх хамраараа алсаас ирэх үнэрийг шинжилнэ.

	— Энэ өлөгчин чоно байна гэж Билл хэлэв.

	Ноход нь ч цасан дээр хэвтэцгээв. Билл чаргын хажуугаар өнгөрч нөхөр дээрээ очоод хоёулаа зэрэгцэн зогсож, хэд хоног тэднийг мөрдөн хөөж, чарганы нохдын тэн хагасыг нь гударч орхисон тэр гайхал араатныг удтал ажиглан харав.

	Чоно нэлээд азнан харж байгаад хэдэн алхам дөхөж ирэв. Ийнхүү урагш давших явдлаа хэдэнтээ давтаж чарганд зуун ярд1 хүртэл ойртон ирж нэгэн нарсны ёроолд очиж суугаад хоншоороо өргөн, сарьсан хамраа үрчийлгэн байж өөрийг нь ажиглан харж буй хүмүүсийг тас ширтэн оцойн суулаа. Ийнхүү ширтэн суух нь ямар нэг гуниглал илэрхийлэх нохойн харцтай адил боловч нохойд байдаг үнэнч шинж өчүүхэн ч үгүй. Энэ гунигт харц бол чонын соёо мэт хатуу бөгөөд өвлийн хүйтэн мэт хайр найргүй өлсгөлөнгөөр төрсөн гуниглал ажээ.

	Чоно гэхэд бие том, туранхай хэрзгэр боловч төрөл дотроо хамгийн том биетэй чоно болох нь харагдана.

	— Өндөр нь лав л хоёр тохой хагас байна. Толгойноос нь сүүлээ хүртэл лав таван фут хүрнэ дээ гэж Генри тодорхойлов.

	— Чоно гэхэд өнгө зүс нь арай л өөр юм. Би ийм шар чоно үзээгүй юм байна. Энэ бол хачин улаавтар хүрэн зүстэй амьтан байна гэв.

	Билл эндүүрчээ. Энэ амьтны зүс жинхэнэ чонын зүс мөн. Бараан саарал өнгө зонхилж байвч түүн дээр хөнгөн улаан туяа нэг үзэгдэж, нэг алга болно. Ийм учраас нэг харахад саарал мэт, нөгөө удаад шаргал ч юм шиг өнгө солигдох ажээ.

	— Гагцхүү бие томтой л болохоос чарганы ердийн нохой байна. Тэр хараач, сүүлээ шарваж байна гэж Билл хэлэв.

	— Хөөе нохой, нааш ир. Нэр чинь хэн гэдэг вэ?

	— Айсан шинж ер алга аа гэж Генри инээмсэглэв.

	Билл чанга хашхиран, нударгаа зангидан заналхийлсэн боловч тэр араатан айсан шинжгүй, гагцхүү нэлээд болгоомжлов бололтой. Чоно аянчдыг энэрэлгүй хатуу өлсгөлөнд өртсөн гуниглалын нүдээр ширтэн харж сууна. Өмнө нь мах байна. Хэрэв зориг байвал эдгээр хүмүүсийг дайран довтолж, тасчин залгихад бэлэн байлаа.

	— За хө, Генри, бидэнд гурван сум бий хэмээн Билл өөрийн эрхгүй шивнээд, нэгийг нь энэ амьтанд зориулж орхивол яасан юм бэ. Энд алдахгүй л дээ. Гурван нохойгоо бодсон ч энийг цааш нь харуулах хэрэгтэй юм биш үү. Чи юу гэж бодож байна? гэж Билл асуухад Генри толгой дохин зөвшөөрөв.

	Билл буугаа чарганаас сэмхэн сугалан авч өргөсөн боловч мөрөндөө хүргэж чадсангүй. Өлөгчин чоно хажуу тийш ухасхийн зайлж нарсан дундуур орон арилав. Хоёр эр өөд өөдөөсөө харав. Генри учиртай исгэрэв. Билл буугаа тавихдаа

	— Даанч санаанд орсонгүй л дээ! Нохойг загасаар хооллодог цагийг сайн мэддэг амьтан буу мэдэхгүй байх даа яах вэ дээ. Генри! Чи бид хоёрын ийнхүү зовж яваагийн ганц буруутан нь энэ чоно шүү дээ. Хэрэв энэ барам байгаагүй сэн бол бид хоёр зургаан нохойтойгоо байх байсан. Генри, би тэр мууг далд газар отож байгаад араас нь буудна даа.

	— Хол битгий яваарай. Хэрэв чамайг бөөнөөрөө дайрвал үхсэн хүнд халуун жин хэрэггүй гэгчээр гурван сум тус болохгүй шүү. Энэ гайхлууд тун айхтар өлссөн байна. Эдний аманд орж муугаа үзэв дээ гэж Генри сануулав.

	Энэ орой тэд эрт буудаллав. Гурван нохой зургаан нохойны адил хурдалж хол зам туулж чадахгүйгээс гадна хүч нь мэдэгдэхүйц барагдах ажээ. Билд тэдгээрийг нэг нэгээс нь зайтай уяж орхиод хоёр аянчин эртхэн унтаж амрахаар хэвтэв. Гэвч чононууд бүр даварч тэднийг нэг биш удаа сэрээв. Тэд буудалд ихэд ойртон ирэх болсон учир ноход айж галзуурсан мэт боргон хуцах тул тэр хоёр арга буюу босон харайж галаа өрдөж араатныг холдуулдаг байв. Нэгэн удаа Билл галаа өрдөөд хөнжилдөө шурган орохдоо

	— Аварга загас усан онгоцны хойноос дагадаг гэж далайчид ярилцдаг юм. Энэ чоно гэдэг чинь хуурай газрын аварга загас юм даа. Эд ажлаа чи бид хоёроос илүү мэддэг бололтой. Чи бид хоёр эдний аманд орно шүү, Генри минь. Чи харж л байгаарай.

	— Их үглээд байгаагаараа чи л тэдний аманд орчихсон шиг байна. Айсан хүн адуу үргээнэ гэгчээр чи ч аль хэдийн чонын хоол болчихсон шиг байна.

	— Эд чинь чи бид хоёроос илүү чадалтай улсыг ч хороосон байх шүү гэж Билл хариулав.

	— За чи битгий дэмийрээд бай. Чиний үгийг сонсож байх чадал алга.

	Генри ийнхүү уцаарлаад нөгөө тийшээ эргэж хэвтэхдээ Биллийг дуугүй болсонд нь гайхаж байв. Уг нь Билл хатуу үгэнд амархан уурладаг тул амаа татамгүй сэн. Генри удтал бодлогошрон хэвтэж, сүүлдээ зовхи нь хүндрэн хүндэрсээр «Билл лазагнаж байна. Маргааш би чамайг сэрээх хэрэгтэй болж дээ» гэж бодон унтаж орхив.

	
ГУРАВДУГААР БҮЛЭГ : ӨЛСГӨЛӨНГИЙН ДУУ

	Өдөр эхлээд урагштай болмоор байв. Шөнө нь нохой алдаагүй ба Генри, Билл хоёр гүн харанхуй, хүнтэн нам гүмийг сөргөн замд урам зоригтой хөдлөв. Билл өчигдөр оройны гунигт бодол, сэтгэлийн түгшүүрийг мартсан мэт агаад тэр ч байтугай замын нэгэн эргэлт дээр чарга нь онхолдоход нохдоо элэглэн дооглож байв. Чарга нь онхолдож нэгэн том мод, ургаа бул хар чулуу хоёрын хооронд тээглэн зогсов. Тэгээд нохойгоо суллаж, чарга тоногоо засаж янзлан тонголзож байх зуур Өрөөсөн чихт гэнэт гүйн одохыг Генри харж амжин,

	— Өрөөсөн чихт буцаад! Өрөөсөн чихт нааш ир гэж нохойнхоо араас хэдэнтээ дуудсан боловч Өрөөсөн чихт суран хитрээгээ цасан дээгүүр чирсээр улам хурдлан зайлав. Дөнгөж сая явж өнгөрсөн замын тэртээ тойруулга дээр өлөгчин чоно зогсож харагдана. Өрөөсөн чихт бүтэн чихээ сортойлгон болгоомжилж, ойрхон ойрхон алхсаар аажимхан дөхөж очоод өлөгчин чоныг тун ч анхааралтай, итгэлгүй боловч айхавтар шуналтайгаар ширтэн зогсов. Чоно өмнөөс нь зулгуйдан инээмсэглэх аятай шүдээ ярзайлган байснаа алиалан эрхлэх мэт хэдэнтээ үсрэн харайгаад зогслоо. Өрөөсөн чихт сүүлээ маадайлган, ганц чихээ сортойлгож, толгойгоо өргөн сөөхөлзүүлэн бас л болгоомжилсоор хүрч очив.

	Өрөөсөн чихт өлөгчин чоныг шиншлэх гэсэн боловч чоно бачлан маяглаж гэдрэг ухарна. Ийнхүү чоно алхам алхмаар ухарсаар Өрөөсөн чихтийг дагуулан түүний найдвартай хамгаалагчид болсон хүмүүсээс холдуулан авч явав. Гэвч Өрөөсөн чихт гэнэт ямар нэгэн зүйлээс эмээсэн мэт зогтусаад эргэж харан онхолдсон чарга, өөрийн нөхөд, даллан дуудах эздээ ажиглав. Ийнхүү нохойд ялихгүй эргэлзээ үүссэнийг гярхай ажиглан буй чоно нэн даруй нохойд ойртон очиж, түүнд хошуугаа хүргэн, уран алиа зангаар улам цааш нь дагуулна.

	Чухам тэр үед Билл буугаа санав. Буу нь онхолдсон чарганы доор оржээ. Генритэй хамсан ачаагаа задалж буугаа авах хооронд Өрөөсөн чихт, өлөгчин чоно хоёр бие биедээ нэн их ойртсон тул ийм зайнаас буудахад нохойд халтай болж магадгүй байв.

	Өрөөсөн чихт алдаагаа даанч хожуу ухаарчээ. Билл, Генри хоёр юу болсныг тааварлаж ядан байтал Өрөөсөн чихт эргэн харайж эздийнхээ зүг жирийлгэв. Гэтэл удалгүй арван хоёр гурван орог саарал, гуринх амьтад Өрөөсөн чихтийн буцах замыг амдан, тэгш өнцгөөр хөндлөн давхиж ирэхийг тэд харав. Тэрхэн зуур өлөгчин чоно ч өөрийн алиа занг хэдийн орхиж Өрөөсөн чихтийн хойноос архиран хөөж зэрэгцэн ирэв. Гэвч Өрөөсөн чихт өлөгчин чоныг мөрөөрөө дайран унагаж давхих боловч чарганд хүрэх зам нэгэнт хаагдсаныг мэдсэн боловч найдлага тасралгүй дугуйран давхилаа. Минут өнгөрөх бүрийд чонын тоо олширсоор байна. Өлөгчин чоно ч нохойн архан талд ганц үсрэх зайд хөөж явна.

	— Чи хаачих нь вэ? гэж Генри нөхрийнхөө гараас угзрав. Билл түүний гарыг түлхэж орхиод

	— Одоо боллоо. Би дахин нэг ч нохойгоо эдний хоол болгохгүй шүү гэв.

	Билл буугаа хөндлөн барьсаар голын эрэг захлан ургасан бут руу гүйн орж явчхав. Түүний санаа бол нохойн наагуур давхилдан буй чоныг амдан тосож буудах, тэгээд нохойнхоо буцаж ирэх замыг чөлөөлөх гэсэн нь тодорхой байв. Гэгээн цагаан өдөр гартаа буу барьсан хүн чоныг хөөн зайлуулж, нохойгоо аврах бүрэн боломжтой билээ.

	— Билл ээ, болгоомжтой яваарай! Хамаагүй загнаж болохгүй шүү! гэж Генри хашхирсаар хоцров.

	Генри чарга дээрээ сандайлан цаашаа юу болохыг хүлээлээ. Ингэхээс өөр ямар ч арга байсангүй. Билл бүр бараа тасрав. Өрөөсөн чихт мод бутны цаагуур нэг гарч, нэг далд орон гүйх нь харагдана. Нохой найдваргүй болсныг Генри ойлгов. Өрөөсөн чихт өөрт учирсан аюулыг ойлгон гадна хүрээгээр давхих ба чононууд дотор хүрээгээр буюу арай богино замаар давхилдах ажээ. Өрөөсөн чихт чононоос илүү хурдалж тэдний урдуур тойрон чарганд дөхөж ирэх ямар ч найдваргүй боллоо. Энэ хоёр эгнээ шугам нэгэн цэгт зайлшгүй нийлэх учиртай. Мод бутаар халхлагдсан алив нэгэн цэг дээр чонын сүрэг, Өрөөсөн чихт, Билл гурав заавал тулгарна гэдгийг Генри мэдэж байлаа. Бүх юм хурдан, санаснаас нь дэндүү хурдан дуусжээ. Буу тасхийж, дараа нь дахин хоёр дуугарав. Биллийн сум дууслаа гэдгийг Генри мэдэж байлаа. Дараа нь гаслах, чанга архирах дуу хадав. Айсан, өвдсөн Өрөөсөн чихтийн дууг болон мөн шархадсан болов уу гэмээр чонын гаслах дууг Генри ялгаж байв. Ингэж хэрэг явдал дууслаа. Архиралдах дуу чимээ намдав. Гаслах дуу ч зогслоо. Эл хуль уудам хязгаар нутагт дахин нам гүм болов.

	Генри чарга дээрээ удтал суув. Хэрэг явдал болсон газар луу очиж үзэх ч хэрэгцээ алга. Билл чонотой учирсан нь Генрийн нүдний өмнө болсон мэт илэрхий тод билээ. Гэвч ухасхийн босож сүхээ чарганаас авч хажуудаа тавилаа. Тэгээд нэгийг гөлрөн ширтэж гүн бодолд автан суув. Хулчийж ширвээтсэн хоёр нохой Генрийн хөлд наалдан дагжиж байна.

	Эцэстээ бүх булчин нь чинэрч, уян чанараа алдсан юм шиг их л ядрангуй босжээ. Хоёр нохойгоо чаргандаа хөллөж, нэг хитрээ зүтгүүрт нь өөрөө орж, чаргаа чирэв. Гэвч хол явж чадсангүй Бүрий болж эхэлмэгц хуурай гишүү мөчир арвин ихийг базааж бэлтгэв. Дараа нь нохойгоо хооллоод өөртөө хоол хийж идээд галын бүр дэргэд дэвсгэрээ засав.

	Гэвч түүнд унтаж амрах заяа байсангүй. Нүдээ аньж амжаагүй байтал чононууд галд бүр тулж ирэх боллоо. Харанхуйд тэднийг олж харахад зовлонгүй болжээ. Тэдгээрийн зарим нь хэвтэж, зарим нь сууж, зарим нь хэвлийгээрээ гал руу мөлхөх ба нөгөө зарим нь дэмий л тойрон хөлхөлдөнө. Түүгээр ч үл барам зарим нь унтаж байна. Нохой шиг цагариглан, бөх унтсан чоно байхад Генри өөрөө нүд аних боломжгүй байв.

	Галаа ихэд өрдөн дүрэлзүүлэв. Зөвхөн гал түүнийг өлөн чонын соёоноос аврах байлаа. Хоёр нохой нь дэргэд ирж нэг нь баруун, нөгөө нь зүүн хөлийн дэргэд аврал эрэн наалдан суужээ. Чононууд галд ойртох бүрийд ноход нь айхавтар ширүүн агсран хуцах ажээ. Нохой ганиран хуцах тоолон чонын хүрээ хөдөлгөөнд орж зарим нь босон харайж архирах ба улина. Тэгж байгаад дахин хэвтэж нойрмоглоно.

	Бүслэлтийн хүрээ улам хумигдсаар байв. Чононууд бага багаар сөөм сөөмөөр мөлхөн ахисаар галд ойртож нэг мэдэх нь ээ цөмөөрөө бараг л ганц үсрэх зайд хүрч ирсэн байв. Генри галаас том цуцал шүүрэн авч чоно руу үе үе шидэлнэ. Хэрэв мэргэн шидсэн галтай цуцал арай зоригтой чоныг онож орхитол тэр чоно уурлан архирч, айн гаслаад эрхбиш ухарна.

	Өглөө болоход Генри бүр ядарч царай алдан, нойргүй хоносноос нүд нь улайж бөлцийсөн байв. Харанхуйгаар өглөөний хоол төхөөрч идээд есөн цаг болж гэгээ ормогц чононууд аргагүйн эрхээр холдож явсан хойгуур Генри шөнөжин төлөвлөсөн бодлоо хэрэгжүүлж эхлэв. Хэдэн ширхэг залуу нарс огтолж унагаад, тэдгээрийг өндөр модны мөчирт хөндлөн тавьж хүлээд австай хүүрийг оосорлон нохдынхоо тусламжаар дээш нь өргөж гаргав.

	— Эд Биллийг барьж идсэн, намайг ч бас залгиж магадгүй. Харин эрхэм залуу танд бол ч эд хүрч чадахгүй биз ээ гэж өндөрт гаргаж тавьсан австай хүүрт хандаж Генри өгүүлэв.

	Энэ ажлаа дуусгаад Генри цааш хөдөллөө. Хоосон чарга цасан дээгүүр үсрэн дэгдэж, явдал ихээхэн хурдсав. Гэвч Мак-Гэнри боомтод хүрэхээс нааш аюулаас аврагдахгүй гэдгийг Генри сайн ойлгож байлаа.

	Чононууд бүр даварч одоо чарганы хойноос ба хажуугаар хэлээ унжуулан тайван цогьж явдаг боллоо. Туйлдаа хүртэл турж, яс арьс болсон хэр нь булчин шөрмөс нь эрчилсэн татлага шиг товойн гарсан ажээ. Ингэж сульдсан амьтад цасан дээр ойчоод өгөхгүй, зэрэгцэн давхиж байгааг хараад Генри их л гайхаж явав.

	Генри замд харанхуйтай золгохоос айж байлаа. Үд дунд нар тэнгэрийн өмнө хэсгийг гийгүүлээд зогсоогүй тэнгэрийн хаяанаас бүдэг алтан нарны хагас нь цухуйж байв. Өдөр урт болж буйн шинж учир Генри үүнд билгэшээн баярлаж явлаа. Гэвч найрсаг цагаан гэгээ тасрангуут Генри буудаллав. Бүрмөсөн харанхуй болтол бас ч хэдэн цагийн зай байна. Үүнийг ашиглан хуурай мөчир гишүү ихээхнийг түүж нөөцлөв.

	Шөнийн харанхуй нөмрөхийн хамт айдас нь хүрчээ. Чононууд бүр даварч, бас өнгөрсөн шөнө нойргүй хоносондоо ядарч байлаа. Генри хөнжлөө нөмрөн, сүхээ хоёр хөлийнхөө, завсар хавчуулан галын дэргэд үүргэлэн суув. Хоёр нохой хажууд нь наалдан хэвтэнэ. Шөнө дунд нэг сэрвэл нэгэн том саарал чоно ердөө л арван хоёр фут зайд өмнө нь зогсож байхыг харав. Тэр араатан хар хоншоороо алгуурхан өргөж залхуурсан нохой шиг амаа том гэгч ангайн Генригийн өөдөөс эвшээлгээд эрт орой хэзээ боловч өөрийнх нь хоол болох олзоо харж буй мэт ширтэн байна.

	Ийм итгэл бүх сүргийн төрх байдалд байх ажээ. Генри өлөн харцаар өөрийг нь ширтэн зогсох ба цасан дээр тайван унтаж буй бүгд хориод чоно байгааг тоолов. Тэд идээ будаа өрсөн ширээг тойрон идэх зөвшөөрөл хүлээн байх хүүхэд шиг байдалтай ажээ. Тэр хоол нь Генри өөрөө юм. Эд будаалгаа хэзээ яаж эхлэх юм бол доо гэж Генри бодож суулаа.

	Генри галдаа хуурай гишүү хаян өрдөж байхдаа бие махбодоо шал өөрөөр үзэх болсноо ажиглав. Өөрийн булчингийн ажиллагааг ажиглаж, гар хурууныхаа уян налархай хөдөлгөөнийг сонирхов. Галын гэрэлд гарын хуруугаа хэдэнтээ нугалж, тэнийлгэж, нударгаа зангидан атгаж үзэв. Хумсныхаа бүтцийг ажиглан үзэж, хурууныхаа өндгийг нэг чанга, нэг сул базаж өөрийн мэдрэх чадварыг шалгав. Энэ бүхэн нь Генрийн сэтгэлийг эзэмдэн, өөрийн бие цогцсыг энхрийлэн хайрлах сэтгэлд автан хөнгөн, сайн, нарийн, төгөлдөр ажиллаж байгаад нь баярлав. Дараа нь улам ойртон буй чононуудын зүг хулчийн ширтэж энэ гайхамшигтай амьд бие цогцос нь мөн чанартаа мөнх бөгөөд өөрөө хандгай, чандага алж мах идэн өл залгадагтай адил өөрийн нь бие махбод бол эдгээр ховдог араатны хүсэн мөрөөдөж буй зүйл мөн бөгөөд тэд хурц соёогоороо түүнийг урж тастан, зулгааж иднэ гэсэн санаа гэв гэнэт тодоос тод орж ирэв.

	Генри айхавтар зовуурилан зүүрмэглэж сэрээд харвал өмнө нь улаан шаргал гичий галаас зургаахан тохой зайтай сууж байхыг харав. Араатан түүнийг гунигтай харцаар ажиглан байна. Хоёр нохой нь түүний хөлийн дэргэд гэнгэнэн архирах боловч гичий тэдгээрийг огт үл тоомсорлох ажээ. Тэр зөвхөн хүнийг ширтэх агаад хүн ч бас тэр маягаар хариу ширтэн хэдэн минут өнгөрөв. Чонын байдал догшин биш ажээ. Нүдэнд нь айхавтар гуниг тодрох ба тэр гуниг энэрэлгүй аюулт өлсгөлөнгөөр төрсөн нь тодхон ажээ. Генри бол түүний идэш болох ёстой бөгөөд энэ идэш чонын амтлах сэрлийг цочроожээ. Амаа ангайж, завжаар нь шүлс гоожин цасан дээр дуслах ба юм идсэн шиг ам хамраа долооно.

	Генри ухаан алдтал айж галаас цуцал шүүрэн авахаар ухасхийх хооронд араатан гэдрэг зайлав. Гарт баригдсан бүхнээр шидүүлж дассан бололтой. Гичий амаа ангалзуулан, цагаан соёогоо ярзайлган гунигт харц нь цусанд шунасан хорсол заналаар солигдоход Генрийн бие арзас хийв. Гар нь галтай цуцлыг их л чадамгай атгасан ба модны гадаргын овгор товгорыг тод мэдэрч, чигчий хуруу нь халуунаас өөрийн мэдэлгүй холдож буй зэргийг хүртэл тод мэдэрч энэ зөөлөн уян хуруунуудыг нь чонын хурц шүд хэрхэн тастан зулгаах бол гэж бодов. Генри урьд өмнө өөрийн биеийг хэзээ ч энэ эгзэгтэй үеийнх шиг ийнхүү энхрийлэн хайрлаж байгаагүй билээ.

	Генри шөнөжин өлөн чонын сүргийн довтолгоог галтай цуцлаар няцаан тулалдаж, заримдаа тэнхээ нь бүрмөсөн алдарч түр зүүрмэглэх боловч нохдын архиран хуцах болгонд сэрж байлаа. Өглөө боллоо. Уг нь өдрийн цагаан гэгээ чоныг холдуулдаг сан. Гэтэл тэдний зайлахыг дэмий хүлээжээ. Тэд урьдын адил галыг тойрон цагдаж, өдрийн гэрэлд нэлээд зориг орсон Генрийг дахин хэзээ шантран мохох бол гэсэн түрэмгий итгэлээр, хүлээнэ.

	Генри замд гарахаар галын хамгаалалтаас дөнгөж холдмогц хамгийн зоригтой нэгэн чоно үсрэн дайрав. Гэвч үсрэхдээ тооцоо алдсан учир онож буусангүй. Генри огцом ухарч, чонын соёо түүний ташаанаас хэдхэн ямхын зайтай тачигнан өнгөрөв.

	Гэтэл сүргийн бусад чоно зэрэг хөдлөн Генрийг дайрахыг завдах боловч галтай цуцал тэдгээрийг холдуулж байв.

	Генри өдрийн гэрэлд ч галаас холдож, гишүү мөчир түүхийг зориглохгүй боллоо. Чарганаас хорин алхам газарт нэгэн том хатсан нарс байлаа. Генри галаа шилжүүлэн түлсээр тэр нарсанд хүргэж хагас өдрийг барав. Тэгээд том нарсны саглагар мөчиртэй галыг дээр нь үлдээхээр бодож цавчин унагаж гал асаав.

	Энэ шөнө бол өнгөрсөн шөнөтэй адил байсан боловч гагцхүү Генри нойртойгоо тэмцэх чадалгүй болсноороо л ялгаатай байлаа. Одоо нохой архирахад ч сэрэх чадалгүй болжээ. Ноход нь зогсоо зайгүй хуцаж, архирах боловч Генригийн нойрмог толгой нохдын дуу хоолойны өнгийг ялгах чадваргүй болсон байлаа.

	Нэг удаа хажуугаас нь түлхэх мэт болж сэрэв. Гичий чоно бүр тулж ирсэн байсанд галтай урт цуцлаар чонын ам руу чичиж орхив. Чоно гаслан ухарч, Генрийн бах нь ханаж, тэр орчмын агаарт шатсан ноосны хэншүү ханхалж, араатан ч хэдэн алхмын цаана очоод толгойгоо сэгсрэн архирсаар байна.

	Генри бүр сүүлд нь баруун гартаа шатаж буй нарсны гишүү холбож уяад зүүрмэглэдэг болов. Нүд анимагц л гар нь халж сэрнэ. Ийнхүү бас хэдэн цаг өнгөрөв. Сэрж галтай цуцал шидлэн чоныг холдуулаад дахин шинэ гишүү гартаа барьж хүлээд унтдаг болов. Ийнхүү бүх юм аятайхан болж байвч нэг улаа галтай цуцлаа муу холбож уясан учир зүүрмэглэх завсар цуцал гараас нь салан унажээ.

	Бөх унтаж зүүдлэв. Мак-Гэрри боомтод хүрээд оччихсон, тухтай, дулаан байранд байна. Ангийн үс худалдан авдаг газрын даргатай криббеж тоглож байна. Гэвч олон чоно боомтыг бүсэлсэн агаад хаалганы орчимд улилцана. Дарга тэр хоёр үе үе тоглоомоо орхиж боомтод нэвтрэн орох гэж буй олон чонын улилтыг сонсон, тэдний дэмий цөхрөл зүтгэлийг шоолон инээлдэнэ. Гэтэл дараа нь, мөн хачин зүүд ээ, хаалга эвдрэн цэлийтэл онгойж олон чоно өрөөнд орж ирээд дарга, Генри хоёрыг дайрав гэнэ. Хаалга онгоймогц чонын улилт нэн их чангарч, аажмаар зүүд нь өөр шинж байдалтай болж явчхав Эдгээр чоно чухам хаана, яагаад улилдан буйг нойрондоо ойлгож ядан байв.

	Тэгээд сэрвэл үнэхээр олон, чоно зэрэг зэрэг ульж байна. Чонын сүрэг Генрийг дайрав. Нэг амьтны соёо гарт нь шигдэн орох шиг боллоо. Мань хүн бодсон ч үгүй гал руу үсрэн дунд нь орж зогсохдоо хөлийг нь бас хазсан бололтой өвдөхийг мэдрэв. Аюулт тулалдаан эхэллээ. Зузаан бээлий нь түүний гарыг галаас хамгаалж. галтай цуцал, мөчир, том цог авч тал тал тийш нь шидлэн галт уул шиг л юм болов.

	Гэвч ийм байдлаар удаан үргэлжилж чадахгүй нь илэрхий байлаа. Генригийн нүүр цэврүүтэж, хөмсөг сормуус нь түлэгдэн, хөл нь тэсэхийн аргагүй хална. Нэгэн том цуцал барьж аваад галын захад гарав. Чононууд ялихгүй ухарлаа. Газар сайгүй нүүрс, халуун нурам байх агаад галтай цуцал цасан дээр унаж шажигнан шуугих ба чононууд халуун цог гишгэж орхисон бололтой гаслан тургиж давхина.

	Цуцлаа хамгийн ойр байгаа чоно руу нүүлгэж орхиод бээлийгээ суга татан хаяж хөлөөрөө хүйтэн цасан дээр дэвслэв. Хоёр нохой нь алга болжээ. Тэр хоёр хэд хоногийн өмнө Фэттигээр эхэлсэн, ойрын нэг өдөр өөрөөр нь дуусаж ч магадгүй болсон чонын сунжирсан найрын ээлжит хоол болсон гэдгийг Генри сайн мэдэж байлаа.

	— Та нар намайг барьж идэх болоогүй шүү! гэж Генри өлсгөлөн араатнуудын өөдөөс гар зангидан чанга хашхирав.

	Араатнууд түүний дууг сонсмогц бачимдан уурлаж зэрэг зэрэг архирна. Гичий түүнд бүр ойрхон ирж гунигтай өлөн нүдээр ширтэн зогсоно.

	Генри чононоос хамгаалах шинэ төлөвлөгөө бодож олов. Өөрийгөө хүрээлүүлэн гал асаагаад хөнжил дэвсгэрээ дэвсэж суув. Хүн галын цаана орж харагдахгүй болсонд чононууд гайхан галд бүр ойртон сууж, урьд өмнө үзээгүй сайхан дулаанд нүдээ анивчин эвшээлгэнэ. Дараа нь гичий хойд хоёр хөл дээрээ оцойн сууж ульж эхлэв. Бусад нь түүнийг түрэн авч цөм одот тэнгэр өөд ширтэн улилдаж өлсгөлөнгийн дуугаа дуулав.

	Гэгээ орж өдөр боллоо. Гал ч унтрах дөхөв. Гишүү, мөчир ч дуусах шахлаа. Галын хүрээнээс гадагш гарч мод нөөцлөх хэрэгтэй боллоо. Гэтэл тойрог галаас гарвал л чоно түүнийг дайрах янзтай ажээ. Гал утаа манарсан цуцал шидэвч тэд ухрах шинжгүй байлаа. Олон өлөн араатныг холдуулж нэгэнт чадахгүй болсон тул галт цагариг дотроо эргэн орж суухаар шийдэв. Энэ үед нэг чоно үсрэн харайж түүнийг дайрсан боловч халуун нурам дээр дөрвөн хөлөөрөө бууж гань галзуу мэт гаслан орилж зугтав.

	Мань хүн хөнжил дээрээ түгдийн сууна. Өөрийн эрхгүй унжсан мөр. тонгойж гудайсан толгойг харвал цаашид тэмцэлдэх чадал барагдсан нь илэрхий. Үе үе толгойгоо өргөж унтарч буй галыг харна. Зарим хэсэгт мод шатаж дуусан, гал нь унтарч байна. Дотогш нэвтрэх чөлөөтэй зай улам нэмэгдсээр ажээ.

	— Одоо та нар намайг барьж идвэл ид. Надад хамаа алга. Би унтмаар байна гэж Генри бувтнав.

	Дараа нь нэг сэрж хоёр хэсэг галын зайгаар өөрийг нь гөлрөн ширтэж буй гичийг олж харав.

	Дахин хэдэн минут зүүрмэглэсэн нь хэдэн цаг болсон мэт агаад толгойгоо өргөж харвал байдал шал өөр болсныг мэдэв. Юу болсныг бүү мэд, нэг л хачин өөр болжээ. Бүрэн сэрсэн боловч байдлыг ойлгож ядна. Тааварлаваас чононууд алга болсон ажээ. Цасан дээр гишгэлсэн мөрийг үзвэл тэд өөрт нь тун ч их ойртсон нь мэдэгдэж байна.

	Үүрэглэх хүчин Генрийг дахин эзэмдэж, өвдгөө дэрлэн унтаж хоцров. Тэгээд гэнэт цочин сэрлээ.

	Хаа нэгтээ хүмүүсийн ярилцах, чарга хяхнах чимээ сонсогдон олон нохой боорлон хуцах дуулдана. Голын зүгээс Генригийн буудал руу дөрвөн чарга айсуй нь модны завсраар харагдана. Тав зургаан хүн чарганаас буун ирж унтарч буй галын дунд эвхрэн хэвтэж буй Генрийг тойрон байна. Тэд түүнийг татаж, сэгсрэн ухаан оруулахыг оролдоно. Генри тэднийг согтуу мэт хараад тасалдсан нойрмог дуугаар

	— Улаан шаргал гичий... нохойн хоолноос булаацалдаад... Эхлээд нохойн хоолыг... дараа нь нохойг минь гудраад... дараа нь Биллийг... гэж бувтнав.

	Нэг хүн Генрийг мөрнөөс нь хүчтэй сэгсрэн

	— Лорд Альфред яасан бэ? гэж чихэнд нь чанга хашхирч асуув.

	— Чоно түүнд хүрч чадаагүй... Тэр, сүүлчийн буудал дээр... модон дээр... байгаа гэж хэлээд толгойгоо сэгсрэв.

	— Үхсэн юм уу?

	— Тийм ээ, авсанд байгаа гэж Генри хариулав.

	Тэгээд уцаарлан мөрөө хөдөлгөж түүн дээр тонгойн байгаа хүнээс өөрийгөө чөлөөлөв.

	— Намайг орхиоч, би чадахгүй нь... Сайхан нойрсоорой...

	Генригийн зовхи өөрийн эрхгүй аньж, толгой нь хэнхдэг рүүгээ гудайн унав. Хөнжил дэлгэн хэвтүүлмэгц хүйтэн нам гүмийн дотор чанга хурхирах нь илхэн сонсогдоно. Гэвч энэ хурхирах дуун өөр нэгэн дуутай хутгалдана. Саяхан хүнийг орхиод өөр нэгэн олзны хойноос хөөн явах гуринхалсан сүргийн улих дуу алс холоос сонсогдоно.


ХОЁРДУГААР ХЭСЭГ : ЗЭЛҮҮД НУТАГТ ТӨРСӨН АМЬТАН

	 

	
НЭГДҮГЭЭР БҮЛЭГ : СОЁОТНЫ ТУЛАЛДААН

	Хүмүүс ярилцах, чарганы нохдын боорлон хуцах чимээг гичий чоно хамгийн түрүүнд сонссон ба унтарч буй галын дунд хашигдсан хүнээс мөн л хамгийн түрүүнд холдон зайлжээ. Аманд орох дөхсөн олзыг орхиж явах хэцүү байсан ч чонын сүрэг хэдэн агшин хүлээзнэж чагнаад дараа нь гичийн хойноос давхилдан одов.

	Сүргийн толгойд том саарал чоно давхих нь сүргийн удирдагчдын нэгэн билээ. Чухам тэр саарал чоно сүргийг гичийн хойноос дагуулж гарсан агаад өөрийн залуу төрөл нэгтэнд үе үе архиран сануулж, өөрийн нь өмнө гарах гэсэн зарим залуу чононуудад соёоны амт үзүүлэн хөөн зайлуулна. Өмнө нь цасан дээгүүр алгуурхан цогих гичий чоныг хармагц саарал чоно гүйдлээ хурдасгав.

	Гичий чоно сүргийн тэргүүнтэй мөр зэрэгцэн давхих ба түүний байр энд байх ёстой гэж мэдсэн юм шиг сүргээс холдож явахгүй ажээ. Тэргүүн ч түүнийг архиран дайрах, хазах гэсэн санаагүй бөгөөд хааяа санамсаргүй хурдалж түрүүлчихвэл саарал чоно түүнийг их л найрсгаар хүлээн зөвшөөрч үргэлж зэрэгцэн давхихыг хичээнэ. Харин энэ нь гичийд төдийлөн таалагдахгүй тул үе үе архирч, шүдээ ярзайлган харуулж өөртөө саарлыг үл ойртуулах ба үе үе саарал чонын хажуу, мөрнөөс хазахаас үл буцна. Тийм тохиолдолд сүргийн тэргүүн ер уурлах шинжгүй, зөвхөн холби үсрэн зайлж, эвгүйхэн хэд харайх ба түүний гадаад төрх байдал нь хүүхэн эргүүлэх санаатай хөдөөгийн болхи залуугийн шинжтэй ажгуу. 

	Энэ бол сүргийг удирдахад учрах цорын ганц бэрхшээл байв. Харин гичийд бол бэрхшээл олон байв. Түүний баруун талд туранхай, хөгшин чоно давхих бөгөөд орог саарал арьсанд нь олон удаагийн тулалдааны ул мөр ажиглагдана. Хөгшин чоно гичийн ямагт баруун талыг барьж давхина. Учир нь түүний баруун нүд сохор бөгөөд зөвхөн зүүн нүдээр хардаг тул юмны баруун талыг барьж явдаг ажээ. Тэр хөгшин үе үе гичийг шахан түрэх ба түмэн сорви бүхий хар хоншоороор гичийн хажуу, мөр хүзүүг шүргэнэ. Гэвч гичий хөгшний оролдлого, зүүн талд давхих сүргийн тэргүүний эргүүлдэх бүрийд шүдээ хавиран угтах ба гагцхүү хоёр эр зэрэг оролдвол хоёуланд нь зохистой хариу өгөх, сүргээс хоцрохгүй байх, урдах замаа харах зэрэг олон юм давхцах тул үе үе хүнд байдалд орно. Тийм үед хоёр чоно бие биедээ заналхийлэн архирч ярзайх ба өөр цаг сан бол тэд тулалдах нь зайлшгүй боловч одоо хайр дурлал, өрсөлдөөнөөс илүү хүчтэй зүйл болсон өлсгөлөн тэднийг хазаарлаж байв.

	Хариу цохилт болгоны дараа хөгшин чоно хүсэл болсон ярдаг амьтнаасаа хажуу тийш холби үсрэн зайлахдаа түүний баруун доор, сохор нүдний нь талд давхих гурван настай залуу чонотой хавиралдана. Гурван наст бол эрийн цээнд нэгэнт хүрсэн бөгөөд ядарч турсан бусадтай харьцуулахад хүч тэнхээ, хөдөлгөөн, самбаагаар илүү ажээ. Ямар боловч залуугийн толгой хөгшний мөртэй чацуу явна. Хэрэв хөгшинтэй зэрэгцэх гэвэл (тэгэх нь их ховор) хөгшин архирч, шүд тачигнуулан залууг зохих байранд нь буцаана. Гэвч гурван наст үе үе жаахан хоцорч хөгшний араар орж гичийд сэмхэн ойртоно. Ингэсний хариуд хоёр, гурван давхар цохилт авна. Гичийг архирахад хөгшин огцом эргэж гурван наст руу дайрах ба заримдаа хөгшинтэй гичий болон сүргийн тэргүүн хамсан дайрч няцаана.

	Залуугийн өмнө ярзайсан гурван айхавтар хоншоор тулгарахад тэрээр зог тусан сууж үсээ сэрвийлгэн шүдээ ярзайлгана. Ийнхүү сүргийн толгойд үүсэх будилаан сүргийн сүүлд бас будилаан тарина. Арын чононууд замын хаалт болсон гурван настад дургүйцэн түүний гуя, хонго, хондлойгоос зулгаана. Өлсгөлөн, уур хилэн хоёр хамт явдаг учраас залуу заримдаа хүнд байдалд орно. Гэвч залуу насны хязгааргүй итгэл, зориг түрүүчийн хэргийг дахин давтахад хүргэх боловч амжилт ололгүй, ямагт буруутан болж үлдэнэ.

	Чонын сүрэгт ямар нэг идэш хоол дайралдвал хайр дурлал, түүнээс уламжилсан хайр, өрсөлдөөн тэр дорхноо өрнөж, сүрэг задран сарнихад бэлэн байв. Гэвч байдал туйлын хүнд байлаа. Удтал үргэлжилсэн өлсгөлөнгөөс ихээхэн гуринхатсан тул ердийн байдлаас удаан давхина. Сүргийн сүүл тийш бүр сульдаж доройтсон амьтад хамгийн залуу, эсвэл хамгийн хөгшин чононууд сажилна. Хүчтэй нь түрүүнд явна. Тэд цөм чоно гэхэд хэцүү, яс арьс болжээ. Гэвч тэдний хөдөлгөөнд, хэрэв хазгар доголонг эс тоолбол, ядарсан болон их хүч гаргасан байдал үл ажиглагдана. Биед нь гурийсан татлага мэт товойн хөдлөх булчинд барагдашгүй хүчний нөөц байна. Хөдлөх болгонд ган болд мэт булчингууд нэг хөдөлгөөнийг үүсгэн, түүнээс өөр өөр хөдөлгөөн үүсэж хязгааргүй үргэлжлэх ажээ.

	Тэр өдөр чонын сүрэг олон бээр газар давхижээ. Шөнөжин явлаа. Дараагийн өдөр эхлэхэд бас л давхисаар байв. Мөстөж хөлдсөн уужим нутаг. Амьдралын өчүүхэн шинж тэмдэг алга. Хөлдүү цөлд зөвхөн энэ хэдэн чоно л давхина. Тэд амьдралыг авч яваа бөгөөд өөрсдөө амьд юм олж тасчин гударч амь зогоохын тулд явна.

	Чононууд нэг биш давааг давж, нэг биш голыг тойрон давхисаар эцэс сүүлдээ хоолтой залгав. Тэд хандгайтай дайралджээ. Анхны олз том эр хандгай байв. Энэ бол амьдрал, энэ бол мах, үүнийг хамгаалсан ер бишийн гал, исгэрэн нисэх галтай цуцал энд байсангүй. Чоно салаа туурай, салаа эвэртэн анх учирч байгаа биш болохоор тэд ердийн тэвчээр болгоомжийг хойш тавьжээ. Ширүүн бөгөөд богинохон тулалдаан болов. Хандгайг тал талаас нь хүрээлэв. Хүнд туурайн мэргэн тийрэлт чонын гэдсийг хүү татан, гавлыг хага ярж, аварга том эврээрээ чонын ясыг хэмх мөргөнө. Хандгай цасан дээр гулган, хүнд биеэрээ чоныг няц даран унах боловч түүний үхэх тавилан ирсэн тул сүүлдээ хөл нь нугаран гуйвж эхлэв. Гичий улангасан дайрч хандгайн хүзүүнээс зүүгдэхэд бусад чонын хурц соёо хандгайн биед тал талаас нь шигдэн орж түүний тийчлэн татвалзахыг үл харгалзан бараг амьдаар нь тасчин хуваалаа.

	Ханатлаа идэв. Хандгай бол найман зуу гаруй пүү татах аварга том амьтан тул сүргийн дөчөөд чоно нэг бүрд доор хаяад хорин пүү мах ноогджээ. Чоно хэрэв өлсгөлөнг гайхалтай тэвчээртэй давдаг бол мөн олдсон зоогийг ч гайхалтай хурдан ид бад хийж залгих учир хэдхэн цагийн өмнө хүч тэнхээ дүүрэн агсан аварга том амьтнаас одоо цасан дээр энд тэнд хэвтэх хэдэн яснаас өөр юу ч үлдсэнгүй.

	Чонын сүрэг удтал хэвтэж, унтаж амрав. Гэдэс цатгалан залуу эр чононууд үе үе хэрэлдэн зодолдож эхэлсэн ба, тийм байдал сүрэг задрахын өмнөх хэдэн өдөр үргэлжлэв. Өлсгөлөн өнгөрлөө. Чонын сүрэг амьтан ихтэй нутагт хүрэлцэн иржээ. Анхны үед сүргээрээ гөрөөлж, ихээхэн болгоомжлон, хандгайн багавтар сүргээс хээлтэй эмэгчин буюу өтөлсөн, өвчтэй нэгийг нь тусгаарлан авч унагадаг байв.

	Элбэг баян нутагт чонын сүрэг цагийн эрхээр хоёр хэсэгт хуваагдлаа. Гичий, түүний зүүн доор давхигч тэргүүн баруун доор давхих Ганц нүдэт гурав сүргийн хагасыг дагуулан дорно зүг, Макензи мөрөн, түүнээс цааш орших нууруудыг чиглэн одов. Энэ багавтар сүрэг өдөр бүр цөөрсөөр байлаа. Чоно эр эмээр хослон сүргээс салж явна. Өрсөлдөгчдийн хурц соёо замд тохиолдох аль нэгэн ганц бие чоныг хөөн зайлуулна. Эцсийн эцэст гичий, залуу жолоодогч, Ганц нүдэт, гурван наст шазруун залуу дөрвүүл нэгэн сүрэг болж тасрав.

	Гичийн ааш араншин эвдэрсээр туйлын ярдаг болжээ. Түүний шүдний ор мөр эргүүлдэгч гурван эрийн аль алинд олноороо бий болов. Гэвч тэд зохих хариу өгөх, биеэ хамгаалах гэж үл оролдоно. Гичийн хурц соёонд зөвхөн мөрөө талбиж өгөөд түүний уур хилэнг тайвшруулахыг хичээн, сүүлээ шарвагануулан, тойрч давхина. Эр чононууд гичийд ийм номхон хүлцэнгүй хандах боловч өөр хоорондоо бол хорсол занал дүүрэн харьцана. Гурван настын уур хилэн бүр даварч нэг удаагийн хавиралдаанд хөгшний сохор нүдний талаас гэнэт дайран орж түүний чихийг хэмлэн сэглэж орхив. Гэвч Ганц нүдэт өвгөн чоно олон жилийн мэдлэг туршлагаа залуугийн эсрэг ашиглав. Түүний ширгэсэн нүд, хоншоор дээрх хага зүсүүлсэн олон сорви энэ хөгшин чоно ямар их мэдлэг, туршлага хуримтлуулсныг хангалттай тод илтгэж байлаа. Амьдралдаа даанч олон тулалдааныг үзээ биз ээ. Тийм ч учраас одоо яах вэ гэдгийг нэг ч минут бодож байх хэрэггүй байлаа.

	Тулалдаан шударга эхэлсэн боловч шударга бус дууслаа. Хэрэв залуу удирдагч хөгшин удирдагчтай эвсэж гурван наст шазруун залуугийн эсрэг дайраагүй сэн бол тулалдааны төгсгөлийг урьдчилан хэлэхэд хэцүү байв. Саяхан болтол төрөл нэгт ахан дүүс байгсдын хайр найргүй хурц соёо залуугийн биед тал талаас шигдэнэ. Хамт гөрөөлж явсан өдрүүд, хамт хуваалцаж байсан олз, хамт даван туулсан өлсгөлөн мартагджээ. Тэр бүхэн өнгөрсөн хэрэг болсон байна. Одоо бол тэднийг хайр дурлал гэдэг өлсгөлөнгөөс хавьгүй илүү догшин харгис сэтгэл эзэмджээ.

	Тэр үед хэрүүл маргааны шалтгаан болсон гичий цасан дээр оцойн сууж эрчүүлийн тулалдааныг сэтгэл хангалуун ажиглана. Бүр баярлаж байх шиг байв. Ховор тохиолдох боловч чухам өөрийг нь бүрэн эрхтэй ганцаараа эзэмдэхийн тулд эрчүүд хоорондоо үсээ өрвийлгөн, соёогоо соёотой уралдуулан, үлбэгэр биеийг хүү татан уралцдаг тэр цаг иржээ.

	Ийнхүү гурван наст залуу чоно хайр дурлалтай анх удаагаа тулгарч түүнийхээ төлөө амиа алдав. Өрсөлдөгч хоёр нь түүний хүүр дээр зогсоно. Тэгээд тэр хоёр цасан дээр сууж өөдөөс нь жуумалзан инээмсэглэж буй эм чоныг харав. Гэвч хөгшин чоно даанч мэргэн ухаантай нь зөвхөн зодоонд ч биш мөн хайр дурлалын хэрэгт нэгэн адил билээ. Залуу удирдагч мөрнийхөө шархыг долоох гэж толгойгоо эргүүлэв. Хүзүүний нь үс өрсөлдөгчийн зүг сэрвийн байна. Тун ч эвтэйхэн тохиолдол гарсныг хөгшин ганц нүдээрээ ажиглаж орхив. Тэгээд залуу чоно руу сум харвах адил дүүлэн бууж түүний хүзүүг хүү татан урж урт, гүнзгий шарх үүсгэн, гүрээг нь тасалж орхиод ар тийшээ холби үсрэн зайлав.

	Залуу удирдагч айхавтар муухай архирч эхэлсэн боловч удалгүй тасалдсан ханиад болж хувирав. Тэрээр цусаа гоожуулан ханиалгасаар хөгшнийг дайрсан авч амьдрал нь нэгэнт түүнийг орхин зайлж буй тул хөл нь гуйвж, нүд нь бүрэлзэн, үсэрч харайх нь сулран суларсаар цас руу гудран ойчив.

	Гичий хажуухан талд оцойн сууж инээмсэглэнэ. Тулалдаан түүнд үл мэдэг баяр хөгжөөн төрүүлж байгаа бол тэр нь алс Умард хязгаарын хайр дурлалын шинж ажээ. Зөвхөн үхэж буй нь эмгэнэл амсаж амьд үлдэж буй нь биелсэн хүсэл мөрөөдлийн баяр баясгаланг эдлэх билээ.

	Залуу чоно цасан дээр сунан ойчиход Ганц нүдэт бардам алхалсаар гичийд хүрч очив. Гэвч ялалтын баярыг эдлэхэд сонор сэрэмжтэй байх явдал саад учруулж байв. Гичий түүнийг ярдаг догшин угтах болов уу гэсэн гэнэн бодол талаар болж, уулзаж учирснаас хойш анх удаа уран наалинхай зангаар угтсан явдлыг ч гэнэн сэтгэлийн угаас гайхав. Бие биесийг үнэртэн долоож, ийш тийш үсрэн харайж бүр балчир гөлөг мэт болж байлаа. Ганц нүдэт ч гэсэн өвгөн буурал нас, баян туршлага, хашир хэрсүү зан байдлаа мартаж бас л бяцхан гөлөг болж хувирсан нь гичийнээс ч доор тэнэглэх аястай болов.

	Ялагдсан өрсөлдөгчид болон цасан дээр цусаар бичигдсэн хайр дурлалын тууж мартагдлаа. Энэ тухайг Ганц нүдэт нэг удаа шархаа долоож байхдаа л санан дурсав. Тэгэхэд түүний уруул ууртай татвалзаж, хүзүү, зооны нь үс босож, хумс нь арзайн гарч цасанд шигдэж, бие нь хотойн, үсрэхэд бэлэн болж билээ. Энэ бүхнийг дараагийн хоромд мартан алиа хөөрхөн аашаараа түүнийг ой руу уриалан дуудах гичийн араас давхин одов.

	Дараа нь харилцан ойлгосон сайн нөхдийн адил зэрэгцэн давхих болов. Өдөр хоног өнгөрсөөр л байна. Тэр хоёр салж явсангүй, хамт олз хайж, хамт гөрөөлж хувааж идэн явна. Удалгүй гичий нэг л тавгүй байх болов. Ямар нэгэн зүйл эрэлхийлэн, тэгээд ер олохгүй байгаа мэт ажгуу. Дархины доогуур, эрэг ганга зэрэг буйд газрыг сонирхох болж хавцал, агуй, өндөр эрэг, жалга гууг шиншлэн үнэртэж олон цагийг барах болов. Хөгшин энэ бүхнийг огт үл сонирхох боловч дуулгавартай дагаж шогших агаад эрэл хайгуул удааширвал цасан дээр хэвтэж хүлээнэ.

	Нэг газар сааталгүй явсаар Макензи мөрөнд тулан очиж, мөрний эргийг даган яаралгүй гэлдрэх болов. Зарим жижиг гол горхийг өгсөж, уруудан идэш хоол хайж явах боловч их мөрөнд эрхбиш буцаж очно. Замд хос чоно элбэг дайралдах авч тэдний аль нь ч баярласан ба уурласан шинжгүй, нөхөрлөх, үерхэх хүсэл үл илтгэнэ. Мөн ганц бие чоно ч тохиолдоно. Тэд бол голцуу азарган чоно байх бөгөөд Ганц нүдэт, түүний найз хоёрын алинтай ч нөхөрлөхөд бэлэн боловч Ганц нүдэт дургүйцнэ. Ганц нүдэт гичийдээ ойрхон зогсож үл таних этгээдийн эсрэг архирах тул тэдгээр хаширгаатай ганц бие чоно хар амиа хөөхөөр салан одно.

	Нэгэн удаа сартай шөнө нам гүм ой дотор давхиж явтал Ганц нүдэт зогтусав. Хоншоороо өргөн, сүүлээ годойлгон хаяж, хамраа сарталзуулан үнэр аван зогсов. Дараа нь нохой шиг урд хөлөө өргөж, хойд хөл дээрээ зогсов. Ямар нэг зүйлд түгшиж, агаар үнэртэн юу болохыг мэдэх гэж оролдоно. Гичий мөн үнэрийг авсан хэр нь урагш түрүүлэн давхиж өвгөнөө урамшуулав. Хөгшин хэдийгээр тайвшраагүй ч гэсэн гичийн хойноос, үе үе зогсож салхиар ирэх үнэрийг шиншилсээр давхина.

	Гичий сэрэмжлэн гэтсээр модны завсраар нэгэн том талбайн захад гарч ирэв. Тэгээд хэдэн минут ганцаараа зогслоо. Дараа нь Ганц нүдэт тун итгэлгүй, ихэд сэрэмжлэн болгоомжилсоор хүрч ирэв. Зэрэгцэн зогсож, алсыг чагнан, үнэр шиншлэв.

	Нохдын хэрэлдэн уралцах дуу, эр хүний баргил хоолой, эмэгтэйчүүдийн уцаарлан янших, хүүхэд уйлах алсаас сонсогдоно. Талбай дээр арьс татаж барьсан том овоохойнууд, гал, түүний наагуур хүн сүүтгэнэх бараа, галаас дээш тогтуун агаарт суунаглах утаа харагдана. Ганц нүдтэд огт үл таних мөртөө, гичийд бол цөм илэрхий түмэн янзын үнэр, индианы тосгоны үнэрийг тэдний хамар хүлээн авч байв. Гичий хачин тогтворгүй болж улам улам бахдан үнэрлэнэ. Гэвч Ганц нүдэт айхавтар эргэлзэж байна, Ихэд тээнэгэлзэн байрнаасаа хөдөлж сэрэмжлэн эмээж байгаагаа илтгэв. Гичий хамраараа Ганц нүдтийн хүзүүг нудран тайвшруулаад тосгоныг дахин ширтэв. Түүний нүдэнд уйтгар гуниг тодрох нь өлсгөлөнгийн гуниглал биш ажээ. Тосгонд очих, галын дэргэд хэвтэх, нохдын зодоонд хутгалдан оролцох, хүмүүсийн болгоомжгүй алхмаас холби үсрэн зайлж байх хүсэлд эзлэгдэн бие нь чичирнэ,

	Ганц нүдэт тэвчээртэй хүлээнэ. Гичийд түрүүчийн тайван бус байдал эргэн ирж, эрэл хайгуулаа үргэлжлүүлэх амин чухал хүсэл дахин эзэмдэв. Ганц нүдтийн хүсэн хүлээж байсан ёсоор гичий эргэн буцаж модны цаагуур нуугдан ой руу давхин одов.

	Саран гэрэлтэй ой дотор сүүдэр адил чимээгүй жирэлзсээр зөрөг зам дээр амьтны мөр олж цас шиншилж эхлэв. Цоо шинэ мөр ажээ. Ганц нүдэт түрүүлэн найз нь хойноос нь даган ойн зөргөөр давхив. Бамбагар ултай өргөн таваг нь цасан дээр хилэн шиг зөөлөн бууна. Ганц нүдэт өмнө нь цасан дээгүүр давхин буй нэгэн цагаан юмыг олж харав. Түүний гулгах мэт явдал хурдыг нь далдална. Болгоомжлохыг үл ойшоон өмнө давхих тод бус цагаан толбыг хөөв.

	Тэр хоёр зулзаган нарс эгнэн ургасан ойн нарийн цагаалжаар цувран давхисаар сарны гэрэл туссан том цоорхойд гарч ирэв. Хөгшин чоно өмнө нь давхих цагаан толбыг гүйцэв. Үсрэх тоолон тэдгээрийн хоорондох зай хорогдож байна. Бүр ойрхон очлоо. Ганц үсрээд л чонын соёо цагаан амьтанд шигдэн орж болохоор боллоо. Гэтэл тийм үсрэлт болсонгүй. Цагаан толбо бол чандага байсан агаад гүйдэл дундаа газраас хөндийрөн Ганц нүдтийн дээр, агаарт хөөрөн бүжиглэх мэт тийчлэн савлаж эхлэв.

	Ганц нүдэт айж цочин архирч гэдрэг харайн, цасанд шурган хэвтэж үл мэдэгдэх хачин амьтанд уурсав. Гэвч гичий түүний хажуугаар тайван өнгөрч, биеэ хураан атирч байгаад чандага өөд үсэрсэн боловч барьж чадсангүй, шүдээ тачигнуулан хоосон бууж ирэв. Дараа нь хоёр, гурван удаа цовхорсон боловч амжилт олсонгүй.

	Ганц нүдэт аажуухан босож гичийг ажиглана. Гичийн чадвар мөхөс байдалд уцаарласан Ганц нүдэт огцом дээш цовхрон харайж чандагыг амандаа зуун бууж ирэв. Гэтэл тэр зуур ард нь ямар нэгэн сэжигтэй чимээ гарсны учир эргэж харваас нэгэн залуу нарс чоно руу тонгойн бууж түүнийг дэлсэхийг завдан буй харагдав. Сандарсан чоно шүдээ талбин арзайлгаж айх уурлахын эрхээр үсээ өрвийлгөн, хүржигнэн архирсаар энэ үл мэдэгдэх аюулаас үсрэн зайлав. Чандага агаарт хөөрөн бүжиглэж, нарс ч өөд эгцлэн босов.

	Гичий ихэд уурлаж байна. Тэгээд Ганц нүдтийн мөрийг хазмагц гэнэтийн дайралтад цочсон Ганц нүдэт хариу ухасхийн гичийн хоншоорыг урж орхив. Ийм хариу няцаалт ирнэ гэж огт бодоогүй байсан гичийн уур хилэн улам бадарч айхавтар ширүүн архиран Ганц нүдтийг дахин дахин дайрав. Азарган чоно алдаагаа ойлгож гичийг тайвшруулахын тулд элдвээр оролдсон боловч амжилт олсонгүй. Тэгээд эвлэрэх найдваргүй болсныг мэдсэн Ганц нүдэт гичийн дайрах тоолон толгойгоо далдлан хоёр мөрөө ээлжээр өгч хазуулсаар байлаа.

	Тэр үед чандага агаарт савлан бүжиглэсээр ажээ. Гичий цасан дээр суулаа. Ганц нүдэт шидэт нарснаас илүү найз нөхрөөсөө айж эмээсний эрхээр дахин үсрэв. Чандагыг амандаа зуун бууж ирэхдээ нэг нүдээрээ нарсыг ширтэн харж байлаа. Гэтэл тэр мод урьдын адил газар луу тонгойн өөрийг нь гарцаагүй дэлсэх байдалтай болов. Энэ удаад амандаа архиран сэрвээнийхээ үсээ өрвийлгөсөн боловч олзоо тавьсангүй. Ганц нүдтийг хөдлөх бүрийд мод нахилзах учир ямар боловч олзоо тавилгүй зуусаар хөдөлгөөнгүй зогсов. Чандаганы бүлээхэн цус тун ч амттай байлаа.

	Гичий Ганц нүдтийг энэ хүнд байдлаас гаргав. Нарсны бөхөлзөхөөс айлгүй чандаганы толгойг няц хазав. Тэр даруйд мод дээш эгцрэн босож тэднийг дахин зовоосонгүй. Гичий, Ганц нүдэт хоёр шидэт нарсны барьж өгсөн олзыг хуваан зооглов.

	Ийнхүү агаарт дүүжлэгдэн, өндөрт савлан буй чандага гуу жалга, зөрөг замд олонтоо дайралдаж байлаа. Хоёр боохой тэр бүхнийг нарийвчлан судалж авлаа. Гичий түрүүлэн, Ганц нүдэт хойноос нь даган хавхыг хэрхэн олж харах, тойрон гарахыг сурав. Энэ эрдэм тэр хоёрт хожим хойдын цагт сайн тус болсон билээ.

	
ХОЁРДУГААР БҮЛЭГ : ЧОНЫН ҮҮР

	Гичий, Ганц нүдэт хоёр индианчуудын тосгоны ойролцоо хоёр өдөр, хоёр шөнө хэсүүчлэв. Ганц нүдэт айж ширвээтэн тав алдаж байсан боловч гичий тосгонд татагдан, түүнээс холдож явах хүсэлгүй байв. Харин нэгэн өглөө төдийлөн хол бус газар буу дуугарч, сум нь Ганц нүдтийн толгойноос хэдхэн ямхын зайд модонд шигдэн орсноос хойш дахин тээнэгэлзэлгүй замд гарч, жигд хол хол харайсаар аюулаас үлэмж холдон зайлав.

	Тэд удаан явсангүй. Ердөө л хоёр гурван өдөр давхижээ. Гичий юм эрж хайх нь улам шургуу болов. Бие нь хүндэрсэн тул хурдан давхиж чадахгүй болжээ. Урьд нь чандага хөөгөөд хялбархан гүйцдэг байсан бол нэг удаа гүйцэх байтугай, бүр орхиж цасан дээр амарч хэвтлээ. Ганц нүдэт түүнд ойртон хүзүүнд нь хоншоороо зөөлөн хүргэтэл гичий уурлан хэдэрлэж хазав. Ганц нүдэт газар ойчин сарвалзаж их л хөгтэй явдал боллоо. Гичий сүүлийн үед цухалдах нь их болж, харин Ганц нүдэт урьд урьдаас улам их тэвчээр, халамжтай болжээ.

	Эцэст нь гичий эрж хайсан юмаа олов. Зуны улиралд Макензи мөрөнд цутгадаг нэгэн бяцхан голын цутгалангаас дээш хэдэн бээр газарт олов. Одоо гол ёроолдоо хүртэл хөлдсөн тул эхнээсээ адгаа хүртэл цул мөс ажээ. Гичий хол түрүүлж явсан Ганц нүдтийн хойноос ядрангуй шогшиж явахдаа голын мөс рүү тонгойсон өндөр эрэг байгааг олж харав. Замаас хазайн тэр зүг очиж үзвэл хаврын үер ба хайлсан цасны усанд идэгдэж үүссэн гүнзгий ганга тэрүүхэн тэндээ багавтар агуй мэт болжээ.

	Гичий агуйн аман дээр зогсож ханыг нь анхааралтай ажиглаад дараа нь эргээс хоёр тийш орших налуу хажууг шинжлэн үзэв. Эргэж ирээд агуй дотор орлоо. Амсарт нь гурван тохой хэр мөлхөж явах ба цаашаа нүх өргөн, өндөр болж зургаан тохой орчим диаметртэй багавтар дугуй талбай болсон байна. Толгой нь таазанд бараг тулж байна. Дотроо хуурай, тухтай ажээ. Гичий агуйн дотор талыг шинжилж байх үед Ганц нүдэт гадаа нь түүнийг ажиглан тэвчээртэй хүлээнэ. Гичий урд хоёр хөлөө жийж хошуугаа талбин хэдэнтээ хөлбөрөөд ядрангуй сүүрс алдах буюу ялихгүй архирах хоёрын хооронд чимээ гарган хөлөө татаж агуйн ам руу толгойгоо чиглүүлэн сунаж хэвтэв. Ганц нүдэт чихээ сортойлгон, сүүлээ шарвагануулан түүнийг элэглэж байгаа нь агуйн амаар нэвтэрч буй гэрэлд харагдах ажээ. Гичий соотон чихээ буулган, амаа ангайн, хэлээ унжуулан хэвтэх нь бүр сэтгэл ханаж тайвширсан янзтай ажээ.

	Ганц нүдэт өлсөж байв. Тэр агуйн аман дээр хэвтэж унтахыг завдсан боловч бухимдаж нойр тавгүй байлаа. Үе үе сэрж алсад чих тавин чагнах ба цасан дээр гялбалзах дөрөвдүгээр сарын нарны хурц гэрэл туссан ертөнцийн үгийг сонсон хэвтэв. Тэгээд Ганц нүдэт дахин зүүрмэглэж эхэлмэгц, үл үзэгдэх горхины бүдэг чимээ чихэнд нь баригдав. Толгойгоо өргөн тэр чимээг сайтар чагнав. Дахин нар гарч, сэргэж буй Умард хязгаар нутаг уриа дуудлагаа чононд илгээж байгаа ажээ. Эргэн тойрон амьдрал сэргэж, хаврын урь орж, цасан доор амьдрал төрж, модод шүүсээр ундлан нахиа нь мөсөн хучлагаа хаяжээ.

	Ганц нүдэт найздаа санаа зовнин үе үе түүнийг харах боловч гичий байрнаасаа босох хүсэл огт үгүй байгаа бололтой. Гадагш эргэн тойрныг ажиглаж байтал Умард хязгаарт амьдардаг пүн гэдэг жижиг шувууны сүрэг дүрхийн нисэхийг харж боссон боловч найзыгаа хараад эргэн хэвтэж зүүрмэглэв. Намуухан шоржигнох дуу сонсогдоно. Зүүрмэглэж байхдаа хөлөөрөө хэд дахин хамраа арчаад бүрмөсөн сэрж орхив. Хамрын үзүүрт шумуул жингэнэн ниснэ. Том шумуул байгаа нь өвлийн хүйтнийг хуурай хожуулын завсар ичиж өнгөрүүлээд одоо наранд шарагдан биеийн бээрэлт нь тавигдаж буй бололтой. Орчин ертөнцийн уриа дуудлагыг эсэргүүцэх хүч чононд байсангүй. Түүнээс гадна юм олж идмээр санагдана.

	Ганц нүдэт найз руугаа мөлхөн очиж түүнийг ятган босгох гэж оролдов. Тэр өөдөөс нь зөвхөн архирав. Тэгээд чоно ганцаараа явахаар шийдэж нарны гэрэлд гарвал цас цөмрөн, хөл шигдэж аялал хялбар биш болох янзтай. Хөлдүү горхийг өгсөн модны сүүдэрт цас хатуу хэвээр байгаа газрыг даган давхив. Найман цаг орчим хэсүүчлээд харанхуй болж байхад улам өлсөөд буцаж ирэв. Нэг биш удаа ан олж харсан боловч барьж чадаагүй ажээ. Чандага хайлмаг цасан дээгүүр дүүлэн давхиж байхад чоно цасанд шигдэж орчхоод ер явж болсонгүй.

	Бүдэг сэжиг Ганц нүдтийг нүхний аманд зогтусан зогсоход хүргэв. Агуй дотроос сулхан бөгөөд хачин чимээ гарч байна. Гичийн дуутай адил биш боловч бас таних, мэдэх дуу мэт ажээ. Дотогшоо болгоомжлон мөлхвөл гичийн сануулан архирах сонсогдоно. Ганц нүдэт үүнд аягүйрхээгүй боловч нэлээд зайтай хэвтэв. Нүхэн дотор сулхан гонгинох дуу түүний сонирхлыг татаж байлаа.

	Эм чоно уурсан архирав. Ганц нүдэт нүхний аманд цагариглан хэвтээд унтлаа. Маргааш өглөө нь сэрж харвал нүхний амаар бүдэг гэрэл тусаж, чоно нөгөө үл мэдэгдэх дуу чимээний эх сурвалжийг олж мэдэх гэж оролдов. Гичий чоно дахин архирсанд энэ удаа түүний дууны өнгөнд хардах сэтгэл тод байх тул Ганц нүдэт нэлээд зайтай зогслоо. Гэлээ ч гэсэн гичийний хөлийн завсраар, гэдсэнд нь наалдсан таван жижиг бөөрөнхий юм хөдлөх нь арчаагүй, бяцхан бөгөөд нүдээ нээгээгүй, тэгээд сул дорой дуугаар гингэнэн гасалж байхыг олж харав. Чоно үлэмж гайхаж байна. Ийм юмс түүний урт бөгөөд хийморьтой амьдралд нэг биш удаа тохиолдсон боловч ахин дахин гайхдаг байлаа.

	Гичий чоно түүнийг сэтгэл түгшиж ширтэнэ. Үе үе намуухан архирах агаад Ганц нүдтийг ойртох болгонд догширно. Өөрт нь ийм тохиолдол байгаагүй боловч амьтны төрөлхийн зөн бүх л эх чонын үе дамжин ирсэн туршлага зарим азарган чоно арчаагүй бяцхан үр удмаа идэж орхидгийг бүдэг бадаг сануулах мэт ажээ. Ийм ч учраас төрүүлсэн бэлтрэгээ хамгаалан, Ганц нүдтийг хөөн зайлуулахыг оролдох нь энэ биз ээ.

	Гэвч бэлтрэгүүдэд аюул занал учирсангүй. Өвгөн чононд эцэг өвгөдөөс уламжлан дамжсан зөнгөөрөө эцгийн үүргийг мэдэрч байв. Үүнийг эргэцүүлж бодсон ч үгүй, тэрслэн эсэргүүцсэн ч үгүй, байгалийн жам ёсыг бүх бие цогцсоороо мэдэрч шинэ гэр бүл тэжээх идэш хоол хайхаар гарч явлаа.

	Нүхнээс тав зургаан бээр зайтай газар горхи салаалж, тус тус уул руу чиглэсэн ажээ. Чоно зүүн салааг захлан явсаар амьтны мөр олов. Шиншлэн үнэртсээр шинэхэн мөр болохыг мэдмэгцээ цасан дээр нам хэвтэн мөр одсон газрыг сайтар ажиглав. Дараа нь яаралгүй эргэж голын баруун салааг даган давхив. Тэнд өөрийнх нь мөрнөөс том мөр байхыг олж үзэв. Тэгээд энэ зүгт олз олох найдвар бага болохыг мэдлээ.

	Баруун салааг дагаж хагас бээр давхисны дараа чонын сонор чихэнд шүд хавирах чимээ баригдав. Дороо нам хэвтэн гэтэж ойртвол нэгэн үхэр зараа хойд хөл дээрээ босчихсон модонд шүдээ үрж байх харагдав. Ганц нүдэт түүнийг барьж чадна гэсэн найдваргүй боловч болгоомжтой дөхөж очлоо. Умард хязгаарт үхэр зараа байдаггүй боловч Ганц нүдэт энэ амьтныг сайн мэддэг, гэвч амьдралдаа махыг нь зооглож ер үзээгүй билээ. Гэвч аз хийморьтой тохиолдол амьдралд байдгийг туршлага батлах учир Ганц нүдэт ямар боловч зараанд гэтэж дөхсөөр байлаа. Аливаа амьд юмтай хийх тэмцлийн төгсгөлийг хэзээ ч урьдчилан мэдэж болдоггүйн адил энэ учрал хэрхэн дуусахыг тааварлахад бэрх.

	Үхэр зараа гэв гэнэт эвхрэн бөөрөнхийлж, урт, хурц өргөсөө тал тал тийш нь сэрвийлгэн хөдөлгөөнгүй хэвтэж орхив. Ганц нүдэт залуу байхдаа нэг удаа ийм нэгэн сарвагар өргөстэй бөөрөнхий юмыг хошуугаараа түрэн өнхрүүлэх гэж оролдож байгаад зарааны сүүлээр хамар өөдөө зад цохиулсан билээ. Тэгээд нэг өргөс хамарт нь шаан үлдэж ихэд өвчлүүлэн шаналгаж, хэдэн долоо хоногийн дараа шархнаас нь сугарч унасан билээ. Чоно үсрэхэд бэлдэн хамраа үхэр зарааны сүүлнээс бүтэн тохой зайтай хэвтэж, амьсгал хураан хүлээв. Юу болохыг хэн мэдэх вэ. Үхэр зараа гэнэт тэнийж магадгүй. Ганц нүдэт хүнд савраараа нэг удаа оновчтойхон цохиж зарааны зөөлөн гэдсийг хүү татах боломж гарч магадгүй.

	Гэвч хагас цагийн дараа Ганц нүдэт өргөст бөөрөнхийд уурлан архирч босоод цааш давхилаа. Урьд үхэр зараа сахиж цаг их алдаж байсан туршлага бий тул одоо цаг үрэхийн нэмэр ажээ. Ингээд голын баруун салааг даган цааш явлаа. Өдөр дуусах дөхлөө, олсон барьсан юм юу ч үгүй.

	Амьтны эцэг болох жам ёсыг даган сэргэсэн зөн билэг чоныг жолоодох учир ямар ч болтугай идэх юм олж харих ёстой гэдгийг мэдэж байв. Үд дундын үед нэгэн цагаан ятуу тааралдав. Жижиг бутнаас гүйн гартал энэ тэнэг шувуутай халз тулгарч орхив. Шувуу чонын хамраас дөнгөж нэг тохой зайд хожуул дээр сууж байв. Шувуу чоно хоёр бие биесийг зэрэг харлаа. Шувуу сандран далавчаа дэвж эхэлмэгц чоно түүнийг алгадан газар унагаж, цасан дээр үрчигнэн тийчилж, нисэхийг завдан буй үед нь зууж амжжээ. Ганц нүдтийн шүд шувууны зөөлөн маханд шигдэн орж, хэврэгхэн ясыг нь хажигнатал эвдэх үед эрүү нь ажиллаж эхлэв. Дараа нъ гэнэт санан ятууг амандаа зуун агуйн зүг давхилаа.

	Голын эргийн нугачаа бүхнийг анхааралтай ажиглан сүүдэр мэт чимээ аниргүй жирийсээр дахин нэгэн бээр хэртэй явсны дараа өглөө үзсэн нөгөө том мөрийг дахин олж харав. Энэ мөр түүний давхих замын чигт явсан байх тул мөрийн эзэнтэй хэзээ ч тулгарч болзошгүй учир их л анаж явлаа.

	Гол эрс мурийж тохойрсон газарт хүрч очоод хадны цаанаас тун ч болгоомжтой сэмхэн өлийж хармагц намс хийн газарт наалдан хэвтэж орхив. Цасан дээр үлдээсэн том мөрийн эзэн нэгэн эм шилүүс ажээ. Шилүүс биеэ хурааж бөөрөнхийлсөн үхэр зарааны дэргэд, өглөөгүүр мань чонын хэвтэж байсанчлан хэвтэх ажээ. Хэрэв Ганц нүдтийг урьд нь гулсан өнгөрөх сүүдэртэй зүйрлэж болохоор байсан бол одоо хөдөлгөөнгүй хэвтэх үхэр зараа, шилүүс хоёрын салхины доод талд ороож очсон сүүдрийн сүнс гэж болохоор байв.

	Чоно аман дахь ятуугаа хажуудаа тавиад намхан нарсны мөчрийн завсраар харан анаж цасан дээр хэвтэв. Түүний нүдний өмнө амьдралын төлөө тэвчин хүлээсэн шилүүс, үхэр зараа хоёрын нэг ёсны амьдралын наадам болж байв. Энэ наадмын утга агуулга бол нэг нь нөгөөгөө барьж идэх хүсэлтэй, нөгөө нь идүүлэхгүй байх хүсэлтэй байгаад оршино.

	Хөгшин чоно ч амьдралын энэ наадамд өөрийн халхавч дотроос оролцож, аз завшаан байвал өөрийн амийг зогоох хоол олдож юуны магад гэж горилно.

	Хагас цаг өнгөрлөө. Цаг боллоо. Зараа ер хөдлөхгүй байх нь чулуу шиг, шилүүс гантиг баримал адил болж, Ганц нүдэт ч бас үхсэн мэт чимээгүй байна. Гэвч гурвуул асар их хүч зарсан эрчимт амьдралаар амьдарч байгаа нь биеийн бүх л шөрмөс шандас хөвчлөн дайчилсан ба урьд хэзээ ч байгаагүй лут хүчин бие махбодод нь шингэсэн мэт ажээ.

	Ганц нүдэт улам их сэрэмжлэн урагш ахив. Гэтэл нарсны цаана ямар нэгэн явдал боллоо. Зараа эцэстээ дайсан этгээд нь холдож явсан гэж боджээ. Өргөст хуягаа аажим, болгоомжтой тэнийлгэж эхлэв. Тэрээр огт сэжиг авсангүй. Өргөст бөмбөлөг тун ч аажуухан задарч бие нь эгцрэв. Өмнө нь бэлэн амьд хоол байгааг харсан Ганц нүдтийн шүлс гоожиж эхлэв.

	Үхэр зараа биеэ бүрэн дэлгэж амжаагүй байхдаа дайснаа олж харав. Чухам энэхэн мөчид шилүүс түүнийг алгадав. Цохилт цахилгаан мэт хурдан болжээ. Шилүүсний бүдүүн савар дахь махчин шувууны хошуу шиг махир хатуу хумс нь үхэр зарааны зөөлөн гэдсийг хүү татаад гэдрэг огцом буцав. Гэвч шилүүс савраа татах үед зараа сүүлээрээ хажуугаас нь эсрэг цохилт өгч хурц өргөсөө шилүүсний хөлд шигтгэв. Хэрэв зараа бүрэн тэнийсэн буюу эсвэл дайсныг секундийг хэд хуваасны дайтай хурмын хойно харсан бол шилүүсний савар бүтэн зайлж чадах байлаа.

	Цохилт, эсрэг цохилт хоёр чухам нэг агшинд зэрэг болж, үхэр зарааны чарлах үхлүүт дуу, өргөсөнд хатгуулсан том мигуйн бархирах дуутай хослон хадав. Ганц нүдэт хөл дээрээ босож чихээ сортойлгон, түгшин годгонох сүүлээ гудайлгаад үсрэхэд бэлэн зогсоно. Өргөсөнд хатгуулсны улмаас ухаан алдтал уурласан шилүүс үхэр зарааг улайран дайрав. Гэвч үхэр зараа хүү татуулж цувьсан гэдсээ арай ядан хумьж дахин эвхрэхийг завдах зуураа шилүүсийг өргөст сүүлээрээ дахин нэг ороолголоо. Том мигуй нэн сүртэй орилон ухрав. Шилүүсний хамар нэл нүх гарч, зүү хатгадаг жинтүү шиг болжээ. Хамарт нь шигдсэн олон өргөс галаар хуйхлах адил янгинан өвтгөх учир түүнээс ангижрахыг хичээн савраараа маажлан, цас, мод, бутанд шүргэн хойш урагш, зүүн, баруун тийш баахан харайж үсрэн давхилаа.

	Шилүүс богинохон сүүлээ чичгэнүүлэн, зогсоо зайгүй эрхрэн хэржигнэж байгаад аажмаар намдав. Ганц нүдэт түүнээс нүд салгалгүй ажиглан харж байгаад гэнэт зогтусан, үсээ өрвийлгөв. Учир нь шилүүс амь тэмцэн чарлаж, чанх дээшээ үсрэн бууж, хажуу тийшээ дүүлэн харайх тоолондоо орь дуу тавин бархирсаар одов. Ийнхүү түүнийг далд орж, дуу нь намдмагц Ганц нүдэт тулалдааны талбайд гарч очлоо. Ойр орчмын цасанд зүү булаастай байгаа юм шиг их л болгоомжлон явсаар үхэр зараанд ойртоход үхэр зараа ч түүнийг шүдээ тачигнуулан хүнгэнэтэл эрхэрч угтав. Биеэ эвхэж, бөөрөнхий болох гэж оролдовч тас цохиулсан гэдэсний булчин нь дуулгаваргүй болсон тул цус асгаруулан дэмий л тонгочно.

	Ганц нүдэт цус нэвчсэн нойтон цасыг том томоор үмхэж байв. Үүнээс болж өлсөх нь бүр гаарав. Гэвч ганц нүдэт энэ дэлхий дээр амьдралаа талаар өнгөрүүлээгүй бөгөөд амьдрал түүнийг сонор сэрэмжтэй байхад сургасан юм. Хүлээх! хэрэгтэй. Үхэр зараа үе үе шүдээ тачигнуулан, шуухинан хэрчигнэж тонгочих ба чоно түүний өөдөөс харан хүлээж хэвтэв. Хэдэн минутын дараа үхэр зарааны өргөс нь аажимхан бууж, бүх бие нь чичгэнэн татвалзахыг чоно ажиглалаа. Дараа нь зараа татвалзахыг болив. Урт шүднүүд нь сүүлчийн удаа тачигнан хавиралдаад өргөс нь бүрмөсөн бууж, бие нь шолбойж дахин хөдөлсөнгүй.

	Ганц нүдэт эмээж зүрхшээсээр хөлөөрөө зарааны биеийг тэнийлгэж эргүүлэн нуруугаар нь хэвтүүлэв. Бүх юм бүтэмжтэй боллоо. Зараа үхжээ. Сайтар харж шинжилсний дараа олзоо зууж зарим хэсгийг нь газар чирсээр эрэг даган шогшиж явснаа гэнэт санаж, үхэр зараагаа газар тавьж орхиод эргэж давхин ятуугаа авлаа. Ятууг нэн даруй идэж далдруулах хэрэгтэй гэдгийг удаан бодсон ч үгүй, дор нь шийдэж идчихээд шинэ олз руугаа давхин одлоо.

	Тэр өдрийн ангийн тээшээ нүхэндээ чирч оруулахад гичий чоно түүнийг хараад толгойгоо өргөж Ганц нүдтийн хүзүүг долоов. Гэвч ялихгүй архирах дүр үзүүлэн түүнийг бэлтрэгт ойртохыг хориглов. Гэвч энэ архиралт бол уур хилэнгийн архиралт бус, заналхийлэхээсээ илүү уучлалт хүссэн өнгөтэй байв. Үр удмынхаа эцгээс эмээж болгоомжлох явдал аажмаар арилж Ганц нүдэт ч эцгийн ёсоор байж, төрүүлсэн үрсээ идэж залгих хууль бус хүслээс хол хөндий байх ажээ.

	
ГУРАВДУГААР БҮЛЭГ : СААРАЛ БЭЛТРЭГ

	Саарал бэлтрэг ах дүү нараасаа их л ялгаатай ажээ. Тэдний үс эхээ дуурайсан шаравтар туяатай бол саарал бэлтрэгийнх Ганц нүдтийг дуурайжээ. Эцэгтэйгээ адил жинхэнэ чоно бөгөөд, эцгийгээ яг өвчсөн, ялгаа нь зөвхөн бэлтрэг хоёр нүдтэй, эцэг нь ганц нүдтэйд л байв.

	Саарал бэлтрэг нүдээ нээгээд удаагүй боловч сайн харна. Тэр ч байтугай нүдээ нээгээгүй байхдаа үнэрлэх, хүртэх, амтлах мэдрэлээрээ юмыг сайн ялгадаг байв. Хоёр ах, хоёр охин дүүгээ тэр сайн мэднэ. Хааяа тэдэнтэй муудалцаж төвөг үүсгэн, улмаар зодолдох ба ийм үед түүний хоолойд сөөнгө, сулавтар чичирсэн авиа гарах нь архирахын эх үүсвэр байв. Нүдээ нээхээс өмнө дулаан элч, хоол, энхрийллийн уг сурвалж болсон эхийгээ үнэрээр нь таньдаг болсон билээ. Эх нь түүнийг энхрийлэн зөөлөн хэлээрээ долооход саарал бэлтрэгийн дотор тайвширч, эхдээ улам наалдан хэвтсээр унтдаг байлаа.

	Амьдралын анхны сарыг бараг тувт унтаж өнгөрүүлэв. Одоо бол юм сайн хардаг болсон ба унтах нь саагдаж, ертөнцтэй аажим аажмаар танилцаж эхлэв. Ертөнц ямар тухайд түүнд анхандаа ямар ч төсөөлөл байгаагүй учраас өөрөө огт сэжиглэхгүй боловч түүний мэдэх ертөнц харанхуй байлаа. Бүдэг харанхуй ертөнцөд байх тул түүний нүд өөр гэрэлд дасаагүй байв. Нүхний ханаар хашигдсан өчүүхэн жижиг ертөнцийг мэдэхээс биш уужим тэнүүн орчлон хорвоогийн тухай мэдлэг түүнд байсангүй. Ийм ч учраас өөрийн нь нүх болох тэр явцуу ертөнцөд амьдрал төдий л төвөгтэй бус мэт ажээ.

	Тун ч удалгүй түүний ертөнцийн нэг хана бусад хананаас шал өмнөө бөгөөд түүгээр гэрэл орж байдгийг олж мэдэв, Энэ хана бусад хананаас ялгаатайг бүр эрт, Нүдээ нээхээс өмнө, санаа бодол, ухамсарласан хүсэл эрмэлзэл үүсэхээс өмнө олж тогтоосон билээ. Тэндээс тусах гэрэл аньсан зовхийг нь дэлсэлж харааны мэдрэлийн эс нь таатай бөгөөд соньхон сэрлийг төрүүлэн буй энэ элэгсэг дулаан гэрэлд хариу өгч эхэлсэн билээ. Түүний амь нас, биеийн бүх эд эс, амин гол сүнс нь энэ гэрэл өөд тэмүүлэн, түүнийг уриалан дуудаж, хөтлөн дагуулж байлаа. Химийн нарийн найрлага ургамлыг нарны зүг эргүүлдгийн адил гэрэл саарал бэлтрэгийн бүх бие цогцсыг өөртөө татна. Бэлтрэгийн тархинд ухамсар анх сүүмэлзэн үүсэхээс хавьгүй эрт агуйн ам руу сав л хийвэл мөлхөж очдог байлаа. Ах, эгч, дүү нь ч түүнээс үл хоцорно. Ер нь амьдралын энэ үед нүхний харанхуй мухар луу зүтгэх амьтан байхгүй. Амьдрал хэмээх химийн үйл явц гэрлийг шаардахын адил тэд ургамал мэт гэрэлд тэмүүлнэ. Гэрэл бол тэдний аж төрөн амьдрахуйн зайлшгүй нөхцөл байлаа. Усан үзмийн иш гэрэлд тэмүүлэн ургадаг шиг бэлтрэгийн бяцхан бие махбод зөн билигтээ захирагдан гэрлийг мөрөөдөх ажээ. Нэлээд сүүлд бэлтрэг тус бүрд хувь хувийн онцлог бий болж, хувийн хүсэл, ухамсарласан эрмэлзэл тогтсон цагт гэрлийг мөрөөдөн тэмүүлэх нь улам хүчтэй болно. Тэд гэрэл өөд зогсоо зайгүй мөлхөх боловч эх нь тэднийг эргүүлэн хөөнө.

	Чухам тэр цагт эхэд нь зөөлөн эелдэг чанараас гадна бас өөр онцлог бийг бэлтрэг анх мэдсэн юм.

	Гэрлийн зүг цөхрөлтгүй мөлхөж байхдаа эх нь нударч хойш нь зайлуулдаг хамартай, газарт наалдуулан дарах, оночтой хурдан хөдөлгөөнөөр нүхний мухар луу өнхрүүлж орхидог хөлтэй юм гэдгийг бэлтрэг мэдсэн билээ. Тэгэхэд анх өвдөхийг мэдэрч түүнээс зайлсхийдэг болж, анхандаа эмээдэг байсан боловч сүүлдээ бултан зайлж сурсан ба аливаа шийтгэлээс зугтаадаг болж билээ. Энэ бол ухамсартай үйлдэл бөгөөд ертөнцийн үзэгдлийг нэгтгэн дүгнэх чадвар төлөвшин буйн үр дүн байв. Саяхан болтол гэрэл өөд ухамсаргүй мөлхөхийн адил өвдөхөөс мөн л ухамсаргүй бултдаг байсан бол одоо өвдөхийн учрыг мэддэг болсны эрхээр бултан зайлдаг болжээ.

	Тэрээр догшин ууртай бэлтрэг байлаа. Мөн ах, эгч нь ч тийм юм. Тийм байхаас ч өөр аргагүй. Махчны гаралтай махчин бөгөөд газар унасан анхны өдрөөсөө хөхсөн сүү бол махнаас боловсордог ба төрөөд дөнгөж нэг сар болж байгаа, нүдээ нээгээд долоо хонож буй хэр нь эхнийхээ зажилж няцалсан махыг иддэг болов. Эхийн хөхний сүү таван бэлтрэгт хүрэлцэхгүй болжээ.

	Саарал бэлтрэг өдөр өнгөрөх тусам улам ууртай болж байна. Архирах нь хэдийгээр сөөнгө боловч чангарчээ. Хилэгнэн догшрох нь тун ч сүрхий боллоо. Ах дүү нарыгаа хөлөөрөө цохин унагахыг хамгийн түрүүн сурав. Мөн бусдынхаа чихнээс зулгаан тал тал тийш нь сэгсчин байж архирахыг ч сурав. Түүнчлэн бусдаас илүү дүрсгүйтэж эхдээ төвөг чирэгдэл тарих нь ч их болжээ.

	Гэрэл саарал бэлтрэгийг өдөр ирэх тутам улам хүчтэй даллан дуудна. Байсхийгээд л агуй дотроо аялал хийж, түүний аманд дөхөж очоод буцдаг болов. Гэвч тэр бол гадагш гарах зам гэж хараахан мэдээгүй бөгөөд ер нь гарах орох олон янзын нүх байдгийг тухайлан ойлгож чадаагүй байжээ. Агуйгаас гадагш өөр газар бий, тийшээ очиж болно гэдгийг ч мэдээгүй байлаа. Ийм ч учраас агуйн амыг хана, гэрэлт хана мэтээр төсөөлж байв. Агуйн амсар бэлтрэгийн хувьд ертөнцийн наран болж байв. Дэнгийн гэрэл эрвээхэйг өөртөө татдагийн адил гэрэл бэлтрэгийг татна. Бэлтрэг цаг үргэлж гэрэл өөд тэмүүлнэ. Хурдан өсөж буй бие махбод түүнийг гэрэлт хана өөд түлхэнэ. Түүний биед шүглэсэн амьдрал ертөнцөд гарах цорын ганц зам бол энэ гэрэл мөн гэдгийг мэдэж байжээ. Гэвч бэлтрэг өөрөө юу ч мэдээгүй байсан ба гадаад ертөнц оршин байдгийг ч мэдээгүй байлаа.

	Энэ гэрэлт хана бол нэг сонин шинжтэй аж. Түүний эцэг (өөрийнх нь ертөнцөд хамт амьдардаг бөгөөд эхтэй нь адилхан, бас гэрэлд ойр унтдаг, идэх юм авчирдаг гэдгийг бэлтрэг аль хэдийн мэдсэн билээ) энэ гэрэлт хана доогуур дандаа шурган гарч алга болно. Саарал бэлтрэг үүний учрыг ойлгохгүй байлаа. Гэтэл эх нь түүнийг гэрэлт хананд ойртуулахгүй, бөгөөд бусад хана цөм хатуу болохыг бэлтрэг хамраараа мөргөж олонтоо туршиж мэдсэн билээ. Эх нь сүү, зажилсан мах өгдөг онцлогтойн адил эцэг нь гэрлэн ханыг нэвтлэн гарч алга болдог нь мөн л түүний онцлог юм гэж эцэст нь ойлгов.

	Үнэнийг хэлэхэд саарал бэлтрэг ямар ч болтугай хүн шиг сэтгэж чадахгүй билээ. Тархи нь бүдэг бадаг ажилладаг боловч хийх дүгнэлт нь хүний хийсэн дүгнэлтээс дутуугүй хурц, тодорхой ажээ. Бэлтрэг яагаад, ямар учраас гэж асуулт тавилгүйгээр юмыг тэр хэвээр нь тусгаж авна. Орчны ертөнцийг танин мэдэх түүний арга ийм ажээ. Тийм ч учраас агуйн хатуу хана руу хэд хэдэн удаа хамраараа нудраад үүгээр эцэг шигээ цаашаа гараад явчхаж болохгүй юм гэж мэджээ. Гэвч өөрийгөө эцэгтэйгээ харьцуулан үзэж ялгаа нь юунд байгааг тодруулах гэсэн санаа хэзээ ч төрөөгүй билээ. Түүний тархи төлөвшин хөгжихөд нь учир шалтгааны ба бодис зүйн ухаан оролцоогүй юм.

	Умардын зэлүүд нутагт оршин суугчдын олонхын адил саарал бэлтрэг өлсгөлөнгийн зовлонг эрт мэдэрсэн юм. Эцэг нь мах авчрахыг больж., эхийн хөх сүүгүй боллоо. Бэлтрэгүүд үе үе чарлах, гаслах боловч цагийн ихэнхийг унтаж өнгөрүүлэх ба дараа нь тэд өлөн бэгтрэлд автагдсан байлаа. Нөгөө хэрүүл, зодоон аль эрт алга болсон агаад уурлах, архирах чадалтай бэлтрэг ч алга болжээ. Алсын гэрэлт хана руу хийх аялал ч зогсов. Тэд зөвхөн унтахыг мэдэх ба дөнгөн данган орших амь гол нь аажим аажмаар тасарч унтарч байв.

	Ганц нүдэт тайван байдлаа бүрмөсөн алдав. Хоол эрж газар сайгүй давхин, унтаж амрах ч үгүй болжээ. Гичий чоно ч бас нялх нойтон зулзагуудаа орхин идэш хоол хайж гадагш явдаг болов. Бэлтрэгтэй болсны дараах эхний хэдэн өдөр Ганц нүдэт индианчуудын тосгонд нэг биш удаа хулгайгаар орж тортой чандагыг нь зөөдөг байв. Гэтэл цас ханзарч мөстсөн гол хайлснаас хойш индианчууд хол нүүж явчхаад идэх юм олдохгүй болов.

	Саарал бэлтрэг нэлээд тэнхэрч дахин алсын гэрэлт ханыг сонирхох болсон тэр цагт агуйд оршин суугчид ихээхэн цөөрснийг олж мэдэв. Ганц охин дүүтэй үлдэж бусад нь цөм алга болжээ. Ялихгүй ч гэсэн тэнхээ орж, бас тоглох болов. Гэвч муу дүү нь хөдөлж ч, толгойгоо өргөж ч чадахгүй, үргэлж хэвтэж байх тул ганцаараа хэчнээн ч тоглох билээ. Бэлтрэг эцэг эхийн авчирсан махнаас идэж бяцхан бие нь бөндийтөл таргалжээ. Гэтэл охин дүүд нь хоол даанч оройтсон байжээ. Тэрээр үргэлж унтсаар байгаад түүний бяцхан биеийн гал цог нь улам сулран суларсаар бүрмөсөн унтрав.

	Дараа нь ганц нүдэт гэрэлт ханаар орж гарахыг больж агуйн аман дээр түүний унтдаг байр нь ямагт хоосон байх боллоо. Энэ бол хоёр дахь удаагийн, төдий л урт биш өлсгөлөнгийн эцсээр болсон хэрэг. Ганц нүдэт яагаа нүхэндээ эргэж ирэхгүй болсныг гичий чоно мэдсэн боловч үзсэн харснаа саарал бэлтрэгт хэлж ойлгуулж чадахгүйгээс хойш яая гэх вэ дээ. 

	Нэг удаа гичий горхины зүүн салаа өгсөн, шилүүсний суудаг нутаг тийш ан хайж яваад ганц нүдтийн өчигдрийн үлдээсэн мөрийг олж илрүүлжээ. Тэгээд түүний мөр дууссан тэр газарт түүнийг буюу үнэнийг хэлэхэд түүний үлдэгдлийг олсон билээ. Эргэн тойрны байдал маш ширүүн тулалдаан болсныг илтгэх бөгөөд энэ тулалдаанд шилүүс дийлж нүхнийхээ зүг явсан нь илэрхий. Гичий шилүүсний нүхийг олсон боловч дотор нь эзэн нь байгааг олон шинж тэмдгээр тодорхойлж, нүхэнд орохыг хараахан зориглосонгүй билээ. 

	Үүнээс хойш гичий горхины зүүн салаанд гөрөөлөхийг болив. Шилүүсний нүхэнд үр зулзага нь байгаа ба шилүүс догшин ууртай, зодоонд зориг шийдвэртэй гэдгийг гичий мэднэ. Гурав дөрвөн чоно үсээ өрвийлгөн уурлаж, хэрчигнэсэн шилүүсийг модонд авируулан гаргах юу ч биш боловч ганц ганцаар нүүр учран тулгарах, тэгээд ард нь өлөн зулзагууд хүлээж байгаа цагт бүр боломжгүй юм. 

	Гэвч алс Умардын бөглүү нутаг бөглүү хэвээрээ, амьтны эх бол эх хэвээрээ байх тул үрээ гэсэн эхийн хайр ямар ч бөглүү нутгийн өмнө бууж өгөхгүй нь илэрхий. Саарал бэлтрэгийнхээ төлөө зүүн голоор анд явах, хадан дахь нүхэнд хүрэх, улайрсан шилүүсний өөдөөс зориглон очих цаг гичий чононд зайлшгүй тулгаран ирэх буй заа. 

	
ДӨРӨВДҮГЭЭР БҮЛЭГ : ЕРТӨНЦИЙН ХАНА

	Эх нь агуйгаа орхиж анд явдаг болсон тэр цагт саарал бэлтрэг агуйн аманд ойртож очихыг хориглодог хуулийн учрыг ойлгосон байлаа. Эх нь энэ хуулийг тайлбарлаж хошуугаараа нударч, савраараа түлхэж олон удаа ятгаж итгүүлсэн ба бэлтрэгт өөрт нь ч бас айх зөн хөгжиж эхлэв. Агуйд өнгөрүүлсэн ахархан насандаа саарал бэлтрэг айж эмээмээр онцын явдалтай учраагүй боловч айх гэж юу болохыг эрхбиш мэддэг болжээ. Айдас бол саарал бэлтрэгт эрт холын өвөг дээдсийн мянга мянган амьдралыг дамжин ирсэн зүйл байлаа. Гэвч үүнийг Ганц нүдэт, гичий хоёр шууд дамжуулан өгсөн ажээ. Тэд бас айдсыг өөрсдийн төрөл төрөгсдөөс өвлөн авсан билээ. Айдас бол алс умардын нэг ч амьтан ангижирч буюу хоолоор арилжиж чадаагүй тэр нутгийн өв уламжлал юм. 

	Ийнхүү саарал бэлтрэг айхын мөн чанарыг ойлгоогүй боловч айдсыг мэдэж авчээ. Айдас бол амьдралд хөндөлсөн гарч ирдэг олон саад тотгорын нэг гэж ойлгоод түүний эрхийг дагасан биз ээ. Харин амьдралд ийм саад тотгор байдагт бэлтрэг өөрөө итгэсэн юм. Ихээхэн өлссөн цагт өл залгах хүсэлд нь давшгүй саад тотгор тохиолддогийг мэдсэн билээ. Агуйн хатуу хана, эхийн хошуугаараа ширүүн нудрах, савраараа унатал алгадах, өлсгөлөн энэ бүхэн ертөнцөд аливаа юм бэлэн зэлэн байдаггүй, санасан бодсоноор нь бүтдэггүй, олон янзын хаалт саад бэрхшээл байдгийг ойлгуулсан билээ. Энэ бүх хязгаарлал, хорио цээр бол хууль юм. Энэ хуульд захирагдана гэдэг бол өвдөх осолдохоос зайлахын нэр мөн. 

	Бэлтрэг энэ бүхний тухай хүн шиг бодож сэтгээгүй нь мэдээж. Хүрээлэн буй ертөнцийг зүгээр л өвтгөдөг, үл өвтгөдөг гэж зааглаад амьдралын шагнал, баясгаланг л хүртэхийн тулд өвтгөдөг бүхнээс буюу хориг хаалтаас зайлсхийх болжээ. 

	Тийм ч учраас эхийн итгүүлэн үнэмшүүлсэн хуульд захирагдан, айдсын хуульд хөтлөгдөн эхийн эзгүй цагт агуйн амнаас холхон байдаг байв. Амсар бол түүнд гэрэлт хана хэвээр үлджээ. Эхийн эзгүйд голдуу унтаж, үе үе сэрэн, хоолой нь аяндаа зангиран намуухан дуугаар гаслан хэвтэх ажээ. 

	Нэг удаа сэрээд гэрэлт ханын цаана хачин чимээ гарахыг сонсов. Энэ бол нохой зээх байсныг бэлтрэг яахин мэдэх билээ. Нохой зээх агуйн аманд ирж, өөрийн шазруун зангаас уурсан дагжиж нүхнээс ханхлах үнэрийг шиншлэн зогсов. Энэ бол урьд нь сонсогдоогүй, хачин дуу чимээ байсан болохоор үл мэдэгдэх аюултай зүйл, аливаа үл мэдэгдэх зүйл бол айдас учруулах нэг үндэс мөн гэж бэлтрэг ойлгож байжээ. 

	Бэлтрэгийн сэрвээний үс өрвийн боссон боловч чимээ гарсангүй. Гадаах дуу чимээний хариуд үсээ өрвийлгөхийг яаж мэдэв? Ийм тохиолдол урьд нь гарч байгаагүй боловч түүний богинохон амьдралаас тайлбар үл олдох айдсын илрэл байлаа. Айдсын хамт бас нэгэн зөнгөөрөө нуугдаж, хоргодох хүслэн төржээ. Бэлтрэг үхтлээ айж дуугарах ч үгүй, хөдлөх ч үгүй, царцсан, үхсэн мэт хэвтэж байв. Эх нь эргэж ирээд нохой зээхийн мөрийн үнэрлэн, архирч, агуйдаа ухасхийн орж, бэлтрэгээ ер бусаар энхрийлж долоож таалан эрхлүүлэв. Бэлтрэг ч аймшигт өвтгөх зүйлээс зайлан гарснаа ойлгов. 

	Гэвч бэлтрэгт өөр олон хүчин үйлчилж байсны дотроос хамгийн гол нь өсөлтийн хүчин байлаа. Зөн билэг, хууль хоёр түүнээс захирагдахыг шаарддаг бол өсөлт үл захирагдахыг шаардана. Эх, айдас хоёр бэлтрэгийг нүхний амнаас хол байлгана. Өсөлт гэгч амьдрал тул аливаа амьдрал ямагт гэрлийг мөрөөднө. Залгисан үмх мах, балга сүүний хэрээр өндийн босох амьдралын хүчирхэг давлагааг хэрхэвч хаан боож үл чадна. Тэгээд ч саарал бэлтрэг айдас, дуулгаврыг хойш тавьж амьдралын түлхэлтээр нэгэн сайхан өдөр агуйн ам руу хулчгардуухан тэмтчиж очив. 

	Өмнө нь тулан зогсдог бусад ханатай харьцуулахад гэрэлт хана бол ойртохын хэрээр гэдрэг ухарч байдаг ажээ. Бяцхан хар хамраа шонтойлгон хэзээ хатуу юманд тулах бол гэсээр ахих тутам хана улам тунгалаг, нэвтэрч болохуйц болж холдсоор бэлтрэг энэ ханыг бүрдүүлэгч бодисын гүнд нэвтрэн орчхов. 

	Чухам үүнээс болж төөрөгдөлд оров. Сая хатуу зүйл дундуур мөлхсөн билээ. Гэтэл гэрэл улам хурц болж байна. Айдас бэлтрэгийг буцаан хөөвч бэхжин буй амьдрал түүнийг урагш хөтөлнө. Тэгээд агуйгаас гарлаа. Түүнийг хүрээлж байсан хана санамсаргүй хол ухрав. Нэн хурц гэрэлд нүд нь өвдөг шиг, их гялбаж юм харахгүй боловч орон зай тэлэгдэн өргөжиж бэлтрэгийн толгой эргэв. Гэвч хурц гэрэлд болон юмсын хоорондох уудам тэнүүн зайд аажмаар дасав. Эхлээд хана ухран ухарсаар бүр алга болоод өөр байдалтай харагдаж байна. Хана эрээн цоохор болж түүнд мод, модны цаана уулс сүндэрлэж тэнгэр уулан дээгүүр цэлийн харагдах боллоо. 

	Бэлтрэг учиргүй их айв. Үл мэдэгдэх, аюултай юм их олон ажээ. Бэлтрэг агуйн аманд хэвтэж өмнө нь нээгдсэн ертөнцийг удтал ажиглав. Ямар их аймшигтай юм бэ! Үл мэдэгдэх бүхэн түүнд дайсагнаж байгаа мэт санагдах авай. Сэрвээний нь үс босож эхлэв. Шүдээ ярзайлган сүртэй догшин архирахыг завдав. Өчүүхэн бөгөөд аймхай нэгэн араатан бүх ертөнцийг дайран өдөж, заналхийлэв. 

	Гэвч юу ч тохиолдсонгүй. Бэлтрэг элдвийг сонирхон харсаар архирахыг ч мартав. Айж, эмээснээ ч ор тас мартаж орхив. Өсөж бэхжиж буй амьдрал айдсыг ялан давж айдсын оронд сонирхол төржээ. Бэлтрэг нүдний өмнөх юмсаа, наранд гялбалзан буй голын задгай усыг, налуу эрэг дээрх хатсан нарсыг, налуу эргийг, улмаар дээш агуйн амсар хүртэлх өгссөн налуу хэсгийг ялган харжээ. 

	Саарал бэлтрэг саяхан болтол тэгш газар амьдарч байсан болохоор унаж гэмтэхийг болон ер нь өнхөрч унана гэж юу байдгийг мэдэхгүй байв. Ийм учраас зоригтой нь аргагүй алхтал уруу газарт хий гишгэж, хойд хөл нь нүхний амсрын ирмэгт тээглэн, хамраараа газар мөргөн унаж, цааш налуу руу өнхөрлөө. Газар мөргөж хамраа өвтгөсөн ба учиргүй айж сандрав. Нөгөө айхтар үл мэдэгдэх зүйл түүнийг бүрэн эзэмдэн авч, эрхэндээ оруулан, тэсвэрлэшгүй их өвтгөх янзтай болов. Бэхжиж буй амьдрал дахин айдаст байраа өгч, аливаа айсан гөлөг гасалдгийн адил байдаг хүчээрээ гаслав. 

	Үл мэдэгдэх зүйл түүнд заналхийлж байна. Чухам түүний яах гэж буйг мэдэхгүй боловч зогсолтгүй гасалсаар байв. Энэ бол үл мэдэгдэх зүйл хажуугаар нь сүүтгэнэн өнгөрөхөд айж, чив чимээгүй хэвтэхээс хавьгүй дор ажээ. Үл мэдэгдэх зүйл одоо түүнийг эрхэндээ бүрэн оруулжээ. Дуугүй байвал тус болохгүй. Одоо бол бүр сүнсээ хальтал айжээ. 

	Гэвч эргийн налуу багасаж, ёроолд нь өвс ногоо ихтэй байв. Өнхрөх нь удааширсаар зогсоход бэлтрэг байдаг чадлаараа уянгалуулан гаслав. Дараа нь юу ч болоогүй юм шиг босож биеийнхээ шороог сэгсрэн унагав. 

	Дараа нь сууж эргэн тойрныг ажиглав. Дэлхийгээс Ангараг дээр буусан анхны хүн лав ингэж ажиглах биз. Бэлтрэг ертөнцийн ханыг нэвтлэн гарч, үл мэдэгдэх зүйл түүнийг суллан тавьж, ямар нэгэн гэмтэлгүй үлджээ. Анх Ангарагт очсон хүн ч бэлтрэг шиг тэгтлээ их гайхахгүй биз ээ. Бэлтрэг энд урьдчилсан мэдлэггүйгээр, ямар нэгэн бэлтгэлгүйгээр үл таних ертөнцийг судлагч болж хувирав. 

	Аймшигт үл мэдэгдэх зүйл бэлтрэгийг нэгэнт суллан тавьсан тул мань бэлтрэг түрүүчийн бүх аюул, айдсыг мартаж орхив. Эргэн тойрныг ихэд сонирхон, хөл доорх ногоо, арай цаагуур байх аньсны навч, хатсан нарс, хүрээлэн буй мод, талбайг сонирхон ажиглана. Нарсны цаанаас нэгэн хэрэм шууд давхиж ирэхэд бэлтрэг учиргүй их айв. Юуны өмнө газар наалдан архирав. Гэвч хэрэм өөрөөс нь илүү айж санд мэнд модонд авиран гарч аюулгүй газар очмогцоо цухалдан цар цар дуугарав. 

	Энэ явдал бэлтрэгийг зоригжуулсан тул дараа нь тоншуултай тулгарч цочин зогтуссан боловч цааш итгэлтэй алхлав. Явах бүр улам итгэл сууж байна. Замд нэгэн зоримог шувуутай дайралдав. Бэлтрэг түүнтэй тоглох санаатай урд хөлөө өргөтөл шувуу түүний хамрыг өвдтөл тоншиж, бэлтрэг газар хэвтэн гаслав. Харин түүний гаслахаас нь шувуу эмээж нисэн одлоо. 

	Бэлтрэг их юм сурч байна. Түүний бяцхан дорой тархи ухамсаргүй ч гэсэн дүгнэлт хийж байв. Юмс бол амьтай, амьгүй гэж хоёр янз байдаг. Амьд юмнаас болгоомжилж явах ёстой. Амьгүй зүйл бол нэг байрандаа хөдөлгөөнгүй байдаг бол амьд юмс хөдөлж байх ба тэдний яахыг урьдчилан мэдэхэд бэрх. Тэд яаж ч магадгүй учир ямагт сэрэмжтэй байх ёстой. 

	Бэлтрэг үе үе бүдэрч, их болхи явна. Хол харагдсан мөчир хамрыг нь цохих ба хажуу биеийг нь шилбүүрдэнэ. Торж ойчин хөл, хамраа өвтгөнө. Жижиг мөлгөр чулуун дээр гишгэмэгц л халтирна. Тэгээд эцэст нь амьгүй бүх юм хөдөлгөөнгүй биш, амьгүй жижиг юмс унадаг, өнхөрдөг болохыг бэлтрэг ойлгов. Ийнхүү алдах тоолон ихийг сурч байна. Их явах тутам алхах, гишгэх нь тогтвортой, бат бэх болж байв. Хөдөлгөөнөө тохируулж, бие махбодын бололцоогоо зохицуулж сураад юмсын хоорондын болон юмс өөрийн бие хоёрын хоорондын зайг баримжаалж сурна. 

	Юм мэдэхгүй амьтан хүнийг аз дагаж явдаг. Гөрөөчин болохоор төрсөн бэлтрэг (өөрөө үүнийгээ мэдэхгүй байлаа) агуйнхаа дэргэд антай дайралдаж энэ ертөнцөд мэндэлсээр анхныхаа олзыг барив. Эв дүйгүй, бойтог хөдөлгөөнөөсөө болж өвсөн доор маш нарийн далдалж барьсан ятууны үүр дээр уначихжээ. Унасан нарс дамжиж яваад өмхөрсөн зөөлөн газар нь гэнэт цөмөрч, түүний улмаас бөөрөнхий модноос халтиран унахдаа хажуугийн бутны доор байсан ятууны үүрэнд, долоон ангаахай дээр ойчжээ. 

	Ангаахайнууд чарлалдаж, бэлтрэг ч эхлээд сүрхий айв. Дараа нь ангаахайнууд бяцхан болохыг хараад зориг оржээ. Ангаахайнууд хөдөлж байна. Нэгийг нь хөлөөрөө дарваас бүр ч их чарлав. Энэ нь бэлтрэгт их л таатай санагджээ. Бэлтрэг ангаахайг үнэртээд амандаа зуулаа. Ангаахай тийчлэн хэлийг нь гижигдэнэ. Чухам тэр үед хар шүлс нь асгаран байх тул хоёр эрүүгээ нийлүүлж орхивол хэврэгхэн яс нажигнан хугарч, бүлээн цус амтагдав. Тун ч амттай цус ажээ. Түүний аманд эхийнх нь авчирдаг антай адил ан байна. Гагцхүү амьд учраас тун ч амттай ажээ. Бэлтрэг бүх ангаахайг идчихэв. Дараа нь эх шигээ ам хамраа долоосоор бутнаас гарч явлаа. 

	Түүнийг далавчтай хуй салхи дайрав. Оновчтой хурдан дайралт далавчны огцом хүчтэй цохилт бэлтрэгийг самгардуулжээ. Толгойгоо хөлдөө хавчуулан далдалж таслав. Далавчаар дэлсэн нь улам гаарч байна. Эх ятуу учир зүггүй уурлажээ. Бэлтрэг ч бас уурлав. Архиран үсэрч, хөлөө сарвалзуулаад далавчны нь угаас жижиг шүдээрээ зууж аваад байдаг хүчээрээ тал тал тийш нь сэгсчив. Ятуу ч хариуцан уралдаж нөгөө далавчаараа бэлтрэгийг нүүр нүдгүй балбаж байна. Энэ бол бэлтрэгийн анхны тулалдаан бөгөөд урьд үзэгдээгүй ихээр хөөрөн баясаж, айж эмээхийг ор тас мартжээ. Амьдралдаа анх удаа өөрийг нь эсэргүүцэн буй амьд амьтныг урж, тастаж байна. Энэ амьтан бол мах бөгөөд энэ махны цусыг сорох шунал бэлтрэгийн бүх бие мэдрэлийг эзэмджээ. Урьд нь долоон жижиг амьтныг устгасан, одоо том амьд амьтныг устгах гэж байна. Бэлтрэг азтайгаа ч ухаарах сөхөөгүй энэ зодоонд бүрэн автаж, даанч их баярлажээ. Урьд үзэгдээгүй ихээр хөөрөн догдолж бие нь чичрэн салгалж байлаа. 

	Далавчийг зуусан хэвээр аман дотроо сүрхий ширүүн архирна. Ятуу түүнийг чирсээр бутнаас гаргав. Дараа нь бут руу эргүүлж чирэх гэтэл бэлтрэг түүнийг бүр ил цагаан газар чирч гаргалаа. Шувуу чарлан бархирч, далавчаараа дэлсэх ба өд сөд нь тал тал тийш цасны ширхэг адил бутарна. Бэлтрэг ууртаа бүр өөрийн ухаангүй болж, өвөг дээдсийн дайчин цус хөөрч дотор нь багтаж ядан буцалж байна. Бэлтрэг ёстой нэг бүрэн дүүрэн амьдралаар амьсгалж байгаа боловч өөрөө түүнийгээ үл мэднэ. Бэлтрэг үүргээ биелүүлж, хийх ёстой ажлаа хийж, олзныхоо амийг таслахын тулд тулалдаж байгаа нь энэ билээ. Ингэснээрээ оршин амьдрах эрхээ хамгаалж, аж төрөхийн эрхэм дээд зорилгыг биелүүлж байгаа бөгөөд чухам ийм маягаар жинхэнэ зорилгоо хэрэгжүүлж байхад нь л бүх хүч чадал нь дайчлагдан амьдралын бүх утга учир нь ил тодорхой болдог билээ. 

	Шувуу эсэргүүцэх чадалгүй болов. Бэлтрэг далавчийг нь зуусаар л байна. Хоёул газар хэвтэн бие биесийг харж байна. Бэлтрэг ихэд заналхийлэн архирахыг завдав. Шувуу хөндүүрлэн буй хамрыг нь тоншив. Бэлтрэг татвалзан чичирсэн боловч далавчийг тавьсангүй. Ятуу хамрыг нь дахин дахин тоншив. Бэлтрэг гаслан бултаж далавчийг зуусан хэвээр ухрахдаа шувууг чирч яваагаа хараахан мэдсэнгүй. Зовлонт хамар дээр нь цохилт ирсээр л байна. Бэлтрэгийн дайчин гал унтарч эхлэв. Эцэст нь олзоо хаяж гутамшигтайгаар зугтаж талбайн нөгөө захад очоод бутанд орж амьсгаадан хэлээ унжуулан гоморхон гасалж хэвтлээ. Гэтэл дахин гэнэтийн аюул нөмрөн ирж бэлтрэгийн зүрхийг шимшрүүлэв. Үл мэдэгдэх зүйл бэлтрэгийг дахин айлгав. Бэлтрэг өөрийн эрхгүй бутан доогуур шурган орлоо. Далавчит том амьтан хажуугаар нь салхи татуулан зэвүүн гэгч дуу шуугүй өнгөрөв. Бэлтрэгийг шүүрэн авахаар хурмастаас шуугин бууж ирсэн харцага олзоо алдлаа. 

	Бэлтрэг бутанд хэвтэн бага зэрэг тайвширч, талбайн нөгөө тал руу сүрдэн харж байтал нөгөө ятуу сүйтгэгдсэн үүрнээс дүрхийн нисэв. Үрээ алдаж уй гашууд автсан хөөрхий ятуу нисэхдээ тэнгэрийн далавчит цахилгааныг мартжээ. Гэвч бэлтрэг болсон бүх явдлыг тод харж байсан ба энэ явдал түүнд сануулга, сургамж болов. Харцага шидсэн чулуу мэт шуугиан ирж, газар дээгүүр далавчаараа өвс шүргэн алдаж өнгөрөхдөө хурц хумсаа ятуунд шигтгэж аваад чарлуулсаар нисэн одлоо. 

	Бэлтрэг нуугдсан байрандаа удаан хэвтэв. Их юм мэдэж авлаа. Амьд амьтан гэдэг бол мах байдаг агаад амттай ажээ. Гэвч том амьтан бол өвтгөдөг тул ятууны ангаахай мэт жижиг амьтныг идэж байх, том амьтнаас холхон явах нь зүйтэй юм гэж ойлгов. Гэвч бас нэрээ жаахан бодож, том шувуутай дахин үзэлцэх хүсэл төржээ. Харамсалтай нь харцага түүнийг аваад явчихлаа. Өөр ятуу олдох болов уу. Явж хайх хэрэгтэй. 

	Бэлтрэг налуу эрэг рүү бууж усанд хүрэв. Одоо болтол ус үзээгүй билээ. Гишгэхэд найдвартай, тэгш талбай шиг харагдсан тул урагш зоригтой алхтал гүн усны ёроол руу айн чарласаар живж үл мэдэгдэх зүйлийн атгад шууд орчхов. Хүйт оргиж, амьсгал нь давхцав. Хамраар нь ус орж, уушгинд нь хүрчээ. Амьсгаа нь бүтэж үхэлтэй учирсантай адил болов. Саарал бэлтрэг үхэл гэгчийг мэдэхгүй ч алс умардын аливаа адгуусны адил үхлээс айдаг юм. Үхэл бол түүнд хамгийн аюултай өвдөлтийн биелэл байлаа. Үл мэдэгдэх зүйлийн хамаг нарийн учир, аюул занал бүхний нийлбэр дүн нь үхэл гэж ойлгож байв. Үхлийн учрыг сайн мэдэхгүй ч энэ бол гэтэлшгүй зовлон, айж болгоомжлох ёстой зүйл гэж үзэж байв. 

	Бэлтрэг усан дээр хөвөн гарч ам дүүрэн агаар залгив. Энэ удаад дахин живсэнгүй. Харин сурч дадсан мэт дөрвөн хөлөө хөдөлгөн сэлэв. Ойрын эрэг ердөө л нэг ярд зайтай байсан боловч сандарсны эрхээр түүнийг харалгүй, алсын эрэг өөд сэлжээ. Горхи нарийн боловч энэ хэсэгтээ өргөн тогтуун урсгалтай байв. 

	Бэлтрэг усны дунд очоод урсгалд татагдан тэрүүхэндээ ширүүн урсгалтай боргио руу орж явчхав. Тогтуун урсгал гэнэт ширүүссэн тул сэлж чадсангүй. Толгой нь нэг гарч, нэг далд орсоор, нуруу бөөрөөрөө шидэгдэн том чулуу мөргөсөөр урсан явлаа. Мөргөх бүртээ гаслах бөгөөд гаслах тоогоор нь голын ёроолын хэчнээн том чулуу замд нь тохиолдсоныг тоолж болохоор байлаа. 

	Боргиог өнгөрмөгц горхины эрэг тэлж, усны эргүүлэг үүсэн, түүнд татагдан эргэлдэж урссаар намхан эргийн хайрга дээр аяархан шидэгдэв. Уснаас гарч хэвтлээ. Ертөнцийн бас нэг зүйлийг мэдэж авчээ. Ус бол амьгүй хэр нь хөдөлдөг ажээ. Мөн газар мэт хатуу харагдах боловч хатуу юм юу ч алга. Юмс бол хэзээ ч харсан, бодсоноор биш юм гэдэг дүгнэлт хийв. Үл мэдэгдэх зүйлээс эмээх гэдэг бол өвөг дээдсээс уламжлан ирсэн бөгөөд хүрээлэн буй орчиндоо үл итгэхийн нэр юм. Энэ нь бодит байдалтай тулгарсны дараа улам ч гүнзгийрэх ажээ. Үүнээс хойш юмсын гадаад талд үл итгэх явдал нэг насны зан болов. Аливаа юманд итгэхийн тулд уг юмыг урьдаар сайн мэдэхийг хичээдэг болжээ. 

	Энэ өдөр бэлтрэгт бас нэг адал явдал тохиолдох ёстой байжээ. Бэлтрэг ертөнцөд түүнд хамгаас илүү хэрэгтэй эхийгээ гэнэт ихээр үгүйлжээ. Энэ өдрийн үзсэн туулсан бүхнээс бэлтрэгийн бие төдийгүй толгой тархи ч ядарчээ. Түүний тархи энэ ганц өдөрт өнгөрсөн бүх өдрийнхөөс илүү их ажиллажээ. Түүнээс гадна нойр нь хүрч байлаа. Ганцаардаж арчаагүйтээд сэтгэл гонсойж эхийгээ агуйгаа эрж явлаа. 

	Нэгэн бутны дундуур өнгөрч явтал цангинасан зэрлэг дуу хадаж, урдуур нь нэгэн шар юм гялсхийн өнгөрөв. Бут руу харван орж буй чоно оготныг олж харав. Чоно оготно биеэр жижиг тул бэлтрэг түүнээс айсангүй. Гэтэл хөл доор нь бүр жижиг амьтан байсан нь чоно оготнын зулзага бэлтрэгийн нэг адил гэрээ орхин аялж явсан амьтан байжээ. Бяцхан чоно оготно өвсөн доогуур шурган ормогц мань бэлтрэг түүнийг хөлөөрөө дарж нуруугаар нь өнхрүүлэн сонирхов. Чоно оготно час хийтэл чарлах нь хачин чийхарсан ажээ. Тэр эгшинд бэлтрэгийн нүдний өмнүүр шар толгой дахин гялсхийж, чанга дуугаар чарлан толгойг нь дэлсэж, эх чоно оготнын хурц шүд бэлтрэгийн хүзүүнд шигдэж орхив. 

	Бэлтрэг архирах, гаслах хослуулан ухрах завсар чоно оготно зулзагадаа очиж, түүнийг дагуулан бутанд далд оров. Хазуулсан өвчин намдаагүй боловч жижиг амьтанд доромжлуулсандаа гонсойж намуухан гиншиж суулаа. Чоно оготно тийм бага атлаа хазах нь айхавтар ажээ. Бяцхан чоно оготно бол алс умард хязгаарын хамгийн догшин, хамгийн их хонзонтой, аюултай махчин амьдын нэг гэдгийг мэдсэнгүй. Гэвч түдэлгүй мэджээ. 

	Бэлтрэг гингэнэж намжаагүй байтал эх оготно дахин хүрч ирэв. Зулзага нь нэгэнт аюулгүй газар байгаа тул шууд үсэрсэнгүй. Болгоомжтой ойртон ирэхэд нь бэлтрэг түүний могой мэт нарийн бие, өндөр өргөсөн толгойг нь сайн харж амжив. Чоно оготнын харааж зүхсэн чарлах дууны хариуд бэлтрэгийн нурууны үс сэрвийн босож, ууртай гэгч нь архирав. Чоно оготно улам ойртсоор гэнэт үсрэн нарийн, ар бие нь харагдахгүй болов. Бэлтрэгийн туршлагагүй нүд түүнийг олж харсангүй. Гэтэл чоно оготно бэлтрэгийн хоолойд зүүгдэн гүнзгий хазжээ. 

	Бэлтрэг архиран хариуцаж няцаах гэсэн боловч нас залуу, ертөнцөд анх удаа гарч буй тул архиралт нь гаслалт болж, тулалдахыг больж чоно оготнын шүднээс салж зугтаахын хичээв. Гэвч чоно оготно салалгүй зүүгдсээр бэлтрэгийн амин гол нь цохилон буй гүрээний нь судсанд хүрэхийг хичээж байна. Чоно оготно бол цусанд дуртай, амьд амьтны цусыг гүрээнээс нь шууд сорох бүр ч дуртай юм. 

	Саарал бэлтрэгт гарцаагүй үхэл тулгарчээ. Бутны цаанаас эх нь ухасхийн гарч ирээгүй сэн бол бэлтрэгийн тухай эл түүх бичигдэхгүй байлаа. Чоно оготно бэлтрэгийг орхин эх чонын хоолой өөд харвасан боловч алдаж, эрүүнд нь зүүгдэв. Гичий толгойгоо шилбүүр адил эрүүлэн сэгсчих зуур чоно оготнын шүд нь алдарч дээш агаарт шидэгдэв. Түүний урт, нарийн шар бие газар бууж амжихаас өмнө гичий шүүрэн авч, шазруун зоримог чоно оготно саарал бэлтрэгийн эхийн хурц шүдэнд өртөж үхлээ олов. 

	Эхийн оргилсон нинжин хайр бэлтрэгт том шагнал болов. Эх нь хүүгээсээ илүү баярлажээ. Хүүгээ хамраараа түрэн унагаж шархыг нь долоов. Дараа нь цус сорогч чоно оготныг хувааж идээд агуйдаа эргэн очиж унтахаар хэвтлээ. 

	
ТАВДУГААР БҮЛЭГ : ОЛЗНЫ ХУУЛЬ 

	Бэлтрэг жигтэйхэн хурдан өсөж торнив. Хоёр өдөр амраад дахин аялалд гарав. Энэ удаагийн аянд түрүүний хороогдсон чоно оготнын зулзагатай тааралдаж түүнийг бас эхийн нь хойноос явуулав. Одоо төөрөлгүй, агуйд буцах замаа олж ирээд ядарсан тул унтахаар хэвтэв. Үүнээс хойш бэлтрэг өдөр бүр анд явдаг, тэгэхдээ улам хол аялдаг боллоо. 

	Өөрийн хүч тэнхээ бас сул талыг яг мэдэж, хэдийд эрэлхэг зориг гаргах, хэдийд сэрэмжлэн болгоомжилбол зохихыг сурлаа. Өөрийн хүчинд бүрэн итгэж, хилэн, шуналд захирагдах зарим цөөн тохиолдлоос бусад үед хэзээд болгоомжлох хэрэгтэй ажээ. 

	Ятуутай тааралдахдаа бэлтрэг бүр шулам шиг аашилдаг болов. Муусайн хэрмийн цар цар бархирахад хариуд нь сүртэй архирч няцаалт өгөхийг мартахгүй болов. Гагцхүү түүний хамрыг тоншсон шувуутай адил шувууг хармагц л ухаангүй уурладаг болов. 

	Гэвч ой дотор өөрийн нь адил олз хайж явдаг бусад махчинууд довтлох аюул занал тохиолдсон үед бол бэлтрэг ямар ч шувуунд анхаарал тавихыг болино. Нөгөө харцагыг мартаагүй бөгөөд сүүдрийг нь хармагц л бутан доогуур холхон нуугдахыг хичээнэ. Савар нь хоёр тийш халтирахыг больж эхийн адил хөнгөн, чимээгүй, нүдэнд ажиглагдамгүй хурдан давхиж сурав. 

	Ангийн тухайд гэвэл олз омог нь анхны өдрийнхөөр дуусав. Ятууны долоон ангаахай, нэг жижиг чоно оготноор олз нь барагджээ. Гэвч алах, устгах шунал өдрөөс өдөрт улам гаарч модонд авирагч хэрэмд хүртэл хэзээ нэг цагт хүрч чадах мөрөөдлөөр амьдарч байлаа. Гэвч шувуу агаарт хөөрөн нисэхийн адил хэрэм модонд дүлэн гарч арилах тул хэрмийг газар байхад нь л гэтэж агнахаас өөр замгүй ажээ. 

	Бэлтрэг эхийгээ ихэд хүндэтгэнэ. Эх нь мах олж чаддаг, хүүгийн хувийг авчрахыг хэзээ ч үл мартана. Түүнчлэн юунаас ч айдаггүй. Энэ аймшиггүй зориг бол гагцхүү мэдлэг туршлагын ач үр мөн гэдгийг бэлтрэг хараахан мэдсэнгүй. Аймшиггүй зориг бол зөвхөн бяр чадлын илрэл гэж арай өрөөсгөл бодож байжээ. Эх нь түүнд тэр чигээрээ хүч, бяр чадлын төгс биелэл байсан бөгөөд арай том болсон хойноо эхийн тэнхээтэйг түүний хүчтэй алгадах, хамраараа нудрахдаа мэддэг болсон ба бүр сүүлдээ хазаж шийтгэдэг болжээ. Энэ нь ч бэлтрэгт эхийгээ хүндэтгэн бишрэх санаагаа бэхжүүлсэн юм. Үг дуугүй захирагдахыг эх нь түүнээс шаардаж өсөж томрох тусам хүүтэйгээ улам ширүүн харьцах болсон билээ. 

	Дахин өлсгөлөн болж, энэ удаад бэлтрэг өлсгөлөнгийн аюулыг бүрэн ухамсартай амсав. Гичий хоол эрж давхисаар бүр туржээ. Бараг бүх цагаа гөрөөнд өнгөрөөж, голцуу амжилтгүй явах ба агуйдаа ирж унтах нь ховордлоо. Энэ удаагийн өлсгөлөн богино боловч аюултай байв. Бэлтрэг эхийн хөхөөс дусал сүү ч олохгүй болж махны тухайд бол барааг нь ч харахгүй болов. 

	Урьд нь эрхэлж зугаацах зорилгоор гөрөөлдөг байсан бол одоо жинхэнэ ёсоор ан хайвч бүтэлгүй үлдэнэ. Гэвч энэ бүх бүтэлгүйтэл нь бэлтрэгийн хөгжилтөд тус болж байв. Хэрмийн зан байдлыг улам хичээнгүйлэн судлах болж, түүнд чимээгүй гэтэж очихын тул улам ч их хичээл зүтгэл гаргах болов. Талын хулгана руу гэтэж, түүний нүхийг малтаж сурав. Тоншуул ба бусад олон шувууны тухай шинэ мэдлэг эзэмшив. Газар дээгүүр жирэлзэх харцагын сүүдрийг хараад бутан доогуур шургадаг цаг өнгөрчээ. Урьдахыг бодвол тэнхээтэй, туршлагатай, өөртөө итгэлтэй болжээ. Түүнээс гадна өлсгөлөн түүнийг догшин хэрцгий болгов. Одоо ойн цоорхойд, хамгийн ил газар нь сууж, харцага бууж ирэхийг хүлээдэг болов. Өндөр хөх тэнгэрийн харцага ч бэлтрэгийн хувьд мах мөн байлаа. Гэвч харцага тулалдахаас татгалзах тул урам хугарч, өлссөндөө сэтгэл гонсгор намуухан гиншсээр бутанд орж хэвтэнэ. 

	Өлсгөлөн дууслаа. Гичий гэртээ мах авчирлаа. Энэ мах бол ер бусын агаад урьд авчирч байсан махнаас шал өмнөө ажээ. Энэ бол нөгөө шилүүсний зулзага байлаа. Нэлээд том болсон авч бэлтрэгийн хэртэй болж чадаагүй байна. Авчирсан махаа цөмийг бэлтрэгт өгөв. Эх нь өл залгаж хэдийн амжсан ба энэ хэрэгт шилүүсний бусад бүх зулзага зориулагдсан гэдгийг хүү нь хараахан мэдээгүй байв. Мөн эх нь ямар айхтар аюултай хэрэг хийснийг ч таамаглаагүй ажээ. Хилэн шиг сүртэй залуухан шилүүс бол амттай мах гэдгийг бэлтрэг мэдэж, энэ махыг идэж, залгисан үмх мах болгон цэнгэл мэт санагдаж байв. 

	Гэдэс цадсан бол амрах хэрэгтэй болдог тул бэлтрэг агуйд эхтэйгээ зэрэгцэн хэвтэж унтаад эхийн архирах дуугаар сэрэв. Эхийгээ ийм сүртэй архирахыг бэлтрэг урьд сонсоогүй билээ. Магадгүй, бэлтрэг насан туршдаа эхийн ийнхүү муухай архирахыг дуулаагүй ч байж болно. Одоо ийнхүү архирах шалтаг байсан бөгөөд түүнийг гичийнээс өөр хэн ч сайн мэдэхгүй билээ. Шилүүсний зулзага устгасан хэрэгт хариу шийтгэл заавал ирэх ёстой. 

	Үдийн нарны хурц гэрэлд бэлтрэг нүхний амсар газарт наалдан хэвтэх эмэгчин шилүүсийг олж харав. Бэлтрэгийн нурууны үс сэрвийн босжээ. Өөдөөс нь их аюул ширтэн буйг зөнгөөрөө хэлүүлэлгүй мэдэв. Шилүүсний гадаад төрх тийм айхтар аюултай биш байлаа гэхэд түүний сөөнгөдүү хэрчигнэсэн дуу гэв гэнэт чанга архирах дуу болон солигдож сонсогдох догшин уур хилэн нь болохыг тод илтгэж байв. 

	Бэлтрэгийн биед өсөн бэхжиж буй амьдрал түүнийг урагш нь түлхэв. Эрэлхэг сүртэй архирсаар эхтэйгээ зэрэгцэн зогслоо. Гэтэл эх нь түүнийг хошуугаараа ичгүүртэйгээр хойш нь түлхэж орхив. Агуйн намхан ам шилүүсэнд үсрэх боломж өгөхгүй тул мөлхсөөр агуйд орж ирэнгүүт гичий ухасхийн угтаж шилүүсийг газарт наалдуулан дарав. Бэлтрэг энэ ширүүн тулалдааны учрыг сайн олж чадсангүй. Гагцхүү бархиран хүрхрэх, чарлан гаслах дуу л сонсогдоно. Хоёр араатан газар дээгүүр өнхрөн, шилүүс шүд хумс хоёроороо чоно зөвхөн шүдээрээ тулалдана. 

	Бэлтрэг архиран ухасхийж шилүүсний хойд хөлд зүүгдэв. Биеийнхээ жингээр шилүүсний хөдөлгөөнийг саатуулан эхдээ тусалж байгаагаа өөрөө ч мэдсэнгүй. Тулалдааны явц өөрчлөгдөв. Тулалдагчид бэлтрэгийг доороо дарж хүнд байдалд оруулсан тул шүдээ тавьж орхив. Гэвч хоёр эх бие биеэс үсрэн холдож дахин дайралцахын өмнө шилүүс хүчирхэг савраараа бэлтрэгийг хана мөргөтөл нь алгадаж мөрний нь арьсыг хуу татан, ясыг нь гартал урж орхив. Одоо архирч хүрхрэх дуун дээр гомдлын уйлж гаслах дуу нэмэгдэв. Тулалдаан удаан үргэлжилсэн тул бэлтрэг ханатлаа уйлж, дараа нь шинэ зориг зүрх бадрах хангалттай цаг байжээ. Тулалдааны төгсгөл рүү шилүүсний хойд хөлд дахин зүүгдэн зуусан амныхаа завжаар айхтар ширүүн архирав. 

	Шилүүс үхжээ. Мөн гичий чоно ч их шархдаж суларсан байна. Бэлтрэгээ энхрийлэн өрөвдөж урагдсан мөрийг нь долоох гэж оролдсон боловч цус их алдаж тамирдсан учраас чадсангүй, тэр өдөржин, шөнөжингөө үхсэн дайсныхаа дэргэд арай ядан амьсгаадаж, хөдлөлгүй хэвтлээ. Эх нь долоо хоногийн турш агуйдаа хэвтэж, зөвхөн ус уухаар гадагш гарахдаа хөлөө чүү чамай зөөсөн бөгөөд хөдлөх тоолон их өвдөж байгаа нь илэрхий байв. Яваандаа шилүүсний махыг идэж барах үед гичийн шарх эдгэрч анд явах чадалтай болсон байв. 

	Бэлтрэгийн мөр өвчтэй хэвээр тул удтал хазганаж явав. Гэвч энэ завсар ертөнцтэй харилцах харилцаа нь өөрчлөгджээ. Их итгэл төгс, омог бардам явдаг боллоо. Амьдрал бол хатуу, хэцүү бэрх гэдэгт итгэв. Тулалдаанд оролцож, атаатан дайсны биед соёо шигтгэсэн боловч өөрөө амьд үлдэв. Энэ нь түүнийг зоригжуулж урьд байгаагүй зориг, золбоог түүнд бий болгов. Хулчганахыг бүр байж, жижиг ан амьтнаас ер айхгүй болсон ч гэсэн аюул зовлонг агуулсан үл мэдэгдэх зүйлээс урьдын адил эмээсээр байв. 

	Бэлтрэг эхийн хамт анд явдаг боллоо. Амьтныг хэрхэн барих, алахыг нүдээр үзэж, биечлэн оролцох болов. Ийнхүү аажмаар олзны хуулийн нарийн учрыг ойлгож эхлэв. Амьдралд өөрийн юм, гаднын юм гэж хоёр төрөл байдаг ажээ. Өөрийн юманд бэлтрэг эхийн хамт хамаарах ба хөдлөх чадвартай бусад бүх зүйл гаднын юм ажээ. Гаднын юмс дотроо бас ялгаатай. Эх, бэлтрэг хоёрын барьж иддэг махчин биш, амьтад ба жижиг махчин амьтнаас гадна өөрсдөө эх бэлтрэг хоёрын барьж идэх ба эсвэл тэдэнд баригдаж идүүлэх дайснууд байна. Энэ зааглалтаас олзны хууль бүрдэж байна. Амьдралын зорилго бол олз. Амьдралын мөн чанар бол олз. Амьдрал амьдралаар хооллоно. Ертөнцийн амьд юмс иддэг, идүүлдэг гэж хоёр хуваагдана. Энэ бол, ЧИ БАРЬЖ ИД, ЭСХҮЛ ТЭР ЧАМАЙГ БАРЬЖ ИДНЭ гэсэн хууль юм. Бэлтрэг энэ хуулийг тов тодорхой томьёолж, дүгнэлт хийж чадаагүй юм. Тэр ч байтугай энэ тухай бодоо ч үгүй, гагцхүү энэ хуульд захирагдан амьдарч байв. 

	Энэ хуулийн үйлчилгээг бэлтрэг хааяагүй үзэв. Бэлтрэг ятууны ангаахайг барьж идсэн, харцага эх ятууг идсэн, түүгээр ч барахгүй бэлтрэгийг ч идэх гэж оролдсон. Дараа бэлтрэг том болоод харцагыг идэх санаатай байв. Шилүүсний зулзагыг идсэн. Эх шилүүс нь өөрөө баригдаж идүүлээгүй сэн бол бэлтрэгийг барьж идэх байсан. Ийнхүү бүх амьд ертөнц энэ хуулийн ёсоор амьдардаг агаад бэлтрэг өөрөө өргөн их амьд ертөнцийн өчүүхэн хэсэг нь юм. Тэрээр өөрөө махчин. Зөвхөн мяраах, зугтаж зайлдаг, агаарт хөөрөн нисдэг, модонд авирдаг, газарт нуугддаг, тэгээд заримдаа тулалддаг, эргүүлэн хөөдөг амьд махаар хооллоно. 

	Хэрэв бэлтрэг хүн шиг сэтгэдэг байсан бол амьдрал гэдэг цадаж ханахыг мэдэхгүй эгээрэл, ертөнц гэдэг цадаж ханахын төлөө нэг нь нөгөөгөө мөрдөж нэг нь нөгөөгөө гөрөөлж, нэг нь нөгөөгөө идэж байдаг талбар, цус гол мөрөн шиг урсаж, харгис хэрцгий явдал, сохор аз, эх адаггүй, эмх замбараагүй байдал ноёрхож байдаг талбар мөн гэсэн дүгнэлт хийх байсан биз. 

	Бэлтрэг даанч хүн шиг сэтгэдэггүй, нэгтгэсэн дүгнэлт хийдэггүй, тэгэх чадваргүй билээ. Өмнөө ямар нэг тодорхой зорилго тавиад, түүнийхээ тухай бодож, түүнийгээ л биелүүлэх гэж хөөцөлдөхөөс өөр юм бэлтрэгт үгүй. Олзны хуулиас гадна судалбал зохих, судлаад дагаж мөрдвөл зохих өөр олон хууль бэлтрэгийн амьдралд байв. Ертөнц бол гэнэтийн явдлаар дүүрэн юм. Бэлтрэгийн бие дэх амьдрал, түүнийг жолоодож буй хүч бол түүний аз жаргалын ширгэшгүй ундарга болж байв. Олзоо хөөж давхина гэдэг бол тэр чигээрээ цэнгэл мөн. Уур хилэн, тулалдаан сэтгэл хангана. Тэр ч байтугай үл мэдэгдэх аюул занал нууцууд ч аж төрөн амьдрахад нь тусална. 

	Үүнээс гадна амьдрал таатай сайхан юм олон бий. Гэдэс цатгалан, наранд ээж үүрэглэн хэвтэх энэ бүхэн бэлтрэгт хөдөлмөр, зүтгэлийн шан болдог, хөдөлмөр зүтгэл нь ч баяр баясгаланг авчирна. Бэлтрэг хүрээлэн буй дайсагнагч орчинтойгоо эв нийцтэй амьдарч байв. Түүний бяр чадал нь оволзож, баяр баясгалантай, ид хавтай аж төрж байлаа.

	
ГУРАВДУГААР ХЭСЭГ : ЗЭЛҮҮД НУТГИЙН БУРХАД 

	
НЭГДҮГЭЭР БҮЛЭГ : ГАЛ БҮТЭЭГЧИД 

	Бэлтрэг тэдэнтэй огт санамсаргүй учирчээ. Бүх юм түүний буруугаас боллоо. Болгоомж гэдэг нэгэн зүйлийг мартсанаас хамаг юм болжээ. Бэлтрэг ус уух гэж агуйгаас гаран гол руу явсан билээ. Гэнэдсэний бас нэг шалтгаан бол унтах гэсэн хүсэл байсан байж ч магадгүй. Шөнөжин гөрөөнд яваад дөнгөж сэрсэн байв. Горхинд хүрэх замыг тун ч сайн мэддэг байсан, урьд нь түүгээр зөндөө л явсан, зүгээр л байсан юм. 

	Бэлтрэг зөргөөр уруудан давхиж, хатсан нарс руу бууж, талбайг өнгөрөн модны завсраар гүйв. Гэтэл гэнэт нэгэн үл таних зүйлийг харж, үнэрийг нь авчээ. Өмнө нь урьд огт үзээгүй таван амьд юм явган сууж байх нь харагдав. Энэ бол бэлтрэг хүнтэй анх удаа нүүр учирч байгаа нь тэр. Хүмүүс өөдөөс нь үсрэн боссонгүй, шүдээ ярзайлгасангүй, архирсан ч үгүй. Тэд хөдлөлгүй нэг л ёрын чимээгүй сууцгаана. 

	Бэлтрэг ч хөдөлсөнгүй. Зөн билигтээ захирагдан эргэцүүлж бодолгүй зайлан зугтаах нь зүйтэй байсан боловч энэ насандаа анх удаа ер бусаар хачин их айж, дагжин чичирч, хөдлөх чадалгүй зогсов. Өөрийн дорой буурай, арчаагүй ухаарч хөдөлж ч чадсангүй. Одоо болтол түүний мэдээгүй, үзэж хараагүй агуу их хүч, эрх мэдэл өмнө нь сууж байв. 

	Бэлтрэг урьд нь хүнийг үзээгүй боловч хүний аугаа их хүчин чадлыг зөнгөөрөө мэдсэн байна. Эдгээр амьд юмс бол алс Умардын зэлүүд нутгийн хамаг амьтны дотроос бусдыг захирах эрх олж авсан амьтанд мөн гэсэн итгэл түүний ухамсрын гүнд үүсэв. Хүмүүсийг бэлтрэгийн ганц хос нүд бус, харин түм буман хос нүд, бүхнийг захирсан хоёр хөлтийг сүсэглэн гайхаж, тэдний өвлийн тоо томшгүй олон буудлыг тойрон тойрон эргэлдэх, мод бутны цаанаас далдиран ширтэх өвөг дээдсийнх нь олон хос нүд ширтэн байв. Бэлтрэг өвөг дээдсийнхээ эрхэнд, үеэс үед олон мянган жилийн тэмцэл, туршлагаар дамжин ирсэн бишрэн сүрдэхийн эрхэнд оржээ. Энэ өв уламжлал нь нэгэнт чонын удам учраас өчүүхэн бэлтрэгийг эзэмдэн авчээ. Арай томхон байсан бол зугтах байсан. Гэтэл одоо айдаст хүлэгдэн, газарт наалдан хэвтэж өвөг дээдэс нь хүний ноцоосон галд дулаацахын эрхээр хүнд очдог байсанчлан бэлтрэг хүнийг дуулгавартай дагахад бэлхэн байв. 

	Нэгэн индиан хүн босож, бэлтрэгийн дэргэд очоод тонгойв. Бэлтрэг газар улам наалдав. Үл мэдэгдэх зүйл эцэстээ мах цуст бие болон биелж, дэргэд нь ирээд бэлтрэгийг барихаар завдан гараа сарвайв. Бэлтрэгийн үс нь сэрвийж, уруул нь чичрэн бяцхан соёогоо гялалзуулав. Түүнийг барих гэсэн гар түр саатаж, нөгөө хүн инээмсэглэн 

	– Вабам вабиска ип пит та! (Хараач, ямар цагаан соёотой юм бэ!) гэв. 

	Бусад нь чанга инээлдэн, бэлтрэгийг бариулахаар нөхрөө турхиран өдөж байна. Гар улам доошилсоор бэлтрэгийн хүзүүнд ойртов. Бэлтрэгт хоёр эсрэг зөн билэг оргилон тулалдаж, нэг нь бууж өгөхийг ятган, нөгөө нь тэмцэлд түлхэж байна. Эцсийн дүнд бэлтрэг өөрөө мэдэж зохицуулсан байна. Хоёр зөн билгийнхээ аль алинд захирагдан биед нь гар хүрэн хүртэл хүлцэнгүй байснаа барихын даваан дээр ухасхийн эргэж гарыг хазав. Тэгтэл толгой руу нь хүчтэй дэлсэн, хажуулдуулан хэвтүүлж орхилоо. Эсэргүүцэн тэмцэх хүсэл нь унтарчээ. Бэлтрэг номхон хүлцэнгүй гөлөг болон хувирч, хойд хөл дээрээ оцойн сууж чанга гаслав. Гараа хазуулсан хүн их уурлаж байна. Тэр хүн бэлтрэгийн толгойг дахин айхавтар хүчтэй дэлсэв. Бэлтрэг хөл дээрээ босон улам чанга гаслав. 

	Наад дөрвөн индиан чанга хөхрөлдсөнд гараа хазуулсан хүн ч тэдэнтэй цуг инээлдэв. Тэд их л хөгжилтэй хөхрөлдсөөр гаслан бархирч буй бэлтрэгийг тойрон зогслоо. 

	Гэтэл бэлтрэг гэнэт чимээ авч сэрэмжлэв. Индианчууд ч дуугүй болж болгоомжлов. Бэлтрэг эхийн дууг таньж сүүлчийн удаа уртаар гаслаад нам болов. Тэр уйлан гаслах дуу бол гай зовлонгийн өнгөтэй бус баярын өнгөтэй байлаа. Тэгээд дайсантай тулалдаж, тэднийг устгаж чаддаг, аймшиггүй чин зоригт эхийгээ хүлээв. Гичий хүүгийнхээ гаслах дууг сонсоод түүнд туслахаар давхин иржээ. Эх нь айхавтар муухай архиран ойртож айсуй.

	Гичий хүмүүс рүү дайран орж ирлээ. Яахаас ч буцахгүй болж улайрсан байдал нь аймаар боловч үрээ авран хамгаалах гэсэн уур хилэн нь бэлтрэгийг баярлуулав. 

	Бэлтрэг баярлан гиншиж эхийн өөдөөс ухасхийхэд хүмүүс зай талбин өгч хэдэн алхам ухарчээ. Гичий бэлтрэгээ хаан хүмүүсийн өөдөөс архиран зогсов. Сэрвээний нь үс босож, хоолойд нь хилэн бадарсан архиралт хүржигнэж, уруул ам нь чичирхийлэн татвалзаж байна.

	Гэтэл нэг индиан

	– Кичи! гэж чанга хашхирав. 

	Энэ авианд гайхсан шинж тод байв. 

	Энэ дууг сонссон эх нь гэнэт зөөлрөхийг бэлтрэг бас ажиглав. Нөгөө индиан дараа нь шууд захирангуй өнгөөр 

	– Кичи! гэж хашхирав. 

	Гэтэл аймшиггүй чин зоригт эхийн нь байдал эрс өөрчлөгдөн газар наалдан хэвтэж, сүүлээ шарван, амандаа аяархан гаслан гиншиж өршөөл горилон байхыг бэлтрэг харжээ. Бэлтрэг учрыг ойлгосонгүй. Айхын ихээр айж хүний өмнө дахин дагжин чичирч эхлэв. Түүний зөн хуурсангүй ажээ. Эх нь ч түүнийг баталж байна. Тийм ч учраас хүний өмнө номхон хүлцлийг илэрхийлэх ажээ. 

	“Кичи” гэж дуугарсан хүн эхийн нь дэргэд очиж гараа толгой, нуруунд нь хүргэхэд эх нь газарт улам наалдан хэвтэв. Эх нь түүнийг хазсангүй, хазах гэж ч бодсонгүй. Бусад нь бас ирж бүгд л гичийн толгой, нурууг илж байна. Бэлтрэг хүмүүсээс нүд үл салгана. Тэд чанга дуугаар ярилцана. Тэдний үг хэлэнд заналхийлсэн юм алга ажээ. Бэлтрэг ч эхдээ наалдан хэвтэж, хүмүүстэй эвлэрэхээр шийдсэн боловч нурууны нь үс сэрвийсэн хэвээр л байв. 

	– Гайхах юм юу байна вэ гэж нэг индиан өгүүлээд, - Үүний эцэг нь чоно, эх нь нохой байсан юм. Манай ах нэг хавар нохойгоо гурван шөнө ойд уясан. Тийм болохоор Кичийн эцэг нь чоно байсан хэрэг. 

	– Саарал Минж ээ, Кичи алга болсноос хойш бараг жил болоо биз дээ гэж нөгөө индианыг өгүүлэхэд 

	– Яргайн хэл минь, үүнд ч бас гайхах юм алга. 

	– Тэр үед айхавтар өлсгөлөн болж нохойн хоол ч олдохгүй болоод байсан үе юм гэж Саарал Минж хариу өчив. 

	– Энэ засвар чонотой хамт амьдарч байжээ дээ гэж гурав дахь индиан өгүүлэв. 

	– Тийм байлгүй. Гурван бүргэд ээ түүний баталгаа нь энэ байна, гээд Саарал Минж инээмсэглэн, бэлтрэгийн нуруунд гараа хүргэв. 

	Хүний гар хүрэхийг мэдсэн бэлтрэг амандаа намуухан архирахад хүн гараа татан авч цохихыг завдав. Гэтэл бэлтрэг хүлцэнгүй нугдайн доошилж, соёогоо далд хийхэд гар дахин нуруунд нь хүрч, чихний нь араар маажин нурууг нь иллээ. 

	– Чиний хэлсний баталгаа энэ байна гэж Саарал Минж давтан өгүүлээд, - Үүний эх нь Кичи, эцэг нь чоно байж таарна. Ийм ч учраас үүнд нохойн шинж бага, чонын шинж их байна. Цав цагаан соёотой юм. Цагаан Соёот гэж нэр өгнө өө. Энэ ч одоо миний нохой болно. Кичи бол миний ахын нохой байсан, ах нас барсан болохоор дүү нь нохойг нь авдаг зөв биз? гэв. 

	Нэр заяагдан буй бэлтрэг дуугүй сонсон хэвтэнэ. Хүмүүс ярилцсаар л байна. Дараа нь Саарал минж хүзүүндээ зүүсэн хутгаа хуйнаас нь сугалж аваад шугуй руу очиж урт саваа мод огтолж авлаа. Цагаан Соёот түүнийг ажиглаж байв. Саарал Минж модныхоо хоёр үзүүрт хэрчлээс гаргаж, түүхий ширээр оосор хийж уяад түүний нэр үзүүрийг Кичийн хүзүүнд углаж, нөгөө үзүүрийг намхан нарсанд уяж орхив. 

	Цагаан соёот эхийгээ дагаж очоод зэрэгцэн хэвтлээ. Яргайн хэл нэрт индиан бэлтрэгт ойртон очиж гараа сунган түүнийг нуруугаар нь өнхрүүлэв. Кичи их айсан байдалтай тэднийг харна. Цагаан Соёотыг дахин айдас эзэмдлээ. Үл тэвчин архирсан боловч гарыг нь хазаж зүрхэлсэнгүй. Сарвайсан мойног хуруутай гар бэлтрэгийг тал тал тийш нь өнхрүүлэн гэдсийг нь маажна. Хүний өмнө хөлөө дээш нь алцайлган, нуруугаараа хэвтэж байх тэнэг бөгөөд доромжлогдож буй явдал мөн. Цагаан Соёот өөрийн арчаагүйг мэдэрч байсан боловч энэ доромжлолыг бүх бие, сэтгэлээрээ эсэргүүцэж байлаа. Одоо яая гэх вэ. Хэрэв энэ хүн жанчих гэвэл түүний дур. Дөрвөн хөлөө дээш нь сарвайлгачхаад байгаа амьтан ухасхийн босож чадах уу. Ямар ч болтугай хүлцэнгүй чанар айдсаас давамгайлж Цагаан Соёот сулхан архирахаас цааш хэтэрсэнгүй. Архирахгүй байж тун ч чадсангүй. Гэвч хүн түүнд уурласангүй, түүний толгойг нь ч цохисонгүй. Харин ч хүн түүний үсийг урагш хойш нь илж байх үед Цагаан Соёот нэг л сэтгэл хангалуун байсан нь хачин юм. Хажуу тийш нь өнхрүүлэхэд архирахыг болив. Хуруунууд чихний арыг маажихад улам ч таатай санагджээ. Тэгээд хүн түүнийг сүүлийн удаа илээд босож явахад нь Цагаан Соёот урам зориг нь бүрмөсөн сэргэв. Хүний өмнө айж ширвээтэх удаа хойшид олонтоо тохиолдсон боловч чухам энэ мөчөөс эхлэн хүнтэй харилцах нөхөрсөг харилцааны эх тавигджээ. 

	Дараахан нь удалгүй Цагаан Соёот ямар нэгэн сонин дуу чимээ ойртон ирж буйг сонсоод тун сонор тул хүний дуу болов уу гэдгийг даруй ялгаж чаджээ. Удалгүй зөрөг замаар нүүж байгаа индианчуудын цуваа гарч ирлээ. Тэд эрэгтэй, эмэгтэй, хүүхэд нийлсэн дөч орчим хүн ачаа бараа үүрсэн тул бөгтийн алхална. Мөн олон нохой явах агаад гөлөгнөөс бусдад нь ачаа тэгнэсэн байна. Нэг нохойд л хориос гучин фунт жин бүхий ачаа пүүгээ дүүрсэн байна. 

	Цагаан соёот урьд нь нохой үзээгүй тул одоо нохдыг хараад өөрөөс нь онцын ялгаагүй болохыг мэдэв. Тэр ноход ч эхийн хамт байгаа бэлтрэгийн үнэрийг авангуут л давхилдан ирж байгаа нь ч өөрсдөөс нь бага ялгавартайг харуулж байна. Уралцаж эхлэв. Цагаан Соёот үсээ өрвийлгөн архирч тал талаас дайрах нохдын өөдөөс тэмцэв. Олон нохой бэлтрэгийг газар өнхрүүлэн тал талаас хазах боловч мань бэлтрэг мөчөөгөө өгөлгүй нохдын хөл, гэдсийг дайралдсан газраас нь хазаж урж байсан ба мөн нохойн шүд биед нь шигдэх орохыг ч мэдэж байлаа. Сүртэй их дуу шуу боллоо. Бэлтрэгтээ туслах гэсэн Кичийн сүртэй архирах, хүмүүс хашхиралдах, мод, ташуур тас няс дуугаран, ноход гасалсаар олон янзын авиа чимээ холилдон сонсогдов. 

	Хэдэн секундийн дараа бэлтрэг бослоо. Хүмүүс мод, чулуугаар шидлэн байж ямар ч болтугай чонын төрлөөс ялгаатай амьтан болох нохдыг хөөн зайлуулж Кичи, Цагаан Соёот хоёрыг хамгаалж байна. Шударга ёс гэдэг хийсвэр ухагдахууныг бэлтрэг хэдийгээр төсөөлөхгүй ч гэсэн хүмүүсийн шулуун шударгыг мэдэрч, хүмүүс өөрсдийн хүссэнээр хууль тогтоож, түүнийгээ биелүүлэхийн төлөө тэмцэж байдаг юм байна гэж ойлгов. Түүнчлэн хүн бусдыг хуулийнхаа эрхэнд оруулдгийг мэдэж авлаа. Хүн бол араатан шиг хаздаггүй, хумс, савраар урдаггүй, харин амьгүй юмны хүчийг ашигладаг, амьгүй юмс ч тэдэнд шууд захирагддаг ажээ. Эдгээр хачин амьтдын шидсэн чулуу, мод амьтай юм шиг агаараар нисэн очиж нохдыг өвдтөл нь цохиж байна. 

	Хүний эрх мэдэл бол ер бусын, гайхамшигтай бөгөөд санаж сэтгэшгүй хүчирхэг санагджээ. Цагаан Соёот бурхны тухай төсөөлөлгүй боловч бас ухаан хүршгүй юм бий гэж үзнэ. Гэвч Цагаан Соёот хүнийг сүсэглэн бишрэх нь хүн бурханд сүсэглэхийн адил байлаа. 

	Тэгээд хамгийн сүүлийн нохой зайлан холдож, үймээн намдахад Цагаан Соёот ноходтой учирсан тухайгаа, тэдний хэрцгий чанарыг танин мэдсэн тухайгаа бодолхийлэн шархаа долоож хэвтэв. Саяхан болтол өөрийн төрлийг зөвхөн Ганц Нүдэт, төрүүлсэн эх, өөрийн бие гурваас л бүрддэг юм гэж бодож явлаа. Гэтэл түүний төрөлд хамаарах өөр амьтан нэн олон байдгийг тун санамсаргүй мэджээ. Тэгээд бэлтрэгийн ухамсрын гүнд төрөл нартаа гомдох сэтгэл төрөв. Түүнээс гадна хэдийгээр дээд төрөлт хүмүүсийн мэдлийн хэрэг боловч эхийг нь барьж уясан явдалд дургүй нь хүрчээ. Цаашдаа хавх хорионд орох нь ч илт боллоо. Бэлтрэг хавх болон хорионы талаар юм мэдэхгүй ч дураараа давхин тэнэж, хэвтэж, унтаж явах ёс өвөг дээдсээс нь уламжилсан юм. Одоо бол гичийний хөдөлгөөн саваа модны уртаар хязгаарлагдаж, мөн тэр модны уртаар л бэлтрэгийн эрх чөлөө хязгаарлагдаж байв. Одоогоор бэлтрэг эхийн тусламжгүйгээр амь зуух чадваргүй байжээ. 

	Энэ бүхэн бэлтрэгийн сэтгэлд үл нийцэх ба хүмүүс цөм босон замд орж хөдөлмөгц нэгэн бяцхан хүн ирж Кичийг уясан савааны үзүүрээс хөтлөн хөдлөхөд тэдний араас Цагаан Соёот олзлогдсон мэт гэлдэрч эхлэв. Энэ явдал бэлтрэгийн сэтгэлийг ихэд түгшүүлэн зовоож байлаа. 

	Тэд голын хөндийг уруудан цагаан соёотын төрж өссөн газраас холдсоор Макензи мөрөнд цутган буй нэгэн жижиг горхинд ирэв. Голын эрэг дээр өндөр гадсанд тохож тавьсан ховилон завь, загас хатаадаг сараалж байна. Индианчууд тэнд буудаллах ажээ. Цагаан Соёот эргэн тойрныг гайхан ширтэнэ. Хүмүүсийн сүр хүчний улам өсөж байна. Тэд ууртай хөгшин нохдыг өөрсдийн эрх мэдэлд бүрэн оруулжээ. Энэ эрх мэдэл нь тэдний хүчийг илтгэнэ. Хүмүүс амьгүй юмсыг ч эрхэндээ оруулан захирч, ертөнцийн нүүр царайг хувьсгах чадалтайг нь Цагаан Соёот гайхан биширч байлаа. Хүн ертөнцийг хувьсгах чадвар эзэмшин буй нь бүр ч гайхамшигтай. Хүмүүс урц босгох гадас шаав. Гойд юм алга, мод чулууг өргөж шиддэг нөгөө л хүмүүс үүнийг хийж байна. Харин гадсаа сураар холбож бэхлээд дээрээс нь зотонгоор нөмөргөн хучиж урц барихыг харж байсан Цагаан Соёот бүр их гайхаж хоцров. 

	Урц нь том бөгөөд мөн амьд юм шиг газар сайгүй л хурдан босов. Удалгүй тэр талбайг бүхэлд нь урц эзлэв. Тэдгээрээс бэлтрэг айж байлаа. Урцнууд тэнгэр өөд өлийж, салхи хөдлөх тоолон зотон болон арьс шир нь дэрвэн хийсэн тул Цагаан Соёот тэр бүхнээс айж, газар наалдан хэвтэхдээ тэдгээрээс нүд үл салгана. Хэрэв нурж унавал ухасхийн зайлахад бэлхэн байна. 

	Удалгүй Цагаан Соёот урцанд дасав. Хүүхэд, эмэгтэйчүүд ямар ч аюулгүй орон гаран хөдлөх ба мөн нохой ч урцны дотор орох гэж оролдох явдал тохиолдоно. Гэтэл хүмүүс хараал ширээн тавин тэдгээрийг хөөн зайлуулна. Оройн бүрэнхий болмогц Цагаан Соёот Кичийг орхин хамгийн ойрын нэгэн урц руу болгоомжтой мөлхөв. Сониуч чанар, амьдарч, үйлдэж сурах, туршлага олох хэрэгцээ түүнийг энэ хэрэгт түлхжээ. Урцанд хүрэх сүүлчийн хэдхэн алхмыг зовлонтой удаан бөгөөд болгоомжтой мөлхөн туулав. Өнөөдрийн болсон бүх үйл явдал бол үл мэдэгдэгч тун санамсаргүй, гэнэт хүрэлцэн ирдгийг олонтоо харуулсан билээ. Цагаан Соёот хамраа зотонд хүргэв. Тэгээд яадаг бол гэж хүлээсэн боловч юу ч болсонгүй. Хүний үнэр нэвт шингэсэн хачин муухай юмыг зууж зулгаав. Зотон хучлага ялихгүй хөдлөхөөс өөр юу ч болсонгүй. Дахин хүчтэй зулгаавал хана ганхаж байна. Ингэж байх түүнд зугаатай ч юм шиг санагдана. Хүчлэн угзрах тоолон хана ганхана. Тэгтэл урц дотроос индиан эмэгтэйн чанга дуу хангинаж, Цагаан Соёот Кичи рүү санд мэнд зугтав. Харин үүнээс хойш өндөр урцнаас айхыг больсон билээ. 

	Түдэлгүй Цагаан Соёот эхээсээ дахин холдож явлаа. Эх нь газар шаасан гадаснаас уяатай тул үрийн хойноос явж чадсангүй. Гэтэл цагаан соёотоос арай ахмад насны, бие томтой, нэгэн гөлөг түүнд тун дайчин ихэмсэг байртай ойртож ирэв. Түүний нэр Лип-Лип гэдгийг Цагаан Соёот сүүлд мэдсэн юм. Тэр гөлөг тулалдаанд дадамгай, өөрийн үе тэнгийнхний дунд сайн зодоонч ажээ. 

	Цагаан Соёот бол гөлгийг өөрийн үүлдэр гэж үзэж байсан ба тэгээд нэг их аюултай бус, дайсагнахгүй бие гэж итгэн түүнийг нөхөрсөг уулзахаар бэлтгэв. Гэтэл сайх гөлөг шүдээ ярзайлган, мярааж байх тул Цагаан Соёот ч бас шүдээ ярзайлган, үсээ сэрвийлгэн мяраав. Бие биестээ сүр үзүүлэн архирч удтал эргэлдэв. Ингэж байх нь цагаан соёотод аятайхан ч юм шиг санагдаж байлаа. Гэтэл Лип-Лип гэнэт үсрэн дайрч бэлтрэгийг мөрнөөс нь хазаж аваад бултан зайлав. Бэлтрэгийн шархтай мөрөнд хүрсэн тул айхавтар өвджээ. Шилүүстэй тулалдах үед олсон шарх нь сайн эдгээгүй, ясандаа хүртэл өвддөг байжээ. Гэнэт дайруулсандаа болон ихэд өвдсөний эрхээр Цагаан Соёот Лип-Липийг довтлон дайрч түүний мөрөнд хурц шүдээ зоож орхив. 

	Гэвч Лип-Лип индианчуудын тосгонд төрсөн ба олон гөлөгтэй тоо томшгүй удаа зодолдож байсан тул их туршлагатай болжээ. Сүүлдээ Цагаан Соёот тав зургаан удаа довтолсон Лип-Липийн жижигхэн, хурц шүдийг тэсвэрлэж чадалгүй эхийн хамгаалалтыг эрэн ичгүүртэйгээр зугтав. Энэ бол Цагаан Соёот Лип-Лип хоёрын анхны тулалдаан байсан ба хойшид олон удаа тулалдсан юм. Анхны энэ учралаас эхлэн энэ хоёр бие биесийг үзэн ядах болсон ба сав л хийвэл зодолдохын донтой мэт болсон билээ. 

	Кичи хүүгээ энхрийлэн долоож, дэргэдээ байлгахыг оролдсон боловч цагаан соёотын сониуч зан нь үл ханана. Хэдэн минутын дараа дахин хайгуулд гарч явж байгаад Саарал Минж нэрт хүнтэй тулгарав. Саарал минж явган сууж, хуурай мөчир, хөвд овоолон хурааж ямар нэгэн юм хийж байв. Цагаан Соёот ойртон очиж ажиглав. Саарал минж юм ярих нь Цагаан Соёотод дайсагнасан шинжгүй тул улам ойртож очив. 

	Эмэгтэйчүүд, хүүхдүүд Саарал Минжид гишүү, мөчир дөхүүлж байна. Тун сонин юм болох бололтой. Цагаан Соёот их сонирхсоны эрхэнд догшин хүчит хүн байна гэдгийг мартаж Саарал Минжид бүр тулж очлоо. Гэтэл Саарал Минжийн гарын доороос, овоолсон мөчир, хөвдийн дээрээс манан мэт хачин зүйл агаарт хөөрөн байхыг хаав. Дараа нь манангаас амьд мэт эргэлдэн мушгирсан, тэнгэрийн наран мэт улаан шаргал зүйл үүсэн гарав. Цагаан Соёот галын тухай юу ч мэдэхгүй байжээ. Түүний бүр жаахан байхад агуйн амаар тусах гэрэл түүнийг даллан дууддаг байсны адил гал түүнийг өртөө татна. Мөлхөж галд ойртоход нь Саарал Минж дуу алдав. Гэвч тэр дуунд нь дайсагнасан шинжгүй тул бэлтрэг галд улам ойртож дөлөнд хамраа хүргэн бас бяцхан хэлээ цухуйлгав. 

	Эхний агшинд сандарч мэгдэн учрыг ч олсонгүй. Мөчир, гишүү, хуурай хөвдөд нуугдаж байсан үл мэдэгдэх зүйл Цагаан Соёотын хамарт наалдан зууралдав бололтой. Мань бэлтрэг айхтар сүртэй гаслан бархирсаар галаас зугтан зайлав. Түүний гаслахыг сонссон Кичи ухасхийсэн боловч уяатайн эрхээр хүүдээ тусалж нэгэнт үл чадах тул дэмий л архиран тэмүүлнэ. Харин Саарал Минж гуяа алгадан байж хөхрөх ба болсон явдлыг бүгдэд тайлбарлан хажуугийн олон ч бас дуу нийлүүлэн чанга чанга инээлдэх ажээ. Цагаан Соёот хойд хөл дээрээ оцойн сууж зогсоо зайгүй гаслах нь тойрон зогссон олон хүний дунд даанч бяцхан бөгөөд өрөвдөлтэй ажээ. 

	Энэ бол урьдын өвчинтэй эгнэхгүй айхавтар өвчин байв. Саарал Минжийн хийсэн наран мэт улаан шаргал, амьд юм түүний хамар, хэлийг түлчихжээ. Цагаан Соёотын гиншин гаслах бүрд хүмүүс нирхийтэл инээлдэнэ. Хамраа долоох гэж оролдоход түлэгдсэн хэл нь түлэгдсэн хамарт хүрч улам сүрхий эмзэглэн өвдөх тул улам чанга, улам гунигтай гасална. 

	Дараа нь ичиж эхлэв. Хүмүүс ямар учраас инээж хөхөрснийг ойлгов. Инээд гэж юу болох, тэгээд өөрийг нь шоолон инээлдэж буйг зарим амьтан хэрхэн яаж мэддэгийг бид мэдэж чадахгүй юм. Цагаан Соёот хүмүүсийн инээлдсэний учрыг сая мэдэж ичингүйрэв. Тэгээд ч эргэж давхилаа. Ийнхүү буцаж давхисны учир бол түлэгдсэндээ ч биш, харин хүмүүсийн инээд түүнийг галаас илүү, хүчтэй хуйхлах мэт санагдсан байжээ. Цагаан Соёот уяандаа зүтгэн буй ээждээ, өөрийг нь шоолдоггүй цорын ганц амьтан болох эхдээ гүйн очив. 

	Үдшийн бүрэнхий эхэлж, удалгүй шөнө болов. Цагаан Соёот Кичигээс холдсонгүй. Хэл, хамар нь өвдсөөр боловч түүнээс илүү нэгэн зүйл сэтгэлийг зовооно. Түүнийг гуниг гансрал эзэмджээ. Амьдралд хоосон, сонирхолгүй санагдаж уулын горхи, төрөлх агуйн энх амгалан, нам гүм байдлыг санан уйтгарлав. Энд амьдрах их л төвөгтэй мэт эрэгтэй, эмэгтэй хүүхэд шуухад хэтэрхий олон хүн бужигнан шуугьж дотрыг нь цухалдуулна. Ноход цаг үргэлж архиран хэрэлдэж уралцах ажээ. Ганцаараа, тайван байх цаг өнгөрсөн бололтой. Эндхийн агаар нь хүртэл амьдрал нэвт шингэсэн мэт үргэлж дүнгэнэн зогсолтгүй хүнгэнэж Цагаан Соёотын амар заяаг ер үзүүлэхгүй ажээ. 

	Цагаан Соёот урцнуудын дундуур нааш цааш явах хүмүүсийг ажиглана. Хүн өөрийн санаа бодлын бүтээл болох бурханд бишрэн залбирахын адил Цагаан Соёот хүмүүсийг ширтэн биширч хэвтэнэ. Хүн бол түүнд бурхан байлаа. Хүний үйл ажиллагаа бурхных мэт ер бусын хүчин чадалтай санагдана. Тэд сэтгэшгүй, хязгааргүй хүчтэй ажээ. Хүн амьд ба амьгүй бүх ертөнцийг захирч, хөдлөх чадвартай бүхнийг эрхэндээ оруулж, хөдлөх чадваргүй бүхнийг хөдөлгөж байна. Хуурай хөвд, мөчир хоёроор нар шиг өнгөтэй, хуйхлах чадалтай амьдралыг бүтээн босгож байна. Хүн бол гал бүтээгч! Хүн бол бурхан ажээ!

	
ХОЁРДУГААР БҮЛЭГ : ХҮНИЙ ЭРХЭНД

	Цагаан Соёот өдөр өнгөрөх тутам шинэ юм мэдэж авч байлаа. Эх нь уяандаа хэвтэн буй үеэр Цагаан Соёот бүх тосгоноор хэсэн явж, дайралдсан бүхнийг шинжин судалж, туршлагажиж байв. Хүмүүсийн ааш занг сайн мэддэг болж, ийнхүү ойртон танилцахад хүнийг үл тоомсорлох болсон нь үгүй. Харин ч хүнийг сайн мэдэхийн хэрээр хүний хүчинд улам итгэх боллоо.

	Хүний бурхан шүтээнийг гутаан доромжилж, сүндэрлүүлэн босгосон тахилыг нь эвдэн бусниулбал хүн санаа сэтгэлийн их зовлонд нэрвэгддэг бол чоно ба зэрлэг нохой ийм юмыг мэдэхгүй. Хүнд бол бурхан нь хэзээ ч үл хүрэх мөрөөдлийн ертөнц, сайн сайхан, хүч чадлаар бүтээсэн хий үзэгдэл, хүний би гэх тэр бие нь дүүлэн очих жаргалын орон, бодь байдлыг хэзээ ч үл олох санаашралын ертөнц байдаг бол чоно ба зэрлэг нохойд бол галын дэргэд дулаацан буй бурхад бол гарт баригдах, нүдэнд харагдах, орон зайд байр эзлэн орших, амьдралын зорилтоо хэрэгжүүлэхийн тулд цагийн хуульд захирагддаг бодь биетэй амьтад ажээ. Ийм бурханд сүсэглэх хялбар бөгөөд түүнд эргэлзэх ямар ч боломжгүй юм. Ийм бурхнаас зайлан холдож болохгүй. Хүчирхэг, ууртай, сайн бурхан дэргэд нь мод бариад зогсож байхад түүнээс хаа холдож чадах вэ. Тэр бурханд нууц увдис, асар их хүч шүглэсэн агаад бие махбодтой, урж, хазахад мах нь бусад ямар ч амьтны махнаас амтаар үл дутах ажээ.

	Цагаан Соёот чухам ингэж л ойлгож байв. Хүн бол түүнд ямар ч маргаангүй, хаашаа ч зайлах аргагүй бурхад юм. Эх кичи эдгээр бурханд захирагдахын адил Цагаан Соёот ч үг дуугүй захирагдах ёстой байлаа. Хүнд зам тавьж өгнө, дуудсан цагт нь очиж, хөөсөн цагт нь зайлах ёстой. Заналхийлсэн бол газарт наалдан хэвтэх ёстой. Эс тэгвэл бурхны хүссэн бүхэн нь хүч болж мод, нударганы амт амсах ба агаараар дүүлэх чулуунд цохиулах, шилбүүрээр ороолгоход хүрнэ.

	Цагаан Соёот бусад нохдын адил хүний мэдэлд байв. Түүний үйл ажил хүний хүслээс л шалтгаална. Түүнийг тахир дутуу болгох, гишгэж дэвслээд хаях, аварч өршөөх цөм хүний дурын хэрэг. Энэ хичээлийг Цагаан Соёот хурдан ойлгосон боловч угийн зөрүүд тул хялбар эзэмшиж чадаагүй билээ. Шинэ амьдралд дасах бэрх төвөгтэй ч гэсэн Цагаан Соёот түүний таатай сайхныг өөрийн эрхгүй амсаж эхлэв. Өөрийн хувь заяаг бусдын гарт даатгаж, амьдралын алив хариуцлагаас мултрав. Дан өөрийн толгойгоор хариуцаж явснаас бусдад түшиглэж суух нь хэзээд хялбар байдаг учраас энэ нь түүнд шан болжээ.

	Гэвч энэ бол шууд тохиолдсонгүй, ганц өдрийн дотор бүх бие цогцос, ухаан сэтгэлээ хүний мэдэлд өгч болохгүй. Цагаан Соёот эртний өвөг дээдсийнхээ уламжлалаас няцаж үл чадах ба Алс Умардын зэлүүд нутгийг хараахан мартаагүй. Ойд орж түүний алсад даллан дуудах дуу хоолойг чагнан зогсох өдөр ч байлаа. Ийнхүү зугаалж яваад ирэхдээ сэтгэл нь яльгүй түгшиж, намуухан гаслан гиншсээр эхдээ ирж зэрэгцэн хэвтэхдээ сониуч бяцхан хэлээрээ эхийнхээ хоншоорыг хурдан долооно.

	Цагаан Соёот индианы тосгоны амьдралыг хурдан судлав. Мах, загас хуваах үед том ноход ихээхэн ховдог бөгөөд шударга бус аашилдгийг мэджээ. Эрэгтэйчүүд шударга, хүүхдүүд хэрцгий, эмэгтэйчүүд сайн, чухам тэд л үмх мах, яс сарвайдаг хүмүүс юм гэдэгт ч итгэв. Гөлөгнүүдийн эхчүүдтэй хоёр гурван удаа сөргөлдсөний дараа эдгээр яншаа мамуудтай хутгалдах хэрэггүй, болж өгвөл тэднээс холхон явах нь зүйтэй гэдгийг Цагаан Соёот ойлгожээ.

	Гэвч Цагаан Соёотын амар заяаг үзүүлдэггүй нэг амьтан бол Лип-Лип юм. Цагаан Соёотоос ах, биерхүү, бяр чадлаар ч илүү Лип Лип түүнийг мөшгөж мөрдөх онцгой бай болгон сонгож авчээ. Цагаан Соёот түүнтэй тулалдахаас буцдаггүй боловч үргэлж дийлддэг байлаа. Ийм дайсныг дарах хүч түүнд хараахан байсангүй. Лип-Лип Цагаан Соёотыг газар сайгүй отон байж довтолно. Цагаан Соёотыг эхээсээ ялихгүй холдмогц л зодоонч гөлөг хэдийн хажууд нь ирчихсэн архиран өдөж, ойролцоо нь хүмүүс байхгүй бол заавал зодоон үүсдэг байв. Ийм мөргөлдөөнд Лип-Лип ялах учир түүний бах нь ханаж, бүр баяр цэнгэл болно. Лип-Липийн үндсэн зугаа цэнгэл болдог энэ зодоон Цагаан Соёотын үндсэн зовлон болно.

	Гэсэн ч Цагаан Соёотыг айлгана гэдэг хялбар юм биш. Дараа дараагаар ялагдавч ер бууж өгдөггүй байв. Энэ үүрдийн дайсагнал түүнд нөлөөлж эхэлсэн байна. Цагаан Соёот их ууртай, дүнсгэр амьтан болжээ. Нэгэнт чоно учраас догшин хэрцгий чанар түүнд байх нь аргагүй боловч Лип Липийн мөрдөлт, хавчилт түүнийг улам гааруулжээ. Түүнд байсан балчир насны цагаан санаа, хөгжил баясал гадагш гарах замгүй болжээ. Үеийн гөлөгнүүдтэй тоглож нааддаггүй, Лип Лип ч тэгэх боломж олгодоггүй байв. Цагаан Соёот гөлөгнүүдийн дунд үзэгдмэгц л Лип-Лип шуугин ирж, хэрүүл үүсгэн, эцэст нь хөөн зайлуулна.

	Удалгүй Цагаан Соёотод гөлөг гэгдэх юм бараг үгүй болж өөрийн наснаас хавьгүй ахмад байдалтай болжээ. Биеийнхээ бяр тэнхээг тоглоом наадамд гаргах бололцоогүй учраас ганцаардан зожгирч, зөвхөн оюун ухааны хувьд л хөгжиж байв. Заль мэх сууж эхэлсэн ба арга баашаа сайтар бодож боловсруулах цаг хүрэлцээтэй болжээ. Олон нохдыг хооллох үед өөрт нь ноогдох мах, загасыг олж авах боломжгүй байдаг учир эцэстээ тун овжин хулгайч болжээ. Өөрөө л өөрийгөө бодохоос өөр аргагүй тул маш нарийн арга хэрэглэж хулгай хийсээр эцэс сүүлдээ индиан авгай нарт ёстой л зовлон тарьдаг болжээ. Тосгоноор газар сайгүй шиншлэн гүйж, хаана юу болж байгааг мэддэг, бүгдийг хардаг, сонсдог, байдалд тааруулан эвийг нь олдог, заналт мөрдөгчөөсөө зайлсхийж чаддаг болов.

	Тосгонд амьдрах болсон анхны үед Цагаан Соёот нэг удаа Лип-Липийг хорсолтойгоор чадаж, өшөө хонзон авахын амтыг ханатал амссан билээ. Дээр цагт Кичи шөнө болгон нохдыг буудалласан байрнаас нь нэг нэгээр нь дагуулан холдуулж чонын хоол болгож байсанчлан Цагаан Соёот Лип-Липийг дагуулан давхиж догшин Кичигийн аймшигт аманд шууд оруулсан юм. Цагаан Соёот Лип-Липээс амь зулбан зайлахдаа шулуун замаар бус, харин урцнуудын дундуур сүлжин зугтав. Цагаан соёот сайн гүйдэг, үе тэнгийн ямар ч гөлөгнөөс, Лип-Липээс ч хурдан давхидаг байжээ. Гэвч энэ удаа мөрдөгчөөсөө нэг их холдохгүй шиг, нэг үсрэлтийн зай барин зугтаж байлаа.

	Намнан хөөж барих дөхсөндөө сэтгэл нь хөөрсөн Лип-Лип аливаа болгоомжийг алдаж, хаана яваагаа ч мартаж орхижээ. Дараа нь гэнэт мэдсэн боловч нэгэнт оройтсон байлаа. Урц тойрон улайран давхиж яваад уяанд байгаа Кичийг хар эрчээрээ мөргөж орхив. Лип-Лип ихэд айж тун муухай гаслав. Хэдий уяатай боловч Кичигээс салах хялбар биш ажээ. Кичи түүнд зугтаж зайлах боломж өгөлгүй цохин унагаж хурц шүдээ шигтгэж орхив.

	Лип-Лип татвалзан өнхөрсөөр гичий чононоос арай ядан холдож чүү чамай босов. Бие, сэтгэлээр бүрмөсөн унаж, өрвийсөн хачин юм болчихжээ. Кичид хазуулсан газар бүрд үс нь хэсэг хэсгээрээ өрвөгөр юм болжээ. Тэгээд амаа том гэгч нь ангайж зүрх шимшрэм муухайгаар гаслав. Цагаан Соёот түүний гаслахыг хүлээлгүй, өстөн дайснаа дайран довтолж хойд хөлөөс нь зууж татан унагав. Нөгөө дайчин гөлөг яав аа! Лип-Лип ухаан жолоогүй зугтаж, Цагаан Соёот ч хойноос нь мөр даран хөөж урцанд нь хүртэл дагав. Харин ч Лип-Липийн аз таарч нэгэн индиан хүүхэн тааралдаж галзуурсан шулам мэт болсон Цагаан Соёотыг чулуудан хөөж зайлуулсан билээ.

	Дахин зугтахгүй биз хэмээн бодсон Саарал Минж нэгэн өдөр Кичийг уяанаас нь суллав. Эхийгээ чөлөөтэй болсонд Цагаан Соёот тун ч их баярлажээ. Эхийн хамт тосгон дотуур баяр баясгалантай хэсүүчлэн явахад Лип-Лип нэлээд зайтай байна. Нэг удаа Цагаан Соёот сэрвээнийхээ үсийг босгон дайчин дүр үзүүлэн Лип-Липэд ойртож очсон боловч дуудлагыг нь хүлээж авсангүй билээ. Лип-Лип бол бас ч тэнэг амьтан биш. Тулалдахаас энэ удаа түдгэлзэж байгаад сүүлд Цагаан Соёотыг ганцаар байхад нь уулзвал зүйтэй гэж үзжээ.

	Тэр өдөр Кичи, Цагаан Соёот хоёр тосгоноос холгүй орших ойд очив. Цагаан Соёот эхийгээ алхам алхмаар дагуулан эх нь цааш явахаас түдгэлзэн зогсоход бэлтрэг эргэн ирж цааш дагуулж явах гэж оролдоно. Горхи, агуй, тайван сайхан ой Цагаан Соёотыг даллан дуудах бөгөөд эхтэйгээ хамт явах хүсэлтэй ажээ. Хэдэн алхам түрүүлж гүйгээд эргэн харж зогсоно. Эх нь үл хөдөлнө. Цагаан Соёот амандаа гомдолтой гиншгэнэн гаслаад бутан дундуур давхиж бага зэрэг наадсаны дараа эргэн ирж эхийнхээ ам хамрыг долоогоод дахин гүйж одно. Эх нь зогссоор л байна. Цагаан Соёот зогсож, эхийгээ шавдуулж байснаа Кичи тосгоны зүг толгойгоо хандуулахыг хараад саяхан оволзон байсан бүх л зориг, хүслэн нь аажмаар замхарчээ.

	Цагаан Соёотыг алс зэлүүд нутаг урин даллана. Эх нь ч энэ дуудлагыг сонссон ажээ. Гэвч хүн гал хоёрын уриа дуудлага арай тод сонсогдоно. Энэ дуудлагад бүх ангийн дотроос чоно, зэрлэг нохой хоёр л хариу өгдөг юм. Учир нь тэр хоёр бол ахан дүүс билээ.

	Кичи эргэж аажуухан шогшив. Тосгон түүнийг ямар ч олс дээснээс илүү эрхэндээ оруулжээ. Бурхад нүдэнд үл үзэгдэх мянган утсаар гичийг барьж уясан байна. Цагаан Соёот хусны сүүдэрт сууж намуун дуугаар гиншив. Нарсны давирхай ханхлан, ойн ялгуун үнэр агаарт түгэн урьдын чөлөөт амьдралыг нь санагдуулна. Гэвч Цагаан Соёот бол ердөө л бяцхан гөлөг тул эхийн зүрх сэтгэлийн дуудлага Умардын зэлүүд нутаг, хүн хоёрын дуудлагаас тод сонсогдоно. Бүх юманд эхдээ найдаад сурчихжээ. Бие дааж амьдрах цаг болоогүй байв. Цагаан Соёот яаралгүй босож тосгоны зүгт гунигтайхан алхав. Нэг хоёр удаа зогсож ойн гүнээс сонсогдох дуудлагыг чагнан, нам дуугаар гиншсээр тосгон руу гэлдрэв.

	Умардын зэлүүд нутагт эх үр хоёр нэг доор удаан амьдардаггүй бөгөөд хүний эрхэнд энэ хугацаа улам богиносох нь бий. Цагаан Соёотод ч ийм учрал тохиолдлоо. Саарал Минж Гурван Бүргэдэд өртэй байжээ. Гурван Бүргэдийнх Макензи мөрнийг өгсөн нүүж, Их Боол нуурын орчимд нутаглах болов. Хэсэг улаан даавуу, баавгайн арьс, хорин сум, Кичийн хамт өрөнд авлаа. Гурван Бүргэд Кичийг сум завь дээр гаргаж байхыг нь Цагаан Соёот хармагц эхийн хойноос дагаж гартал Гурван Бүргэд түүнийг нударгаараа дэлсэн эрэг дээр чулуудаж орхив. Завь ч хөдөллөө. Цагаан Соёот хойноос нь усанд үсрэн орж Саарал Минжийн хашхиран дуудахыг ч үл тоомсорлон сэлэв. Эхээсээ хагацахаас айсан Цагаан Соёот хүний дуу хоолойг ч сонсох чадваргүй болсон байлаа.

	Гэвч бурхад бол захирч сурсан байжээ. Хилэгнэн уурласан Саарал Минж завиа усанд түлхэн оруулж Цагаан Соёотын хойноос сэлэв. Оргон зугтагчийг гүйцэн очиж, шилэн хүзүүнээс нь зүүн гараараа угз татан уснаас гаргаж баруун гараа зангидан хайр найргүй занчиж эхлэв. Индиан эрийн гар хүнд, цохилт нь оновчтой учир Цагаан Соёот хүнд байдалд оржээ.

	Цохих тоолон Цагаан Соёот эвдэрхий цагийн дүүжин мэт тал тал тийш савлана. Янз бүрийн бодол сэтгэлийг нь донсолгоно. Эхлээд гайхаж дараа нь айж эхлэв. Цохих бүрд л гасална. Дараа нь айх гаслахыг больж бүр уурлав. Заяаны чөлөөт амьдралын зөн татаж хилэгнэсэн бурхны өөдөөс шүдээ ярзайлган айхавтар сүрхий архирав. Бурхан бүр ч догширч, цохилт нь хурдсаж, хүндэрч, өвтгөх нь их болов.

	Саарал Минж зогсоо зайгүй балбаж, Цагаан Соёот ч зогсоо зайгүй архирав. Гэвч ийм байдал хэдий болтол үргэлжлэх билээ. Аль нэг нь бууж өгч л таарна. Цагаан Соёот бууж өгч дахин айж эхлэв. Амьдралдаа анх удаа хүнд жинхэнэ ёсоор зодуулав. Мод, чулуугаар санамсаргүй нэг цохиулах бол үүнтэй харьцуулахад энхрийлэл ажээ. Цагаан Соёот бүрэн буун өгч гаслав. Эхлээд цохилтын аясаар гасалж байсан бол сүүлд нь тасралтгүй гаслан бархирав. Саарал Минж сая л гараа буулгав. Гэвч Цагаан Соёот бүс даавуу адил агаарт санжганан гасалсаар байна. Эзний сэтгэл ханасан бололтой, Цагаан Соёотыг завины ёроол руу шидэж орхив. Энэ завсар завь нь гол уруудан хол явчихжээ. Саарал Минж сэлүүрээ авч сэлүүрдэх гэтэл Цагаан Соёот саад болох учир өшиглөжээ. Тэрхэн зуур эрх чөлөөний зөн нь дахин сэргэж Саарал Минжийн чархи гутлын хошуунд шүдээ шигтгэжээ.

	Гэтэл Саарал Минжийн уур хилэн бадарч хүнд нойтон сэлүүрээр завины ёроолд хэвтэх Цагаан Соёотыг хайр найргүй зодож эхлэв. Түрүүчийн зодуулсан одоогийнхтой харьцуулахад юу ч биш байжээ. Одоо бол Цагаан Соёотын бяцхан цогцост хөндүүрлэхгүй газар үгүй боллоо. Саарал Минж эцэст нь дахин нэг сайн өшиглөв. Цагаан Соёот энэ удаад эзний хөл рүү дайрсангүй. Эрх чөлөөгүй амьдралын бас нэгэн чухал сургамжийг ойлгож, хэзээ ч, ямар ч нөхцөлд эзэн бурхныг хазаж болохгүй, бурхны бие цогцос бол ариун, дархан тул түүнийг шүдээр гутааж болохгүй гэдгийг мэдэж авлаа. Хэрэв тэгвэл ямар ч хайр энэрэл, өршөөл байхгүй ба эзэнд халдах хамгийн аюултай, хамгийн гомдолтой хэрэг мөн ажээ.

	Завь эрэгт тулан зогсов. Цагаан Соёот Саарал Минжийн зарлигийг хүлээн завины ёроолд хөдлөлгүй хэвтэнэ. Саарал Минжийн хүсэл бол Цагаан Соёот завинаас бууж, эрэг дээр гарах ёстой байсан учир эзэн түүнийг шүүрэн авч бөөрөөр нь газар мөргөтөл шидчихэв. Цагаан Соёотын бүх бие дагжин чичирч, гиншин гонгиносоор босож явлаа. Энэ үед эрэг дээрээс бүхнийг ажиглаж байсан Лип-Лип дайран ирж Цагаан Соёотыг газар өнхрүүлэн хазаж эхлэв. Цагаан Соёот даанч доройтсон тул биеэ хамгаалж чадсангүй. Хэрэв Саарал Минж Лип-Липийг агаарт хийстэл нь өшиглөж орхиогүй сэн бол тун ноцтой юм болох байлаа.

	Хүн ийм шударга ажээ. Цагаан Соёот ихээхэн айж, өвдөж байсан ч Саарал Минжид талархахгүй байж чадсангүй, түүний хойноос гэлдэрсээр тосгон дундуур өнгөрч эзний урцанд хүрч очлоо. Тэр өдрөөс хойш бурхан хэзээ ч шийтгэх эрхтэй байдаг, бурхны мэдлийн амьтанд тийм эрх байхгүй гэдгийг Цагаан Соёот сайн ойлгосон билээ.

	Тэр шөнө тосгонд нам гүм болсон хойно Цагаан Соёот эхийгээ санагалзан ихээхэн гуниглажээ. Ийнхүү гуниглахдаа чанга гиншин гасалж Саарал Минжийг нойрноос нь сэрээсэн тул дахин зодуулав. Үүнээс хойш бурхдын дэргэд чимээгүй гуниглах ёстой бөгөөд, харин ойд ганцаараа бол өөр хэрэг юм гэж ойлгов.

	Энэ өдрүүдэд төрөлх агуй, горхи уриалан дуудах эрт урьдын дуу хоолойг Цагаан Соёот нэг биш удаа сонссон боловч эхийн дурсгалыг бодон хөдөлсөнгүй билээ. Анчид эргэж ирдгийн адил эх нь ч бас эргэж ирэх болов уу гэж хүлээв. Ийнхүү бэлтрэг эхийгээ хүлээн санагалзаж бусдын мэдэлд үлджээ.

	Гэвч хүний эрхэнд байх тийм ч хэцүү биш байлаа. Сонин юм ихтэй, бурхдын үйлдэх хачин хачин явдал хязгааргүй. Цагаан Соёот ч өөрөө сониуч билээ. Түүнээс гадна Саарал Минжтэй эв түнжин сайжирсан ба дуулгавартай байж, тушаасан бүхнийг үг дуугүй биелүүлж байх хэрэгтэй, эс тэгвэл хүмүүсийг уурлуулж, улмаар өөрөө зодуулахад хүрдгийг Цагаан Соёот сайн ойлгов.

	Тэр ч байтугай Саарал Минж өөрийн гараар Цагаан Соёотод үе үе мах өгдөг болсон ба махаа идэж дуустал нь өөр нохой ойртуулдаггүй байлаа. Саарал Минжийн өгсөн үмх мах бол тун ч үнэтэй бөгөөд эмэгтэйчүүдийн гараас авсан тийм олон арван махтай тэнцэх мэт санагддаг байв. Саарал Минж Цагаан Соёотыг нэг ч удаа илж эрхлүүлээгүй билээ. Түүний хүнд нударга ч юм уу, шударга зан, бяр тэнхээ нь ч юм уу, эсвэл эдгээр нь цөм нийлээд Цагаан Соёотод хүчтэй нөлөөлж, дүнсгэр эзэндээ талтай болж эхлэв.

	Ямар нэгэн тэрсүү хүчин Цагаан Соёотыг бусдын эрхэнд оруулан өөрт нь мэдэгдэлгүй хүлж баглав. Энэ хүч мод буюу зангидсан нударгын цохилт шиг мадаггүй үйлчилжээ. Чоныг хүний галд дуудан ирүүлдэг байсан өвөг дээдсийн зөн хурдан хөгждөг юм. Энэ зөн Цагаан Соёотод ч хөгжив. Одоогийн амьдрал хэдийгээр гашуун ч гэсэн тосгон түүнд улам дотно санагддаг боллоо. Цагаан Соёот өөрөө үүнийг мэдсэнгүй. Гагцхүү эхийгээ санан дурсах, эргээд ирэх болов уу гэж хүлээх ба урьдын чөлөөт амьдрал өөд шуналтай тэмүүлдэг байлаа.

	
ГУРАВДУГААР БҮЛЭГ : ШООВДОРЛОГДСОН НЬ 

	Лип-Лип Цагаан Соёотын амьдралыг хорлон бусниулах нь дэндэж, түүний улмаас Цагаан Соёот байгалиас заяагдсан хэмжээнээс хэтэрсэн ууртай, хэрцгий болж байв. Хэрцгий зан түүнд урьд байсан боловч одоо бүр гаарчээ. Ууртай догшноороо хүмүүсийн дунд ч алдаршив. Тосгонд нохой боргож, тэдний хооронд хэрүүл зодоон дэгдэх, хулгайд алдсан махны улмаас эмэгтэйчүүдийн дуу хадаж эхэлсэн бол энэ бүхний шалтгаан нь Цагаан Соёот гэдэгт эргэлзэх хүн үгүй болов. Хүмүүс үүний шалтгааныг олж илрүүлэхийг бодохын оронд зөвхөн муу үр дагаврыг нь харж түүгээр л дүгнэлт хийнэ. Цагаан Соёот амьтны дунд хулгайч, зодоонч, зальхай гэж алдаршжээ. Уурласан индиан хүүхнүүд түүнийг муу хар чоно гэж хочлон загнаж муу муухайг нь дуудна. Цагаан Соёот энэ бүхнийг соргог сонсож, ажиж, мод чулуугаар нүдүүлэхээс сэрэмжлэн бултан зайлахад хэзээд бэлхэн явна. 

	Цагаан Соёот өөрийгөө тосгонд оршин суугчдын дотроос хамгийн тэрсүү амьтанд тооцогдон байгааг мэдэж байв. Бүх залуу ноход Лип-Липийн жишээг авчээ. Тэд бүгдээс Цагаан Соёот ямар нэгэн зүйлээр ялгаатай байв. Ноход бол түүнийг өөр төрлийн амьтан гэж үздэг ба тэгээд гэрийн нохой, чоно хоёрын хооронд хэзээд байсан харилцан дайсагналын зөнд тэд захирагддаг байж магадгүй юм. Ямар ч болтугай бусад ноход Лип-Липийн талд байх бөгөөд Цагаан Соёотод дайн зарлаж, түүнийгээ зогсолтгүй үргэлжлүүлэх хангалттай шалтаг олно. Цагаан Соёот бүгдэд нь хурц шүднийхээ амтыг үзүүлсэн бөгөөд шударгаар хэлэхэд дайснаас өшөө хонзонгоо хангалттай авдаг байсан юм. Хэрэв ганц ганцаар тулалдвал олон нохойг дийлэх боловч тийм боломж үл гарна. Аливаа зодооны эх үүсвэр нь нийтэд дохио болж, тосгоны бүх залуу ноход яаран цуглаж Цагаан Соёотыг боорлон дайрдаг байлаа. 

	Бүлэглэсэн ноходтой тулалдаж байхдаа хоёр чухал зүйлийг сурч авчээ. Үүнд: Бүлэг нохдоос хурдан зайлж, зөвхөн түрүүлж ирсэн ганц нохойтой халз уралдан дайсныг богино хугацаанд аль болох их шархдуулах, бүслэн хүрээлсэн олон дайсны дунд ямар боловч унахгүй, хөл дээрээ зогсож байна гэдэг бол амиа хамгаалан үлдэх арга мөн. Хөл дээрээ зогсож чадахын хувьд муураас дутахгүй болжээ. Тэр ч байтугай том ноход шахан түрэхэд ч Цагаан Соёот ухрах, холбирох, бултахаас биш газар унаж, өнхөрч ер үзээгүй, ямагт дөрвөн хөл дээрээ гишгэж байдаг билээ. 

	Нохой бол уралцахын өмнө сэрвээнийхээ үсийг босгон бие биесийг тойрч эргэлдэн архирч ёслол гүйцэтгэдэг юм. Цагаан Соёот энэ ёслолыг үл баримтална. Ялихгүй л саатвал олон нохой цуглана гэсэн үг. Хэрэг явдлаа бушуухан дуусгаад хурдан зайлах хэрэгтэй. Ийм учраас Цагаан Соёот дайсан этгээдэд урьдчилан сануулахгүй байж сурсан бөгөөд бэлтгэх зав олголгүй шууд дайран орж, хазаж, урж, тастаж амжихыг чухалчилна. Ингэж нохдыг хүнд шархдуулдаг байв. Түүнээс гадна дайсныг гэнэдүүлж, санамсаргүй дайрах, учрыг нь олж амжаагүй байхад нь мөрийг нь хүү татаж, чихийг нь сэт хазах хэрэгтэй, тэгвэл хийх юмныхаа хагасыг хийчихлээ гэж үзэх ёстой гэдгийг Цагаан Соёот ойлгосон байна. 

	Нохойг цочмог дайрч чадвал газар унагахад амархан ба тэгвэл хамгийн эмзэг газар болох хүзүүний орчим нь хамгаалалтгүй болж хоцордгийг Цагаан Соёот мэджээ. Энэ бол олон мянган жил үе дамжсан чонын чанараас өвлөсөн мэдлэг юм. Дайрахдаа нэгдүгээрт, нохой ганцаар байгаа эсэхийг мэдэх, хоёрдугаарт, гэнэт довтлон дайрч газар унагах, гуравдугаарт, хоолойг нь зууж авах аргыг баримталдаг байв. 

	Цагаан Соёот нас бага нялхаараа байгаа тул түүний хүч суугаагүй эрүү дайсанд үхлийн шарх олгож чадахгүй ч гэсэн хүзүүндээ түүний шүдний ор үлдээсэн гөлөг тосгонд цөөнгүй болжээ. Түүгээр ч барахгүй дайсагнагч нэгэн гөлөгтэй ойн захад халз тулгарч түүний хүзүүг тас хазаж сүнсийг нь тонилгосон удаа ч бий. Ийм явдал болсон тэр нэг орой тосгонд шуугиан дэгдэж, тарьсан хэргийг нь амьтан мэдэж улмаар сүнс нь хальсан гөлөгний эзэнд хэл хүрч, олон авгайчуул алдагдсан махны талаар гомдол гаргаж, олон хүн Саарал Минжийн гадаа цугларчээ. Гэвч Саарал Минж урцныхаа хаалгыг даран зогсож, дотор нь байгаа гэмт хэрэгтнийг овгийнхондоо барьж өгөхөөс эрс татгалзав. 

	Цагаан Соёотыг хүн, нохой бүгд үзэн ядах боллоо. Одоо нэг ч хором тайван байхын болив. Нохой бүхэн шүд ярзайлгаж, хүн бүхэн нударга зангиддаг боллоо. Төрлийнх нь амьтан архирч угтдаг, бурхад хараал тавьж, чулуу шидэж угтдаг болжээ. Өөрийг нь довтлон дайрах аюул байнга байх тул нэг бол няцаалт өгөх, эсвэл бултан зугтаахад ямагт бэлэн байдаг болов. Маш эрчимтэй бөгөөд самбаатай ажиллаж нэг бол шүд гялалзуулан дайрдаг, эсвэл сүртэй архиран ухасхийн зайлдаг байв. Архирахын хувьд бол хөгшин залуу ямар ч нохойноос илүү чанга сүртэй архирдаг болжээ. 

	Архирахын зорилго бол урьдчилан сэрэмжлэх, эсвэл дайсныг айлган хөөхөд оршино. Гэвч хэзээ, ямар нөхцөлд энэ аргыг хэрэглэж болохыг сайн мэдэх ёстой. Цагаан Соёот үүнийг мэднэ. Архирахдаа дайсныг зүрх алдуулахын тулд айхавтар ууртай чанга архирч, догшин дүр үзүүлэх ёстой. Хамар, амаа татвалзуулан, сэрвээнийхээ үсийг байдгаар нь босгож, хэлээ аман дотроо могой мэт эргэлдүүлэн, чихээ хулмайлган, нүдэндээ үзэн ядсан гал бадрааж, уруулаа чичивгэнүүлэн, цагаан соёогоо гялалзуулан ойртоход олон нохой эргэцүүлж бодоход хүрдэг байлаа. Хэрэв Цагаан Соёотыг өөрийг нь гэнэдүүлбэл юу хийхийг дор нь бодож олно. Гэвч энэ мөч удааширч, эсрэг этгээд зодолдохоос татгалзах үед Цагаан Соёотын сүртэй архиралт нь нас бие гүйсэн ноходтой мөргөлдсөн үед ч нэр төрөө унагалгүй, ихэмсгээр холдон зайлах бололцоо өгнө. 

	Цагаан Соёотыг нохойн сүргээс хөөж, түүнд дайн зарласнаар залуу ноход их уур хилэн, авхаалж самбаа, хүч чадлын эсрэг тулалдахад хүрчээ. Тэгээд Цагаан Соёотын дайснууд сүргээсээ ганц нэгээрээ холдож чадахгүй тийшээ хандав. Цагаан Соёот ч гэсэн тэгүүлэхгүй боллоо. Цагаан Соёот бол залуу нохдод хэдийд ч довтолж магадгүй тул тэд ганц ганцаар давхихыг зүрхлэхгүй болжээ. Лип-Липээс бусад нь үргэлж бөөнөөрөө явдаг болж, аюулт араатнаас хамтын хүчээр мултарна. Хэрэв ямар нэгэн гөлөг голын эргээр ганцаараа явбал нэг бол гарцаагүй үхэлд хүрдэг, эсвэл нуугдсан бэлтрэгт хазуулан тосгон даяар муухай гасалж орилоход хүрдэг боллоо. 

	Бөөнөөрөө хамт явах хэрэгтэй гэдгийг гөлөгнүүд сайн мэдсэний дараа ч гэсэн Цагаан Соёот нохдыг довтлон өшөө хонзонгоо авдаг байв. Нохдыг ганц нэгээрээ байхад нь довтлох ба тэд Цагаан Соёотыг олуулаа довтолно. Ноход Цагаан Соёотыг харвал харвасан сум шиг шуугин ирэх ба энэ үед хөлийн хурдаар л амь мултарна. Гэхдээ гөлөгнүүдийн дотроос аль нэг нь ганцаар түрүүлж бэлтрэгт ойртсон бол түүний хохь болно! Цагаан Соёот гүйдэл дундаа огцом эргэж дайран унагаж, сүрэг ирэхээс өмнө тасчиж сурчээ. Ноход Цагаан Соёотыг хөөхдөө бүхнийг мартах тул тэднийг гэнэдүүлэн эргэж дайрах аргыг Цагаан Соёот олонтоо хэрэглэдэг байв. Цагаан Соёот хэзээ ямагт хэрсүү бодолтой явах тул үе үе эргэж харан хэдийд ч гэсэн огцом эргэхэд бэлхэн байж нөхдөөсөө тасран холдож, улайрсан хөөгчийг дайран унагаж чаддаг байв. 

	Залуу ноход бол гүйх тоглох цаглашгүй их хүслэнгээр амьдрах тул Цагаан Соёотыг хөөж элдэх явдлыг тэд аятайхан зугаа болгож хүслээ хангана. Бэлтрэгийн хойноос авлах нь тэдэнд тун таатай тоглоом болдог боловч үнэнийг хэлэхэд аминд аюултай тоглоом байжээ. Цагаан Соёот бол бусад ноходтой эгнэхгүй хурдан, юунаас ч эмээдэггүй байна. Кичийг буцаад ирэх болов уу гэсэн найдвар тасраагүй байхдаа Цагаан Соёот нохдын сүргийг хажуугийн ой руу нэг биш удаа дагуулж давхисан билээ. Гэвч ноход түүнийг ой дотор ч гүйцдэггүй байжээ. Тэдний хуцах, боргох дуугаар хаана явааг нь хялбархан тодорхойлох ба харин өөрөө эх, эцгийнхээ адил ой дотор чимээ анир гаргалгүй, сүүдэр мэт гулган алга болдог байв. Түүнээс гадна Цагаан Соёот нохдыг бодвол Умардын зэлүүд нутагтай нягт холбоотой, түүний бүхий л нууц, башир аргыг сайн мэддэг байсан юм. Цагаан Соёот заримдаа горхи гатлан мөрөө баллан ой ширэнгэд орж мөр алдсан нохдын хуцалдахыг сонсох тайван хэвтэх нь түүний дуртай заль байлаа. 

	Ноход ба хүмүүст нүд үзүүрлэгдэн дайсагнаж арцалдсаар Цагаан Соёот хурдан боловч өрөөсгөл талтай байжээ. Амьдралын ийм нөхцөлд эелдэг сайхан сэтгэл, хайр энхрийлэл төлөвшиж чадаагүй ба үүний тухай Цагаан Соёотод өчүүхэн ч төсөөлөл байсангүй. Гагцхүү хүчтэйд нь захирагдаж, хүчгүйг нь захирч яв гэсэн хуулийг л удирдлага болгож байв. Саарал Минж бол хүч чадалтай бурхан, ийм учраас түүнд захирагдах ёстой. Гэтэл өөрөөс нь залуу, дорой ноход бий тэднийг бол устгах ёстой гэж ойлгодог байв. 

	Голцуу амь өрссөн аюул заналын эсрэг тэмцэхэд тус болох бүх чанар Цагаан Соёотод хөгжжээ. Түүний бэсрэг, туяхан биед эрчилсэн дээс адил ган булчин гүрдийн товойжээ. Арга бач, шалмаг гавшгайн хувьд түүнтэй зэрэгцэх амьтангүй бөгөөд бусдаас хурдан давхидаг, зодоонд хайр найргүй үзэлцдэг, бусад нохдоос хавьгүй илүү тэсвэр, хатуужилтай, догшин ухаалаг болжээ. Амьдралын эрхээр тулгарсан дайсагнагч энэ хорвоод ийм болохоос ч өөр аргагүй агаад хэрэв эс тэгвэл амь бүтэн үлдэх заяа байсангүй.

	
ДӨРӨВДҮГЭЭР БҮЛЭГ : БУРХДЫН ХОЙНООС

	Намар өдөр богиносож, хүйтэн сэрүүний цаг ойртсон үеэр Цагаан Соёотод нэг удаа зугтан зайлах завшаан тохиолдов. Тосгонд хэд хоног хөл үймээн ихтэй байлаа. Индианчууд зуныхаа урцыг буулгаж намрын авд гарахаар ид бэлтгэж байсан үе билээ. Цагаан Соёот эн бүхнийг тун сүрхий ажиглаж байсан боловч урцнуудыг буулгаж, ачаа бараагаа завинд ачсан хойно л сая учрыг нь лавтай ойлгов. Олон завь эргээс холдон явж түрүүчийнх нь бүр далд орлоо. 

	Цагаан Соёот үлдэх, тэгээд боломж гарвал тосгоноос ой руу орж зугтахаар шийджээ. Нимгэн мөс зайрмагтан хөлдөж буй голыг гатлан мөр буруулан давхисаар ойн гүнд ширэнгэд орж хэвтэв. Дахин дахин зүүрмэглэж хэвтсээр байтал цаг нэлээд өнгөрчээ. Тэгтэл Саарал Минжийн дуу хоолой түүнийг нойрноос сэрээв. Дараа нь гэрийн эзэгтэй, Саарал Минжийн хүү Мит-Сагийн дуу сонсогдоно. Цагаан Соёот нэрээ сонсмогц айн ширвээтэж чичрэн дагжиж, эзний дуудлагын хариуд чимээ өг гэж ямар нэг юм түлхэх боловч ширэнгээс гарсангүй. Удалгүй тэдний дуу холдож замхрахын цагт Цагаан Соёот сая оргон зайлж амжсандаа урамшиж хоргодсон бутнаасаа гарч явлаа. Үдшийн бүрэнхий болов. Цагаан Соёот эрх чөлөөтэй болсондоо баясан модон дундуур баахан давхиж наадав. Гэтэл гэв гэнэт ганцаардсан сэтгэл төрлөө. Сэтгэл баахан түгшиж ойн нам гүмд чих тавин суувал дуу ч үгүй, хөдөлгөөн ч үгүй... Энэ нь сэжигтэй бөгөөд ямар нэгэн үл мэдэгдэх аюул түүнийг отон байгаа юм шиг санагдана. Ямар ч дайсан нуугдаж болох өндөр моддын бүүдгэр бараа, тэдгээрийн хоорондох өтгөн харанхуйг сэжигтэйгээр ширтэн харна. 

	Дараа нь даарч эхлэв. Дэргэд нь налж хэвтээд дулаацдаг дулаан ханатай урц энд алга. Хөл нь хөрж, урд хоёр хөлөө ээлжлэн доороо хийж, саглагар сүүлээрээ хучин хэвтэхэд нүдэнд нь хий үзэгдэл харагджээ. Түүнд хачирхах юм алга. Цөм сэтгэлд нь хоногшсон танил зургууд харагдана. Тосгон, урц, овоохой, галын дөл дахин үзэгджээ. Эмэгтэйчүүдийн жингэнэсэн нарийн, эрэгтэйчүүдийн баргил бүдүүн дуу хоолой, нохдын хуцах сонсогдоно. Цагаан Соёот өлсжээ. Хүмүүсийн өгдөг үмх мах, загасыг санав. Гэвч одоогийн энэ анир чимээгүй бол түүнд хоол хүнс биш, харин аюул заналыг зэхэж буй мэт. 

	Хүний эрхэнд өнгөрүүлсэн амьдрал Цагаан Соёотыг эрх танхил болгожээ. Хүний эрхшээл түүнийг дорой болгожээ. Өөртөө идэш олох аргыг мартжээ. Шөнийн гүн харанхуй нөмрөн авав. Тосгоны шуугиан, хөл хөдөлгөөнд, үргэлжлэн давтагдах дуу чимээ, зурагт дассан хараа, сонсгол хоёр нь одоо ажилгүй болсон мэт. Хийх юм үгүй, сонсох чимээ алга, харах зураг байхгүй. Тун ялихгүй чимээ буюу хөдөлгөөнийг барьж авах гэж эрмэлзэнэ. Байгалийн энэ нам гүм, хөдөлгөөнгүйн дотор ямар нэгэн бэрх аюул нуугджээ. 

	Цагаан Соёот гэнэт учиргүй айж цочив. Лут том, халхгар юм нүдний нь өмнүүр өнгөрөв. Үүлний цаанаас цухуйсан сарны гэрэлд модны сүүдэр газар туссан байжээ. Бага зэрэг тайвширч намуухан гиншсэн боловч энэ хавьд хаа нэгтээ нуугдсан дайсны анхаарлыг татаж магадгүйг санан дуугаа хураажээ. 

	Шөнийн хүйтэнд хөлдсөн мод толгой дээр нь чанга чахрав. Цагаан Соёот ихэд айж гингэнэн ульж тосгоны зүг хөл мэдэн харайлгав. Хүнтэй учрах, хүний хамгаалалтад орох сон гэсэн давшгүй хүслэн түүнийг эзэмджээ. Задгай галын утааны үнэр хамарт нь сэнгэнэж, хүмүүсийн дуу хоолой, хашхиралдах чимээ чихэнд хадах шиг болов. Ойгоос гүйн гарч сарны гэрэл туссан, сүүдэргүй талбайд гарч ирсэн боловч тосгоныг олж харсангүй. Хүмүүс эндээс нүүж явсныг мартжээ. 

	Цагаан Соёот зоосон гадас шиг хөдөлгөөнгүй зогсов. Хаашаа явахаа үл мэднэ. Эзгүйрсэн буурь дээр бурхдын үлдээсэн хог новшийг шинжлэн уйтгар гунигтай хэсэж явав. Одоо бол уурласан эмэгтэйн шидсэн чулуу, эсвэл Саарал Минжийн хүнд нударга ч гэсэн түүнийг баярлуулах агаад Лип-Лип болон архирч бархирсан хулчгар нохдын сүрэгтэй ч хөөр баяртай уулзахаар байлаа. 

	Саарал Минжийн урцны буурь дээр очиж шиншлэн үзээд оцойн сууж хоншоороо сар өөд өргөв. Хоолой нь зангирлаа. Амаа нээж өнчрөл, ганцаардал, айж эмээх, Кичийг санаж мөрөөдсөндөө болон урьдын бүх зүдүүр зовлон, хойчийн бүх аюул гаслангийн совин бүгд нийлж гансарсан сэтгэлийн урт үргэлжилсэн улилт болж хувирав. Энэ бол Цагаан Соёотын цээжнээс өөрийн эрхгүй оргилон гарсан чонын анхны жинхэнэ улилт байлаа. 

	Өглөө болоход айж ширвээтэх нь арилсан боловч өнчрөл ганцаардсан сэтгэл улам хүчтэй боллоо. Саяхан амьдрал буцалж байсан эзгүйрсэн буудлын байдал түүнийг бухимдуулна. Бодолд автан саатсангүй, ой руу буцан орж голын эрэг даган давхилаа. Нэг ч удаа амсхийлгүй өдөржин давхив. Ийнхүү эцэс төгсгөлгүй давхиж болох мэт бодогдож байжээ. Түүний чийрэг чанга бие махбод эцэхийг үл мэднэ. Ядарлаа ч гэсэн өвөг дээдсээс уламжилсан тэсвэр хатуужил түүнийг урагш хөтөлж байна. 

	Голын эрэг эгц өндөр болсон газраар тойрон уул даван давхина. Макензи мөрөнд цутгадаг жижиг гол горхийг умбаж, самарч туулан гатална. Эргийн дагуу хөлдсөн нарийн мөсөн дээгүүр гарч явтал нимгэн мөс цөмрөн Цагаан Соёот хүйтэн усанд унаж үхэхийг дөхөх удаа ч нэг биш тохиолдов. Гүйсээр явахдаа завиа татан нутгийн гүн рүү нүүж явсан бурхдын мөрийн олно гэсэн горьдлого ер тасарсангүй. 

	Цагаан Соёот өөрийн төрлийн олон араатны дотор ухаанаараа давамгайлах боловч Макензи мөрөнд бас нэг эрэг бий гэдэг бодол төрөхөөр гүнзгийрч хараахан чадаагүй билээ. Хэрэв бурхдын мөр нөгөө эрэг дээр гарсан байвал яах вэ? Ийм бодол санаа түүний толгойд нь огт орсонгүй. Хожим олон газар хэрэн хэсэж, нас бие гүйцсэн, ухаалаг туршлагатай болсон цагтаа голын эргээр мөр хайж сурахдаа цаад эрэг байх ёстойг нь мэддэг болж магадгүй юм. Тэр бол ирээдүйн хэрэг. Одоо таамгаар давхихдаа Макензи мөрний зөвхөн нэг эргийг л ухаарч байв. 

	Цагаан Соёот шөнөжин гүйж, харанхуйд хаалт, саад тулгарч явдал удааширч байсан ч улам цааш давхиж хол очих хүсэл нь саарсангүй. Хоёр дахь өдрийн үдэд даруй гучин цаг зогсолгүй давхисны эцэст түүний биеийн төмөр мэт булчин эгээгүй цуцсан боловч эр зориг нь түүнийг урагшлуулж байв. Бараг хоёр хоног юм олж идээгүй тул өлсөж туйлдсан нь их. Байсхийгээд л мөс мэт хүйтэн ус туулж байсан явдал бас нөлөөлжээ. Түүний сайхан саглагар үс шавар шавхай болж, хөл нь улдаж, зузаан тавгаас нь цус садарч байлаа. Анхандаа ялихгүй хазганаж эхэлснээ улмаар бүр доголох болов. Бас тэнгэр муухайрч, нойтон цас орж, өвдсөн хөлд нь наалдаж зовоох ба газар дэлхийг бүрхэж замын овон товонг мэдэгдэхгүй болгосон нь уулаасаа муу замыг улам дордуулжээ. 

	Энэ шөнө Саарал Минж замдаа Макензи мөрний алсын эрэг дээр бууж амрахаар шийдсэн байжээ. Саарал Минжийн эхнэр Клу-Куч харанхуй болохоос өмнөхөн нэгэн хандгай гол руу очихыг харжээ. Тэр хандгай ундлах гэж ус руу буугаагүй, Мит-Са цасан шуурганд төөрч зүг чигээ алдаагүй, Клу-Куч хандгайг олж хараагүй, Саарал Минж хандгайг мэргэн буудаж унагаагүй сэн бол цаашдын үйл явдал шал өөрөөр эргэх байлаа. Саарал Минж Макензийн эрэг дээр буугаагүй, Цагаан Соёот эздээсээ өнгөрөн одсон бол нэг газар очиж үхэх буюу зэрлэг төрөл төрөгсөдтэйгөө нийлж насны эцэс хүртэл чоно хэвээр үлдэх байсан биз ээ. 

	Шөнө цас их оров. Цагаан Соёот бүдэрч догочин, намуухан гасалж явсаар нэгэн мөр олсон нь цоо шинэ байсан тул дор нь танив. Тэвчиж ядан гасалж гингэнэсээр голын эргээс холдож ой руу давхиж орлоо. Танил дуу чихийг нь дэлслээ. Хурц галын дөл харагдаж, түүний дэргэд хоол хийж буй Клу-Куч, явган суугаад түүхий өөх зажлан буй Саарал Минжийг харлаа. Тэд шинэ махтай болжээ! 

	Цагаан Соёот залхаан цээрлүүлнэ байх гэж санахаас л сэрвээний нь үс босож байв. Гэвч сэмхэн явсаар ойртов. Зодуулахаас ихэд айх ба зодуулах нь зайлшгүй гэж бодож байлаа. Алсдаа галын дэргэд хэвтэж дулаацна, бурхдын авралыг хүртэнэ, хэдийгээр дайсагнагчид боловч амьд амьтантай ойр дотно байх хэрэгцээг хангагч олон ноходтой уулзан учирна гэдгийг мэдэж байв. 

	Цагаан Соёот мөлхсөөр галд дөхөв. Саарал Минж түүнийг хармагц өөх зажлахыг больж ширтэв. Цагаан Соёот улам удаан мөлхөнө. Доромжлолыг тэвчин хүлээх, хүлцэн өнгөрүүлэх сэтгэл түүнийг эзэмдэж хүмүүсийн өмнө сөгдөн бишрэхэд хүргэж байлаа. Хөдөлгөөнөө саасаар Саарал Минж рүү шууд мөлхөж сөөм сөөмөөр ойртсоор эзнийхээ хөлд очин хэвтэж, бүх л бие сэтгэлээ түүний мэдэлд өгчээ. Өөрийн хүслээр хүний асаасан галд хүрэлцэн ирж, хүний эрх мэдлийг зөвшөөрөн хүлээв. Цагаан Соёот зайлшгүй шийтгэлийг хүлээн дагжин чичирнэ. Хүн гараа далайхад дараа нь буух аюулт цохилтыг хүлээн авахад бэлтгэж бие цогцос нь атиран нугарчээ. Гэвч цохилт болсонгүй. Цагаан Соёот хулгайгаар дээш харвал Саарал Минж хэсэг өөхийг хувааж байв! Тэгээд нэгэн хэсгийг нь сарвайлаа. Цагаан Соёот тун болгоомжтой, жаахан сэжиглэн үнэртэж, дараа нь өөр рүүгээ ойртуулав. Саарал Минж Цагаан Соёотод мах өгөхийг тушаав. Тэгээд махаа идэж дуустал бусад нохойг ойртуулсангүй. Ихэд баярлан, санаа тайвширсан Цагаан Соёот Саарал Минжийн хөлийн дэргэд, халуун гал ширтэн, нойрмоглох хэвтэв. Маргааш өглөө нь харанхуй ойд ганцаараа байх биш харин тосгонд, бурхдын дэргэд байх ба одоо төрсөн биеийг бурхдын эрх мэдэлд бүрэн өгч, тэдний хүсэл зоригийн эрхийг хүлээхээр бүрмөсөн шийджээ. 

	
ТАВДУГААР БҮЛЭГ : ГЭРЭЭ 

	Саарал Минж арван хоёрдугаар сарын дундуур Макензи мөрнийг өгсөн аялав. Түүний хамт Мит-Са, Клу-Куч хоёр явлаа. Саарал Минжийн чарганд сольж буюу хөршөөсөө зээлж авсан нохдыг хөллөжээ. Хоёр дахь багахан чарганд залуу гөлгөн нохдыг оруулж Мит-Са түүнийг жолоодох болов. Чарга, тоног, нохой цөм тоглоом шиг бяцхан агаад Мит-Са анх удаа жинхэнэ эр хүний ажил хийж эхэлсэндээ их л баяртай байв. Түүнээс гадна Мит-Са нохой жолоодож, тууж сурах, нөгөө талаар гөлөгнүүдийг хөллөгөөнд сургаж байгаа хэрэг юм. Мит-Сагийн чарга хоосон биш, эд хогшил, хоол хүнсний нийлээд хоёр зуу орчим пүү ачаа ачсан байна. 

	Цагаан Соёот хөллөгөөний нохдыг урьд нь харсан ба одоо өөрийг нь чарганд оруулахад ер дургүйцсэнгүй. Хөвд чихэж хийсэн хүзүүвч углаж, түүнийг хоёр мөрөвчөөр цээжний хударгатай холбон, улмаар хударгаа урт татлагаар чаргатай холбожээ. 

	Хөллөгөөнд долоон гөлөг байна. Цөм эрт төрсөн ес, арван сартай бөгөөд Цагаан Соёот л ганцаараа найман сар хүрч яваа ажээ. Нохой бүхэн татлагатай. Татлагын урт янз бүр, тэдгээрийн ялгаа нь нохойн биеийн уртын хэмжээгээр тодорхойлогдоно. Нохой бүрийн татлагын үзүүр чарганы эрүүтэй холбогдсон байна. Чарганы эрүүг дээш матсан бөгөөд улгүй үйсэн чарга тул зөөлөн бамбагар цасанд үл шигдэнэ. Үүний ачаар чарганы болон ачааны жин том талбайд жигд хуваагдах ажээ. Мөн хүчийг тэнцүү хуваарилах зорилгоор ноход нь чарганы эрүүтэй дэвүүр байрлалаар холбогдох тул нэг ч нохой нөгөө нохойн мөрөөр явахгүй юм. 

	Дэвүүр маягийн хөллөгөөнд бас нэгэн давуу тал бий. Татлагын урт өөр өөр болохоор арын нохой нь урдах руугаа дайрах боломжгүй, арай богино татлагатай ар хажуугийн нохойтой уралцаж болох авч нэгдүгээрт түүнтэй нүүр нүүрээр халз тулгарах, хоёрдугаарт, хөтчийн шилбүүрт өртөх тул уралцаж чадахгүй юм. Ийм хөдөлгөөний хамгийн давуу тал нь бол арын нохой өмнөх руу дайрахын тулд хэтрээ оосроо угзрах бөгөөд тэр хэрээр чарга хурдан гулгаж, өмнөх нохой ч улам хурдлах боломжтой болдогт байгаа юм. Ийнхүү арын нохой өмнөхөө хэзээ ч гүйцэхгүй. Өөрөө хурдлахын хэрээр өмнөх нохойдоо төдий хэр хурдлах боломж олгож, энэ бүхний хүчээр чарга хурдан гулгах юм. Хүн ийм мэргэн заль хэрэглэн адгуусыг захирах чадвараа бэхжүүлж байдаг ажээ. 

	Мит-Са бол эцэгтэйгээ тун адилхан, эцгийнхээ цэцэн ухааныг хүртэл өвлөж авсан хүүхэд юм. Лип-Лип Цагаан Соёотод амар заяа үзүүлдэггүйг аль эрт ажигласан билээ. Гэвч Лип-Лип айлын нохой байсан тул хааяа нүднээс далд чулуу шидэхээс өөр яаж ч чаддаггүй байв. Одоо бол Лип-Лип Мит-Сагийн мэдэлд байгаа болохоор өнгөрсний хонзонг авахын тулд түүнийг хамгийн урт татлагад хөллөхөөр шийджээ. Тийнхүү Лип-Липийг хөллөгийн түүчээ болгож, тэгснээрээ түүнд хүндэтгэл олгож буй мэт харагдавч хэрэг дээрээ тийм биш байв. Хөллөгөөнд явах үед бусад нохой тэр зодооч толгойлогчийг үзэн ядаж, хяхан хавчиж байх юм. 

	Хамгийн урт татлагад орсон Лип-Липийг бол арын ноход ямагт зугтааж байгаа мэтээр ойлгох юм. Лип-Липийн зөвхөн хойд хөл, сагсгар сүүл л тэдэнд харагдах бөгөөд энэ нь өрвийсөн үс, гялалзсан соёотой харьцуулахад аюулгүй юм. Түүнээс гадна түрүүлэн давхих нохой бол арын нохдод чухам тэднээс л зугтаж байгаа мэт санагдах учраас түүнийг заавал хөөж гүйцэх ёстой гэсэн итгэл төрүүлж байдаг юм.

	Ингээд чарга хөдөлмөгц л хөллөгөөний бүх нохой Лип-Липийг элдэж эхлэх ба ийнхүү өдөржин давхина. Эхний үед доромжлогдсон Лип-Лип хажуу тийш холбирон араас нэхэн хөөх ноход руу дайрах гэж хэдэнтээ оролдсон боловч Мит-Сагийн барьж явсан бугын хатаасан гэдсээр томж хийсэн гучин пүү жинтэй урт шилбүүр түүний толгойд тас няс буух тул хуучин байрандаа эргэхээс өөр замгүй болно. Лип-Лип ганцаараа бусад ноходтой халз уралцахаас буцахгүй боловч гагцхүү шилбүүрээс айж татлагадаа урагш зүтгэн ар, ташаагаа нөхдийн соёоноос хамгаалан давхина. 

	Индиан хүний ухаан заль хязгааргүй. Хөллөгөөний нохдыг Лип-Липтэй улам хүчтэй дайсагнуулахын тулд Мит-Са Лип-Липийг ялгаатай үзэж бусад нохойн атаархлыг төрүүлж, удирдагчаа нүд үзүүрлэх нь улам гаарна. Мит-Са бусдын нүдний өмнө Лип-Липэд тусгайлн мах өгнө. Тэгэхлээр бусад нохойн уур хилэн улам бадарна. Мах идэж буй Лип-Липийг тойрон бусад нохой давхилдах боловч Мит-Са түүний дэргэд шилбүүр барин зогсох тул ойртож үл чадна. Мах байхгүй үед ч Мит-Са Лип-Липийг бусдаас нь холдуулан түүнд мах өгч буй дүр үзүүлнэ. 

	Цагаан Соёот ажилд дуртай оров. Бурхдын эрхэнд орж тухайн цагтаа бусдаас хавьгүй илүү урт аян хийсэн ба бурхдын хүсэл зоригийг эсэргүүцвэл юунд хүрдгийг бусдаас гүнзгий мэдсэн юм. Түүнээс гадна бусад нохдын үзэн ядах харилцаа нь Цагаан Соёотын нүдний өмнө тэдний ач холбогдлыг багасгаж, хүний ач холбогдлыг нэмэгдүүлж байв. Төрөл нэгтнүүдээрээ дутсан юм үгүй байв. Кичи бараг мартагджээ. Цагаан Соёотыг захиран буй бурхдад үнэнч байх нь сэтгэл санаагаа илэрхийлэх бараг ганцхан арга нь болов. Цагаан Соёот хичээнгүй ажиллаж, тушаалыг биелүүлж, сахилга батад захирагдаж байв. Үнэнч шударга бөгөөд дуртайяа хөдөлмөрлөх болов. Хөдөлмөрт үнэнч байх нь гаршуулсан бүх чоно, нохойд зуршсан үзэгдэл боловч Цагаан Соёот энэ чанарыг ер бусын төгс эзэмшсэн байлаа. 

	Цагаан Соёот бусад нохойтой харилцах боловч тэр нь зөвхөн дайсагнал, үзэн ядалтаар л илэрнэ. Тэдэнтэй ер тоглож нааддаггүй. Харин зодолдож чадна. Зодолдохдоо нохдын сүргийг Лип-Лип толгойлж байсан тэр цагт амссан бүх хазалт, хавчилтын өшөө хонзонг авахын тулд л зодолдоно. Харин одоо Лип-Лип толгойлогч биш болж, зөвхөн олон ноход ба цасан дээгүүр үсчин харайх чарганы өмнө явдгаараа л толгойлж байна. Буудаллах үед бол Лип-Лип Мит-Са, Саарал Минж, Клу-Куч гуравт ойр байх ба хэрэв бурхдаас холдвол бүх нохойн соёо түүний эсрэг хандах тул урьд Цагаан Соёотын амсаж байсан шиг дайсны дунд ганцаардахын зовлонг эдэлж байв. 

	Лип-Липийг унасны дараа Цагаан Соёот сүргийн тэргүүн болж болох боловч даанч дүнсгэр, зожиг байв. Хөллөгөөнд хамтран зүтгэгчдийгээ зөвхөн хазахаас биш бусад цагт тэднийг үл ойшооно. Тэд түүнтэй уулзахаас зайлсхийх ба хамгийн зоригтой нохой ч гэсэн Цагаан Соёотод оногдсон махнаас булаацалдахыг эс зүрхэлнэ. Харин ч тэд өөрсдийн нь хувийг Цагаан Соёотыг булаачихаас өмнө амжиж хурдан залгихыг хичээнэ. ХҮЧТЭНД ЗАХИРАГДАЖ, ДОРОЙГ ДАРЛАХ хуулийг Цагаан Соёот сайн ойлгожээ. Эзний өгсөн махыг шалавхан идэж сурах ба хувиа дуусгаагүй нохойн хохь болно. Цагаан Соёот сүртэй архирч, шүдээ ярзайлган дайрахад л тэр нохой өөрийн одгүй төрсөндөө гомдон зайлахаас өөр замгүй болж мах Цагаан Соёотын хоол болно. 

	Үе үе нохдын дундаас аль нэг нь Цагаан Соёотыг эсэргүүцэн босох боловч Цагаан Соёот түүний дор нь номхруулна. Цагаан Соёот сүргийн дотор онцгой байр сууриа хичээнгүйлэн хамгаалах ба үе үе тулалдан тогтоох нь элбэг байлаа. Гэвч ийм тулалдаан удаан үргэлжлэхгүй. Бусад ноход тулалдаанд түүнтэй эгнэхгүй юм. Эсрэг этгээдийг сэхээ аваагүй байхад нь шархдуулах буюу хэрхэн тулалдахыг бодож амжаагүй байхад нь л түүний цусыг гоожуулж орхисон байдаг билээ. 

	Цагаан Соёот бол төрөл нэгтнийхээ дотор бурхдын адил хатуу сахилгыг баримталдаг байв. Тэдэнд сул задгай байх бололцоо олгодоггүй, өөрийгөө хязгааргүй хүндэтгэхийн шаардана. Бусад нохой өөр хоорондоо яаж ч байсан түүнд хамаагүй. Харин Цагаан Соёотын онцгой дархан байдалд хэзээ ч халдахгүй, түүнд зам тавьдаг, түүний ноёрхлыг зөвшөөрөн хүлээхийг шаардана. Аль нэгэн зүрхтэй эр дайчин байдал үзүүлэн шүдээ ярзайлгах буюу үсээ өрвийлгөвөл Цагаан Соёот шуугин очиж түүний зан байдлын алдаа дутагдлыг хайр өршөөлгүй залруулдаг байлаа. 

	Цагаан Соёот бол хатуу хэрцгий дарлагч бөгөөд төмөр мэт мохошгүй хатан зоригоор эрх барьж байв. Сул доройчуудад өршөөлгүй хандана. Амьдралын төлөө хар нялхаасаа эхийн хамт гаднын тусламжгүйгээр явуулсан хурц ширүүн тэмцэл, амьд үлдэхийн төлөө үхэн хатан зүтгэж, бэрхийг амсаж Алс Умард хязгаарын дайсагналыг даван туулсан бүхэн талаар өнгөрөөгүй ажээ. Үлэмж хүчтэнтэй учрахдаа Цагаан Соёот хүлцэнгүй хандана. Доройг дарлана, хүч ихтийг хүндэтгэнэ. Саарал Минж урт зам туулахдаа өөр хүмүүстэй нэг буудалд буух нь цөөнгүй тул нас бие гүйцсэн үл таних юм нохдын дунд Цагаан Соёот номхон болгоомжтой байна. 

	Гэрээс гараад хэдэн сар болсон боловч Саарал Минжийн аялал үргэлжилсээр байлаа. Хөллөгөөнд өнгөрүүлсэн урт зам, хичээнгүй ажил Цагаан Соёотын тэнхээг бэхжүүлж, оюун ухаан нь бараг төгс хөгжиж гүйцсэн бололтой. Хүрээлэн буй хорвоог бүрэн танилаа. Тэр хорвоог уйтгар гунигтай харах болж түүнд хоосон найдвар тавихыг бүрмөсөн болив. Энэ хорвоо бол догшин, хэрцгий, энэ хорвоод дулаан байр, хайр энхрийлэл, дотно юм байхгүй ажээ. 

	Цагаан Соёотод Саарал Минжийг дотночлох сэтгэл байгаагүй юм. Саарал Минж бол бурхан боловч тун хахир хатуу билээ. Саарал Минжийн эрх мэдэл хэдийгээр давуу ухаан, муйхар хүчинд тулгуурлаж байгаа боловч тэр эрх мэдлийг Цагаан Соёот дуртайяа хүлцэн тэвчинэ. Энэ ноёрхлыг угтан хүлээсэн чанар ч Цагаан Соёотын хувь тавиланд байсан бөгөөд тэгээгүй сэн бол Алс Умардаас эргэж ирэхгүй, тэгснээрээ бурхдад үнэнчээ батлан үзүүлэхгүй байсан билээ. Гадагш илрээгүй нарийн зүйл Цагаан Соёотын сэтгэлийн гүнд агуулагдсан байлаа. Саарал Минж сайн үг, энэрэл хайраар сэтгэлийн нь гүнд хүрч болох байсан авч Цагаан Соёотыг хэзээ ч энхрийлж байгаагүй, нэг ч сайн үг хэлээгүй юм. Ер нь тийм зангүй билээ. Саарал Минжийн давуу тал нь харгис догшин чанарт үндэслэсэн ба тийм хэрцгий харгисаар тушаадаг, мод чулууны тусламжаар шүүдэг, үйлдсэн хэргийн төлөө бие махбодыг өвчлүүлж шийтгэдэг, байгуулсан гавьяаг ачлах нь хайр энхрийллээр бус, зодож балбахыг болихоор л хязгаарлагдана. 

	Ийм ч учраас Цагаан Соёот хүний гараас хүртэж болох баяр цэнгэлийн тухай өчүүхэн ч төсөөлөлгүй байлаа. Ер нь тэгээд хүний гарт дургүй, сэжиглэдэг байлаа. Хүний гар мах өгдөг нь сайхан ч гэсэн зодож өвчлүүлэх нь даанч олон тохиолдоно. Тэдгээр гараас холхон байсан нь дээр, газраас чулуу шүүрэн авч шиднэ, мод бороохой далайна, шилбүүрээр ороолгоно, тэдгээр гар бол цохино ч, түлхэнэ ч, хэрэв биед хүрвэл зөвхөн чимхэх, хэсэг үс зулгаах, угзрах, тастаж авахын төлөө байна. Нэг тосгонд байхдаа хүүхдийн гар ч гэсэн өвтгөж чаддагийг Цагаан Соёот мэдсэн билээ. Нэг жаал Цагаан Соёотын нүдийг сох хатгах дөхсөнөөс хойш хүний гараас бүр ч болгоомжлох болсон юм. Ер нь хүний гарыг жигшдэг байв. Хүүхэд түүнд ойртон ирж гар сарвайвал сайн юм болохгүй нь лавтай тул даруйхан босож холддог байлаа. 

	Их Боол нуурын эрэг дээр орших нэгэн тосгонд Саарал Минжийн заасан нэгэн хуулийг нарийн ойлгож авчээ. Энэ бол хэрэв бурханд довтолбол үл уучлагдах нүгэлд тооцогдоно гэсэн хууль билээ. Аль ч тосгонд байдаг нохдын нэг адил Цагаан Соёот идэх юмны эрэлд гарч яваад хандгайн хөлдүү мах сүхээр цавчиж буй нэг жаал хүүтэй дайралдав. Хөлдүү мах тал тал тийш үсэрч байна. Цагаан Соёот түүнийг түүж идэж эхлэв. Гэтэл жаал хүү сүхээ орхиод том шийдэм шүүрэн авлаа. Цагаан Соёот холби үсрэн ухарч, золтой л цохиулсангүй зугтаав. Гэтэл жаал хүү хойноос нь хөөж, Цагаан Соёот үл таних тосгоны зэрэгцээ хоёр урцны хоорондуур давхин өнгөрөх гэтэл өндөр шороон даланд тулж мухарджээ. 

	Хаашаа ч гарах газаргүй боллоо. Мухраас гарах ганц гарцыг жаал хүү хааж зогссон байна. Шийдмээ далайсаар Цагаан Соёотод ойртов. Цагаан Соёот уур хүрчээ. Шударга ёс гажсан тул зэвүүцэж, сэрвээнийхээ үсийг босгон ширүүн архирч жаал хүүг тосов. Цагаан Соёот хоол олох хуулийг мэднэ. Хандгайн хөлдүү мах цавчихад хаягдсан өвдөл цөвдлийг эрт орой ямар нэгэн нохой түүж идэх нь зайлшгүй ба Цагаан Соёот буруу хэрэг хийгээгүй, хууль зөрчөөгүй байтал хүү зодож таарахгүй гэдгийг Цагаан Соёот сайн мэдэж байлаа. Тэгээд юу болсныг ч сайн ухаарсангүй. Даанч их уурласан, нөгөө жаал учрыг мэдэхээргүй тун хурдан хөдөлсөн байлаа. Нэг мэдэхэд хүү цасан дээр тэрийн унасан байх ба Цагаан Соёотын шүд шийдэм барьсан гарыг нь зуучихсан байлаа. 

	Бурхдын тогтоосон хуулийг зөрчсөн гэдгээ Цагаан Соёот мэдэж байлаа. Бурхны ариун биед шүдээ шигтгэсэн бол хамгийн хүнд ял цээрлэл хүлээх ёстой. Зуулгасан хүү, түүний гэрийнхэн цөм хариугаа авах гэж нэхэн ирэхэд Цагаан Соёот Сараал Минжийн хамгаалалтад ирж түүний хөлийн дэргэд хулган хэвтэж байв. Гэвч тэд хоосон буцлаа. Саарал Минж Цагаан Соёотыг хамгаалжээ. Түүнчлэн Мит-Са, Клу-Куч хоёр ч түүнийг хамгаалав. Хүмүүс хэрэлдэн хашхиралдахыг чагнан, гар хуруугаа ууртай зангахыг харж Цагаан Соёот өөрийн үйлдсэн хэрэгт цагаатгах тал байгааг ойлгож авлаа. Ийнхүү бурхан олон янз байдаг, өөрийн бурхан, бусдын бурхан гэж ялгаатай байдгийг, бурхан бүхэн адилгүйг мэдэж авчээ. Шударга, шударга бус ямар ч хэрэг хийлээ гэсэн өөрийн бурхныг бол үг дуугүй сонсож, хүлцэж байх, харин бусдын бурхны шударга бус хэргийг үл тэвчих, түүнээс шүдээрээ өшөө авч болно гэж ойлгов. Энэ бол бас л нэг хууль юм. 

	Мөн тэр өдөр Цагаан Соёот шинэ хуультай бүр ойр танилцав. Мит-Са ой дотор түлээ мөчир түүж яваад нөгөө хазуулсан жаалтай дайралджээ. Түүнтэй хамт олон хөвгүүд байв. Хөвгүүд хэрүүл өдөж, Мит-Саг эвсэн зодов. Мит-Са хүнд байдалд орсон байна. Түүнийг тал талаас нь цохив. Цагаан Соёот энэ зодооныг анхандаа зүгээр ажиглаж, бурхдын хэрэг түүнд хамаагүй гэж бодож байжээ. Дараа нь Мит-Саг буюу өөрийн нь бурхдын нэгийг зодож байгаа тунгаан ойлгов. Тэгээд дараа нь ямар үйлдэл хийхээ ч бодолгүй маш их уур хилэнтэйгээр зодоон дундуур дайран оржээ. Таван минутын дараа хүүхдүүд тал тал тийш бутран зугтаж, цасан дээр бас цус гоожсон байх нь Цагаан Соёотын шүд зүгээр байгаагүйг гэрчилж байлаа. Мит- Са тосгонд буцаж ирээд болсон явдлыг ярьсанд, Саарал Минж Цагаан Соёотод мах өгөхийг тушаав. Тэгээд маш их мах өгчээ. Цагаан Соёотыг цадтал идээд хуулийг зөв ойлгосондоо хатуу итгэн галын дэргэд унтав. 

	Үүний дараа Цагаан Соёот өмчийн хуулийг, эзний өмч хөрөнгийг хамгаалах хуулийг тогтоов. Бурхны биеийг хамгаалахаас бурхны хөрөнгийг хамгаалах хүртэл ганцхан алхам хэрэгтэй ба Цагаан Соёот мөн энэ алхмыг хийжээ. Бурхны юм бүхнийг хамгаалах, үүний тулд бусад бурханд довтлохоос ч буцахгүй байх ёстой ажээ. Энэ бол ариун үйлс боловч аюул ихтэй. Бурхан бол хүчирхэг, нохой түүнтэй хэзээ ч эн зэрэгцэхгүй. Гэлээ ч гэсэн Цагаан Соёот айхыг мэдэхгүй хариу өгдөг байв. Үүргээ сайн ухаарах нь айхыг гэтлэн давахад хүргэж эцсийн эцэст хулгайч бурхад Саарал Минжийн хөрөнгөнд гар хүрэхийг болив. 

	Хулгайч бурхан бол хулчгар байдаг, түгшүүр сонсмогц зугтаадгийг Цагаан Соёот тун удалгүй ойлгов. Түүнээс гадна түгшүүр гаргаснаас хойш Саарал Минжийг ирэх хүртэл маш богино хугацаа өнгөрдгийг Цагаан Соёот туршлагаасаа мэдэв. Хулгайч бол Цагаан Соёотоос бус харин Саарал Минжээс айж зугтдаг нь ойлгомжтой болов. Хулгайчийг мэдмэгц Цагаан Соёот хуцдаггүй, (ер нь хуцаж чаддаггүй байв) ба урилгагүй зочныг сэмхэн дайрч, чадвал зууж авна. Зожиг, дүнсгэр зан араншин нь Цагаан Соёотыг эзний хөрөнгийг хамгаалах найдвартай манаач болоход нөлөөлсөн ба Саарал Минж ч түүний энэ талыг элдвээр хөхүүлэн сайшаадаг байв. Эцсийн эцэст Цагаан Соёот улам ууртай, улам догшин болж бүрмөсөн ганцаардаж, зожгирчээ. 

	Өдөр сар өнгөрсөөр л, нохой хүн хоёрын гэрээ улам бэхэжсээр байв. Энэ бол эрт урьдын цагт хүн Алс Умардын зэлүүд нутгаас хүн дээр хүрч ирсэн анхны чонотой байгуулсан гэрээ юм. Өөрөөсөө өмнөх бүх чоно, зэрлэг нохдын адил энэ гэрээний нөхцөлийг Цагаан Соёот өөрөө боловсруулжээ. Энэ бол энгийн нөхцөл юм. Бурхдыг бишрэн шүтэхийн тулд эрх чөлөөгөө алджээ. Цагаан Соёот бол бурхнаас ивээл, хоол, дулаан авдаг. Хариуд нь бурхны хөрөнгийг манадаг, биеийг хамгаалдаг, түүнд ажиллаж, захирагддаг юм. 

	Хэрэв бурхантай бол түүнээ үйлчлэх хэрэгтэй. Цагаан Соёот үүргээ мэдрэх ба сүслэн эмээхийн эрхэнд эзэн бурхандаа үйлчилдэг байв. Гэвч бурхандаа хайртай биш байлаа. Ер нь хайр гэж юу байдгийг ч мэдэхгүй, хайрын сэтгэлийг эдэлж үзээгүй юм. Кичигийн тухай бүдэг бадаг дурсамж төдий үлджээ. Цагаан Соёот өөрийгөө хүнд бүрмөсөн өгсөн ч Алс Умардын зэлүүд нутагтайгаа, зэрлэг төрөлтэйгөө холбоо тасраагүй боловч одоо Кичитэй уулзлаа ч бурхныг орхиод түүнийг дагаж явах боломжгүй нөхцөлт гэрээнд захирагдсан байв. Хүнд үнэнч байх явдал Цагаан Соёотод хууль болсон ба энэ бол эрх чөлөөг хүсэн мөрөөдөхөөс хүчтэй, цусан төрлийн холбооноос хүчтэй үйлчлэх хууль юм. 

	
ЗУРГААДУГААР БҮЛЭГ : ӨЛСГӨЛӨН 

	Саарал Минжийн урт аян дуусахад хавар хаяанд ирчихсэн байлаа. Цагаан Соёот яг нэг нас гүйцэж байсан дөрөвдүгээр сарын нэгэн өдөр аянчид хуучин тосгондоо эргэн ирж Мит-Са Цагаан Соёотыг чарганаас суллав. Цагаан Соёот нас бие бүрэн гүйцээгүй ч нэг настай гөлгөн нохдын дундаас биеийн томоор зөвхөн Лип-Липийн дараа орж байв. Чоно эцэг, эх Кичи хоёроос Цагаан Соёот чац хүч өвлөж авсан тул нас гүйцсэн ноходтой нуруугаар бараг адил боловч биеийн бат чийргийн хувьд тэднийг хараахан гүйцэхгүй байлаа. Цагаан Соёот бол хагссан, өндөр, биетэй ба зодоонд хүчээрээ бус хурдан шалмаг холбирч зайлах чадвараараа давамгайлна. Арьс үс нь хөх саарал, яг чонын өнгөтэй, гадаад байдал нь жинхэнэ чоно шиг. Кичигээ өвлөж авсан нохойн цус түүний гадаад байдалд ямар ч ул мөр үлдээгээгүй боловч зан араншин төлөвшихөд нь эхийн оролцоо илэрхий үлджээ. 

	Цагаан Соёот тосгон дундуур хэсүүчлэн хуучин таних бурхдыг харж сэтгэл хангалуун амгалан явав. Энэ завсар өсөж томорсон гөлгөн ноход болон өөрөөс нь онцын томгүй ба айж сүрдэх юмгүй мэт болсон том ноходтой ч дайралдав. Цагаан Соёот тэднээс айж ширвээтэхийг бараг больсон ба тэдний дунд чөлөөтэй, эрээгүй байх болсон ба энэ нь шинэ зүйл тул баяр цэнгэл төрүүлдэг байв. 

	Энд өвгөн буурал Бэсиктэй дайралдав. Урьд Цагаан Соёотыг мянганы газар хөөн зайлуулахад зөвхөн нэг архирах л хангалттай байжээ. Цагаан Соёот үүнээс өөрийн арчаагүйг нэг биш удаа ойлгож байсан бол одоо Цагаан Соёот хэрхэн өөрчлөгдөн хувирч буйгаа ойлгож авахад нь Бэсик туслав. Бэсик өтөлж, насны эрхээр улам доройтон яваа бол Цагаан Соёот залуу насны эрчээр улам хүч нэмэн чийрэгжиж буй амьтан юм. 

	Ноходтой харьцах харилцаа нь өөрчлөгдсөнийг тосгонд эргэж ирснийхээ дараахан Цагаан Соёот мэдэж авчээ. Хүмүүс дөнгөж алсан хандгайг янзалж байлаа. Цагаан Соёотод сүрхий их махтай шаантын яс туурайн хамт ноогдов. Цагаан Соёот хэрэлдэж буй олон нохдоос холдож, бутны ард ороод махаа идэж эхэлтэл өвгөн Бэсик гэнэт түүнийг дайрчээ. Цагаан Соёот чухам юу болсныг бодож амжилгүй, хөгшин нохойг хоёр дахин хүү татаж хажуу тийш огло үсрэн зайлав. Ийм зоримог, хурдан дайралтад гайхсан Бэсик Цагаан Соёотыг гөлрөн ширтэх бөгөөд шинэ махтай шаант яс тэр хоёрын хооронд байна. 

	Бэсик өтөлсөн бөгөөд урьд нь ялихгүй архиран хөөн зайлуулж болоод байсан залуучуудын зүрх зоригийг нэг биш удаа үзсэн билээ. Ийм явдал хэдийгээр тун гашуудалтай ч гэсэн доромжлолыг аргагүйн эрхэнд тэвчин өнгөрөөж залуу нохдын өмнө нэр нүүрээ барахгүйн тулд амьдралдаа хуримтлуулсан бүх л мэргэн ухааныг дайчилдаг байв. Урьдын цагт шударга уур хилэн шазруун залуу руу үсрэн буухад хүргэдэг байсан бол одоо харьж яваа хүч осолтой алхам хийхийг хориглодог болжээ. Бэсик үсээ байдгаар нь сэрвийлгэж Цагаан Соёотыг сүртэй муухай харцаар ширтэн зогсох ба наадах нь урьдын айж эмээж явснаа санан дурсаж бяцхан гөлөг болсон мэт биеэ атируулан хурааж яаж гутамшиг багатайхан ухран зайлах тухай бодож байв. 

	Гэтэл Бэсик алдаа хийжээ. Сүртэй ширүүн байдал үзүүлээд л зогссон бол бүх юм сайн сайхнаар дуусах байв. Холдон зайлахад бэлтгэж байсан Цагаан Соёот ясаа өвгөнд орхиод явах нь зайлшгүй байлаа. Гэтэл Бэсик тэр мөчийг хүлээсэнгүй. Тэрээр өөрийн ялалтад итгэсэн учир урагш алхаж ясыг шиншлэв. Цагаан Соёот үсээ багавтар сэрвийлгэв. Бэсик одоо ч гэсэн өөрийн байдлыг аварч болох байлаа. Бэсик дээгүүр харан өрсөлдөгчөө ширүүн харцаар ширтэн зогсоод байсан бол Цагаан Соёот эцэстээ холдох л байсан аж. Гэвч шинэ махны үнэр Бэсикийн хамрыг гижигдэж, тэссэнгүй ясыг зуун авлаа. 

	Цагаан Соёот үүнийг тэвчсэнгүй. Хөллөгөөнд хамт явсан нөхдөө ноёрхон захирч байсныгаа мартаагүй бөгөөд өөрт нь харьяалагдаж буй махыг өөр нохой булаан авч идэхийг хараад бие барьж чадсангүй. Тэгээд ердийн заншлаараа Бэсикт юу болж буйг эргэцүүлэх сэхээ өгөлгүй шууд дайрчээ. Эхний дайралтын дараа өвгөний баруун чих салбарч орхилоо. Гэнэтийн дайралт түүнийг хэрдхийн цочоов. Дараа нь тун удалгүй бүр ч гунигт явдал шууд залган үргэлжлэв. Бэсик газар унаж хүзүү нь хүнд шархадсан байлаа. Өвгөнийг босохоос өмнө залуу нохой амжиж мөрнийх нь арьсыг хоёр дахин хүү татав. Цагаан Соёотын ончтой, хурдан хөдлөх нь гайхамшигтай ажээ. Бэсик газраас босож Цагаан Соёотыг дайрсан боловч шүд нь агаарт хоосон тачигнан хоцров. Дараагийн хоромд Бэсикийн хамар урагдлаа. Тэгээд өвгөн нохой найгаж ганхсаар ухарчээ. 

	Одоо байдал эрс өөрчлөгдсөн байна. Шаант ясан дээр үсээ сүртэй гэгч нь сэрвийлгэсэн Цагаан Соёот зогсох агаад Бэсик хажуухан талд нь яаралтай зугтахад бэлтгэн зогсоно. Цахилгаан мэт хурдан хөдөлдөг залуу дайсантай тулалдаж зүрхэлсэнгүй. Ийнхүү Бэсик ойртон буй өтөл насыг улам гүнзгий гашуунаар мэдэрчээ. Эрхэм нэр төрөө гутаахгүй гэсэн түүнийг зүтгэл үнэхээр баатарлаг үйлс байжээ. Залуу нохой, хөсөр хэвтэх яс хоёрыг огт тоохгүй байгаа дүр үзүүлэн туйлын ихэмсэг тайвнаар холдож явлаа. Тэгээд Цагаан Соёотын нүднээс далд газар очоод бушуухан хэвтэж цус садрах шархаа долоож эхлэв. 

	Энэ явдлаас хойш Цагаан Соёот өөртөө итгэлтэй, тун их бардам явдаг болов. Одоо ахмад нохдын дунд ч тайван, ихэмсэг байх ба бусдад найр тавихыг үл мэднэ. Тэгэхдээ хэрүүл зодооны шалтаг хайх биш, харин өөрийг нь зүй ёсоор хүндэтгэж үзэхийг л шаардана. Өөрийн бүрэн эрхийг хамгаалан, бусдад бууж өгөхийг үл хүснэ. Түүнтэй зүй зохисоор нь харилцах ёстой ба түүнийг хэн ч басамжлах ёсгүй. Ингэж харилцах нь гөлгөн нохдын хувь тавилан, Цагаан Соёоттой хамт хөллөгөөнд явагчдын нийтийн хувь тавилан билээ. Гөлөг бол том нохойноос зайлсхийх, түүнд зам тавих, заримдаа өөрт ноогдсон махыг найр тавин өгөхөд ч хүрдэг байжээ. Гэтэл зожиг, ганцаардмал, дүнсгэр, догшин Цагаан Соёот ганцаараа том ноходтой тэгш эрх эдлэх болов. Түүнд хүрч болохгүй гэдгийг бусад нохой даруйхан ойлгож түүнтэй дайтдаг ч үгүй, мөн нөхөрлөдөг ч үгүй болжээ. Цагаан Соёот тэдэнд мөн тийм байдлаар хандах ба хэдэн удаагийн мөргөлдөөний дараа ноход ийм байдлаар харьцах нь хамгийн зохистой гэдэгт бүрэн итгэжээ. 

	Зуны дундуур Цагаан Соёотод нэгэн санамсаргүй явдал тохиолдлоо. Түүнийг индиан эрчүүдийн хамт хандгайн анд явсан хойгуур тосгоны захад шинээр барьсан нэг урцыг шинжлэн үзэх зорилгоор чимээгүй гүйдлээрээ тосгоны зах руу гарч явтал тэнд Кичитэй дайралдав. Цагаан Соёот эхийгээ бүүр түүр санаж байсан ба харин Кичи хүүгээ ор тас мартсан ажээ. Кичи догшин архирч, шүдээ ярзайлган угтахад Цагаан Соёот багынхаа бүх явдлыг санан дурсав. Бурхадтай учрахаас өмнө Кичи бол Цагаан Соёотод орчлонгийн төв байсан юм. Багын явдал эхийн танил дотно архиралт бүгд эргэн санагдаж, түүний сэтгэлийг баяр хөөр эзэмдэн авлаа. Эхдээ дөхөн очтол өөдөөс нь дайран довтолж шанааны нь арьсыг ясанд нь хүртэл урж орхив. Цагаан Соёот учрыг ухааралгүй мэгдэн сандарч, эх ийнхүү угтсанд гайхаш тасран ухрав. 

	Гэвч Кичи буруугүй ажээ. Эм чоно бэлтрэгээ жил буюу жил гаруйхан болоод мартдаг жамтай. Тийнхүү Кичи Цагаан Соёотыг мартсан ажээ. Цагаан Соёот бол түүнд үл таних, хөндлөнгийн амьтан бөгөөд дараа төрүүлсэн нялх бэлтрэгүүд Кичид байх тул үл таних амьтанд дайсагнаж хандах эрхтэй юм. 

	Нэгэн бяцхан гөлөг Цагаан Соёот руу мөлхөж очив. Тэд бие биесийг үл мэдэх боловч төрсөн ах дүү нар билээ. Цагаан Соёот гөлгийг сонирхон үнэртэв. Гэтэл Кичи дахин дайрч түүний хамрыг урж орхив. Цагаан Соёот улам ухарлаа. Түүний санаанд сэргэн боссон хуучин бүх дуртгал дахин унтарчээ. Тэгээд Кичиг харвал гөлгөө долоосноо Цагаан Соёот руу дахин дахин архирна. Одоо Кичи Цагаан Соёотод хэрэггүй болжээ. Тэр түүнгүй байж сурсан ба Кичи яагаад Цагаан Соёотод эрхэмд тооцогдож байсныг мартжээ. Цагаан Соёотын ертөнцөд Кичид байр үлдээгүй ба Кичигийн ертөнцөд Цагаан Соёотод бас байр үгүй болжээ. 

	Өнгөрсөн дуртгал мартагдаж, тохиолдсон явдалд гайхаж мэгдэн зогсож байв. Гэтэл Кичи гурав дахь удаагаа дайрч түүнийг бүр хөөн зайлуулав. Цагаан Соёот ч эсэргүүцсэнгүй зайлжээ. Кичи бол эмэгчин тэдний хуулиар бол эрэгчин нь эмэгчинтэй ана мана тулалдах ёсгүй билээ. Цагаан Соёот энэ хуулийг мэдэхгүй бөгөөд амьдралын туршлагаас мэдэж авсан ч юм биш, харин зөн билэг, өөрөөр хэлбэл шөнө од, сар харан улих, үхэл ба үл мэдэгдэхээс айж зугтаахыг зааж сургасан тэр нууц зөн түүнд хэлж өгсөн хэрэг юм. 

	Хэдэн сар өнгөрлөө. Цагаан Соёотын хүч тэнхээ нэмэгдэж, бие бялдар нь өсөж өргөн мөртэй, зузаан цээжтэй болж зан төрх нь удамшил болон хүрээлэн буй орчин хоёрын заасан чиглэлээр хөгжиж байв. Удамшлын тал нь бол шавар мэт зөөлөн, олон янз хувирах боломжтой юм. Орчны нөхцөл бол тэр шавраар өөрийн хүссэн бүхнийг, ямар ч дүрс хэлбэртэйгээр шавж бүтээж чадна. Цагаан Соёот хүний асаасан галд ирээгүй сэн бол Умардын зэлүүд нутаг түүнийг жинхэнэ чоно болгох байсан билээ. Гэвч бурхад түүнд өөр орчныг заяаж, Цагаан Соёотыг нохой болгосон ба түүнд чонын шинж хэдийгээр нэлээд байсан ч тэр чоно болоогүй, нохой болсон ажээ. 

	Ийнхүү орчин нөхцөлийн нөлөөгөөр Цагаан Соёот тодорхой нэгэн онцлог хэлбэртэй болжээ. Ингэх нь гарцаагүй байсан юм. Улам дуугүй, дүнсгэр, ууртай, төрөл олноосоо хөндий, зожиг болов. Ноход цөм Цагаан Соёоттой дайсагналцсанаас эвтэй амьдрах нь дээр гэж ойлгосон ба Саарал Минж түүнийг өдөр хоног өнгөрөх тусам улам их үнэлдэг боллоо. 

	Гэвч бие махбодын чийрэгжил Цагаан Соёотыг нэг сул талаас нь чөлөөлсөнгүй. Цагаан Соёот өөрийг нь шоолохыг тэвчиж чаддаггүй билээ. Хүний инээд доог түүний уурыг шатаана. Хүмүүс хоорондоо юм ярьж, чанга инээлдэхийг огт тоохгүй. Харин өөрийг нь элэглэн шоолсон инээд бол Цагаан Соёотын уур хилэнг бадрааж, дүрсээ алдсан галзуу тэнэг болтлоо уурлана. Инээд түүнийг чөтгөр шулам болгон хувиргана. Ийм үед Цагаан Соёотын нүдэнд харагдсан гөлөгний хохь болно. Саарал Минжид уурлан өширхөж болохгүй гэдэг хуулийг Цагаан Соёот даанч сайн мэднэ. Саарал Минжид бороохой, ухаан бий, гэтэл муу гөлгөнд зугтаах талбайнаас өөр юм байхгүй ба тийм талбай тухайн цагтаа инээдэд галзуурах дөхсөн Цагаан Соёотоос тэднийг аварч байсан удаатай билээ. 

	Цагаан Соёотыг гурван нас хүрсний дараахан Макензи мөрний саваар оршин суугч индианчуудад хүнд бэрх өлсгөлөн тохиолдов. Зун барих загасгүй болжээ. Өвөл хандгай, буга нутгаасаа нүүж явсан тул эрс ховордож, чандага бараг үзэгдэхгүй болов. Махчин амьтан олноороо үхэв. Тэд өлсөж сульдсан ба бие биесийг барьж идэх болжээ. Зөвхөн хүчтэй нь л амьд үлдэж байлаа. Цагаан Соёотын бурхад байн байн анд явавч хоосон ирнэ. Хөгшид, сул биетэй бурхад ч өлбөрч үхэж байв. Тосгонд уйлаан майлаан хадан эмэгтэйчүүд, хүүхдүүд үлдсэн өчүүхэн хүнсээ ядарч туйлдсан анчдад өгөх ба тэд ч ой модоор ан хайж зогсоо зайгүй давхилдана. 

	Өлсгөлөн улам гаарч бурхад түүхий ширэн чархи гутал, бээлийгээ идэх болж ноход нь хөллөгөөний татлагаа, шилбүүр тэргүүтнийг хүртэл идчихдэг болов. Түүнээс гадна ноход бие биесийг барьж иддэг, бурхад нохойгоо иддэг боллоо. Эхлээд сул биетэй, үнэнч зан багатайгаас нь алж идэв. Амьд үлдсэн ноход түүнийг хараад өөрсдөө ч бас удахгүй бурханд идүүлэх учиртай болсноо ойлгож байлаа. Нэлээд зоригтой, ухаалаг ноход хүний асаасан галыг орхин сэм зайлж ойд хэсэн амьдрах болов. Тэнд тэднийг нэг бол өлсгөлөн үхэл, эсвэл чонын хурц соёо тосон хүлээж байлаа. 

	Тэр бэрх үед Цагаан Соёот ч бас ой руу оргон зайлжээ. Тэр бол бусад нохойг бодвол багадаа туулж өнгөрүүлсэн сургуулийн ачаар амьдралд илүү сайн зохилдсон байлаа. Жижиг амьтныг онцгой чадмаг мөрдөж мөшгөдөг байжээ. Болгоомж ихтэй хэрмийн хөдөлгөөнийг ажиглан газар буухыг нь хүлээж олон цагаар гэтэн хэвтэж чаддаг ба ийм тэвчээр хатуужил нь түүнийг зовоох өлсгөлөнгөөс илүү хүчтэй байлаа. Цагаан Соёот хэзээ ч үл яарна. Хэрэм модонд авирах боломжгүй, олз зайлшгүй Цагаан Соёотынх болох боломж бүрдтэл тэсвэртэй хүлээнэ. Чухам тэгсний дараа л сая бүгсэн байрнаасаа цахилгаан мэт хурдан үсэрч байг заавал онох ёстой сум мэт дүүлэн буух тул хөөрхий хэрмийн хурдан хөл амийг нь аварч үл чадна. 

	Хэрмийн агнуур ерөнхийдөө амжилттай дуусах боловч нэг зүйл Цагаан Соёотыг цадтал хооллоход нь саад болж байлаа. Энэ бол хэрэм ховор, зарим үед аргагүйн эрхэнд бүр жижиг амьтан гөрөөлөх удаа ч тохиолдож байв. Өлсөхийн эрхээр заримдаа оготнын нүх малтахаас ч буцдаггүй байв. Өөртэй нь адил өлөн боловч өөрөөс нь мянга дахин ширүүн догшин чоно оготнотой тулалдахаас ч үл буцна. 

	Цагаан Соёот онц их өлсөж зовохдоо бурхдын галд гэтэн очдог байв. Тэгэхдээ бүр ойр очиж байгаагүй юм. Ой дотуур хэрэн хэсэж бурхадтай дайралдахаас зайлсхийн давхихдаа тэдний тавьсан урхинд хааяа нэг орсон анг нь хулгайлна. Нэг удаа Саарал Минжийн чандаганд тавьсан урхийг хулгайлсан ба тэр үед Саарал Минж их ядарсан тул найган ганхаж, үе үе сууж амарсаар явсан билээ. 

	Нэг удаа Цагаан Соёот чадал нь барагдаж хөл дээрээ арай ядан зогсож буй нэгэн залуу чонотой тааралджээ. Цагаан Соёот тэгтэл их өлсөж яваагүй сэн бол түүнтэй ханилан явж эцсийн бүлэгт чонын сүрэгтэй нийлэх байсан биз. Гэвч тухайн үед тэр сульдсан залуу чоныг хөөн барьж идэхээс өөр зам түүнд байгаагүй юм. 

	Цагаан Соёотыг хувь тавилан ивээж байсан бололтой. Онцгой их өлссөн үед түүнд ямар нэгэн хоол заавал олддог байлаа. Бүр хөдлөх тэнхээ тасарсан үед түүнийг хувь заяа нь хардаг тул том махчны аманд оруулчхалгүй өнгөрч байв. Энэ удаа шилүүс барьж бүтэн хоёр өдөр идэж сүрхий тэнхээ орсон үедээ сүрэг чонотой учирчээ. Тэдгээр чонын сүрэг түүнийг хол газар айхавтар сүрхий мөрдөн хөөсөн боловч Цагаан Соёот тэднээс хүч тэнхээ илүүтэйн ачаар эсэн мэнд зугтаж зайлсан билээ. Зайлж гарснаар ч барахгүй том тойрог замаар давхиж тэднийг араас нь хөөн гүйцэж сульдаж доройтсон намнагчдаас нэгийг нь барьж иджээ. 

	Удалгүй Цагаан Соёот энэ нутгийг орхин төрсөн нутгийнхаа хөндийд хүрч очив. Хуучин нүхээ хайж явсаар очтол тэнд Кичитэй уулзав. Кичи бас бурхдын ивээлгүй галыг орхиж явсан байжээ. Тэгээд гөлөглөх үе болмогц хуучин агуйдаа эргэж ирсэн байв. Цагаан Соёотыг агуйд очиход Кичигийн бүх бэлтрэгээс ганц нь үлдэж, тэр нь бас хоногоо тоолсон амьтан байв. Ийм аюулт өлсгөлөнд залуу амьдрал тэсэх найдлага бага билээ. Кичи өөрийн том хүүг хүлээн авсан байдлыг элэгсэг дотно гэж үзэх аргагүй. 

	Гэвч Цагаан Соёот үүнийг тоосонгүй. Эхийн хэрэгцээ нэгэнт үгүй тул буцаж гол өгсөн давхив. Түүний зүүн салаанд урьд эхийн хамт тулалдсан шилүүсний нүхийг олоод хаягдсан нүхэнд орж хэвтэн бүхэл өдөржин унтаж амрав. 

	Өлсгөлөн дуусах дөхсөн зуны нэгэн өглөө Цагаан Соёот Лип-Липтэй тааралдав. Лип-Лип ойд оргон зайлж тун арчаагүй амьдарч явжээ. Цагаан Соёот түүнтэй тун санамсаргүй тулгарлаа. Голын хошуурсан өндөр эргийг тойрон улаан нүүрээрээ тулж орхижээ. Гэнэтийн ийм учралаас цочсон хоёр зогтусан бие биеэ сэжигтэй ширтэв. 

	Цагаан Соёотын байдал гайхалтай сайн байлаа. Сүүлийн долоо хоногт олз омог ихтэй тул сайн хооллож байсан ба сүүлийн олзоо идэж цадаад явж байсан үе юм. Лип-Липийг хармагц л сэрвээний нь үс өрвийн босов. Энэ нь өөрийн эрхгүй үйлдэл байсан бөгөөд урьд зодооч Лип-Липтэй тааралдах тоолон үс нь сэрвийж хилэгнэн уурлаж байгаагаа илтгэдэг байсан юм. Одоо ч гэсэн дайснаа хармагц Цагаан Соёотын сэрвээний үс өрвийн босож, Лип-Липэд тулж очин архирав. Нэг ч минут дэмий алдсангүй. Бүх зүйлийг ганц хормын дотор маш хурдан гүйцэтгэв. Лип-Лип баахан гэдрэг ухарсан боловч Цагаан Соёот мөрөөрөө тулан түлхэж унагаагаад нуруугаар нь газар өнхрүүлэн шандсархаг хүзүүнд нь шүдээ шигтгэв. Лип-Липийн бүх бие нь татвалзан амь тавив. Цагаан Соёот түүнээс нүд салгалгүй нэлээд тойрч эргэлдэв. Дараа нь эгц эргийг тойрон өнгөрч замдаа орж, цааш давхилаа. 

	Үүнээс хойш удалгүй Цагаан Соёот ойн захад гүйн гарч, нарийн зурвас цоорхойгоор дамжин Макензи мөрөн рүү буулаа. Өмнө нь энд ирэхэд хоосон эрэг байсан газарт одоо тосгон харагдаж байна. Цагаан Соёот модноос гаралгүй зогсож ажиглав. Дуу чимээ, үнэр танар нь танил мэт ажээ. Энэ бол бууриа шинэчлэн буусан хуучин тосгон боловч тэднээс сонсогдох дуу чимээ, ханхлах үнэрт нь ямар нэгэн шинэ зүйл бий ажгуу. Уйлах гаслах дуу үл сонсогдоно. Дуу чимээний өнгө бол хүмүүсийн сэтгэл тэнүүн байдлыг илтгэх ажээ. Цагаан Соёот эмэгтэй хүний уцаарласан дуу хоолойг сонсож чухамхүү цатгалан ходоодтой хүн л ийнхүү уурлаж чадна гэж ойлгов. Агаарт загасны үнэр ханхлах нь тосгонд идэх юм буйг гэрчилнэ. Өлсгөлөн шувтарчээ. Цагаан Соёот ойгоос зоримог гарч Саарал Минжийн урцад шууд хүрч очив. Гэрийн эзэн байсангүй. Гэвч Клу-Куч Цагаан Соёотыг баярлан дуу алдаж, угтан аваад шинэ загас өгөв. Цагаан Соёот Саарал Минжийн эргэж ирэхийг хүлээн хэвтлээ. 

	
ДӨРӨВ ДҮГЭЭР ХЭСЭГ : ДЭЭД БУРХАД 

	
НЭГДҮГЭЭР БҮЛЭГ : ДАЙСАН 

	Хэрэв төрөл нэгтэнтэйгээ ойртох ялихгүй ч гэсэн бололцоо Цагаан Соёотын зан араншинд урьд байсан бол хөллөгөөний түүчээ болсноос хойш тэр бололцоо эргэлтгүй алга болжээ. Ноход түүнийг үзэн ядах болов. Мит-Са түүнд илүү мах өгдөгт нь болоод, бодитой ба бодьгүй давуу байдал эдэлж байдагт нь болоод, сагсгар сүүлээ годолзуулан, хурдан хөлөө жирэлзүүлэн хөллөгөөний нохдын түрүүнд давхиж, тэдний хилэн хорслыг төрүүлдэгт нь болоод ноход түүнийг үзэн ядах болжээ. 

	Цагаан Соёот бас тэднийг үзэн ядна. Хөллөгөөний түүчээ болсон нь түүнд өчүүхэн ч баяр баясгалан авчраагүй билээ. Гурван жил өөрийн нь ноёрхолд байсан, одоо хуцаж боргон хойноос нь хөөх нохдоос Цагаан Соёот аргагүйн эрхээр л зугтана. Ийм явдалтай эвлэрч, тэвчин өнгөрөхөөс өөр зам түүнд байхгүй, эс тэгвэл амь алдах аюул тулгарна. Гэтэл булаг адил оргилох залуу амьдрал үхлийг үл хүснэ. Мит-Са чаргыг хөдөлмөгц хөллөгөөний бүх нохой Цагаан Соёотын араас ганирсан уур хилэнтэй хуцалдан хөөх ба болж өгвөл гүйцэн очиж тасчин урахыг эрмэлзэн давхих ажээ. 

	Цагаан Соёот өөрийгөө хамгаалах аргагүй. Ноход руу эргэж харвал Мит-Сагийн томсон шилбүүр хамар дээр нь тас няс бууна. Ийм учраас урагш давхихаас өөр зам алга байв. Бүлэглэсэн нохдын довтолгоог сүүл, хөл хоёроор няцааж чадахгүй ба хойноос нь хайр найргүй нэхэн элдэж тачигнасан олон соёоноос хөл сүүлээр хамгаалж болохгүй. Цагаан Соёот харайх тоолон өөрийгөө албадан хүчилж, өөрийнхөө нэр сүрийг басамжлах ажээ. Ийнхүү өдөржин давхина. 

	Өөрөө өөрийгөө албадах явдал бас зүгээр өнгөрөхгүй. Хэрэв бие дээр ургасан үсийг арьсны гүнд хүчлэн ургуулах гэж оролдвол өвчин үүсгэх нь лавтай. Үүнтэй адил зүйл Цагаан Соёотод тохиолдож байлаа. Араас сүүл даран хөөх ноходтой нэгийгээ үзэлцэж, учраа ололцох хүсэл байвч бурхны хүсэл зоригийг зөрчиж болохгүй, тэр тусмаа бугын хатаасан гэдсээр томж хийсэн гучин пүү жинтэй урт шилбүүрээр ороолгож байвал бүр ч арга байхгүй. Цагаан Соёот энэ бүхнийг тэвчин, түүний мохошгүй догшин зан араншинд агуулагдан буй бүх л уур хилэн хорсол, заналыг өвөрлөн давхих билээ. 

	Төрөл нэгтэндээ дайсагнагч ямар нэгэн амьд амьтан байдаг бол чухам Цагаан Соёот байлаа. Цагаан Соёот бол өршөөл гуйдаггүй, бусдыг ч өршөөдөггүй юм. Түүний биед шарх сорвигүй газар гэж үгүй мөн түүний шүдний ор мөр үлдээгүй нохой ч бас алга болжээ. Ер нь хөллөгөөний түүчээ бол чарганаас сугармагц л бурхдын хамгаалалтыг эрэлхийлдэг байтал Цагаан Соёот үл ойшооно. Буудалласан газраар аймшиггүй хэсэн явж өдөржин тэсэж өнгөрүүлснийхээ хариуг шөнө авдаг байлаа. Цагаан Соёотыг хөллөгөөний түүчээ болоогүй байхад одоо хөллөгөөнд явж буй ноход Цагаан Соёотын замаас ямагт зайлсхийж явдаг байсан билээ. Одоо байдал өөр болжээ. Өглөөнөөс орой болтол Цагаан Соёотын араас хөөж, Цагаан Соёот ч өдөржин тэндээс зугтааж байсныг мартаагүй ноход одоо түүнд зам тавих дургүй болжээ. Цагаан Соёот сүргийн дунд ормогц л зодоон эхэлнэ. Буудал дээгүүр тэнэх үед тал талаас нь архирах, гаслах хосолно. Түүний амьсгалж буй агаар хүртэл уур хорслоор дүүрсэн мэт байх ба энэ нь түүний уур хилэнг улам гааруулах ажээ. 

	Мит-Са хөллөгөөнд зогсох тушаал өгч хашхирмагц Цагаан Соёот зогсов. Энэ нь эхлээд нохдыг сандрааж, тэд цөм хөллөгөөний түүчээг дайрав. Гэвч байдал тэр даруйхан хувирч довтлогчдыг Мит-Са шилбүүрээр гэсгээн цээрлүүлэв. Тэгээд Мит-Сагийн тушаалаар чарга зогссон бол хөллөгөөний түүчээг дайрч болохгүйг ноход ойлгов. Хэрэв Цагаан Соёот өөрийн дураар зогссон бол түүнийг залхаан цээрлүүлж болох ажээ. Тушаал өгөөгүй байхад зогсох буруу гэдгийг Цагаан Соёот удалгүй ойлгов. Ийм хичээлийг хурдан ойлгож авчээ. Цагаан Соёот ийнхүү түргэн ойлгохоос өөр аргагүй бөгөөд эс тэгвэл энэ догшин ширүүн хорвоод амьд үлдэх хувь заяа түүнд ноогдохгүй билээ. 

	Гэвч нохдод энэ хичээл талаар өнгөрч, тэд зогсоол дээр Цагаан Соёотыг тайван байлгахыг болив. Хөллөгөөний ноход өдөржин хуцаж боргож хөллөгөөний түүчээний хойноос нэхэн хөөхдөө түүнийг үзэн ядах болж ийнхүү хөөж элдэхийн хэнээ нь тэднийг өнгөрсөн шөнийн явдлыг мартахад хүргэнэ. Дараагийн шөнө урьдын явдал давтагдах боловч өглөө болоход түүнээс ул мөр ч үлдээгүй байна. Түүнээс гадна ноход Цагаан Соёотод дайсагнаж хандах бас нэг нөхцөл бол түүнийг өөр үүлдэр гэж үздэг бөгөөд энэ нь Цагаан Соёот бусадтай харилцан сөргөлдөх хангалттай шалтаг болдог байв. 

	Тэд өөрсдөө Цагаан Соёотын нэгэн адил гаршуулсан чоно мөн боловч гагцхүү олон үеийг туулан ирсэн ажээ. Алс Умардын зэлүүд нутгаас чононд заяасан олон шинжийг тэд энэ завсар нэгэнт алдсан Алс Умардын элчилгүй хязгаар нохдод зөвхөн үл мэдэгдэх зүйл, мөнхийн заналхийлэл, мөнхийн дайсагналаас өөр юу ч биш болжээ. Гэтэл Цагаан Соёотын гадаад төрх байдал, зан араншин, зөн билэг бол Алс Умардын хязгаартай бөх бат холбоотойг тод илтгэн харуулах агаад Цагаан Соёот бол тэр хязгаарын бэлгэ тэмдэг, биелсэн дүр мөн ажээ. Ийм ч учраас ноход Цагаан Соёотын өөдөөс шүдээ ярзайлгахдаа хүний галыг тал талаас хүрээлсэн балар зузаан ойн гүн харанхуйд хоргодон буй үхэл мөхлөөс өөрсдийгөө хамгаалсан хэрэг байлаа. 

	Ямар боловч ноход бөөнөөрөө байх хэрэгтэй гэдэг ганц зүйлийг хатуу ойлгожээ. Цагаан Соёот бол ганцаараа тулахад даанч их аюултай байжээ. Ноход түүнийг ямагт бөөнөөрөө довтлох ба эс тэгвэл Цагаан Соёот тэднийг ганц шөнийн дотор нэг тийш нь болгочих байлаа. Үнэхээр Цагаан Соёот дайснуудынхаа нэгээс нь ч хариугаа авч үл чадна. Нэг дайсныг түрэн унагаж хоолойг нь тас хазахаас өмнө бусад нь сүргээрээ дайрна. Хэрүүл өдсөн ялихгүй дохиогоор л хөллөгөөний бүх нохой Цагаан Соёотын эсрэг эвсэн дайрна. Ноход хоорондоо байнга мэрэлцэх боловч тэдний аль нэг нь Цагаан Соёоттой зодоон өдвөл өөр хоорондын хэрүүл даруй мартагдана. 

	Гэвч тэд хэчнээн хүсэвч Цагаан Соёотыг хэмлэн устгаж үл чадна. Цагаан Соёот бол их хурдан, аймшигтай ширүүн, тун ч ухаалаг дайсан билээ. Мухардалд орж болох газраас ямагт зайлсхийх ба олон нохойн бүслэлтээс ямагт мултран гарна. Цагаан Соёотыг түрэн унагах чадал нэг ч нохойд байсангүй. Амьдрахын төлөө хэрхэн зууралдаж буйн адил түүний хөл газартай бат зууралдсан байдаг ажээ. Ийм учраас Цагаан Соёот нохойн сүрэгтэй хийх эцэс төгсгөлгүй тулалдаанд амиа хамгаалж үлдэх, хөл дээрээ зогсож байх хоёр түүнд ижил утгатай бөгөөд үүнийг өөрөөс нь өөр хэн ч мэдэхгүй юм. 

	Ийнхүү Цагаан Соёот төрөл нэгтнийхээ буюу эрт дивангараас нааш хүний асаасан галд биеэ ээж, хүний хүчирхэг ивээл доор эрх танхил амьтан болж хувирсан эртний чононуудын эвлэршгүй дайсан нь болжээ. Амьдрал түүнийг ийм болгов. Нохой бүхэнд цусан өшөө өвөрлөж, өс хонзонгоо хатуу ширүүн авах тул айхавтар догшин Саарал Минж хүртэл Цагаан Соёотын ууртайг гайхаж үл барна. “Өөр ийм нохой хаана ч байхгүй” гэж Саарал Минж үргэлж өгүүлнэ. Өөр тосгоны индианчууд ч Цагаан Соёот тэдний нохойг хэрхэн залхаан цээрлүүлснийг санан дурсаж Саарал Минжийн үгийг батална. 

	Цагаан Соёотыг тав хүрч байхад Саарал Минж түүнийг дахин алсын аянд авч явсан бөгөөд тийнхүү аянд явахдаа Цагаан Соёот нутгийн нохдыг хэрхэн гэсгээн цээрлүүлснийг Байцат уул, Макензи ба Поркьюпайны дагуу Юкон мөрнийг хүртэлх бүх тосгоныхон хожим удтал санан дурсаж байлаа. Цагаан Соёот нохдоос өшөөгөө ханатал авчээ. Гэнэт санаандгүй, эрчимтэй дайран довтолдог дайсантай урьд тулгарч байгаагүй ноход ямар нэгэн муу юм болно гэж боддоггүй байв. Нэг удаагийн, цахилгаан мэт хурдан дайралтаар түрэн унагаж, хоолойг нь тас хазан устгадаг аюулт дайсантай тулгарч байгаагаа тэд үл мэднэ. Харь тосгоны ноход Цагаан Соёотод ойртохдоо өдөөн хатгаж, баахан сөргөлцөх дүр үзүүлэх ба Цагаан Соёот бол ийм урьдчилан ёсорхолд хэзээ ч цаг алддаггүй, суларсан ганц пүрш адил үсрэн бууж, эсрэг талыг түрэн унагаж хоолойг нь тас хазан тэдгээр хөөрхий амьтдад гайхаж, бодох зав өгөлгүй устгаж орхидог байлаа. 

	Цагаан Соёот туршлагатай байлдагч болжээ. Нарийн тооцоотой, хүч дэмий үрэхгүй, тулалдааныг сунжруулахгүй зодолдоно. Шуугин дайрч орох ба хэрэв алдсан бол нэн даруй гэдрэг холби үсэрнэ. Аливаа чонын адил эсрэг талтай удтал хавиралдан зууралдахаас зайлсхийнэ. Түүнийг хэзээд үл тэвчинэ. Хавиралдан зогсох тун аюултай ба тэгэх нь түүний уур хилэнг улам бадруулна. Чөлөөтэй тулалдаж, хөл дээрээ бат зогсохыг л хичээнэ. Алс Умардын элчилгүй хязгаар нутаг Цагаан Соёотыг чанга атгаасаа тавьсангүй, түүнийг эрх мэдлээсээ суллаагүй ажээ. Бүр нялх цагаасаа өөртэйгөө адил амьтдын ертөнцөөс хөндийрсөн явдал түүний эрх чөлөөний эрмэлзлийг улам хүчтэй болгожээ. Дайсны яг хажууд мунгинаж цаг алдах нь ямагт аюул занал агуулж байх тул Цагаан Соёот түүнийг ямар нэгэн занга мэт үзэж сэжиглэн хардах ба тэр занганаас айх болгоомжлох явдал түүнийг хэзээд үл орхино. 

	Харь нутгийн ноход түүнтэй эгнэхгүй ажээ. Цагаан Соёот тэдний соёоноос бултан зайлахдаа тэднийг гэсгээн цээрлүүлээд өөрөө гэмтэлгүй сална. Тэгэхдээ дандаа цэвэр гарна гэж хаана байх вэ. Цагаан Соёотыг хэд хэдэн дайсан зэрэг довтлох, тэднээс зугтан зайлж, амжихгүй, заримдаа ямар нэгэн нохойн соёонд сүрхий өртөх явдал бас л тохиолдоно. Гэвч энэ бол ховор тохиолдол юм. Цагаан Соёот бараг тулалдаан бүхнийг нэр төртэй дуусгадаг чадамгай дайчин байлдагч болжээ. 

	Цагаан Соёотын бас нэгэн эрхэм чанар бол цаг, зайг зөв баримжаалах чадвар юм. Гэхдээ үүнийг мэдээжээр ухаарч бодолгүй зөнгөөрөө хийнэ. Ер нь хараа нь түүнийг хэзээ ч хөөдөж байгаагүйн дээр бүх бие цогцос нь бусад нохойнхоос илүү тэнцвэр, зохицолтой, хурдан цэгц ажиллагаатай юм. Оюуны ба биеийн хүчний зохицол бусдынхаас нэн төгөлдөр ажээ. Харааны мэдрэл хөдөлж буй дүрийг Цагаан Соёотын тархинд дамжуулахад тархи нь орон зай, цагийг онцын төвөггүй тодорхойлно. Тийнхүү шуугин дайрах нохой буюу нохойн соёоноос бултан зайлахын хамт дараа нь өөрөө үсрэн бууж дайсныг багалзуурдан авахад ялимгүй зай бүрийг үл алдана. Тэгэхдээ үүний тулд түүнийг магтах хэрэггүй, харин байгаль түүнд энэ бүхнийг өгөөмөр заяасанд хэргийн учир байгаа юм. 

	Цагаан Соёот Юконы боомтод хүрч очиход зун болсон байлаа. Саарал Минж өвлийн адгаар Макензи ба Юконы хоорондох өндөр уулыг давж хаврын турш Байцат уулын баруун салбарт гөрөөлжээ. Поркьюпайн голын мөс хайлмагц Саарал Минж хавчаахай завь хийж гол уруудан аялж Юкон мөрөнд цутгах цутгалан хүртэл явжээ. Энэ цутгалан бол Хойд туйлын цагаригийн яг доор орших нутаг билээ. Энд Гудзоны булангийн компанийн харьяа нэгэн бяцхан шивээ оршдог юм. Боомтод индианчууд олон ба идэх уух юм ихтэй, газар сайгүй хөл хөдөлгөөнтэй улирал байв. Энэ бол 1898 оны зун бөгөөд алтны хайгуулчид мянга мянгаараа Юкон мөрнийг өгсөн Даусон ба Клондайк хүртэл аялж байсан үе юм. Тэд эцсийн зорилгод хүртэл аялахад олон зуун бээр үлдсэн ба гэтэл замд гараад даруй жил болсон хүмүүс ч олон байлаа. Энэ аялалд таван мянган бээр газрыг туулаагүй хүн бараг үгүй бөгөөд тэдгээрийн зарим нь дэлхийн бөмбөрцгийн нөгөө өнцгөөс ирсэн байв. 

	Саарал Минж Юкон боомтод хүрч очив. Алтны хэнээрхлийн сургийг сонссон тул зарж борлуулах зорилгоор хэдэн боодол ангийн үс, нэгэн боодол бээлий, чархи гутал зэрэг зүйл авчирсан ажээ. Хэрэв их олз хялбархан олох найдвар түүнийг татаагүй сэн бол Саарал Минж ийм алсын аянд хэрхэвч явахгүй байсан билээ. Гэтэл эндээс Саарал Минжийн олсон олз омог бодож санаснаас нь хавьгүй давжээ. Жолоогүй мөрөөдөлдөө ангийн үс арьс наймаалж зуун хувь хожно гэж бодсон нь харин мянган хувийн хонжоо олж болно гэдэгт удалгүй бүрэн итгэв. Тэгээд Саарал Минж жинхэнэ индиан хүний зангаар ажил төрөлд яаралгүйхэн орж бараагаа хямдруулчихгүй бол намар болтол суусан ч яах вэ гэж шийджээ. 

	Юкон шивээнд Цагаан Соёот анх удаа цагаан хүнийг үзэв. Тэд индианчуудын дэргэд өөр үүлдрийн хүмүүс бөгөөд тэдний эрх мэдэл нэн их сүр хүчинд тулгуурлах хүчирхэг бурхад мэт санагдав. Ийм итгэл Цагаан Соёотод аяндаа төрсөн ба цагаан бурхдын сүр хүчинд итгэхэд нэг их ухаан зарах хэрэггүй байлаа. Цагаан Соёот үүнийг өөрөө мэдэрсэн ба тэгэхдээ маш хурц тод мэдрэв. Индианчуудын босгосон урц урьд нэгэн цагт түүнд хүний их суу залийн гэрч болж байсан бол одоо энэ том боомт, бүдүүн дүнзэн байшингуудыг хараад үлэмж цочирдон гайхав. Энэ бүхэн их сүр хүчийг илтгэн харуулах ажээ. Цагаан бурхад бол хүчтэй хүмүүс юм. Тэдний эрх мэдэл Цагаан Соёотын түрүүчийн бурхдынхаас, түүний дотор хамгийн хүчирхэг нь болох Саарал Минжийн эрх мэдлээс хавьгүй их ажээ. 

	Саарал Минж бол цагаан арьст бурхадтай харьцуулахад өчүүхэн ажээ. 

	Мэдээж хэрэг, Цагаан Соёот энэ бүхнийг зөвхөн мэдэрснээс биш, тов тодорхой мэдлэгт хүрч чадаагүй билээ. Аливаа адгуус бол гол төлөв ийм ерөнхий сэрлийн үндэс дээр амьдардаг бөгөөд Цагаан Соёотын үйлдэл бүхэн нь одоо цагаан бурхдын сүр хүчинд үнэмшиж итгэсэн явдлаар л тайлбарлаж байв. Цагаан Соёот тэдэнтэй их болгоомжтой харьцана. Тэдний зүгээс ямар их аюул, ямар шинэ зовлон гамшиг ирэхийг хэн мэдэх вэ. Цагаан Соёот цагаан бурхдыг сонирхон ажиглах боловч тэдний замд тааралдахаас ямагт зайлсхийнэ. Анхны үед холуурхан тойрон өнгөрдөг ба холоос ажиглан хардаг байсан бол тэд өөрсдийн нохойд хор хөнөөл учруулахгүй байгааг мэдэж арай ойр очиж ажиглах болов. 

	Нөгөө талаас Цагаан Соёот өөрөө олны анхаарлыг ихэд татаж байв. Чонотой адил гадаад байдал нь нүдэнд тусаж, хүмүүс түүнийг гар хуруугаараа зааж байгаад ярилцах ажээ. Ийм байдал Цагаан Соёотыг ихэд сэрэмжлэхэд хүргэнэ. Хэн нэг хүн түүнд ойртвол шүдээ ярзайлган холдож явна. Хүмүүс түүнд гар хүрч зориглохгүй ба тэгж чадахгүй нь ч сайн хэрэг байлаа. 

	Эдгээр цагаан бурхдын дотроос тун цөөн хүмүүс, ердөө арав орчим хүн боомтод байнга суудгийг Цагаан Соёот тун удалгүй мэдэв. Хоёр гурав хоног тутамд хөлөг онгоц ирж зогсдог (цагаан хүмүүсийн үлэмж хүчирхгийн бас нэгэн том баталгаа) билээ. Энэ хөлөг онгоцоор олон бурхан ирдэг ба явдаг юм. Ийнхүү нааш цааш явагчид тоогүй олон ажээ. Эхний хоёр өдөр Цагаан Соёот бүх л амьдралдаа үзсэн индианчуудаас хавьгүй олон, тоо томшгүй цагаан бурхдыг харав. Өдөр бүр тэд онгоцоор ирж боомтоор хэрэн хэсэж яваад дахин онгоцонд сууж гол өгсөн арилна. 

	Цагаан бурхад нэн хүчирхэг боловч тэдний ноход нь даанч арчаагүй билээ. Эзнийхээ хамт эрэг дээр буусан ноходтой анх хэд хавиралдсаныхаа дараа Цагаан Соёот үүнийг мэдэв. Тэдгээр нохой нэг нь нөгөөгөөс их ялгаатай ажээ. Зарим нь богинохон, тун ч богинохон хөлтэй, нөгөө зарим нь урт, хэтэрхий урт хөлтэй байна. Түүнчлэн өтгөн үсний оронд тачирхан ноостой, нөгөө зарим нь бараг үс ноосгүй байна. Тэдний аль нь ч зодолдож чаддаггүй ажээ. 

	Өөрийн үүлдрийн бүхнийг үзэн яддаг Цагаан Соёот тэр ноходтой зодолдож үзэх ёстой гэж боджээ. Хэдэн удаагийн мөргөлдөөний дараа тэднийг бүр голоосоо жигших болов. Тэд туйлын болхи, арчаагүй бөгөөд Цагаан Соёотыг зөвхөн хүчээр дийлэх гэж оролдоно. Гэтэл Цагаан Соёот тэднийг зөвхөн эв дүйгээр, заль мэхээр дийлдэг байв. Ноход Цагаан Соёотыг хуцан дайрахад хажуу тийш огцом үсрэн зайлна. Тэгээд тэд түүнийг хараанаасаа алдаж гайхаж хоцрох зуур Цагаан Соёот хажуугаас нь дайрч мөрөөрөө цохин унагаж багалзуурт нь зүүгдэнэ. 

	Энэ зуулт голцуу үхлийн зуулт болох ба өрсөлдөгч тал нь харийн нохойг дайран унагаж тасчин хаяхыг хүлээн зэхэж байсан олон индиан нохдын хөл доор шавар шавхай дотор хутгалдан үлдэнэ. Энэ хэрэгтэй Цагаан Соёот мэргэн ухаантай оролцоно. Нохойгоо алуулсан бурхад маш их уурлаж загнадгийг аль эрт мэдсэн юм. Цагаан бурхад ч мөн тэгдэг ажээ. Ийм учраас өрсөлдөгч нохойг хөл алдуулан унагаж өнхрүүлэн багалзуурыг нь тас хазаж аваад хажуу тийш холдон зайлж эхэлсэн хэргийг нь бусад нохой хэрхэн дуусгахыг харж зогсоно. Энэ үед цагаан хүмүүс гүйлдэн ирж нохдын сүрэгт уур хилэнгээ гаргах ба гэтэл Цагаан Соёот ямар ч гэм зэмгүй үлддэг байв. Өөр зүг зайлан явж түүний төрөл нэгтнийг цагаан бурхад мод, чулуу, сүх болон гарт тааралдсан бүхнээр зодож балбахыг харж зогсоно. Цагаан Соёот бол тун ухаалаг билээ. 

	Гэвч түүний нөхөд бас нэгэн зүйлийг мэдэж авчээ. Юу гэвэл, боомтод хөлөг онгоц ирж зогсох болгонд хамгийн их наргиантай явдал болдгийг тэд ойлгожээ. Олон нохой хөлөг онгоцноос буух ба тэднээс хоёр гурвыг нь нутгийн ноход тасчин устгахад хүмүүс үлдсэн нохдоо онгоц дээр буцаан гаргаж нутгийн нохдыг зэрлэгээр залхаан цээрлүүлэх билээ. Нэг цагаан хүн сеттер үүлдрийн нохойг нь нутгийн ноход урж тасчин хаяхыг хараад гар буугаа гаргаж зургаан удаа буудахдаа зургаан нохойг нам хэвтүүлсэн билээ. Энэ бол цагаан хүмүүсийн сүр хүчний бас нэгэн илрэл байсан бөгөөд энэ явдал Цагаан Соёотын санаанд удтал мартагдалгүй үлдсэн билээ. 

	Цагаан Соёот тулалдаанд бүр шуналтай болжээ. Төрөл нэгтнээ үл хайрлах ба тулалдааны эцэст өөрөө ямар ч гэмтэлгүй хоцорно. Цагаан хүмүүсийн нохойтой тулалдах нь эхний үед зөвхөн зугаатай зүйл байсан бол сүүлдээ заавал хийх жинхэнэ ажил нь болжээ. Түүнд өөр ажил байсангүй. Саарал Минж наймаа арилжаа хөөцөлдөн их баяжив. Цагаан Соёот онгоцны буудал дээгүүр дэмий тэнүүчлэн, индианчуудын ноходтой нөхцөн хөлөг онгоц ирэхийг хүлээж цаг өнгөрөөнө. Хөлөг онгоц эрэгт ирж зогсмогц л наргиан эхэлнэ. Цагаан хүмүүс ийм санамсаргүй явдлыг үзэж сэхээ авах үед нохдын сүрэг хийдэг юмаа хийгээд хэдийн зугтан зайлсан байх ба тэгээд дараагийн онгоцыг хүлээж хэвтэнэ. 

	Гэхдээ Цагаан Соёотыг тэдгээр золбин нохдын сүргийн гишүүн гэж үзэж болохгүй. Тэр тэдэнтэй нийлдэггүй, ямагт тусдаа байх ба өөрийн тусгаар байдлыг хэзээ ч алдахгүйгээс гадна бусад нохой түүнээс айх тул үл ойртоно. Гэвч үнэнийг хэлэхэд Цагаан Соёот нутгийн ноходтой хамждаг байсан юм. Харийн ноходтой хэрүүл үүсгэн түүнийг түрэн унагахад бусад нь дайран орж зүйл дуусгах ба нохойн сүргийг уурласан цагаан бурхдын шийтгэлд үлдээж Цагаан Соёот өөрөө зайлан одно. 

	Ийм хэрүүл зодоон үүсгэхэд их хөдөлмөр шаардагдахгүй. Харийн ноход эрэг дээр гарч ирэх үед Цагаан Соёог тэдэнд үзэгдэхэд л хангалттай юм. Харийн ноход Цагаан Соёотыг хармагцаа л түүнийг дайран довтолно. Цагаан Соёотод Алс Умардын хязгаарыг, тэндхийн айхавтар аюул, мөнхийн заналхийллийг олж харах ба хүний галыг хүрээлсэн гүн харанхуйгаас сэмхэн гэтэж, ойртон ирж, улмаар хүнд дасан, урьдын зөнгөө орхиж, Алс Умардын хязгаарт хэдийн хаягдсан авч тэр хязгаар нь түүнд үнэнч хэвээр байгаа тийм амьтныг ноход өөрсдийн зөн билгээрээ олж хардаг ажээ. Умардын элчилгүй хязгаараас айж эмээх нь нохдод үе дамжин уламжилж ирсэн зөн билэг юм. Энэ хязгаар нутаг нохдод бүх зууны турш үхэл мөхлөөр заналхийлэх ба нохдын эзэд нь тэр хязгаар нутгаас ирсэн бүхнийг устгах эрхийг тэдэнд олгожээ. Ноход энэ эрхээ эдэлж чухамдаа өөрсдийгөө болон бурхдаа хамгаалан байлддаг учиртай юм. 

	Чухам ийм учраас Юкон мөрний эрэг дээр шатаар бууж ирдэг өмнө зүгийн ноход Цагаан Соёотыг хармагц л дайран орж урж тасчин хаях хязгааргүй хүслэн төрөх бөлгөө. Ирсэн нохдын дунд хотынхон тааралдах боловч тэдэнд ч Умард хязгаараас айх зөн хэвээр үлджээ. Гэгээн цагаан өдөр үүрдийн дайсан олсон чоныг тэд өөрсдийн нүдээр төдийгүй өвөг дээдсийнхээ нүдээр олж харах тул өнгөрсөн бүх үеэс уламжлан авсан ой дурсгал нь өвгөд дээдэст чинь мөнхөд дайсагнасаар ирсэн чоно гэгч амьтан өмнө чинь байна гэж тэдэнд хэлдэг ажээ. 

	Гэвч энэ бүхэн Цагаан Соёотод зөвхөн ялалтын баяр баясгаланг л авчирна. Түүний зөвхөн гадаад байдал нь ноход түүнд довтлох хангалттай шалтаг болдог бол өөрт нь төдий чинээ сайн, довтлогчид төдий чинээ муу явдал болно. Ноход бол түүнийг өөрсдийн хууль ёсны олз гэж үздэг бол Цагаан Соёот бас тэднийг тийнхүү үзнэ. 

	Цагаан Соёот өдрийн гэрлийг аглаг нэгэн агуйд анх харсан болон цагаан ятуу, чоно оготно, шилүүс мэтийн амьтантай анх тулалдсан нь талаар болоогүй ажээ. Бага залуу нас нь Лип-Лип болон гөлгөн нохдын сүрэгтэй дайсагналцах явдлаар гутаагдсан нь ч бас талаар өнгөрөөгүй ажээ. Хэрэв амьдрал нь өөрөөр зохиогдсон бол өөр амьтан болох байсан билээ. Хэрэв тосгонд Лип-Лип байгаагүй, тэгээд Цагаан Соёот өөр гөлөгнүүдтэй нөхөрлөж өссөн бол түүнд нохойн тал нь дийлж, нохдод сайн ханддаг байх сан билээ. Хэрэв Саарал Минж зөөлөн, хайрлах сэтгэлтэй хүн байсан бол Цагаан Соёотын сэтгэлийн гүнд нуугдсан бүх сайхан чанарыг ил гаргаж болох байсан юм. Гэвч бүх юм өөрөөр эргэжээ. Амьдрал Цагаан Соёотод хатуу хандсан ба тэгээд ч зожиг, дүнсгэр, ганцаардмал, ууртай догшин араатан, төрөл нэгтнийхээ дайсан болжээ. 

	
ХОЁРДУГААР БҮЛЭГ : ГАЛЗУУ БУРХАН 

	Цагаан хүн Юкон боомтод цөөхөн билээ. Тэд энд нэлээд эртнээс суурьшсан агаад өөрсдийгөө “исгэсэн гурил” гэж нэрлээд үүгээрээ ихэд бахархана. Өөр газраас ирсэн улсыг бас гадуурхана. Хөлөг онгоцоор ирэгчдийг шинэ хүмүүс гэх ба тэднийг “чечакас” гэж хочилно. Шинэ хүмүүс ийм хочинд маш их дургүйцдэг байв. Тэд бол гурилыг содтой усаар зуурах ба эндхийн хууччуулд сод байхгүй учраас гурилыг хөрөнгөөр эсгэх тул чухам үүгээрээ шинэ, хуучин болж ялгардаг байлаа. 

	Гэвч энэ бүхнийг үгийн далимд дурсаж байна. Боомтын оршин суугчид шинэ хүмүүсийг жигшин үзэх ба тэдэнд ямар нэг золгүй явдал тохиолдох бүрийд баярлацгаана. Ялангуяа Цагаан Соёот болон балмад нохойн сүрэг шинэ хүмүүсийн нохойг барьж тасчихыг харж хууччуул их л баяр хөөр болцгооно. Хөлөг онгоц ирэх болгонд нутгийн хууччуул зугаатай юм үзэх гэж онгоцны зогсоол руу яаран гүйлдэнэ. Тэд индианчуудын нохдоос дутуугүй урьдчилан баярлах ба тэгээд нохдын зодоонд Цагаан Соёотын гүйцэтгэх хэрцгий зальтай үүргийг үнэлэн хэлэлцэнэ. 

	Тэдний дотор нохдын зодоонд онцгой дуртай нэг хүн байв. Тэр хүн ойртож буй хөлөг онгоцны яндангийн дууг сонсмогц л онгоцны зогсоол тийш хар хурдаараа гүйж очих бөгөөд нохдын тулалдаан дуусаж Цагаан Соёот тэргүүтэй нутгийн олон нохой тал тал тийш давхин одохыг хараад их л дурамжхан царайлан буцаж явдаг байлаа. Үе үе өмнөд нутгийн эрх танхил нохой нутгийн олон нохойд хэмлүүлэн, газар унан уруулж тастуулж, үхлийн дуугаар гаслан бархирч амь тасрахыг харан сэтгэл нь ихэд хөөрөх, үсэрч харайн, хашхичин бархирах нь харагдана. Тэгэх тоолондоо Цагаан Соёотыг удтал атаархан харж зогсоно. 

	Боомтын хууччуул энэ хүнийг “Сайхан эр” гэж хочилно. Жинхэнэ нэрийг нь хэн ч мэдэхгүй. Нутгийнхандаа зөвхөн Сайхан Смит гэж алдаршжээ. Үнэнийг хэлэхэд түүнд сайхан юм юу ч үгүй билээ. Чухам ийм учраас л түүнийг сайхан эр гэж хочлох болсон хэрэг биз. Тэр бол үнэндээ ховор тохиолдох муухай хүн билээ. Байгаль түүнийг бүтээхдээ их л харамч ханджээ. Тэр хүн намхан тагдгар биетэй, унжуу сулдгар мөрөн дээр нь эв хавгүй гонзгой толгой байна. “Сайхан эр” гэдэг хоч авахаас өмнө, бүр хүүхэд байх цагт нь үе тэнгийн жаалууд түүнийг “хадаас” гэж хочилдог байжээ. 

	Смитийн дагз хачин хавтгай, дух нь намхан бөгөөд жигтэйхэн өргөн байснаа байгаль гэнэт өгөөмөр зан гаргаж ер бусын бүлтгэр нүд заяажээ. Хоёр нүд нь дундаа их зайтай, дахиад бас хос нүд багтахаар хол авай. Үлдсэн хоосон зайг яаж ийгээд юмаар дүүргэх гэсэн шиг байгаль түүнд томоос том, лагс эрүү заяасан байна. Тэр том эрүү нь урагшаа түрэн гарч энгэр дээр нь хэвтэж буй мэт алсаас харагдах ба нарийн ажиглавал тийм биш ч байж магадгүй юм. Учир нь Сайхан Смитийн хүзүү нь энэ их ачааг даамгүй нарийхан болохоор эрүү нь урагшаа сунаж харагддаг байх. 

	Эрүү нь түүнийг нүүрийг догшин, шийдэмгий болгох боловч энэ нь төдий л үнэмшилтэй бус агаад тэр нь хэтэрхий том, цул эрүүнээс болдог байж магадгүй юм. Ер нь тэгээд Сайхан Смитэд шийдвэр зориг хэзээ ч байгаагүй ба одоо ч байхгүй юм. Тэр бол тун жигшүүртэй, арчаагүй хулчгар хүн гэдгийг бүх нийтээрээ мэдэх юм. Түүний дүр зургийг бүрэн гаргахын тулд дурдвал зохих нэг зүйл бол урт, шар шүдтэй, хоёр соёо нь нимгэн уруулын цаанаас цухуйж харагдана. Нүдийг нь бүтээхэд байгальд будаг дутсан болов уу гэмээр, тэгээд будгийн нийлүүрт хатаж хоцорсон олон өнгийн будгийг хусан авч хэрэглэсэн мэт булингартай шар нүдтэй ажээ. Толгой, нүүрэнд нь хэсэг хэсгээр өрвийж, салхинд үлээгдсэн сэгсийсэн сүрэл шиг харагдах шингэн үсний тухайд дээрх үгсийг бас хэлж болно. 

	Товч хэлэхэд Сайхан Смит гэгч бол туйлын муухай хүн бөгөөд энэ нь түүний буруу биш. Эхээс ийм төржээ. Сайхан Смит тогоо барих, сав суулга угаах ба бусад хар бор ажил хийнэ. Боомтынхон түүнд хүлцэнгүй, тэр ч байтугай заяагүй төрсөн амьтан гэж өршөөнгүй сэтгэлээр хандана. Түүнээс гадна Сайхан Смитээс айх ч удаа тохиолдоно. Хулчгар хүн хорон санаатай байх тул араас сэмхэн буудах буюу хортой кофе өгчихөөс буцахгүй хүн гэлцэнэ. Гэвч гал зуухны ажлыг хэн нэгэн хүн хийх нь зайлшгүй хэрэгтэй тул Сайхан Смит ажлаа сайн мэддэг хүн байлаа. 

	Чухам ийм нэгэн хүн Цагаан Соёотын эрэмгий чадлыг шагшин магтаж, түүнийг гартаа оруулж авахыг мөрөөдөх болов. Тэгээд Сайхан Смит Цагаан Соёотод сээтгэнэн зулгуйдах боллоо. Цагаан Соёот түүнийг огт үл анхаарна. Сүүл сүүлдээ Сайхан Смитийн сээтгэнэх улам гаарч Цагаан Соёот түүнд уурлан, шүдээ ярзайлган, үсээ сэрвийлгэн хариуцаж, даруйхан холдож явдаг болов. Энэ хүнд дургүй нь хүрдэг байжээ. Харин Цагаан Соёот ямар нэгэн муу муухайг ёрлон мэдсэн юм шиг тэр хүнийг үзэн ядаж, гараа сарвайх, зулгуй нялуун дуугарах болгонд нь бие нь арзасхийн дагжина.

	Эгэл жирийн амьтан бол сайн муу хоёрыг эгэл жирийн байдлаар ойлгоно. Өвчин зовлонг арилгаж чөлөөтэй талбиун тэнэгэр байдлыг бий болгогч бүхнийг сайн юм гэнэ. Ийм учраас сайн бүхэн сайханд тооцогдоно. Харин аюул, зовлон, тайван биш байдлыг авчрагч болгоныг муу юм гэж үзэх ба түүнийг ямагт жигшинэ. Ялзарсан өмхий намаг дээрээс манан хөөрөхийн адил Сайхан Смитийн зэрэмдэг бие, хорон санаанаас эрүүл бус, муу ёрын юм, ямар нэг аюул занал сэнгэнэх мэт бөлгөө. Цагаан Соёот энэ хүнд шүглэсэн аюулыг өөрийн эрхгүй, зургаа дахь мэдрэхгүйгээрээ мэдсэн юм шиг түүнийг үзэн ядаж холдон зайлахыг хичээдэг байлаа. 

	Сайхан Смит Саарал Минжийнд анх ирэхэд Цагаан Соёот гэртээ байв. Түүнийг орж ирэхээс бүр өмнө, хүний хөлийн чимээгээр ямар хүн ирж буйг мэдсэн Цагаан Соёот нурууныхаа үсийг сэрвийлгэн хэвтэж байв. Галын дэргэд хэвтэх хэдий аятай тухтай байсан ч гэсэн тэр хүнийг майханд ойртож ирэхэд Цагаан Соёот босон харайж, жинхэнэ чоно шиг майхны хаяа руу сэмхэн зайлж одов. Энэ хүн Саарал Минжтэй юу ярьсныг мэдэхгүй, эзэн нь түүнтэй ярилцахыг л харсан билээ. Ярианы үед сайхан Смит Цагаан Соёот өөд хуруугаар заасан бөгөөд Цагаан Соёот тэр хүний гар тавин футийн цаана бус харин нуруунд нь хүрч байгаа юм шиг санагдан сүртэй архирч хариу өгч билээ. Сайхан Смитийг чанга инээхэд Цагаан Соёот бүр ч уурсан ойд орж нуугдахаар давхин одохдоо ярилцан буй хоёрыг эргэн эргэн харсаар явав. 

	Саарал Минж нохойгоо зарахаас татгалзав. Саарал Минж одоо ихэд баяжсан, түүнд юм бүхэн бий. Харин чарганы хүч чадалтай сайхан нохойг, тэгээд бас хөллөгөөний түүчээ нохойг Макензи ба Юкон мөрний сав газраас эрээд олохгүй билээ. Цагаан Соёот бол тулалдаанд гарамгай. Хүн өчүүхэн шумуулыг дарж алахын адил Цагаан Соёот ямар ч нохойг төвөггүй урж тастаж хаях чадалтай билээ. (Энэ үгийг сонсохдоо Сайхан Смитийн нүд гялалзаж, нимгэн уруулаа шуналтайгаар долоож байв). Саарал Минж Цагаан Соёотыг ямар ч үнээр зарахгүй гэжээ. 

	Гэвч Сайхан Смит индианчуудыг сайн мэдэх билээ. Тэр хүн Саарал Минжийнд дахин дахин ирдэг болж, ирэх болгондоо өврөөсөө шилтэй юм гаргадаг болов. Виски гэдэг архи бол түүнийг уух хүсэл шуналыг амархан төрүүлдэг хүчирхэг онцлогтой билээ. Саарал Минж удалгүй архинд шуналтай болов. Тэгээд энэ гашуун ундааг байн байн хэрэглэж, улмаар өөрийн эрх мэдэлгүй болж, тэр ундааг олж авахын тулд яахаас ч үл буцах болжээ. Ангийн үс, бээлий, гутал зарж олсон мөнгө хайлан урсах адил алга болж эхлэв. Тэгээд мөнгө нь дуусах тийшээ хандаж, хэтэвч нь хоосрох бүрийд Саарал Минжийн сэтгэлийн тав улам бүр алдагдах болов. 

	Эцэст нь бүх юмаа дуусаж мөнгө ч үгүй, бараа ч үгүй, амгалан байдал ч үгүй болов. Саарал Минжид зөвхөн архи л олж уух хязгааргүй шунал үлдэж архинд бүрэн захирагддаг болов. Чухам тэр үед Сайхан Смит Цагаан Соёотыг зарах тухай яриаг дахин өдөв. Энэ үед Цагаан Соёотын зарах тухай яриаг дахин өдөв. Энэ үед Цагаан Соёотын үнэ доллароор биш, шилтэй вискигээр тодорхойлогдох болсон байжээ. Саарал Минж Сайхан Смитийн саналыг анхааралтай сонсоод 

	– Барьж л чадвал нохой чинийх болог гэж сүүлчийн үгээ хэлжээ. 

	Шилтэй Виски Саарал Минжийнх болж Цагаан Соёот Сайхан Смитийнх болов. Хоёр өдрийн дараа Сайхан Смит Саарал Минжийнд ирж 

	– Миний нохойг барьж аль гэв. 

	Орой Цагаан Соёот гэртээ ирээд майхны хаяанд тайван хэвтэв. Аймшигт цагаан бурхан алга ажээ. Тэр хүн сүүлийн үед Цагаан Соёотыг дагаж хоргоох нь их болсон ба Цагаан Соёот ч энэ гэрээ орхин бүрмөсөн зайлж явах нь дээр гэж бодох болов. Энэ хүний гарт ямар айхавтар аюул шүглэж байгааг үл мэдэх боловч ямар нэгэн муу юмыг зөгнөж, энэ бүхнээс холхон явах гэж шийджээ. 

	Цагаан Соёот майхны хаяанд хэвтэнгүүт Саарал Минж гуйвж дайвсаар очиж урт сураар хүзүүгээр нь оосорлон нэг үзүүрийг нь гартаа барьж Цагаан Соёотын дэргэд суулаа. Нөгөө гартаа шилтэй архи барьж үе үе тонгойлгон хол хол хийтэл залгина. 

	Ийнхүү нэгэн цаг өнгөрсний дараа Цагаан Соёотын чихэнд хүний хөлийн чимээ сонсогдов. Нохой энэ чимээг сонсмогц хэн болохыг тааварлаж үсээ сэрвийлгэн уурлав. Саарал Минж тонгойн сууж хамраараа газар тонших шахна. Цагаан Соёот эзнийхээ гарт байгаа сурыг аяархан татсан боловч суларсан хуруу дахин чангарч Саарал Минж сэрж орхилоо. 

	Сайхан Смит майханд орж Цагаан Соёотын дэргэд зогсов. Нохой энэ заналт хүний гараас нүд салгалгүй ширтэж цээжиндээ намуухан архирна. Смит нэг гараа сунган Цагаан Соёотын толгойд ойртуулав. Цагаан Соёот чанга архирлаа. Гэвч гар улам доошилсоор агаад Цагаан Соёот Сайхан Смитийг хорсолтойгоор харж амь тэмцэн архиравч биеэ улам хураасаар байлаа. Гэтэл могойн хэл гялалзах адил хурц цагаан шүд гялсхийн агаарт тачигнав. Сайхан Смит гараа авч амжжээ. Тэр хүн ихэд айж, цухалдсан байна. Саарал Минж Цагаан Соёотын толгой руу дэлсэж, нохой дахин газарт наалдан хэвтэв. 

	Цагаан Соёот бол энэ хоёр хүний хөдлөх бүрийг ажиглан хэвтэж байв. Сайхан Смит яваад удалгүй нэгэн бүдүүн мод гартаа барьсаар буцаж ирэв. Саарал Минж нохойн оосрыг түүнд өглөө. Сайхан Смит буцаж явахыг завдан оосрыг татав. Цагаан Соёот боссонгүй, Саарал минж түүнийг босгох гэж хэдэнтээ цохив. Цагаан Соёот арга буюу босож хөтлөн явахыг завдан буй гаднын хүн рүү үсрэн дайрав. Тэр хүн ингэнэ гэж мэдэж байсан тул Цагаан Соёотыг үсрэлт дунд нь бүдүүн модоор цохиж газар хэвтүүлэв. Гэтэл Саарал Минж толгой дохин сайшаан инээмсэглэж буй харагдав. Сайхан Смит оосроос хөтлөн хөдлөхөд толгойгоо дөжиртөл цохиулсан Цагаан Соёот хөл дээрээ арай ядан босов. 

	Дахин довтолсонгүй. Цагаан бурхны гарт ямар учиртай бүдүүн мод байгааг ойлгож авахад ганц цохилт хангалттай юм. Цагаан Соёот мэргэн ухаалаг тул зайлшгүй юмтай хэчнээн тэмцэлдэвч талаар өнгөрдгийг мэдэх билээ. Тэгээд сүүлээ хавчин, битүүлэн архирсаар Сайхан Смитийн хойноос гэлдрэх ба Сайхан Смит ч нохойноос хараа салгалгүй, довтолбол цохиход бэлтгэн, модоо зэхэж барьсаар явлаа. 

	Сайхан Смит боомтод ирээд Цагаан Соёотыг бэхлэн уяж унтахаар хэвтэв. Цагаан Соёот цаг орчим өнгөрсний дараа суран оосрыг тас хазаж, арваад секундийн дотор чөлөөтэй болгов. Суран оосрыг хутгаар жишүү зүссэн мэт тас хазан суларсан тул цаг алдалгүй зайлах хэрэгтэй байлаа. Эргэн тойрноо ажиглан, сэрвээнийхээ үсээ босгон байж, архираад Саарал Минжийн майхныг чиглэн давхив. Цагаан Соёот гаднын энэ аймшигт бурханд захирагдах албагүй байлаа. Өөрийгөө Саарал Минжийн мэдэлд бүрэн өгсөн тул Саарал Минжээс өөр хэн ч түүнийг эзэмших ёсгүй гэж ойлгож байжээ. 

	Маргааш өглөө нь урьд өдрийн явдал ялихгүй ялгаатайгаар дахин давтагдав. Саарал Минж Цагаан Соёотыг дахин барьж өөрийн биеэр Сайхан Смитэд аваачиж өгөв. Өчигдрийн явдлаас ямар ялгаатайг Цагаан Соёот энд л мэдэв. Сайхан Смит нохойг айхавтар ширүүн зодож залхаан цээрлүүлэв. Энэ удаад Цагаан Соёот бат бэх уяанд орсон тул тал тал тийшээ дэмий л үсрэн харайж, архиран байж шийтгэлийг хүлцэн өнгөрүүлэхээс өөр зам байсангүй. Сайхан Смит нохойг мод ташуур хослуулан байж зодов. Цагаан Соёот бүх л амьдралдаа ийм сүрхий зодуулж үзээгүй авай. Урьд гөлөг байхдаа Саарал Минжид нэг зодуулсан нь үүнтэй харьцуулахад юу ч биш байжээ. 

	Сайхан Смитийн бах нь ханаж баярлажээ. Тэрээр өөрийн олзыг шунахай нүдээр ширтэж, мод, ташуураар ороолгох бүрд Цагаан Соёот өвдөхийн эрхээр тал тал тийш үсрэн харайж архирах бөгөөд тэгэх тутамд Сайхан Смитийн булингартай нүдэнд бүдэгхэн гал бутарна. Аливаа хулчгар хүн харгис байдагчлан Сайхан Смит бол үлэмж харгис билээ. Өөр хүнд зодуулж буюу загнуулсныхаа хариуг сул доройгоос авна. Аливаа амьд амьтан бусдыг захирах дуртай байдагчлан Сайхан Смит ч ялгаагүй дуртай ажээ. Өөртэйгөө ижил тэнцүүг захирч чадахгүй тул доройд хүчээ гаргах нь аливаа өөдгүй амьтдын зан билээ. Гэвч үүний төлөөнөө Сайхан Смитийг буруушаах хэрэггүй. Эрэмдэг бие, мунхаг ухаан бол түүний төрөлхийн согог бөгөөд амьдрал түүнд догшин хандаж, дутагдлыг нь залруулж чадаагүй юм. 

	Яагаад түүнийг зодох болсныг Цагаан Соёот мэдэж байв. Саарал Минж Цагаан Соёотыг хүзүүгээр нь оосорлон Сайхан Смитэд өгөхөд энэ хүнтэй цуг явах ёстой гэж бурхан тушааж байна гэж мэдсэн билээ. Сайхан Смит түүнийг боомтод авчирч уяхад түүнийг энд үлдэх ёстой гэж тушаасныг бас мэдсэн юм. Тэгэхлээр хоёр бурхны хүсэл зоригийг биелүүлээгүй тул зохих цээрлэл хүлээх ёстой болжээ. Эзнээсээ зугтаасан нохойг зодож шийтгэдэг учиртайг Цагаан Соёот мэдэх юм. Цагаан Соёот цэцэн ухаантай ч тэр ухаанаас нь давамгайлах зүйл түүнд бас шингэсэн ажээ. Эдгээрийн дотроос нэг нь эзэндээ үнэнч байх чанар юм. Цагаан Соёот Саарал Минжид дургүй ч гэсэн үнэнч бөгөөд түүний хүсэл зориг, уур хилэнг үл хайхран үнэнч зүтгэсээр эдүгээг хүрчээ. Түүнд өөр ямар ч арга алга. Чухам үүний тулд төрсөн билээ. Эзэндээ үнэнч чанар бол Цагаан Соёотын үүлдрийн амьтны шинж бөгөөд чухам үүгээрээ тэд өөр бусад амьтнаас ялгагдана. Чухам үнэнч чанар л чоно ба зэрлэг нохойг хүнд ойртуулж хүний нөхөр болгожээ. 

	Цагаан Соёотыг үхтэл занчсаны дараа боомтод эргүүлэн аваачиж, энэ удаад Сайхан Смит түүнийг индиан аргаар урт модоор холбож бэхлэн уяв. Өөрийн бурхнаас салах хялбар биш, үүнийг Цагаан Соёот өөр дээрээ үзсэн билээ. Саарал Минж бол түүний бурхан. Бурхан нь түүнийг өөрөөсөө зайлуулах гэж байхад Цагаан Соёот бурхныхаа хүсэл зоригийн эсрэг зүтгэж байв. Саарал Минж түүнээс урваж, түүнийг хаяж байхад ч нохой энэ явдлыг үл ойшооно. Цагаан Соёот бол Саарал Минжид бие сэтгэлээ үлдэгдэлгүй өгсөн тул түүнээс холбоогоо таслах тийм хялбар биш билээ. 

	Шөнө боомтынхон унтсан хойгуур Цагаан Соёот хүзүүнийхээ модыг хэмлэж эхлэв. Хуурай, хатуу мод хүзүүнд нь тулгаж холбосон учраас ихэд зовж, бүх булчингаа хөвчлөн зангидаж, шүд нь арай чүү модонд хүрнэ. Модыг тас мэрэхэд хэдэн цагийн маш тэвчээртэй ажил шаардагдав. Урьд нэг ч нохой ингэж чадаагүй бөгөөд зөвхөн Цагаан Соёот л шөнөжин мэрж, өглөө эрт хүзүүндээ санжганасан модтой боомтоос зайлан одов. 

	Цагаан Соёот мэргэн ухаантай. Гэвч зөвхөн мэргэн ухаантай сан бол өөрөөс нь хоёр удаа урван тэрсэлсэн Саарал Минжид эргэж очихгүй байсан юм. Гагцхүү мэргэн ухаан, үнэнч чанар хоёр хосолсон учраас л эргэж очиход эзэн нь түүнийг гурав дахь удаа барьж өгөв. Цагаан Соёот хүзүүндээ дахин оосор углуулав. Сайхан Смит дахин ирж аваачлаа. Энэ удаад Цагаан Соёотыг туйлын зэрлэг, хайр найргүй зодож цээрлүүлэв. Цагаан хүн бүдүүн модоор нохойг үхтэл занчихыг Саарал Минж дэмий л харан зогсоно. Цагаан Соёотыг хамгаалах гэж огтхон ч оролдсонгүй. Одоо Цагаан Соёот түүний мэдлийнх биш болжээ. Зодуулсны дараа хөөрхий амьтан дөнгөж амь голтой үлджээ. Өмнөдийн эрх танхил нохой бол ийм занчилтыг давахгүй байсан ба гагцхүү Цагаан Соёот тулдаа л тэсэж үлдэв. Амьдралын бэрх сургуулийг туулж, хатуужилтай болсон юм. Цагаан Соёот даанч амь бөхтэй амьдрах чадвар сайтай, амиа хаацайлан тогтох талаараа бусад нохойноос хавьгүй илүү билээ. Одоо бол Цагаан Соёот арай гэж амьсгалж байна. Түүнд хөдлөх ч тэнхээ алга. Сайхан Смит түүний сэхэхийг хүлээж хагас цаг өнгөрөв. Дараа нь Цагаан Соёот арай ядан босож гуйвж дайвсаар, өмнөх замаа ч харах чадалгүй Сайхан Смитийн араас боомт руу сажлав. 

	Энэ удаад түүнийг гинжээр уяжээ. Бүдүүн гуалинд хадсан цагаригийг сугалах гэж баахан оролдсон боловч талаар өнгөрөв. Саарал Минж ядуурч хоосорсон тул хэд хоногийн дараа эрүүлжиж Поркъюпайн голоор дамжин Макензи хүрэхээр холын замд гарч одлоо. Цагаан Соёот Юкон боомтод хоцорч, хүн дүрээ алдсан, галзуу амьтны бүрэн мэдэлд шилжив. Гэвч галзуу хүний тухай юу мэдэх билээ. Сайхан Смит бол Цагаан Соёотын хувьд бурхан, аймшигт бурхан, галзуу бурхан авай. Гэвч галзуу гэж юу байдгийг Цагаан Соёот нэгэнт мэдэхгүй тул зөвхөн энэ хүнд захирагдах ёстой, түүний адайр араншныг дагах ёстой гэж л ойлгож байв. 

	
ГУРАВДУГААР БҮЛЭГ : АМЬДРАЛЫГ ҮЗЭН ЯДАХ БОЛСОН НЬ 

	Галзуу бурхны гарт Цагаан Соёот бүр шулам болж хувирав. Сайхан Смит боомтын алс захад жижиг хашаа барьж, түүн дотор Цагаан Соёотыг оруулан гинжээр уяж, дараа нь элдвээр элэглэн дооглох, зүйл зүйлээр доромжлон зориуд уурлуулах болов. Элэглэн шоолохыг Цагаан Соёот тэвчиж чаддаггүйг мэдмэгц Сайхан Смит түүнийг янз бүрээр тамлан зовоож, дараа нь заавал тачигнатал инээж уур хилэнг нь бадраана. Тэр бурхан Цагаан Соёотыг элэг барьж доромжлон гар хуруугаараа зааж байгаад тачигнатал хөхөрнө. Үүнд нохой ухаан алдтал уурлах ба уяандаа ийш тийш дүүлэн харайх нь Сайхан Смитээс ч илүү галзуу болсон мэт харагдана. 

	Цагаан Соёот одоо болтол зөвхөн өөрийн төрөл нэгтнийг л үзэн яддаг, тэдэнд л айхавтар ширүүн дайсагнадаг байсан юм. Гэтэл одоо бол эргэн тойрондоо байгаа бүхнийг үзэн ядах болжээ. Сайхан Смитийн доромжлол түүнийг эргэн тойронд буй бүхэнд мунхаг сохроор, учир утгагүй дайсагнаж, уурлан хорсох болгов. Өөрийн гинжийг, хашааны завсраар шагайх хүнийг тэднийг дагаж ирэх нохдыг хүртэл үзэн ядах ба тэднийг архирахад хариу өгч үл чадах тул дэмий л бачимдана. Сайхан Смитийг бүхнээс илүү, бүхнээс түрүүн үзэн ядна. 

	Сайхан Смит Цагаан Соёоттой ийнхүү харьцахдаа тусгай зорилготой байжээ. Нэгэн удаа хашааны гадна хэдэн хүн цугларав. Сайхан Смит бороохой барин хашаанд орж Цагаан Соёотыг гинжнээс нь суллав. Тэгээд түүнийг гармагц л Цагаан Соёот хашааны завсраар шагайх улсад эгдүүцэн уурлаж хүржигнэтэл архиран хашааны нэг булангаас нөгөө булан өөд үсэрнэ. Түүний уурлан хилэгнэсэн төрх байдал тун сүртэй ажээ. Биеийн урт нь бүтэн таван фут, өндөр нь хоёр хагас фут бөгөөд ерэн пүү жин бүхий энэ амьтан нас бие гүйцсэн ямар ч чононоос том бөлгөө. Эхээс өвлөж авсан нохойн хүдэр зузаан биед харвин өөх өчүүхэн ч үгүй. Зөвхөн булчин, шөрмөс, яс гурав бөгөөд өчүүхэн ч илүү юмгүй, жинхэнэ ид хав нь бүрдсэн гоолиг дайчинтай адил билээ. 

	Хашааны хаалга дахин нээгдэв. Цагаан Соёот намдав. Учир нь үл ойлгогдох нэгэн явдал боллоо. Хаалга цэлийн нээгдэж гаднаас нэгэн том нохойг хүмүүс түрэн оруулж хаалгыг хаав. Цагаан Соёот ийм нохойг (энэ бол мастиф үүлдэр байв) урьд үзээгүй боловч санамсаргүй зочны том бие, догшин сүрээс ер айсангүй. Цагаан Соёотын өмнө мод бус, төмөр бус, харин хилэн хорслоо гаргаж болох амьд амьтан байна. Тэгээд соёогоо гялалзуулан үсэрч мастифийн хүзүүний арьсыг хүү татав. Мастиф толгойгоо сэгсрэн, сөөнгө муухай дуугаар архиран Цагаан Соёотыг дайрав. Гэвч Цагаан Соёот зүг бүр холбирон зайлж харайх ба тийнхүү бултах тоолондоо өрсөлдөгчид соёогоо шигтгэн урж амжина. 

	Үзэгчид хашхиралдан бархиралдаж, алга таших ба Сайхан Смит сэтгэл ихэд хөөрөн бие нь салганах ба өрсөлдөгчөө гэсгээн цээрлүүлж буй Цагаан Соёотоос нүд үл салгана. Лантгар, хөшүүн биетэй Мастиф анхнаасаа заяа нь харьсан амьтан байсан тул тулалдаан дуусаж Сайхан Смит том модоор Цагаан Соёотыг цохиж зайлуулан, арай голтой байгаа мастифийг чирэн хашаанаас гаргаж хаяснаар зүйл дуусав. Дараа нь мөрий алдсан улс мөрийгөө төлж, Сайхан Смитийн гарт мөнгө жингэнэн сонсогдов. 

	Энэ өдрөөс эхлэн Цагаан Соёот хашааны гадна хүн амьтан цугларахыг хүсэн хүлээдэг болов. Олон хүн цуглах нь өөр нохойтой тулалдахын дохио ба тулалдаан бол Цагаан Соёот өөрийгөө гадаад ертөнцтэй холбох нэгэн арга болж байв. Байнга уяатай, түгжээтэй, хяхалт хавчилтад ганцаардан байхдаа бүхнийг үзэн ядах болсон тул гагцхүү гаднаас оруулж ирэх өөр нохойд л уур хилэнгээ гаргана. Сайхан Смит Цагаан Соёотын хүч чадлыг мэдэх тул тулалдаан болгонд Цагаан Соёот ялна. Нэг удаа түүн дээр хойно хойноос нь гурван нохой оруулжээ. Дараа нь, хэд хоногийн дараа нас бие гүйцсэн том чоно оруулав. Гурав дахь удаад нэгэн зэрэг хоёр нохойтой тулалдав. Энэ бол бүх тулалдаан дотроос хамгийн хүнд тулалдаан байсан ба Цагаан Соёот хэдийгээр хоёр дайсныг хоёулыг устгасан боловч өөрөө голтой үлджээ. 

	Намар анхны цас орж, голоор зайр урсаж эхлэх үеэр Сайхан Смит Цагаан Соёотыг авч Юкон мөрнийг өгсөн аялах хөлөг онгоцонд сууж Даусонд хүрч очив. Цагаан Соёотын алдар цуу газар сайгүй түгжээ. Олон нийтэд “Дайчин чоно” хочтой болсон тул сонирхогч олон түмэн түүний торыг тойрон чихцэлдэнэ. Цагаан Соёот заримдаа хүмүүс рүү архиран үсрэх ба заримдаа тэднийг үзэн ядсан хүйтэн харцаар ширтэн тайван хэвтэнэ. Яагаад энэ хүмүүсийг үзэн ядах болов оо? Цагаан Соёот өөртөө ийм асуулт хэзээ ч тавиагүй юм. Харин эр бусдыг үзэн ядахыг л мэдэх ба амьдрал бол түүнд там болжээ. Хүний гарт орсон ямарваа зэрлэг араатны адил Цагаан Соёот торонд суухыг тэвчдэггүй ажээ. Гэвч тэвчихээс өөр аргагүй ажээ. 

	Хүмүүс Цагаан Соёотыг ширтэн зогсох ба зарим нь торны завсраар мод шургуулж нохойг архиран хариуцах тоолон нирхийтэл инээлдэнэ. Байгаль нохойд заяагаагүй, заяах ч гээгүй тийм хилэн хорслыг хүмүүс нохойд төрүүлж байлаа. Харин байгаль түүнд орчинтойгоо зохицох чадварыг заяажээ. Өөр амьтан нэг бол үхэж, нэг бол бууж өгөх тийм нөхцөлд Цагаан Соёот тэсэн үлдэж, нөр шургуу чанараа хадгалан байна. Сайхан Смит гэгч нэг шулам Цагаан Соёотыг эцэс сүүлдээ туйлдуулан тэсвэрийг нь барж магадгүй боловч одоогоор түүний бүх оролдлого зүтгэл хоосон өнгөрч байлаа. 

	Хэрэв Сайхан Смит шулам бол Цагаан Соёот энэ талаар түүнээс үл дутах хоёр шулам бие биеийн эсрэг эцэс төгсгөлгүй дайтаж байв. Урьд мод барьсан хүнд бууж өгөх хэрсүү ухаан Цагаан Соёотод байсан бол одоо тэр нь алга болжээ. Сайхан Смитийн барааг харах нь галзуу мэт догшрон харайхад хангалттай шалтаг болдог байв. Энэ хоёр тулалдан Цагаан соёотыг бүдүүн модоор балбаж тор руу хөөн оруулахад тэндээ хүржигнэн архирсаар хоцорно. Түүнийг номхруулах бололцоо алга. Цагаан Соёотыг хэдийд хэчнээн зодох нь Сайхан Смитийн дурны хэрэг боловч Цагаан Соёот түүнд бууж өгөхгүй. Харин эзэн нь занчихыг больж холдон явахад араас нь хүржигнэн архирах чимээ сонсогдох ба Цагаан Соёот торны хана өөд үсрэн, оргилон буцлах уур хилэнгийн эрхээр улих авай. 

	Хөлөг онгоц Даусонд ирмэгц Цагаан Соёотыг эрэг дээр гаргав. Даусонд ч урьдын адил олны нүдний өмнө, хийх юмгүй хөлжсөн улсаар байнга хүрээлүүлсэн торон дотор хэвтэнэ. Сайхан Смит “Дайчин чоныг” олны өмнө тавьж, хүмүүс түүнийг үзэхийн тулд тавин центийн алтан элс төлнө. Цагаан Соёотод амар заяа үзүүлэхгүй байлаа. Унтаж байвал зориуд сэрээнэ. Модоор хатгаж босгоно. Хүмүүс мөнгө төлсөн учир ханатлаа харахыг хүснэ. Бас тэгээд үзвэрийг улам сонирхолтой болгохын тулд Цагаан Соёотыг байнга ууртай догшин байдалд байлгана. 

	Цагаан Соёотын байдал туйлын хүнд байв. Хүмүүс түүнийг аюултай зэрлэг араатан гэж үзэх ба энэ үзлийн сүр сүнс торны ханыг нэвтлэн Цагаан Соёотод шингэх мэт ажээ. Хүмүүсийн хэлэлцэх үг бүхэн, хөдөлгөөн бүхэн Цагаан Соёотыг маш аюултай амьтан гэсэн үзлийг түүнд улам бүр үнэмшүүлнэ. Энэ нь гал дээр тос асгах шиг Цагаан Соёотын догшин ширүүн авирыг улам гааруулна. Энэ бол түүнийг уян налархай чанар ба орчин ахуйдаа зохилдох онцлог чадварын бас нэгэн баталгаа билээ. 

	Сайхан Смит Цагаан Соёотыг нийтэд үзвэр болгоод зогсоогүй түүнийг мэргэжлийн байлдагч болгов. Ээлжит тулалдааны өмнө Цагаан Соёотыг торноос нь гаргаж, хотоос хол аваачиж амраана. Үүнийг нутгийн морьтон цагдаа нартай тулгарахгүй тул дандаа шөнийн цагаар үйлдэнэ. Хэдэн цагийн дараа үүр цайхад үзэгч олон цугларч Цагаан Соёоттой тулалдах нохойг авчирна. Цагаан Соёот янз бүрийн үүлдрийн, янз бүрийн хэмжээний түмэн янзын нохойтой тулалдав. Нэгэнт зэрлэг орон болохоор хүмүүс нь ч бас зэрлэг агаад нохдын аль нэг нь заавал үхэж байж л тулалдаан дуусна. 

	Цагаан Соёот үргэлжлэн тулалдсаар байгаа явдал бол мэдээж хэрэг өрсөлдөгч нохой л үхээд байсан нь лавтай. Цагаан Соёот ялагдлыг үл мэднэ. Лип-Лип болон бүх гөлгөн нохдын сүрэгтэй байлдаж багаасаа олсон дайчин хатуужил түүнд сайн сургууль болжээ. Хөл дээрээ бат бөх зогсох тэр бэрх чадвар Цагаан Соёотыг авардаг байлаа. Нэг ч өрсөлдөгч Цагаан Соёотыг хөл дээрээс нь унагаж чадаагүй юм. Холын өвөг чонын цусыг өвлөж үлдсэн зарим нохой Цагаан Соёотыг хажуугаас нь гэнэт дайран түрж мөр рүү нь цохин унагадаг дайчин барилаа хэрэглэнэ. Макензийн ба Ньюфаундлендын тайган ноход, эскимосын ноход цөм л энэ аргыг хэрэглэсэн боловч амжилт олоогүй юм. Цагаан Соёот цохилтод тэнцвэр алдаж байсан удаа үгүй билээ. Энэ тухай хүмүүс бие биедээ ярьж одоо л түүнийг өнхрүүлэх байх гэлцэх боловч тэдний мөрөөдөл урьдын адил талаар болно. 

	Цагаан Соёотод түүний цахилгаан мэт хурдан хөдөлгөөн тусална. Энэ нь асар их давуу байдлыг түүнд өгнө. Цагаан Соёоттой тулалдсан нохдын дотроос хамгийн их туршлагатай нь ч гэсэн ийнхүү цахилгаан мэт хурдан бултан зайлагчийг үзээгүй ажээ. Мөн ямар ч нохой түүн шиг гэнэт довтолдоггүй байв. Аливаа нохой зодолдохын өмнө шүдээ ярзайлган зогсох, үсээ өрвийлгөн эргэлдэх, архирах зэрэг ямар нэгэн тодорхой ёслол гүйцэтгэдэг бол Цагаан Соёоттой тулалдсан бүх нохой гэнэтийн дайралтад өртөж, сэхээ авч амжилгүй түрэгдэн унаж хоолойгоо хазуулан амь тавьдаг байв. Өрсөлдөгч нь зохих ёслолоо гүйцэтгэж дуустал нь буюу зодоонд түрүүлж үсрэн орох бололцоо олгохын тулд Цагаан Соёотыг барьж тогтоодог болжээ. 

	Тулалдаанд Цагаан Соёотын хамгийн давуу тал бол түүний туршлага юм. Цагаан Соёот зодолдохын ухааныг аль өрсөлдөгчөөсөө илүү сайн мэддэг билээ. Бусдаас илүү олон удаа зодолдсон ба ямар ч довтолгоог няцааж чаддаг, тулалдааны арга барил нь олон янз, цаашид олшруулах, төгөлдөржүүлэх хэрэгцээгүй байв. 

	Нохойн зодоон улам ховордсоор байв. Үүнийг сонирхогчид Цагаан Соёотод тэнцэх өрсөлдөгчдийг олох найдваргүй болж Сайхан Смит Цагаан Соёотыг чонын эсрэг тавихаас өөр аргагүй болжээ. Индианчууд энэ зорилгоор хавхаар чоно барьдаг болж, чонотой хийх тулалдааныг олон түмэн их сонирхдог болжээ. Нэг удаа нас бие гүйцсэн эм шилүүс авчирч Цагаан Соёотын эсрэг тавив. Энэ тулалдаанд Цагаан Соёот амь насаа хамгаалан тулалдах хэрэгтэй болов. Шилүүс бол хөдөлгөөн хурдан, уур хилэнгээр Цагаан Соёотоос үл дутах ба шүд, хурц хумс хоёроо зэрэг ашигладаг бол Цагаан Соёот зөвхөн соёогоороо л байлдана. 

	Шилүүстэй тулалдсанаас хойш тулалдаан зогсов. Цагаан Соёоттой эн зэрэгцэх амьтан байхгүй, тийм өрсөлдөгч олдохгүй байв. Торон дотроо хавар болтол суулаа. Хавар эхэлсэн хойно Даусонд Тим Кинен гэгч мэргэжлийн хөзөрчин, эр иржээ. Кинен нэгэн бух нохой дагуулж ирсэн нь Клондайкад авчирсан анхны цэвэр цусны зодооны бух (буллтерьер) нохой байв. Тэгээд Цагаан Соёотыг энэ нохойтой зодолдуулах болжээ. Хотын зарим хороололд удахгүй болох тулалдааны тухай яриа бүтэн долоо хоногийн ярианы сэдэв болж байв.

	
ДӨРӨВДҮГЭЭР БҮЛЭГ : ГАРЦААГҮЙ ҮХЭЛ 

	Сайхан Смит түүнийг гинжнээс нь суллаад гэдрэг ухрав. Цагаан Соёот тулалдаанд анх удаа шууд дайрч орсонгүй. Чихээ соотойлгон, газарт зоогдсон юм шиг зогсож өмнө нь байгаа хачин амьтныг гайхан харна. Ийм нохой урьд ер үзээгүй билээ. Тим Кинен бух нохойгоо урагш нь баахан түлхээд 

	– Туу, туу! Барьж ав! гэв. 

	Намхан, пагдгар биетэй, бүдүүн амьтан тойрог дунд майжганан, нүдээ анивчин Цагаан Соёотын өөдөөс харж зогсов. 

	Үзэгч олны чимээ шуугиан нэмэгдэв. 

	– Туу, Туу! Барь! Чероки! гэж хашхиралдана. 

	Гэвч Чероки зодолдох өчүүхэн ч дур хүсэлгүй байгаа бололтой. Хашхиралдан шуугилдах улсын зүг эргэн харж мухар сүүлээ тайван годгонуулна. Чероки Цагаан Соёотоос айгаагүй, зөвхөн залхуурсан бололтой ажээ. Түүнээс гадна, өмнө нь байгаа нохойтой тулалдах ёстойг хараахан бүрэн ухамсарлаагүй байв. Чероки бол ийм өрсөлдөгчтэй урьд өмнө нь тулалдаж байгаагүй ба тэгээд үүнээс өөр, жинхэнэ тулалдагчийг авчрахыг хүлээж байв. 

	Тим Кинен тойрог дотор орж бух нохой руугаа тонгойж түүний нурууны үсийг сөргүүлэн илж урагш нь аяархан түлхэнэ. Энэ хөдөлгөөн бол Черокийг өдөөн турхирах зорилготой юм. Энэ нь түүнийг өдөөн хатгаснаар барахгүй түүний уур хилэнг дуудсан ажиллагаа байв. Намуухан, бүдэг архирах чимээ сонсогдоно. Хүний гарын хөдөлгөөн нохойн архиралттай яг таарна. Черокийг урагш нь түлхэх бүрд архирч эхлэх ба дараа нь намдана. Үсийг нь сөргүүлэн дахин илэхэд дахин архирна. Черокийг илж буй гарын хөдөлгөөн нохойг урагш нь аяархан түрэх ба тийнхүү түрэх болгонд нохойн багалзуур дотроос зөөлөн архирах чимээ гарна. 

	Цагаан Соёот энэ бүхнийг хараад зүгээр байсангүй. Хүзүү, нурууны нь үс сагсайтлаа боссон байлаа. Тим Кинен Черокийг сүүлчийн удаа түлхээд өөрөө ухран зайлав. Бух нохой эрчээрээ хэдэн алхам урагш гүйж, маажиг хөлөө хурдан хурдан хөдөлгөж тойрог дунд орж ирэв. Энэ үед Цагаан Соёот түүнийг дайрав. Үзэгчдийн дунд дуу шуугиан нэмэгдэв. Цагаан Соёот анхны удаад муур мэт хөнгөн үсрэлтээр өрсөлдөгч хүртэлх зайг туулж мөн муур мэт маш хурдан үсэрч соёогоороо хүү татан урж хажуу тийш зайлав. 

	Бух нохойн бүдүүн хүзүүнээс чихний нь архан талаас цус гоожиж эхлэв. Чероки үүнийг үл анзааран буцан харайж, Цагаан Соёотын хойноос огт архиралгүй хөөж эхлэв. Цагаан Соёотын хурдан самбаа, Черокийн нөр шургуу чанар үзэгч олны тачаалыг шатаав. Үзэгчид мөрийгөө шинэчлэн тогтоож бооцоогоо нэмлээ. Цагаан Соёот бух нохойг дахин дахин довтлон чих, хүзүүг урж тастан өөрөө гэмтэлгүй үсрэн зайлах ба гэтэл энэ ер бусын шургуу өрсөлдөгч туйлын тайван, хичээнгүй янзаар даган, яарахгүй мөртөө, хоцрохгүйгээр нэхэн хөөнө. Черокийн зан байдал бол тодорхой нэгэн зорилготой, ямар боловч тэр зорилгодоо хүрэх гэж шийдсэн шинжтэй. 

	Түүний төрх байдал, гүйж харайх бүхэнд өмнөө тавьсан зорилго нь нэвт шингэсэн мэт Цагаан Соёотыг үе үе төөрөлдүүлнэ. Цагаан Соёот насан туршдаа ийм нохойтой тааралдаж байгаагүй билээ. Үс нь маш тачир цэлцгэр зөөлөн биед ялихгүй урагдаж үүссэн шарх бүрээс цус урсана. Зодоонд их саад болдог сагсгар үс түүнд байхгүй. Цагаан Соёотын шүд бух нохойн цэлцгэр биед амархан шигдэх ба тэр нохой өөрийгөө хамгаалах чадваргүй мэт ажээ. Шарх олсон нөхцөлд нохой бүхэн гаслах буюу архирдаг, хуцдаг атал энэ нохой эс тэгнэ. Түүний битүү архирахыг эс тооцвол хазуулах бүрээ дуугүй тэвчин, өрсөлдөгчийг нэг ч мөч сааталгүй даган хөөх ажээ. 

	Черокийг хөшүүн болхи гэж болохгүй. Эргэлдэн тойрч, ийш тийш мурилзан үсрэх боловч Цагаан Соёот түүнээс бултан зайлж амжина. Чероки ч бас төөрөлдөж эхлэв. Биедээ ойртуулдаггүй ийм хурдан шалмаг нохойтой Чероки урьд өмнө тулгарч байгаагүй ажээ. Бие биестээ зүүгдэж авах гэсэн хүсэл аль алинд нь байна. Гэтэл энэ нохой ямагт зай барьж, урагш, хойш бултан харайж зайлна. Тэр ч байтугай Черокийг зууж авсан хэр нь урж орхиод дахин тавьж хажуу тийш үсэрнэ. 

	Цагаан Соёот өрсөлдөгчийнхөө багалзуурт хүрч чадахгүй байлаа. Бух нохой хэтэрхий намхан ба урагш түрж гарсан эрүү нь түүнд ашигтай хамгаалалт болно. Цагаан Соёот үсрэн дайрч хазаад өөрөө нэг ч шарх ололгүй холби үсрэн зайлах ба Черокийн биеийн шархны тоо мөч тутамд олширсоор байлаа. Толгой, хүзүү нь хоёр талаасаа урагдаж, цус гоожих боловч Чероки сандарч тэвдсэн шинжгүй ажээ. Урьдын адил Цагаан Соёотын хойноос шургуу, хичээнгүй хөөх агаад энэ завсар хүмүүсийн зүг тээнэгэлзэн хараад зодооныг үргэлжлүүлэхэд бэлхэн байгаагийн тэмдэг болгож мухар сүүлээ годгонуулж зөвхөн нэг л удаа зогссон билээ. 

	Чухам энэ үед Цагаан Соёот Черокийг дайрч тэртэй, тэргүй салбан болсон чихийг нь дахин урж аваад хажуу тийш булт үсрэв. Чероки уурлаж эхлэн, тойрон давхиж буй Цагаан Соёотыг хөөж тойргийн дотор талаар гүйнэ. Тэгээд хажуу тийш үсрэн Цагаан Соёотын багалзуураас зүүгдэхийг хичээнэ. Гэвч бух нохой ялихгүй алдаж, Цагаан Соёот гэнэт буцан харайж өөрийн амийг аврахад үзэгч олон түмэн шагшин шуугив. 

	Цаг өнгөрч байна. Цагаан Соёот урьдын адил Черокийн дэргэд цамнаж, харайж эргэлдэн, нэг хазаж, дахин үсрэн холдож байна. Бух нохой түүний араас нөр шургуу гүйнэ. Эрт орой хэзээ боловч санасандаа хүрч Цагаан Соёотыг багалзуурдан авч чадвал тулалдааны явц нэг тийш шийдэгдэх ёстой ажээ. Одоогоор өрсөлдөгчийн довтолгоог тэвчээртэй даван өнгөрөөхөөс өөр замгүй аж. Черокийн богинохон чих цацаг болж, хүзүү, мөр нь шархаар дүүрэн, ам нь урагдаж цус гоожсон байна. Энэ бүхэн бол Цагаан Соёотын урьдчилан харахад ч бэрх, зайлан өнгөрөөхөд ч бэрх цахилгаан мэт хурдан хазалтын үр дүн байлаа. 

	Цагаан Соёот Черокийг хөл дээрээс нь түрэн унагах гэж олонтоо оролдсон юм. Гэвч тэр хоёр чацын хувьд даанч их ялгаатай ажээ. Чероки бол намхан, пагдгар. Цагаан Соёот энэ удаад бас л аз нь дутлаа. Черокийн дэргэд үрчигнэн дэвхэрч, эргэлдэн үсэрч байхдаа эсрэг тал нь бүрэн эргэлт хийж амжаагүй, толгойгоо нөгөө тийш нь эргүүлж, мөрөө хамгаалалтгүй орхисон тохиромжтой мөчийг тааруулав. Тэгээд Цагаан Соёот урагш ухасхийн дайрсан боловч түүний мөр бух нохойноос хавьгүй өндөр тул эрчдээ тогтож чадалгүй, өрсөлдөгчийнхөө нуруун дээгүүр давж ойчив. Цагаан Соёотын тулалдааны бүх түүхэнд “дайчин чоно” анх удаа хөл дээрээ тогтож чадаагүйг хүмүүс харлаа. Агаарт муур шиг эргэлдэн, чухам үүний ачаар өөдөө харж ойчилгүй буув. Хажуу хавиргаараа газардан дараагийн мөчид хөл дээрээ босож амжсан боловч Чероки Цагаан Соёотын хоолойд нэгэнт зүүгдсэн байлаа. 

	Черокийн зуулт бүрэн амжилттай биш, хэтэрхий доогуурдаж, цээжинд нь ойр таарсан боловч Чероки чанга зуурсан ажээ. Цагаан Соёот тал тал тийш үсэрч, бух нохойг сэгсрэн хаях гэж байдаг хүчээрээ оролдоно. Хүзүүнээс зүүгдсэн хүнд ачаа түүний хилэн хорслыг улам шатаав. Цагаан Соёотын хөдөлгөөн нь саагдаж, хавханд орсон мэт түүний чөлөөт байдал алдагдав. Ийм байдлыг бүх л зөн билэг нь эсэргүүцэн босжээ. Цагаан Соёот өөрийн мэдэлгүй болов. Зөвхөн амьд үлдэх гэсэн ганц хүсэл түүнийг эзэмдэв. Дайсны зуултаас мултарч гарахыг бүх л бие махбод нь шаардана. Энэ тэмцэлд тархи, ухаан мэдрэл оролцохыг хэдийн больж, гагцхүү амьд үлдэх, хөдлөх, юуны өмнө хөдлөх гэсэн сохор тэмүүлэл түүнийг бүрэн захирчээ. Хөдөлгөөн бол амьдын шинж, амьдрахын илрэл билээ. 

	Цагаан Соёот зогсоо зайгүй эргэлдэн, урагш хойш харайж, хүзүүндээ зүүгдсэн тавин пүү ачааг сэгсэрч хаях гэж хүчилнэ. Бух нохойд бол хамгийн чухал зуултаа хэрхэвч тавихгүй байх явдал байлаа. Түүний хөл хааяа нэг газар шүргэх үед Цагаан Соёот эсэргүүцэл үзүүлэхийг оролдовч дахин агаарт хөөрөн эргэлдэж галзуурсан адил догшин аашлах өрсөлдөгчийн хөдөлгөөнд захирагдана. Чероки бол зөн билгээ л дагаж байв. Эрүүгээ суллаж болохгүй, чанга зуусан хэвээр байх нь зөв гэдгийг мэдсэн тул заримдаа сэтгэл хангалуун чичивгэнэнэ. Тэгэх үедээ нүдээ аних ба өвдөхийг үл хайхран Цагаан Соёотын хөдөлгөөний аясаар зүүн баруун тийш гуядуулна. Ийнхүү сэгсчүүлэх гайгүй хэрэг. Хамгийн чухал нь шүдээ тавихгүй байх явдал байлаа. 

	Цагаан Соёот бүрмөсөн хүч алдаж, тал тал тийш үсэрч харайх чадалгүй болов. Одоо юу ч хийж чадахгүй, юу ч ойлгохгүй болжээ. Бүх амьдралдаа ийм нөхцөлд орж байгаагүй билээ. Урьд өмнө тулалдаж байсан ноход бол үүнээс шал өөр байсан юм. Тэдэнтэй байлдахад дайрч орон хазаж, урж хаяад холдон зайлах, дахин дайрч, хазаж, урж холдон зайлах хэрэгтэй байсан. Цагаан Соёот айхавтар хүндээр амьсгаадан аахилж, хагас хэвтээ байдалд оров. Чероки шүдээ тавилгүй, бүх биеэрээ наадан түрж Цагаан Соёотыг хажуулдуулан унагах гэж оролдоно. Цагаан Соёот үүнийг эсэргүүцэн тэмцэхдээ бух нохойн шүд түүний багалзуурын арьсыг зажилж байгаа юм шиг улам улам дээшлүүлэн хэмлэхийг нь мэдэрч байв. Бух нохойн шүд Цагаан Соёотын хоолойд мөч тутам улам ойртсоор байв. Бух нохой тун сүрхий тооцоотой хөдөлж, зууснаа алдахгүйн хамт боломж бүхнийг ашиглан ахиулан зуухыг оролдоно. Цагаан Соёот хөдөлгөөнгүй хэвтвэл л тийм бололцоо гарах ба дугтран зайлж тийчлэх болгонд бух нохой зуултаа чангаруулна. 

	Цагаан Соёот бол Черокийн зөвхөн шилэн хүзүүний адагт л хүрч байлаа. Бух нохойны мөрнөөс дээхнүүр соёогоо зоож чадсан боловч арьсыг нь зажлах мэтээр ахиулан зууж үл чадах ба ийм аргыг угаас мэдэхгүй, бас түүний эрүү ийнхүү зуухад зохицохгүй ажээ. Черокийг мөрнөөс нь татасхийн урсан боловч байдал нэгэнт өөрчлөгдсөнийг гэв гэнэт мэдрэв. Чероки түүнийг нуруугаар нь өнхрүүлэн, эрүүгээ бас л тавилгүйгээр дээр нь гарахыг завдлаа. Цагаан Соёот хойд хоёр хөлөө нугалан бух нохойн гэдсийг муур шиг урж эхлэв. Чероки гэдсээ хүү татуулахаас айж, хажуу тийш үсрэн Цагаан Соёотод тэгш өнцөг үүсгэн хөндөлдөж зогсов. 

	Түүний зуултаас сулрах ямар ч боломж үгүй байв. Бух нохой гарцаагүй хувь зохиол адил зууралджээ. Черокийн шүд Цагаан Соёотын гүрээний дагуу аажмаар дээшилнэ. Хүзүүний нь арьсны том нугалаа, саглагар үс л Цагаан Соёотыг үхлээс хамгаалж байлаа. Чероки амаараа дүүрэн арьс үмхсэн боловч өчүүхэн боломж бүхнийг ашиглан улам дээш ахиулан хазаж байна. Цагаан Соёотыг багалзуурдан боох тул амьсгалахад улам улам төвөгтэй болж байв. 

	Тэмцэл дуусах тийшээ ойртож байгаа бололтой. Черокийг дийлнэ гэж мөрийцсөн хүмүүс их л баяр хөөр болж үлэмж их бооцоо хэлцгээж байна. Цагаан Соёотын талынхан ихэд гонсойж нэгийн эсрэг арвыг ба нэгийн эсрэг хорийг тавихаас татгалзаж байна. Гэвч нэгийн эсрэг тавийг тавьж мөрийцөхөөс ч үл буцах нэгэн зоригт эр байв. Энэ бол Сайхан Смит байлаа. Тойрог дотор орж Цагаан Соёотыг хуруугаараа зааж байгаад жигшүүртэй муухай царайлан тачигнатал хөхрөв. Энэ нь зохих ёсоор нөлөөлжээ. Цагаан Соёот ухаан алдталаа уурлан эцсийн хүчээ шавхан хөл дээрээ босов. Хүзүүнд зүүгдсэн тавин пүүгийн хүнд ачааг тал тал тийш нь сэгсчин хэдэнтээ үсэрсний дараа уур хилэн нь айж эмээхээр солигдов. Амьд үлдэхийн эгээрэл дахин түүнийг эзэмдэж, ухаан нь балартан, бие махбодын эрхэнд захирагдах болов. Тойрон гүйж, бүдэрч ойчин, дахин босож, дээш үсрэн, дайснаа дүүгүүрдэн сэгсэрсэн боловч зайлшгүй үхлийг сэгсчин хаяж чадсангүй, энэ бүх оролдлого нь талаар өнгөрчээ. 

	Эцэст нь Цагаан Соёотын хүч алдарч, годройтон унаж, бух нохой зуултаа дээш нь ахиулан, Цагаан Соёотын арьсыг ам дүүрэн үмхэж, түүнд амьсгалах боломж бараг өгөхгүй болов. Гэтэл хүмүүс алга нижигнүүлэн ташиж дийлсэн нохойд баяр хүргэж, олны дотроос “Чероки! Чероки!” хэмээн хашхиралдана. Бух нохой мухар сүүлээ их л шамдуу годгонуулна. Гэвч алга ташилт түүнд саад болсонгүй. Мухар сүүл, хүдэр том эрүү хоёр нь хоорондоо өчүүхэн ч холбоогүй ажилладаг ажээ. Сүүл жигтэй хурдан годгонож байхад эрүү нь Цагаан Соёотын хоолойг улам их хүчээр шахаж байв. 

	Тэгтэл үзэгчид гэнэт энэ зугаатай үзэгдлээс хөндийрөв. Алсад нохой туугчдын хашхирах дуу сонсогдон, хонх жингэнэв. Сайхан Смитээс бусад хүн цөм цагдаа нар гэнэт дайран ирэв гэж бодоод доор бүртээ болгоомжлов. Удалгүй чаргатай ноходтой зэрэгцэн гүйлдсээр хоёр эрэгтэй хүн зам дээр гарч ирэв. Тэд бол ямар нэгэн хайгуулын аянаас хотод буцаж яваа хүмүүс бололтой. Үл таних хоёр эр цугларсан олныг хармагцаа чаргатай нохдоо зогсоож юу болж байгааг харах гэж хүрч ирлээ. 

	Тэр хоёрын нэг нь өндөр нуруутай залуу агаад сахлаа гөлчийтөл хуссан нүүр нь хүйтэн агаарт хурдан явснаас болж улайжээ. Нөгөө хөтөч нь сахалтай намхан эр ажээ. 

	Цагаан Соёот эсэргүүцэн тэмцэхийг болив. Үе үе татганан тийчлэх боловч одоо ямар ч эсэргүүцэл үзүүлээд ашиггүй болжээ. Бух нохойн энэрэлгүй эрүү Цагаан Соёотын багалзуурыг улам хүчтэй шахан, түүнд агаар дутагдаж, амьсгал нь тасалдангуй болж байв. Черокийн шүд анхнаасаа Цагаан Соёотын цээжин биеийг бус, хоолойг зууж авсан бол түүний гүрээний судсыг аль хэдийн тас хазсан байх билээ. Зуултаа аажмаар шилжүүлэн багалзуур хоолойд нь ойртуулахад их цаг алдсан ба түүний ам Цагаан Соёотын хүзүүний нугаларсан зузаан арьсаар дүүрэн чихээтэй байлаа. 

	Тэр завсар Сайхан Смитийн харгис хэрцгий үйл ажиллагаа Цагаан Соёотын ухаан мэдрэлийг бүрмөсөн алдагдуулав. Нүд нь харанхуйлан бүрхэж буйг хараад Сайхан Смит мөрийгөө алдсанаа ойлгожээ. Тэгээд уяанаас алдуурсан нохой мэт үсрэн очиж Цагаан Соёотыг байдаг чадлаараа өшиглөж, зодож нүдэж эхлэв. Үзэгчид хашхирч, исгэрэн баахан шуугилдаж эсэргүүцсэн боловч түүгээр хэрэг явдал хязгаарлагдав. Сайхан Смит энэ бүх эсэргүүцлийг үл анхааран Цагаан Соёотыг зодож занчсаар л байв. Цугларсан олны дотор гэнэт хөдөлгөөн гарч сая ирсэн өндөр залуу хүмүүсийг баруун солгойгүй түлхэн зайлуулж зам гаргасаар тойрог дотор түрэн орж ирэв. Сайхан Смитэд тулан очоод нохойг өшиглөхийг завдан баруун хөлөө өргөж, зүүн хөл дээрээ тэнцэж ядан байхад нь нүүр рүү нь хүнд нударгаар хүчтэй дэлсэв. Сайхан Смит тогтож чадалгүй агаарт хийсэн, цасан дээр ойчив. 

	Тэр залуу хүн олон түмэнд хандан 

	– Өөдгүй муусайн хулчгарууд! гэж хашхирав.

	Залуу туйлын их уурлажээ. Гэвч тэр уур хилэн бол чухам эрүүл саруул ухаантай хүний уур хилэн болох нь илэрхий. Түүний хүрэн бор нүд ганц болдын өнгөөр гялалзана. Сайхан Смит босож айж хулчганасаар түүнд дөхөж очив. Үл таних залуу түүний санаа зорилгыг ойлгосонгүй, мөн жигшүүртэй аймхай, өөдгүй, хулчгар эр болохыг үл мэдэх тул ойртон ирж буй Сайхан Смитийг зодолдох нь гэж бодоод “Өөдгүй муу хог!” гэж хашхиран бас өнхөртөл цохиж орхив. Сайхан Смит цасан дээр хэвтэж байх нь аюул багатай гэж бодсон бололтой, дахин босох гэж оролдсонгүй. 

	Өндөр залуу тойрог дунд орж ирсэн нөхөртөө хандаж 

	– Мэтт, аль вэ туслаач! гэв.

	Тэр хоёр зууралдан буй ноход дээр хүрч очив. Мэтт Цагаан Соёотыг Черокийн амнаас салгах гэж татаж эхлэв. Залуу хүн Черокийн эрүүг хоёр тийш нь заах гэж оролдоно. Гэвч түүний хүчин зүтгэл үр дүнд хүрэхгүй ажээ. Хоншоорыг нь өргөж эрүүг нь заах гэж оролдон байхдаа нөгөө залуу “Өөдгүй муу амьтад!” гэж тасралтгүй давтан өгүүлнэ. 

	Үзэгчдийн дотор шуугиан нэмэгдэж зарим нэгэн хүн хэрэг явдалд хутгалдан оролцохыг эсэргүүцэж эхлэв. Гэвч үл таних залуу тэдний зүг эргэж харахад эсэргүүцэгчдийн дуу намдав. 

	– Өөдгүй амьтад! гэж дахин хашхираад нохойтой ноцолдоно. 

	– Бид дэмий л оролдоод байх шиг байна, Скотт гуай. Ийм янзаар энэ хоёрыг салгаж чадахгүй шүү гэж Мэтт өгүүлэв. 

	Тэр хоёр босож, зууралдсан нохдыг харан түр зогсов. 

	– Ялихгүй цус гоожсон байна. Хоолойд нь хараахан хүрээгүй бололтой гэж Мэттийг хэлэхэд 

	– Одоохон хүрэх гэж байна. Тэр хараач, улам ахиулан зууж байна гэв. 

	Өндөр залуугийн сэтгэл ихэд түгшин Цагаан Соёотыг өрөвдөн хайрлахын эрхээр Черокийн толгой руу хоёр дахин чанга цохив. Гэвч тус болсонгүй. Чероки ийнхүү цохисны учрыг маш сайн ойлгосны тэмдэг болгож сүүлээ годгонуулсан боловч ямар ч гэсэн эхэлсэн хэргээ эцэст нь хүртэл хийх ёстойгоо мэдэж байх тул улам зүтгэн шүдээ ахиулан зуусаар байв. 

	Хэрхэн яах учраа олохгүй цөхөрсөн Скотт тойрон буй олонд хандаж: 

	- Нэг нь бидэнд туслаач! гэж хашхирав. 

	Гэвч нэг ч хүн байрнаасаа хөдөлсөнгүй. Харин ч үзэгчдийнх зарим нь тоглоом тохуу болгож элдвээр ёжлон доромжилсон үг хашхиралдан байна. 

	– Завжинд нь ямар нэгэн зүйл шургуулж шүдийг нь заах хэрэгтэй гэж Мэтт зөвлөв. 

	Скотт бүсэндээ зүүсэн гар буугаа гэрээс нь гаргаж аваад гол төмрийг нь бух нохойн завжинд шургуулах гэж оролдов. Бүх хүчээрээ оролдох ба бууны гол төмөр нохойн шүдтэй харшилдан шажигнана. Тэд нохдын дэргэд сөхрөн суугаад ажиллана. 

	Тим Кинен тойрог дотор орж ирэн Скоттын дэргэд очиж мөрнөөс нь татаж ихэд заналхийлсэн байдлаар 

	– Хүн гуай, та нохойн шүд битгий эвдчих гэв. 

	Скотт бууныхаа гол төмрийг Черокийн аманд чихэн оруулж байв. 

	– Шүдийг нь битгий хэл, хүзүүг нь ч хуга мушгисан яадаг юм бэ. 

	– Нохойн шүд битгий эвдчихээрэй гэж би танд хэлж байна шүү гэж Тим Кинен улам шургуу шаардав. 

	Скоттыг айлгах гэж бодсон нь бүтсэнгүй. 

	Гар буугаар нохойн шүдийг заах гэж оролдон буй Скотт толгойгоо өргөн тун ч тоомсоргүй янзтай харж 

	– Энэ таны нохой юу? гэж асуув. 

	Тим Кинен амандаа нэгэн юм бувтнаж зогсоно. 

	– Тэгвэл нохойныхоо эргүү заагаад орхи, эсхүл бид буудаж орхино шүү. 

	– Тэгнэ байх аа, хүн гуай, энэ ч таны бодож байгаа шиг тийм хялбар зүйл биш. Яах ёстойг би ч мэдэхгүй байна гэж Тим Кинен заналтай өгүүлэв. 

	– Тэгвэл зайл цаашаа. Би ажил хийж байгааг харж байгаа биз. Битгий саад бол, гэж Скотт өгүүлэв. 

	Тим Кинен буцаж явсангүй, гэвч Скотт түүнийг анхаарахыг болив. Бух нохойн ам руу гар бууны гол төмрийг арай гэж шаан оруулж нөгөө талаар нь гаргах гэж оролдоно. Тэгээд Скотт бух нохойн амыг болгоомжтой, аяархан зааж эхлэв. Тэр завсар Мэтт Цагаан Соёотын арьсны нугалааг бух нохойн амнаас салгаж эхлэв. 

	– Энэ нохойгоо барьж бай гэж Скотт Тим Киненд тушаав. 

	Черокийн эзэн дуулгавартай нь аргагүй бух нохойгоо чанга барьж авлаа. 

	Скотт сүүлчийн хүчээ гарган 

	– За одоо тат гэж хашхирав. 

	Нохдыг хоёр тийш нь татаж салгав. Бух нохой амь тэмцэн эсэргүүцнэ. 

	– Аваад яв гэж Скоттыг тушаахад Тим Кинен бух нохойгоо дагуулан олны дундуур явж далд оров. 

	Цагаан Соёот босох гэж нэг хоёр удаа оролдсон боловч чадсангүй. Суларсан хөл нь аяндаа нугарч, цасан дээр тэрийн хэвтэв. Түүний хагас аньсан нүд манантаж, доод эрүү нь унжин, хэлээ гаргажээ. Нохойн хоолой боогдсон ажээ. Мэтт түүнийг хараад

	– Нэг муу амь голтой байна. Эрхбиш амьсгалж байна гэж өгүүлэв. 

	Сайхан Смит босож Цагаан Соёотыг харах гэж хүрч ирлээ. 

	– Мэтт ээ, чарганы сайн нохой ямар үнэтэй байдаг вэ? гэж Скотт асуув. 

	Нохой туугч жаахан бодсоноо өвдөг дээрээ босолгүй хариу өчив. 

	– Гурван зуун доллар. 

	– Тэгвэл, ийм эрүүл юм үлдээгүй зуулгасан нохой ямар үнэтэй байх вэ? гэж асуугаад Цагаан Соёотыг хөлөөрөө заав. 

	– Тал үнэ хүрнэ гэж нохой туугч хариулав. 

	Скотт Сайхан Смит рүү эргэж харан 

	– Сонсов уу, Мал гуай? Би таны нохойг зуун тавин доллароор авлаа гэв. 

	Скотт тэмдэглэлийн дэвтрээ гаргаж мөнгө тоолов. 

	Сайхан Смит өгсөн мөнгийг авахаас татгалзан гараа ардаа барьж зогсоод – Би нохойгоо зарахгүй гэж өчив. 

	– Үгүй ээ. Та зарах болно. Яагаад гэвэл би авч байна. Энэ мөнгө ав. Нохой минийх болсон, мэдэв үү? 

	Сайхан Смит гараа ардаа барьсаар гэдрэг ухрав. Скотт түүнд дөхөж очоод гар далайв. Сайхан Смит толгойгоо нугжийлгав. 

	– Миний нохой... Гэж бувтнан эхэлтэл Скотт түүний үгийг таслан 

	– Энэ нохойг эзэмших эрхээ та алдсан, энэ мөнгийг авах уу, эсвэл танд дахин нэг нударганы амт үзүүлэх үү? гэв. Сайхан Смит ихэд айж сандран 

	– За яах вэ. Та намайг албадлаа. Энэ их үнэтэй нохой шүү. Би танд дээрэмдүүлэхийг хүсэхгүй байна. Хүн бүхэн өөрийн эрхтэй байдаг биз дээ. 

	– Тийм ээ, хүн бүхэнд эрх бий. Гэвч та бол хүн биш, мал байна гэж Скотт хариу хэлээд мөнгийг Смитийн гарт бариулав. 

	– Би Даусонд эргэж очоод таныг зохих газарт нь мэдэгдэнэ шүү гэж Сайхан Смит сүрдүүлэв. 

	– Ам нээгээд үзээрэй. Чамайг Даусоноос тонилгочихно шүү! Ойлгов уу? 

	Сайхан Смит амандаа юм бувтнан хоцров. 

	Скотт ихээхэн уурласан тул 

	– Ойлгов уу? гэж хашхирав. 

	– За гэж Сайхан Смит амандаа дуугараад гэдрэг ухрав. 

	– Юу за гэж? 

	– За, эрхэм ээ, гэж Сайхан Смит шулганав. Тойрон хүрээлсэн хүмүүсийн дотроос нэгэн хүн 

	– Болгоомжтой бай, цаадах чинь хаздаг юм шүү гэхэд олон хүн нирхийтэл инээлдэв. 

	Скотт Сайхан Смитийг орхиж Цагаан Соёотыг оролдон буй Мэтт дээр хүрч очлоо. 

	Үзэгчдийн зарим нь холдоцгоов. Нөгөө зарим нь хэсэг хэсгээр бөөгнөн зогсож Скоттын тухай хоорондоо ярилцана. 

	Тим Кинен нэг хэсэг хүмүүс дээр очиж 

	– Энэ чинь хэн гээч монцгор нь вэ? гэж асуув. 

	– Видон Скотт гэдэг хүн гэж нэг нь хариулав. 

	– Видон Скотт гэж ямар албаны хүн юм бол? 

	– Уурхайн инженер байхгүй юу. Эндхийн томчуулд их талтай хүн шүү. Хэрэв өөртөө гай хураах гээгүй бол энэнээс холхон явсан нь дээр. Уурхайн дарга хүний анд найз шүү дээ. 

	– Даанч тийм байх аа. Том амьтан юм гэж би шууд л мэдсэн юм. Ийм хүнтэй зууралдах хэрэггүй байх гэж би бодож байна гэж Тим Кинен өгүүлэв. 

	
ТАВДУГААР БҮЛЭГ : НОМХОРШГҮЙ АМЬТАН 

	– Горьдлого алга! гэж Видон Скотт өгүүлэв. 

	Тэгээд байшингийн довжоон дээр сууж мөн горьдлого тасран мөрөө хавчин зогсож буй нохой туугчийг харав. 

	Хоёул Цагаан Соёотыг харав. Үсээ өрвийлгөн ууртай архирч, чарганаас сулласан ноход руу тэмүүлэн гинжиндээ зүтгэж байна. Тэдгээр ноход ч Цагаан Соёотод ойртож болохгүй гэж мод, чулуугаар давхар батлагдсан дохио, сануулга сургамжийг Мэттээс хангалттай авсан ажээ. Одоо тэд нэлээд зайтай хэвтэн амрах бөгөөд Цагаан Соёотын тухай бүрмөсөн мартсан мэт ажээ. 

	– Үгүй ээ, энэ чоно байх чоныг хэзээ ч гаршуулж болохгүй шүү дээ гэж Видон Скотт өгүүлэв. 

	– Хэн мэдэх вэ дээ? Үүнд чононыхоос нохойны чанар нь ч илүү байж болох юм. Харин би нэг юманд л бат итгэлтэй байна. 

	Нохой туугч яриагаа таслаад Хандгайт уулын зүг итгэлтэй дохив. 

	Нэлээд хүлээснээ Скотт эрс шууд дуугаар 

	– Юу мэдэж байгаагаа бүү нуу. Тэгээд юу гэх гэсэн юм бэ? Яриач дээ гэв. 

	Нохой туугч эрхий хуруугаараа Цагаан Соёотыг зааж 

	– Энэ амьтан чоно уу, нохой юу гэдэг нь хамаагүй, гагцхүү үүнийг хэдийн хөллөгөөнд сургасан нь маргаангүй байна. 

	– Арай ч үгүй биз. 

	– Харин би танд хэлж байна шүү дээ. Чарганд хөллөж байжээ. Та ойртож хар л даа. Мөрний нь орчимд арьс нь холгосон байна билээ. 

	– Нээрэн тийм байна, Мэтт! Сайхан Смитэд очихоосоо өмнө чарганд явж байсан нь тод харагдаж байна. 

	– Бид ч үүнийг дахиад чарганд оруулахад болохгүй нь юу байх вэ? 

	– Нээрэн тийм шүү гэж Скотт хариу хэлэв. Гэвч үүссэн найдвар тэр дорхноо замхарсан тул Скотт толгой сэгсрэн 

	– Бид үүнийг хоёр долоо хоног барьж байгаа боловч өдөр өнгөрөх тутам улам ууртай догшин болоод байх шиг санагдах юм гэв. 

	– Гинжнээс нь суллаад үзэх үү, яахыг нь харъя гэж Мэтт санал гаргав. Скотт түүнийг итгэл муутайхан харна. 

	– Тэгвэл тэгье. Та түрүүн туршсан байх аа. Одоо дахин туршаад үзье, харин мод барьж очих нь зөв шүү. 

	– За тэгье. Харин энэ удаад та оч. 

	Нохой туугч мод барьж, уяатай байгаа Цагаан Соёотод ойртож очив. Цагаан Соёот амьтан номхруулагчийн шилбүүрийг ширтэн буй циркийн арслан адил модноос нүд салгалгүй ширтэнэ. 

	– Хараач, энэ амьтан модноос нүд салгалгүй ширтэнэ. Энэ бол сайны тэмдэг. Энэ нохой тэнэг биш гэдгийг харуулж байна. Намайг модтой байхад арай дайрахгүй биз. Ер нь тэгээд ямар галзуу амьтан биш дээ гэж Мэтт хэлэв. 

	Хүний гар Цагаан Соёотын хүзүүнд ойртоход сэрвээний үсээ босгон газарт наалдан хэвтэж, архирч байв. Мэттийн гараас нүд салгалгүй ширтэхийн хамт толгой дээр нь барьсан модыг ажиглана. Мэтт гинжийг хүзүүвчнээс нь шалавхан салгаад хурдан гэдрэг ухрав. 

	Цагаан Соёот ийнхүү чөлөөтэй болсондоо үл итгэнэ. Сайхан Смит түүнийг авснаас хойш олон сар өнгөрч энэ бүх хугацаанд тувт гинжлэгдэж байсан ба зөвхөн зодоонд оруулахын тулд л түр зуур гинжнээс сулладаг, зодооны дараа дахин уядаг байсан юм. 

	Цагаан Соёот хэрхэхээ мэдэхгүй байв. Эдгээр бурхад бас нэг аюултай хорон явдал үйлдэх гэж байгаа биш биз? 

	Цагаан Соёот гаднаас ямар нэгэн аюул занал ирэх вий гэж мөч болгонд сэрэмжлэн, туйлын болгоомжтойгоор хэд алхав. Өөрөө ч яахыг үл мэдэх ба ийм эрх чөлөөнд хараахан дасаагүй байна. Ямар ч болтугай нүд салгалгүй харж ажиглан буй бурхдаас холдож байшингийн булан тойрохоор шийдэв. Тэгээд тэр ёсоор гүйцэтгэсэн ба ямар ч аюул учирсангүй билээ. 

	Энэ бүхэнд ихэд гайхширсан Цагаан Соёот буцаж явсаар хүмүүсээс арван хоёр фут зайтай ил газар зогсон тэднийг баахан харж байгаад хэвтэв. 

	– Гүйж явчихгүй байгаа? гэж шинэ эзэн асуув. Мэтт мөрөө хавчив. 

	– Яах вэ, туршаад үзье. Юм туршиж байх сайхан шүү дээ. 

	– Хөөрхий амьтан! Гагцхүү хүний хайр энхрийлэл л дутсан шиг байна гэж Скотт өрөвдөн өгүүлээд байшиндаа оров. Хэсэг мах барин гарч ирж Цагаан Соёотод хаяж өгөв. Цагаан Соёот хажуу тийш зайлж, тэр хэсэг махыг холоос итгэлгүй харж зогсоно. 

	– Хошууч буц! гэж Мэтт эрс хориглосон боловч нэгэнт оройтжээ. Хошууч нэрт нэгэн нохой мах руу харван хүрч зууж автал Цагаан Соёот шуугин дайрч түлхэн унагав. Мэтт хэдийгээр тэдний зүг гүйсэн боловч Цагаан Соёот ажлаа хэдийн амжуулсан байлаа. Хошууч арай гэж босон гуйвсаар холдсон ба түүний хоолойноос цус садран урсаж цасан дээр улаан шалбааг тогтжээ. 

	– Хайран нохой, одоо яая гэх вэ, өөрийн нь л хохь болж дээ гэж Скотт өгүүлэв. 

	Мэтт Цагаан Соёотын дэргэд хүрэлцэн очиж түүнийг өшиглөх гэж завдтал нохой хурдан үсэрч дараа нь нохойн шүд тачигнах, чанга ёолох чимээ нэгэн зэрэг сонсогдов. Цагаан Соёот догшин архирч мөлхөн ухарч байлаа. Мэтт бөгтийн зогсож хазуулсан хөлөө харна. 

	– Урчихлаа шүү, золиг вэ гэж хэлээд урагдсан өмд, дотуур хувцсаа үзэх ба тэнд цус дугуйран нэвчсэн харагдав. 

	– Ямар ч горьдлогогүй гэж би танд эс хэлсэн билүү. Энэ нохойны тухай би хангалттай сайн бодож үзсэн. Одоо ч ухаан санаанаас гарахгүй байна. Одоо яая гэх вэ. Өөр зам алга даа. 

	Скотт энэ үгийг хэлээд халааснаасаа гар буугаа дуртай дургүй гаргаж, сумтай эсэхийг нь шалгав. 

	– Скотт гуай, та намайг сонсооч, энэ нохой амьдралдаа юу эс үзээгүй гэх вэ, бүх л зовлонг бүгдийг нь амссан байж болно шүү дээ. Ийм учраас шууд хонгор сайхан амьтан болох ёстой гэж шаардаж болохгүй байх. Жаахан хугацаа өгч харах хэрэгтэй. 

	– Хошуучийг хараа биз дээ гэж Скотт эгдүүцэв. 

	Нохой туугч зуулгасан нохойгоо харлаа. Тэр нохой цасан дээр тарайн хэвтэх бөгөөд цус нь садран урсана. Удахгүй амьсгалаа хураах гэж буй бололтой. 

	– Хохь нь дээ. Скотт гуай та өөрөө тэгж хэлсэн биз дээ. Бусдын юманд шунах тийм байдаг юм. Энэ нохой ч цааш харлаа л даа. Өөрт ноогдсон хоолыг өрөөл бусдад зүгээр өгчихдөг нохойг бол би сохор зоосоор ч авахгүй. 

	– Мэтт минь, та өөрийгөө хар л даа. Нохой бол ч яах вэ, юманд хэр хэмжээ гэж байх ёстой. 

	– Энэ бол миний хонь. Би түүнийг өшиглөх хэрэг юу байлаа? Түүний зөв гэж та өөрөө хэлсэн шүү дээ. Түүнийг өшиглөх ямар ч шаардлага байгаагүй шүү дээ гэж Мэтт хэлэв. 

	– Үүнийг буудаж орхисноороо бид зөвхөн сайн хэрэг л бүтээнэ. Тэгээд ер нь үүнийг бид хэзээ ч гаршуулж чадахгүй байх гэж Скотт зүтгэв. 

	– Скотт гуай, та сонсооч. Энэ зовсон амьтныг цаашдаа ямар болохыг нь үзэх бололцоо өгөөч. Бидний мэдэлд орохоосоо өмнө ямар их зовлон туулсныг нь та бид мэдэхгүй. Ямар боловч жаахан хүлээх нь зөв. Хэрэв та бидний итгэл найдвар талаар болоход хүрвэл би өөрөө үүнийг буудаж ална. 

	– За даа, би ч одоо шууд алчихъя гэж бодоогүйг бурхан мэднэ. Хөөрхий амьтан чөлөөтэй гүйж л яваг. Өөрт нь сайн сайхан хандвал засарч ч юу магад. Ямар ч гэсэн туршаад үзье гэж Скотт хариу хэлээд гар буугаа далд хийв. 

	Скотт Цагаан Соёотын дэргэд очиж туйлын эелдэг намуун дуугаар түүнтэй ярьж эхлэв. 

	– Яаж мэдэх вэ, мод барьж оч! гэж Мэтт сануулав. 

	Скотт толгой сэгсрэн татгалзаж Цагаан Соёотод итгэл олохын тулд яриагаа хичээнгүйлэн үргэлжлүүлэв. 

	Цагаан Соёот туйлын их болгоомжилж байв. Түүнд дахин аюул заналхийлжээ. Энэ бурхны нохойг үхтэл зуусан ба нөхрийн нь хөлийг хазсан билээ. Одоо хатуу ширүүн шийтгэлээс өөр юу байж болох вэ? гэвч Цагаан Соёот шийтгүүлнэ гэж номхорсонгүй. Үсээ өрвийлгөн, бүх биеэ хөвчлөн хурааж, шүдээ ярзайлган, аливаа гэнэтийн явдалд бэлхэн байж, хүнээс нүд салгалгүй ширтэн байна. Скоттын гарт мод байхгүй ба Цагаан Соёот өөрт нь бүр ойрхон очтол хөдлөлгүй хэвтэв. Бурхны гар толгойд нь ойртов. Нохой биеэ хурааж газарт бүр наалдан хэвтэв. Хамаг аюул занал энэ гарт нуугдаж байгаа юм. Бурхны гар бол туйлын их эрх мэдэлтэй, хар санаатайг Цагаан Соёот сайн мэдэх билээ. Түүнээс гадна биедээ гар хүрэхийг урьдын адил үл тэвчинэ. Тэгээд улам ширүүн архирч газар бүр наалдан хэвтэв. Гар улам доошилсоор байна. Энэ гарыг хазахыг үл хүсэвч амьд явахын цаглашгүй хүслэнд захирагдан, зөн билгийн шаардлагыг хүлцэн дарж, заналхийлэн буй аюулыг тэвчээртэй өнгөрөөхийн тулд хатуужин байв. Гэвч чадсангүй. 

	Гараа цагт нь татаж авч амжина гэж Видон Скотт итгэж байсан билээ. Гэтэл Цагаан Соёот могой мэт оновчтой хурдан амжуулдгийг өөрийн биеэр үзэв. 

	Скотт гайхан дуу алдаж, хазуулсан баруун гараа зүүн гараараа дарж авав. Мэтт чанга дуугаар хараал тавьсаар Скотт дээр гүйж очив. Цагаан Соёот нуруу, хүзүүнийхээ үсийг сагсайтал өрвийлгөн, соёогоо гялалзуулан хүмүүсийг заналтайгаар ширтэж, ар тийш гулган ухарна. Одоо түүнийг Сайхан Смитээс дутуугүй аймшигтай зодох биз гэж бодно. 

	– Та яаж байна? гэж Скотт гэнэт хашхирав. Мэтт байшиндаа гүйн орж тэндээс Винтов буу барьсаар гарч ирэв. 

	– Яагаа ч үгүй ээ. Зөвхөн хэлсэн үгэндээ л хүрэх гэж байна. Энэ нохойг буудна гэснээс л хойш буудна. 

	– Үгүй ээ, боль! 

	– Буудна, буудна, харж байгаарай! 

	Одоо Цагаан Соёотыг хамгаалах үүргийг Видон Скотт авч, хэдэн минутын өмнө хөлөө хазуулсан Мэтт нохойг хэрхэн хамгаалж байсны адил хамгаалав. 

	– Та өөрөө туршиж үзье гэсэн шүү дээ. Тэгээд одоо турш л даа! Бид турших ажлаа дөнгөж эхэлчхээд орхиж болохгүй. Би өөрөө буруутай байсан юм чинь. Тэр... Цаадхыгаа хараач! 

	Цагаан Соёот байшингийн булангийн цаанаас хүмүүсийг харан маш их ууртай хүржигнэн архирах агаад түүний хилэн хорсол Скоттод бус харин нохой туугчид хандсан нь илэрхий байв. 

	– За мөн ч сүрхий чөтгөр юмаа! гэж Мэтт гайхан өгүүлэв. 

	– Харав уу, тун амархан ухаарч байгаа биз. Бууг та бид хоёроос дутуугүй мэдэж байна. Ийм ухаантай нохойтой хэчнээн зууралдсан ч яах вэ дээ. Наад буугаа цааш нь тавь гэж Скотт шамдан хэлэв. 

	– За яах вэ, туршаад үзье гэж Мэтт зөвшөөрөн хүлээгээд буугаа хураасан түлээ түшүүлэн тавьснаа 

	– Үгүй тэр! Хараач! гэлээ. Цагаан Соёот нэлээд тайвширч, архирахыг больсон байна. 

	– Сонин юм. Харж байгаарай. 

	Мэтт буундаа хүрмэгц л Цагаан Соёот архирч эхэлнэ. Буугаа орхиход нь архирахыг болино. Мэтт буугаа авч мөрөндөө аажуухан ойртуулав. Цагаан Соёот мөн л архиран, бууг дээшлүүлэхийн хэрээр улам чанга архирна. Мэтт бууныхаа амыг нохой руу чиглүүлмэгц Цагаан Соёот ухасхийн байшингийн цаагуур далд оров. Мэтт буугаа шагайхад нохой хэдийн алга болсон байлаа. Нохой туугч буугаа доошлуулж эзний зүг хараад 

	– Скотт гуай, таны зөв. Сүрхий ухаантай нохой байна. Хайран нохойг алаад яах вэ гэж өгүүлэв. 

	
ЗУРГААДУГААР БҮЛЭГ: ХАЙРТАЙ ЭЗЭН 

	Видон Скоттыг ойртож очиход Цагаан Соёот үсээ босгон архирч, өөрийг нь гэсгээн цээрлүүлэхийг үл тэвчихээ мэдэгдэв. Скоттын гарыг хазсанаас хойш нэг хоног өнгөрчээ. Тэр хүн гараа боож хүзүүнээсээ сойж уясан байна. Бурхад цээрлүүлэн шийтгэх ажлыг үе үе хойшлуулдгийг Цагаан Соёот мэдэх тул үйлдсэн буруу хэргийн төлөө одоо л гэсгээн цээрлүүлэх нь гэж бодож байв. Өөр ямар ч зам байхгүй. Бурхны, тэгээд бас цагаан бурхны ариун биед шүд хүргэж бузарлах хэрэг үйлдсэн. Бурхадтай цуг амьдарсан үеийн туршлагаас үзвэл ихээхэн хүнд ноцтой шийтгэл одоо түүнийг хүлээж байгаа билээ. 

	Бурхан хэдхэн алхмын цаана суув. Ийнхүү суух нь бас ч аюултай бус. Бурхад бол дандаа зогсоо байж шийтгэдэг учиртай. Түүнээс гадна энэ бурхан мод, ташуур, буу ч бариагүй, Цагаан Соёот өөрөө чөлөөтэй байгаа билээ. Түүнийг барьж тогтоосон гинж, татлага, мод байхгүй, бурхныг босохоос өмнө хаашаа ч зугтан зайлж чадна. Одоо хүлээзнэж, цаашид юу болохыг харах нь зүйтэй. 

	Бурхан туйлын тайван суух ба босох гэсэн бодолгүй мэт тул Цагаан Соёот чанга урхиран архирахыг больж бүдэгхэн хүнгэнэж байгаад сүүлд нь чимээгүй болов. Гэвч бурхан түүнтэй ярьж эхэлмэгц Цагаан Соёотын дэл нь дахин сэрвийн босож хоолой дотроо намуухан хүржигнэв. Бурхан тун тайван ярих ба дайсагнасан хөдөлгөөн гаргалгүй сууна. Цагаан Соёот бурхны яриатай дуу хоолой нийлүүлэн хүржигнэх тул яриа, архиралт хоёрын хооронд нэг aecia тогтжээ. Гэвч хүний яриа төгсгөлгүй үргэлжлэх бололтой. Цагаан Соёоттой хүн урьд ингэж ярьж байсан удаагүй. Намуун зөөлөн ярианд энхрийлэн хайрласан ая сонсогдох ба энэ нь Цагаан Соёотын зүгээс хариу талархал хүлээсэн нь илэрхий ажээ. Зөн билэг нь хэдийгээр цэнэн болгоомжлох боловч Цагаан Соёот өөрийн шинэ эзэнд итгэж эхэлжээ. Хүмүүстэй харилцахад өчнөөн удаа алдарч байсан аюулгүй байдалдаа итгэх итгэл одоо түүнд төрж байв. 

	Бурхан удтал ярьж суусны дараа босож явав. Байшингийн босгон дээр дахин гарч ирэхэд нь Цагаан Соёот түүнийг сэжиглэн харав. Түүний гарт мод ч, ташуур ч, буу ч байсангүй. Эрүүл гараа ардаа нуугаагүй байна. Нөгөө байрандаа ирж суугаад Цагаан Соёотод мах сарвайлаа. Цагаан Соёот чихээ соотойлгон махыг итгэлгүй харахдаа мах, бурхан хоёрыг нэгэн зэрэг харахыг хичээж хэрэв аюул тулгарвал хажуу тийш үсрэн зайлахад бэлхэн байлаа. 

	Шийтгэл хойшилсоор л байна. Бурхан түүнд хэрчим мах л өгч байна. Мах бол мах, түүнд аюултай зүйл алга. Гэвч Цагаан Соёот эргэлзсэн хэвээр агаад Скоттын гар түүний хамарт улам ойртсоор боловч сарвайсан махыг зууж авахгүй байв. Бурхан бол ухаантай, гэм хоргүй мэт энэ өглөгт ямар аюултай хорон санаа агуулагдаж буйг бүү мэд. Өөрийн өнгөрсөн туршлагаас, ялангуяа эмэгтэйчүүдийн гараас юм авахад мах, шийтгэл хоёр нэг дор байх нь олонтоо тохиолдох ба мах шийтгэл хоёр эвгүй боловч нягт холбоотой байдгийг Цагаан Соёот мэдэх юм. 

	Бурхан махыг Цагаан Соёотын хөлийн дэргэд цасан дээр хаяв. Өглөгийг Цагаан Соёот сайтар үнэрлэхдээ харцаа маханд бус, харин бурхан өөд чиглүүлсэн байв. Ер муу юм болсонгүй. Тэгээд махыг авч залгив. Энэ ч бас зүгээр л өнгөрөв. Бурхны гараас мах шууд авахыг Цагаан Соёот хоёр дахь удаагаа татгалзав. Бурхан махаа бас л хаяж өглөө. Энэ явдал хэдэн удаа давтагдав. Дараа нь бурхан мах хаяж өгөхийг болив. Хэсэг мах гартаа барин сарвайж заавал гараасаа авахыг шаардана. 

	Мах их амттай ба Цагаан Соёот ч ихээхэн өлссөн байжээ. Тун болгоомжилж, бага багаар ойртсоор, эцэст нь махыг хүний гараас авахаар шийдлээ. Нүдээ бурхнаас салгалгүй, хүзүүгээ сунгаж, дэлээ сэрвийлгэн босгож, хоолой дотроо бүдэгхэн хүржигнэж, тоглоом хүлээхгүй шүү гэж сануулах мэт байдлаар махыг авч идэв. Юу ч болсонгүй. Ийнхүү бага багаар бүх махыг идсэн боловч юу ч болсонгүй. Шийтгэл хойшлогдсоор л байгаа ажээ. 

	Цагаан Соёот амаа долоож, цаашид юу болохыг хүлээв. Бурхан ярьсаар л байна. Түүний дуу хоолойд хайр энхрийллийн ая сонсогдох ба Цагаан Соёот үүний талаар одоо болтол ойлголтгүй байсан билээ. Энэ энхрий хөг ая Цагаан Соёотод урьд байгаагүй сонин сэрлийг төрүүлнэ. Хачин тайвширч, сэтгэл нь нэг л ханасан мэт, хоосон байсан зай дүүрэх мэт санагдаж эхлэв. Дараа нь зөн билэг нь дахин сэргэж, өнгөрсөн бүх туршлага нь цэнэж болгоомжлохыг сануулав. Бурхад зальтай, өөрсдийн зорилгод яаж хүрэх, ямар зам сонгож авахыг урьдаас тааварлах тун хэцүү. 

	Тэгнээ тэр! Хорон санаат гар улам сарвайсаар түүний толгой дээр бууж ирлээ. Гэвч бурхан эелдэг дуугаар ярьсаар л байна. Зөөлөн, тайтгаруулсан ая эгшиг сонсогдоно. Гар бол хэдийгээр аюул занал агуулж байдаг боловч дуу хоолой нь итгэл төрүүлнэ. Гэтэл дуу хоолой хэдийгээр тайван зөөлөн боловч гар аймшиг төрүүлнэ. Ийнхүү Цагаан Соёотод эсрэг тэсрэг мэдрэл, сэрэл тэмцэлдэнэ. Энэ дайсагнагч хоёр хүчинд тасчуулан үхэтхийн унаж буй мэт болох ба тэмцэлд хоёр хүчний аль нь ч эс давамгайлах тул, тэдгээрийг тэнцүүлэн барьж байхын тулд маш их хүчин зүтгэл гаргаж байлаа. 

	Цагаан Соёот архирч, чихээ хулмайлган хэвтэх боловч өөрөө өөртөө буулт хийж, Скоттыг хазах ч гэсэнгүй, түүнээс зугтаж зайлах ч гэсэнгүй. Бурхны гар улам доошилсоор байна. Цагаан Соёотын толгой, бурхны гар хоёрын хоорондын зай улам багассаар байна. Тэгээд сэрвэгэр үсэнд нь хүрэв. Цагаан Соёот газар улам наалдлаа. Гар түүнийг даган улам доошилж биед нь нягт наалдав. Биеэ хөвчлөн зангидаж, арай л чичрэлгүй байдаг хүчээрээ биеэ барьж байв. Хүний гар биед нь дур мэдэн хүрч зөн билгийг нь хүчирхийлэх тул Цагаан Соёот маш их зовлон амсаж буй мэт байлаа. Хүний гарын учруулсан бүх зовлон гамшгийг тэрээр хэрхэн ганц өдрийн дотор мартах билээ. Гэвч бурхны хүсэл зориг мэдэх тул тэр хүсэлд захирагдахын эрхээр бололцоотой бүхнийг хийх ёстой билээ. 

	Гар дахин дахин бууж, өргөгдөж түүний нурууг зөөлөн илж, энхрийлж байна. Энэ үйл явдал удтал давтагдсан ба гар өргөгдөх болгонд нурууны үс босно. Гар бууж нуруунд нь хүрэх болгонд чих нь хулмайн, наалдах ба бүдэг архирах чимээ сонсогдоно. Энэ бол хэрэв бурхан түүнийг зовоох аваас хариуцахад бэлхэн байгаагаа сануулж буй хэрэг ажээ. Энэ бурхны цаад санаа хэзээ, юугаар илрэхийг хэн мэдэх билээ! Итгэл найдвар төрүүлсэн зөөлөн эелдэг дуу хоолой гэнэт хилэнт хашхиралт болж, намуун зөөлөн илэх гар Цагаан Соёотыг бахь мэт базан хавчиж, эсэргүүцэл үзүүлэх аливаа бололцоог үгүйсгэхийг хэн байг гэх билээ! 

	Гэвч бурхны үг урьдын адил найртай зөөлөн, гар нь Цагаан Соёотын нурууг илсээр бөгөөд эдгээрт дайсагнасан зүйл огт үгүй. Цагаан Соёотын сэтгэл хоёрдож байна. Зөн билэг нь ийнхүү тайвшрахын эсрэг байх ба ийм харилцаа бол түүний эрх чөлөөг боож, эрх чөлөөний эрмэлзэлд нь харшилна. Гэвч бие махбодын өвчлөл алга. Харин ч нуруу илэх нь тааламжтай санагдана. Бурхны гар аажмаар чихэнд нь ойртож түүний ар ёзоорыг маажих болов. Улам ч таатай сайхан санагдах болов. Гэвч айх, эмээх явдал түүнийг үл орхино. Цаг үргэлж сонор сэрэмжтэй байж ямар нэгэн муу явдал болуузай хэмээн хүлээхийн хамт сэтгэлийн зовлон, баяр баясгалан хоёрын аль нь давамгайлахын хэрээр тэр хоёрыг ээлжлүүлэн эдэлж байв. 

	– Ээ, намайг чөтгөр алгадаг! 

	Мэтт энэ үгийг байшингаас гарахдаа хэлэв. Ханцуй шамлан, төмпөнтэй угаадас барьж цасан дээр асгахаар гарахдаа Видон Скотт Цагаан Соёотыг эрхлүүлэн буйг харж ийнхүү дуугарчээ. 

	Түүнийг дуугармагц Цагаан Соёот гэдрэг үсрэн ууртай архирав. 

	Мэтт эзнээ харж үл сайшаасан ба найдвар алдсан байдлаар толгой сэгсэрч, 

	– Скотт гуай, та намайг уучлаарай, таны биед доор хаяад арван долоон тэнэг шүглэж, тэгээд цөм өөр өөрийнхөөрөө зүтгэдэг шиг байна гэв. 

	Видон Скотт давуу байдлаа үзүүлэх янзаар инээмсэглэн Цагаан Соёот руу очиж тонгойв. Түүнтэй эелдэг ярилцах ба аажмаар гар сунган нохойн толгойг илэв. Ийнхүү илэхийг Цагаан Соёот тэвчин байх боловч хараагаа байшингийн үүдэнд зогсон буй Мэттээс үл салгана. 

	– Скотт гуай, та бол сайн инженер биз, гэвч амьдралдаа ихийг алдсан болов уу. Та бүр жаахан байхдаа гэрээсээ зугтааж циркт жүжигчин болох ёстой байж л дээ. 

	Цагаан Соёот Мэттийн дууг сонсоод архирсан боловч энэ удаа давхийн боссонгүй, толгой хүзүүгээ эелдэг зөөлөн гараар илүүлсээр хэвтэв. 

	Энэ бол хуучин амьдралын төгсгөл, үзэн ядагч хуучин ертөнц дуусахын эхлэл байв. Цагаан Соёотын хувьд цоо шинэ, ухаан санаандаа дүрслэх аргагүй сайхан амьдралын эх байжээ. Энэ хэрэгт Видон Скоттын зүгээс их тэвчээр, ухаан бодол шаардагдсан юм. Цагаан Соёот бол зөн билгийн зарлиг тушаалыг даван туулах, өөрийн амьдралын туршлагыг үл харгалзах, өнгөрсөн бүх амьдралдаа сурсан бүхнээсээ татгалзах хэрэгтэй болсон юм. 

	Өнгөрсөн нь одоо олж авч буй шинэ бүхнийг өөртөө огт агуулаагүй төдийгүй, энэ шинэ бүхнийг няцааж байлаа. Товч хэлбэл, Алс Умардын элчилгүй хязгаар нутгаас ирж Саарал Минжийн мэдэлд сайн дураар орохдоо олж авсан орчин нөхцөлөө ойлгох чадвараас хавьгүй илүү чадвар түүнд шаардагдаж байлаа. Тэр үед бол Цагаан Соёот амьдралын гарт ямар ч хэлбэрийг олоход бэлхэн, хэвшиж тогтворжоогүй уян налархай амьтан, ердийн нэгэн гөлөг байсан билээ. Гэтэл одоо бүх юм өөр болжээ. Туулсан амьдрал Цагаан Соёотыг их л зүтгэл чармайлттай боловсруулжээ. Амьдрал түүнийг догшин, хэнийг ч юуг ч хайрлаж энэрдэггүй, хэнээс ч юунаас ч хайр энэрэл хүлээдэггүй, хэрцгий, номхоршгүй, дайнч чоно болгосон билээ. Ийм төрх байдлыг өөрчлөх гэдэг бол дотоод ертөнцдөө бүрэн дүүрэн эргэлт хийж, хуучин бүх дадал заншлаа таягдан хаях хэрэгтэй агаад ийм хувьсал түүнд чухам одоо, залуу нас аль хэдийн өнгөрч, уян налархай чанар алдагдаж, зөөлөн эд харьшгүй хатуурч, булцруутай ширүүн, төмөр мэт хөшүүн болж, зөн билэг нь хэрэгцээ, зан байдлын хуулийг эргэж буцашгүй тогтоосон одоо үед шаардагджээ. 

	Гэлээ ч гэсэн шинэ нөхцөл байдал Цагаан Соёотыг дахин боловсруулж эхлэв. Шинэ амьдрал түүний догшин хэрцгий чанарыг зөөлрүүлж, шинэ бөгөөд төгөлдөр боловсруулсан хэлбэрийг бүтээж эхэлжээ. Үнэнийг хэлэхэд бүх юм Видон Скоттоос шалтгаалж байлаа. Тэр хүн Цагаан Соёотын зүрх сэтгэлийн гүнд хүрч очин хагас нь аль хэдийн тасарсан, зарим нь дөнгөж амьтай голтой үлдсэн сэтгэлийн нарийн чавхдасыг хайр энхрийллийн хүчээр сэргээн босгож эхлэв. Ийнхүү Цагаан Соёот бусдыг хайрлах сэтгэлийг өвөрлөх болов. Хайрлан энхрийлэх сэтгэл бол бурхадтай харилцаж өнгөрүүлсэн бүх л амьдралд түүнд мэдрэгдэж байсан тааламжит сэтгэл дээр үүсэв. 

	Гэвч хайр ганцхан өдөрт бий болчихсонгүй. Тааламжит сэтгэлээс эх үүсвэр авч удаан хөгжинө. Шинэ бурхан Цагаан Соёотод тааламжтай байсан ба хэдийгээр бүрэн чөлөөтэй боловч тэр бурхнаас зайлан явах бодол төрсөнгүй. Шинэ бурхны дэргэд аж төрөх нь Сайхан Смитийн торонд суухаас хавьгүй дээр бөгөөд түүнээс гадна Цагаан Соёот бурхангүй байж чадахгүй болжээ. Хүний эрх захиргааг мэдэрч, түүнд захирагдах нь зайлшгүй зүйл байлаа. Хүнээс хараат байхын тэмдэг бүр эрт, Цагаан Соёот Алс Умардын догшин хязгаарыг орхиж, зодож занчихыг хүлцэнгүй хүлээж, Саарал Минжийн хөлд мөлхөж очсон тэр цагаас тогтсон юм. Энэ арилшгүй тамга Алс Умардын элчилгүй хязгаар нутгаас хоёр дахь удаагаа, их өлсгөлөнгийн дараа эргэн ирж Саарал Минжийн тосгонд загасны үнэр авсан явдлаар дахин тод тавигдсан билээ. 

	Ийм учраас Цагаан Соёот бурхангүй байж чадахгүй ба Видон Скотт бол Сайхан Смитээс хавьгүй илүү сайн учраас шинэ эзнийхээ дэргэд үлдсэн юм. Эзэндээ үнэнчийн тэмдэг болгож эзний хөрөнгийг манах үүргийг өөртөө авлаа. Чарганы нохдыг унтаж байхад Цагаан Соёот эзний байшинг эргэн тойрч манах тул Скоттынд оройтож ирсэн зочин түүнээс мод чулуугаар хамгаалж, эзэн өөрөө гарч гүйн нохойгоо хориход ч хүрдэг байлаа. Гэвч Цагаан Соёот удалгүй үнэнч хүнийг хулгайчаас ялгаж сурсан ба энэ хоёрын алхаа гишгээ, зан байдал хэчнээн их ялгаатайг сайн мэддэг болжээ. Шулуухан алхалсаар шууд хаалганд хүрч очдог хүнд хүрдэггүй боловч хараагаа салгалгүй харж хаалга онгойж, ирсэн зочин итгэл найдвартай нь эзний хүлээн авалтаар батлагдтал нь ажиглана. Харин сэм гэтэж, нуугдан эргэлдэж, хүнд харагдахгүйг хичээж явах хүнийг Цагаан Соёот өршөөдөггүй бөгөөд тийм хүмүүс гутамшигтайгаар яаруу түргэн зугтан зайлна. 

	Туулсан амьдралдаа түмэн зовлонг хатамжлан өнгөрүүлсний нь төлөө Цагаан Соёотыг шагнах буюу үнэнийг хэлэхэд түүний өмнө хүмүүсийн үйлдсэн бүх нүглийг цагаатгах зорилгыг Видон Скотт өмнөө тавьжээ. Энэ бол Скоттод зарчмын хэрэг, нинжин сэтгэлийн үйл хэрэг болов. Хүмүүс Цагаан Соёотын өмнө гэм буруутай, энэ гэм буруугаа хүлээж өөрийгөө цагаатгах ёстойг Скотт сайн ойлгосон тул Цагаан Соёотод дээд зэргийн нинжин хайраар хандахыг юу юунаас илүү эрмэлзэх болов. Түүнийг өдөр бүр удтал энхрийлэн тайтгаруулж илэх явдлыг дүрэм мэт баримтлах болов. 

	Эхний үед энэ нь Цагаан Соёотод зөвхөн дайсагнал, сэжиг төрүүлдэг байсан бол аажмаар өөрчлөгдсөөр тааламжтай сайхан болж хувирчээ. Гэвч Цагаан Соёот нэгэн заншлаас яавч салж чадахгүй байлаа. Хүний гар биед нь хүрмэгц л архирч эхлэх ба Скоттыг яван явтал намуухан архирсаар байна. Гэвч сүүлийн үед энэ архиралтад шинэ өнгө бий болжээ. Түүнийг гаднын хүн олж сонсохгүй ба түүнд энэ архиралт эртний зэрлэг зангийн илрэл агаад түүнийг сонссон хүний зүрх шимшрэх ажээ. Цагаан Соёот эхийн хамт агуйд аж төрж байсан тэр дээр цагаас эхлэн уур хилэнгийн анхны гал түүний бүх бие махбодыг эзэмдэн авч, архиралтаас хоолой нь борогшин бүдүүрсэн тул үүнээс өөр аргаар мэдрэхүйгээ бусдад илэрхийлэх чадваргүй болсон юм. Гэлээ ч гэсэн Скоттын сонор чих энэ догшин дуунд шинэ өнгө байгааг олж сонссон ба энэ өнгөнд нохой ихэд сэтгэл ханамжтай байгааг шивнэн өгүүлэхийг Скотт ганцаараа олж сонсдог байсан юм. 

	Цаг хугацаа улирах тутам тааламжит байдлаас эхэлсэн хайр улам батжин бэхэжсээр байсан ба Цагаан Соёот хайр гэдгийг мэддэггүй байсан ч гэсэн мэдэрч байлаа. Энэ хайр бол урьд хоосон байсан зайг одоо заавал дүүргэхийг шаардах адил өөрт нь мэдрэгдэнэ. Энэ хайр шаналал, түгшүүрийг бас авчирсан ба шинэ бурхан Цагаан Соёотын биед гар хүрэхэд л дээрх түгшүүр сая намдана. Ийм үед хайр нь хязгааргүй баяр баясгалан болж, Цагаан Соёотын бүх л бие цогцсыг эзэмдэнэ. Бурхныг холдож явмагц л нөгөө шаналал, түгшүүр дахин үүсэж урьдын хоосрол, өлөн зэлмүүн байдал түрэн ирж, ханах дүүргэхийг шавдан шаардаж эхэлнэ. 

	Цагаан Соёот аажим аажмаар төрх байдлаа олсоор байв. Хэдийгээр нас ахисан ч гэсэн, амьдрал түүнийг хатуу хөтүү хэлбэр маягаар цутгасан ч гэсэн түүний зан араншинд шинэ шинэ шинж чанар төлөвшсөөр байлаа. Дадал болоогүй шинэ зан авир үүсэх болов. Одоо Цагаан Соёот бүр өөр болжээ. Урьд тавгүй байдал, өвчин шаналгааг үзэн яддаг байсан бол одоо шинэ бурхны төлөө тав алдах, өвдөж шаналахыг олонтоо тэвчин өнгөрүүлдэг болов. Жишээлбэл, өглөөдөө идэх юм хайж хэсүүчлэн явах буюу хаа нэгэн нөмрөхтэй буланд дураараа хэвтэж байхын оронд байшингийн үүдний хүйтэн шатан дээр Скоттыг хүлээж олон цагаар суудаг болов. Шөнө орой түүнийг буцаж ирэхэд Цагаан Соёот эзний зөөлөн гар биедээ хүрэхийг бас нэгэн удаа мэдрэх, баярын үгийг нь сонсохын тулд хунгарт малтсан дулаан нүхнээсээ гарч угтана. Бурхны дэргэд байхын тулд, түүний хайр энхрийллийг хүртэхийн тулд, эсвэл хот руу цуг явахын тулд бүр хоол ундаа хүртэл мартдаг болжээ.

	Тааламж ийнхүү аажмаар хайр болж хувирав. Хайр нь түүний бие цогцсын бүр гүнд, тааламжийн хүрч очоогүй тийм гүнд хүрч сэтгэлийг нь хөндөв. Цагаан Соёот хайрыг хайраар хариулах болов. Тэр бол жинхэнэ бурхантай, туяаран гэрэлтэх бурхантай болж, нарны гэрлийг даган ургах ургамал адил Цагаан Соёот энэ бурхны дэргэд баяр баясгалангаар цэцэглэж байлаа. 

	Цагаан Соёот сэтгэлээ илэрхийлж чадахгүй. Шинэ маягаар сэтгэлээ илэрхийлнэ гэхэд нас нь дэндүү явчихсан, даанч ширүүн амьдрал туулжээ. Байнгын ганцаардал түүнийг зожиг дүнсгэр амьтан болгожээ. Цагаан Соёотын дүнсгэр араншин бол олон жилийн туршлагын үр дүн юм. Хуцаж чадахгүй ба одоо ч бурхнаа хараад хуцаж баяр хүргэж сураагүй юм. Өөрийн хайрыг илэрхийлэхийн тулд эзэн өөдөө үсэрч харайдаггүй, шарваганаж гүйдэггүй, угтаж давхидаггүй, харин зайдуу хүлээж байдаг, тэгэхдээ заавал, тэвчээртэй хүлээж байдаг байлаа. Энэ бол үггүй хайр боловч эрхэм нандин энэрэл байв. Эзний хөдөлгөөн бүхнийг ажиглан харах ширтэлт Цагаан Соёотын бүх л хайрыг илтгэн харуулна. Эзэн нь түүнийг харж, үг дуугарсны хариуд Цагаан Соёот өөрийн мэдэлгүй эзлэгдсэн хайраа эзэндээ хэрхэн илтгэн харуулахаа мэдэхгүй, дэмий л бачимдах ба ичиж зовох тохиолдоно. 

	Цагаан Соёот шинэ амьдралд зохицож эхлэв. Эзний нохойд хүрч болохгүй гэдгийг ойлгов. Түүний захирангуй төрх байдал нийтэд илэрхий байх ба бусад нохой ч түүний давуу талд хэрэг дээрээ итгэв. Ноход Цагаан Соёотын эрх мэдлийг зөвшөөрөн хүлээсэн тул түүнд хэрэг төвөг удахыг болив. Сүргийн дунд Цагаан Соёот үзэгдвэл л ноход түүнд зам тавьж өгөх ба түүний хүсэл зоригт захирагдана. 

	Цагаан Соёот Мэттэд эзнийхээ өмч хөрөнгөд ханддаг шигээ хандана. Видон Скотт өөрөө Цагаан Соёотыг хооллох нь маш ховор. Энэ нь Мэттийн үүрэг тул Мэтт хооллоно. Гэвч идэж буй хоол нь түүний бурхны мэдлийн хоол гэдгийг Цагаан Соёот ойлгож байв. Мөн Мэтт нэг удаа Цагаан Соёотыг бусад нохдын хамт чарганд оруулах гэж оролдоод амжилт олоогүй билээ. Харин Видон Скотт түүний өөрөө хөллөгөөнд оруулж, өөрөө чарганд сууж жолоодоход нь сая захирагдаж билээ. Мэтт түүнийг бусад нохойн адил захирах ёстой гэж эзэн хүсэж буйг Цагаан Соёот ийнхүү ойлгосон билээ. 

	Клондайкийн чарга Макензи мөрний сав газар хэрэглэдэг чарганаас ялгаатай нь ултай байдагт оршино. Нохойг чарганд хөллөх арга нь бас өөр. Энд нохдыг дэвүүр хэлбэрээр зүг зүг сарвайлгаж хөллөх бус харин хоёр хоёроор нь зэрэгцүүлэн цувуулж хөллөнө. Энд, Клондайкад чарганы түүчээ бол жинхэнэ удирдагч байна. Хамгийн ухаантай, хамгийн хүчтэй нохойг түүчээ болгох ба бусад нохой түүнээс айдаг, түүнд захирагддаг ёстой. Удалгүй Цагаан Соёот энэ байрыг зүй ёсоор эзлэв. Олон удаа ярвиг төвөг удсаны эцэст Цагаан Соёотод түүчээнээс өөр байр байж болохгүй гэдгийг Мэтт ойлгожээ. Энэ байрыг Цагаан Соёот өөрөө сонгож авсан ба анхны туршилтын дараа энэ сонголт зөв байсныг Мэтт ичиж зоволгүй ярьж баталсан байна. Цагаан Соёот өдөржин хөллөгөөнд давхичхаад шөнө нь эзнийхээ хөрөнгийг хамгаалах ёстойг үл мартана. Ийнхүү Цагаан Соёот Скоттод үнэнч итгэлээр үйлчлэх болсон ба энэ чанар нь ямар ч нохойноос илүү ажээ. 

	Нэгэн удаа Мэтт Скоттод хандаж 

	– Хэрэв саналаа хэлэхийг надад зөвшөөрвөл, та энэ нохойн үнэнд зуун тавин доллар төлсөн явдал танай талаас их ухаалаг хэрэг болжээ. Сайхан Смитийн нүүр рүү сайн өгснийг эс тооцвол та аргыг нь тун аятайхан олсон байна шүү гэжээ. 

	Энэ үгийг сонсоод Видон Скоттын бор нүдэнд хилэнгийн гал бадарч “Муу адгуус!” гэж ууртай нь аргагүй хараажээ. 

	Намар орой болсон үеэр Цагаан Соёотод их зовлон тохиолдов. Эзэн нь түүнд мэдэгдэлгүй, гэв гэнэт алга болчихжээ. Үнэнийг хэлэхэд урьдчилан сануулсан боловч Цагаан Соёот өөрөө туршлагагүй сэн ба юмаа эмхэлж, багласан хүн яадгийг тэр мэдэхгүй байв. Эд агуурсаа чемоданд хийж хураасан хүн удаан хугацаагаар хол явдгийг сүүлд мэдсэн ба тухайн үед түүнд ямар нэгэн сэжиг төрөөгүй билээ. Үдэш Цагаан Соёот ердийн заншлаараа эзний ирэхийг хүлээв. Шөнө дунд салхи тавьж, Цагаан Соёот хүйтэн салхинаас нөмөрлөж байшингийн цаагуур орж хэвтэн зүүрмэглэсэн боловч танил дотно алхааны чимээг чагнан байлаа. Гэвч шөнийн хоёр цагт сэтгэлийн зовуурь түүнийг байшингийн нөмрөөс босгож, хаалганы хүйтэн шат дээр цагариглан хэвтэж эзнээ хүлээхэд хүргэв. 

	Эзэн ирсэнгүй. Өглөө хаалга онгойж Мэтт гарч ирэв. Цагаан Соёот түүнийг гунигтай нүдээр ширтэнэ. Мэдэх гэсэн юмаа асуух өөр арга түүнд байхгүй. Цаг өдөр өнгөрсөөр л байв. Эзэн ирэхгүй л байв. Цагаан Соёот одоо хүртэл өвчин гэдгийг мэдэхгүй явсан, одоо өвчин тусжээ. Бие нь ихэд сульдаж эцэс сүүлдээ Мэтт түүнийг байшиндаа оруулж байлгах болов. Түүнээс гадна Мэтт эзэндээ бичсэн захидалдаа Цагаан Соёотын тухай хэдэн мөр бичжээ. 

	Видон Скотт Серкл-ситид захиа хүлээж аваад дараах зүйлийг уншив. 

	“Нөгөө гайхал чоно ажил хийхийг болив. Хоолноос гарав. Бүр гуниглаж сэтгэлээр унаж дууслаа. Ноход ч түүнийг зүгээр явуулахыг болив. Таныг хаашаа алга болсныг мэдэх хүсэлтэй ажээ. Би энэ санааг түүнд хэлж ойлгуулж чадахгүй юм. Мажийчих вий гэж л айж байна”. 

	Мэтт үнэн бичжээ. Цагаан Соёот уйтгар гунигт автагдан, хоолноос гарч, дайран довтлогч нохдод хариу няцаалт өгөх чадваргүй болжээ. Тасалгаанд пийшингийн дэргэд шалан дээр өдөржин хэвтэх ба идэх юманд ба Мэтт болон ер ертөнцийн алив бүхэнд огт сонирхолгүй болжээ. Мэтт түүнтэй эелдэг дуугаар ярьж ч үзэж, хашхирч ч үзсэн боловч хариуд нь Цагаан Соёот Мэттийг бүүдийсэн нүдээр харж байгаад толгойгоо дахин хөл дээрээ тавин хэвтэх билээ. 

	Нэг үдэш Мэтт ширээнд суугаад амаа хөдөлгөн чанга дуугаар ном уншиж байтал Цагаан Соёотын намуухан гаслах дуу түүний анхаарлыг татав. Цагаан Соёот байрнаасаа босон харайж, чихээ сортолзуулан, хаалга руу цоо ширтэн анхааралтай чагнан зогсов. Минутын дараа Мэтт ч хөлийн чимээ сонслоо. Хаалга нээгдэн Видон Скотт орж ирэв. Тэр хоёр харилцан мэндлэв. Дараа нь Скотт ийш тийш эргэлдэн харж 

	– Чоно яасан бэ? гэж асуув. 

	Цагаан Соёот пийшингийн дэргэд зогсож байв. Аливаа нохой эзэн өөдөө ухасхийдэг атал Цагаан Соёот ер хөдөлсөнгүй. Байрандаа зогсон эзнээ харна. 

	– Чөтгөр алгадмар! Сүүлээ хөдөлгөхөөс өөр юм алга! гэж Мэтт өгүүлэв. 

	Видон Скотт тасалгааны дунд хүрч Цагаан Соёотыг дуудав. Нохой үсэрч харайсангүй, гэвч дуудлагаар нь очив. Ичсэн байдал тод илэрч, түүний хөдөлгөөнийг боох боловч харцанд нь ямар нэгэн шинэ, ер бусын тэмдэг илэрч, гүн зузаан хайрын гэрэл тодров. 

	– Таны эзгүйд намайг ийм харцаар нэг ч удаа хараагүй шүү, гэж Мэтт өгүүлэв. 

	Гэвч Видон Скотт юу ч сонссонгүй. Цагаан Соёотын өмнө явган сууж түүний чихний ар, хүзүү, мөрийг нь маажиж, нурууг нь эелдэг зөөлөн алгадаж энхрийлнэ. Цагаан Соёот хариуд нь намуун архирах ба тэр архиралтад урьд байгаагүй яруу зөөлөн уянга сонсогдож байв. 

	Үүгээр хэрэг дууссангүй. Гадагш тэмүүлэн буй гүнзгий хайр сэтгэлээ илэрхийлэн гаргах шинэ арга олж тун ч их баярлажээ. Цагаан Соёот хүзүүгээ сунган толгойгоо эзний суга доогуур зөвхөн чихээ цухуйлган шургуулж эзэндээ улам наалдан удтал чимээгүй зогсов. 

	Нөхөд бие биесийг ширтэнэ. Скоттын нүд гялалзана. За хар л даа! гэж Мэтт бахдан дуу алдаад 

	– Энэ чоно биш, нохой гэж би эс хэлдэг билүү. Одоо яаж байгааг нь хараач! гэж нэмж хэлэв. 

	Хайртай эзнээ ирснээс хойш Цагаан Соёотын бие хурдан засрав. Байшинд хоёр шөнө, нэг өдөр өнгөрөөгөөд гадаа шатан дээр гарав. Ноход түүний гавьяа, нэр төрийг хэдийн мартсан ба харин сүүлийн үед түүний бие өвчтэй, сул дорой байсныг нь санаж байв. Тэгээд түүнийг үүдний шатан дээр гармагц тал талаас нь дайрчээ. 

	Энэ явдлыг байшингийн босго дээрээс харж байсан Мэтт сэтгэл хангалуун байдлаар 

	– За, мөн ч ноололдож байна даа! Чоно минь, эдэнтэй ёсорхоод яах вэ! Сайн өг, дахин өг! гэж хашхирна. 

	Цагаан Соёотыг хөхүүлэн урамшуулах шаардлага алга. Түүнд урьдын зоримог сайхан, омголон самбаатай амьдрал дахин сэргэн цогцлоход хайрт эзэн ирсэн явдал хангалттай үндэс болж байлаа. Ноходтой зад тулалдсан ба чухам тулалдаан л түүний баяр баясгалан илрэн гарах ганц арга нь болжээ. Ноход ялагдаж зүг бүрд зугтан зайлсан ба ингэхээс ч өөр зам байхгүй билээ. Тэд оройн харанхуй бүрэнхийгээр эргэн ирж Цагаан Соёотыг сүслэн дагахаа уруу дорой, хүлцэнгүй байдлаар хүлээн зөвшөөрөв. 

	Эзний суганд толгойгоо шургуулж сурсан Цагаан Соёот эзэндээ хайраа илэрхийлэхийн тулд энэ шинэ аргыг бараг үргэлж хэрэглэдэг болов. Энэ бол хайраа илэрхийлэн харуулах хязгаар бөгөөд үүнээс цааш өөр арга түүнд алга ажээ. Цагаан Соёот толгойгоо сайн хамгаалдаг ба толгойдоо гар хүрэхийг үл тэвчинэ. Умардын зэлүүд хязгаар тийм тушаал өгсөн бөгөөд хавхнаас айх, өвчлүүлж болох бүхнээс айж байх тушаалтай юм. Толгой гагцхүү чөлөөтэй байх ёстойг зөн билэг шаарддаг билээ. Одоо Цагаан Соёот эзэндээ наалдан, өөрийн сайн дураар өөрийгөө хөөрхийлөлтэй байдалд оруулна. Тэгснээрээ эзэндээ хязгааргүй итгэлтэй, чин үнэнчээ илтгэж “Өөрийгөө чиний мэдэлд бүрэн өглөө. Яахыг өөрөө мэд” гэж хэлэх мэт ажээ. 

	Буцаж ирснээсээ хойш нэгэн үдэш унтахын өмнө Скотт Мэттэй криббеж тогложээ. 

	– Арван тав-хоёр, арван тав-дөрөв, дахин хоёр... гэхчлэн Мэтт тоолж байтал гаднаас хүн чарлах, нохой архирах хоёр нэгэн зэрэг сонсогдов.

	Тэр хоёр өөд өөдөөсөө харснаа босон харайв. 

	– Чоно хүн урж байх шиг байна! гэж Мэтт хэлэв. 

	Ихэд айсан хүн муухай бархирахыг нь сонсоод тэр хоёр хаалга руу гүйв. Скотт шат дээр гармагц 

	– Алив нааш нь гэрэл авчир! гэж тушаав. 

	Түүний хойноос Мэтт дэн барин давхиж очвол нэгэн хүн цасан дээр түрүүлгээ харан хэвтэж байна. Тэр хүн нүүр, хүзүүгээ гараар халхлан, Цагаан Соёотын соёоноос хамгаалахыг оролдоно. Эс тэгвэл болохгүй ажээ. Цагаан Соёот маш их уурласан агаад тэр хүний хоолойд хүрч хазахыг бүх хүчээрээ зүтгэж байна. Тэр хүний хүрэм, үстэй хөх даавуун гадуур цамц, дотуур цамцны ханцуй сармай болтол урагдсан ба мөн гарыг нь энд тэнд хазсан бололтой, цус гарсан ажээ. 

	Скотт, нохой туугч хоёр энэ бүхнийг хараад мэдэв. Видон Скотт Цагаан Соёотын хүзүүнээс барьж хойш нь татах ба нохой архиран урагш зүтгэх боловч эзнээ хазахгүй ба эзэн нь чанга хашхиран зандарсны дараа тайвшрав. 

	Тэр хүнийг хөл дээрээ босоход нь Мэтт туслав. Босохдоо гараа нүүрнээсээ салгахыг нь харвал Сайхан Смитийн жигшүүрт муухай нүүр харагдаж, нохой туугч галд хүрсэн хүн шиг цочин зогтусаж гэдрэг ухрав. Сайхан Смит гэрэлд анивчин ийш тийш харна. Тэгээд Цагаан Соёотыг хармагцаа ухаан тавьтал айж, нүүр ам нь өөрийн мэдэлгүй мурилзана. Тэр зуур нохой туугч цасан дээр нэгэн зүйл байхыг олж харав. Тэгээд гэрэл тусгаж, гутлын хоншоороор өнхрүүлж үзвэл төмөр гинж, бүдүүн мод хоёр байв. Видон Скотт учрыг ойлгож толгой сэгсрэв. Тэд нэг ч үг дуугарсангүй. Мэтт Сайхан Смитийг мөрнөөс нь барьж эргүүлэн тавив. Энэ бол хэн бүхэнд ойлгомжтой үйлдэл байлаа. Сайхан Смит ухаан жолоогүй зугтан арилав. Видон Скотт Цагаан Соёотын нурууг илж хэлсэн нь: – Чамайг авч явах гэсэн үү? Тийм үү? Чи зөвшөөрөөгүй юу? Тэгнээ, тэгнэ! Энэ муу зандалчин юу чадах вэ! – Сүнс нь халих шахсан биз ээ гэж Мэтт өгүүлэн жуумалзав. Цагаан Соёот архирсаар л байна. Гэвч нурууны нь үс аажмаар бууж, догшин архиралтад дарагдаж байсан уян зөөлөн өнгө эгшиг улам тодрон сонсогдох ажээ.

	
ТАВДУГААР ХЭСЭГ : НОМХОТГОСОН НЬ 

	
НЭГДҮГЭЭР БҮЛЭГ : АЛСЫН ЗАМД 

	Энэ бол эхлээд зүүд зэрэглээ мэт байлаа. Гай зовлон ирэхээс бүр өмнө Цагаан Соёот мэджээ. Удахгүй болох өөрчлөлтийн тухай мэдээ үл мэдэгдэх замаар Цагаан Соёотод хүрчээ. Хэрхэн яаж ийм явдал үүссэнийг Цагаан Соёот сайн мэдээгүй ч бурхдын өөрсдийн нь буруугаар муу ёрыг зөгнөсөн байжээ. Бурхад өөрсдөө мэдэлгүй санаагаа нохойд мэдэгдэн, тэгээд Цагаан Соёот үүдний шатнаас холдохыг больж, өрөөнд ороогүй ч гэсэн хүмүүс ямар нэгэн юм бэлдэж байгааг мэджээ. Нэг орой хоол идэж байснаа нохой туугч чих тавин чагнаж 

	– Та сонсооч! гэв. 

	Видон Скотт чих тавин чагнав. Хаалганы цаанаас намуухан боловч түгшүүртэй гаслах дуу сонсогдох нь даруй эхэр татан уйлахтай адил ажээ. Дараа нь Цагаан Соёот хаалга шиншлэх нь сонсогдож, эзнийхээ байгаа эсэх, урьдын адил нууцаар алга болсон эсэхийг магадалж байлаа. 

	– Яах гэж байгааг энэ чоно таамаглаж байх шиг байна гэж нохой туугч өгүүлэв.

	– Би Калифорнийд чоно дагуулж очоод ямар чөтгөрөө хийх билээ дээ гээд Видон Скотт арга тасарсан янзаар Мэттийг харах нь нүдний нь харц хэлсэн үгтэй нь тохирохгүй байв. 

	– Би бас тэгж бодох юм. Та Калифорнийд чоно авч очоод ямар чөтгөрөө хийх юм бэ? гэж Мэтт хариу өчив. 

	Гэвч эдгээр үг Видон Скоттын сэтгэлд нийцсэнгүй. Мэтт түүнийг зэмлэж байгаа ч юм шиг санагдав. Тэгээд Скотт, 

	– Манай тэндхийн ноход үүнийг үзэж чадахгүй л дээ. Энэ тэднийг цөмийг нь алж тасчаад хаячихна. Би үүнээс болж торгуульд унаж бүрмөсөн хоосорчихгүй ч гэлээ цагдаа нар барьж аваад өөрсдийнхөөрөө л шийдчихнэ шүү дээ гэв. 

	– Нээрэн тэгнэ дээ. Ёстой нэг ална даа! гэж нохой туугч батлан хэлэв. Видон Скотт түүнийг итгэлгүй харж 

	– Авч явахгүй. Энэ бол ямар ч бололцоогүй зүйл юм гэж эрс шийдвэртэй хэлэв. 

	– Тийм нь ч тийм ээ. Энэ ч бололцоогүй зүйл байх л даа. Бас тэгээд та тусгай хүн олж харуулах хэрэгтэй болно доо. 

	Скоттод ямар нэгэн эргэлзэл үлдсэнгүй. Хөгжилтэй гэгч нь толгой дохиж босов. Нам гүм болмогц Цагаан Соёотын мэгшин уйлах мэт намуухан гаслах дуун ба хаалга шиншлэн үнэртэх чимээ сонсогдоно. 

	Энэ нохой танд тун айхавтар дасжээ гэж Мэтт өгүүлэв. 

	Гэтэл эзэн гэнэт уурсаж 

	– За, за дэмий юм битгий бураад байгаач. Яахыгаа би өөрөө мэдэж байна, миний зөв! 

	– Үгүй ээ, би маргалдах гэсэн юм биш, зөвхөн... 

	– Юуны чинь “зөвхөн?” гэж Скотт түүний яриаг таслан өгүүлэв. – Зөвхөн... гэж нохой туугч яриагаа намуухан эхэлсэн боловч дараа нь уурласнаа нууж үл чадан чанга дуугаар 

	– Та уурлаад байхдаа яах вэ дээ. Таныг хараад байхад чухам яахаа мэдэхгүй л эргэлзээд байна шүү дээ гэж эрс хэлэв. 

	Видон Скотт өөртэйгөө маргаж буй мэт хэдэн минут дуугүй суусны дараа намуун тайван дуугаар

	– Мэтт минь, таны хэлдэг зөв. Яавал зохихыг би мэдэхгүй л байна. Харин хамгийн хэцүү юм чинь энэ байна даа... гээд бага зэрэг дуугүй сууснаа, 

	– Бүтэхгүй биз дээ. Тэр зүгт нохой авч явна гэдэг ухаангүй хэрэг болно байх гэж бодогдох юм гэв. 

	– Би тантай санал нийлж байна гэж Мэтт хариулав. Гэвч түүний энэ үг эзний санаанд ер нийцсэнгүй. 

	– Энэ амьтан таны явах гэж буйг яаж мэдээд байгаа юм бол? Чөтгөр ав! гэж Мэтт юу ч болоогүй юм шиг үргэлжлүүлэн өгүүлэв. 

	– Би ч бас ойлгохгүй байна гэж Скотт хариу хэлээд гунигтайгаар толгой сэгсрэв. 

	Дараа өдөр хайрт эзэн нь нөгөө гайхал чемоданд юмаа хийж байгааг Цагаан Соёот онгорхой хаалганы завсраар харжээ. Эзэн, Мэтт хоёр гарч орон хөл хөдөлгөөн ихтэй болж байшингийн амгалан амьдрал алдагдлаа. Цагаан Соёотод эргэлзэх зүйл өчүүхэн ч үгүй болжээ. Энэ гай зовлонг эрт мэдсэн ба бурхан нь дахин алга болох аюул зайлшгүй тулгарчээ. Түүнийг анхны удаад авч яваагүй болохоор одоо бас орхих нь мэдээж боллоо. 

	Тэр шөнө Цагаан Соёот жинхэнэ чонын ёсоор урт удаан уянгалуулан улив. Шөнийн тэнгэрт анивалзах одод руу хоншоороо чиглүүлэн эрт дээр бэлтрэг ахуй цагтаа Умардын элчилгүй хязгаараас буцаж ирээд тосгоны буурь дээр, Саарал Минжийн урцны суурь дээр үлдсэн хогийн дэргэд оцойн сууж ульсан шигээ удтал сунжруулан ульж өөрт учирсан гаслан гунигаа илэрхийлэв. 

	Хоёр залуу унтахаар хэвтсэн байлаа. Мэтт орноосоо өндийж 

	– Энэ хөөрхий амьтан дахиад хоолноос гарсан шүү гэв. Видон Скотт амандаа нэг юм бувтнаад хөнжил дотроо эргэж хөрвөөв. 

	– Түрүүчийн удаа ихэд санаж гунигласан билээ. Одоо ч бүр хатаж үхнэ вий гэж Мэтт нэмж хэлэв. Нөгөө орны хөнжил дахин хөдөлж, 

	– Үгүй та дуугүй болооч. Хөгшин авгайгаас дор, нэг хэлснээ дахин дахин үглээд байх юм. 

	– Таны зөв гэж нохой туугч хариу өчив. Тэр хүн Скоттыг дотроо элэглэж буй эсэхийг Скотт сайн ойлгосонгүй. 

	Маргааш нь Цагаан Соёотын түгшүүр улам гаарав. Эзнийхээ хойноос сүүдэр мэт дагах ба Скоттыг байшинд ороход шатан дээр үлдэнэ. Эд хогшлоо шалан дээр дэлгэн тавьсан нь нээлттэй хаалгаар харагдана. Нэгэн том чемоданаас гадна хоёр том боодол, нэг хайрцаг нэмэгджээ. Мэтт эзний хөнжил ба ангийн арьсан хувцсыг брезент шуудайд хийж байна. Цагаан Соёот энэ бүх бэлтгэлийг харан харан гасална. 

	Удалгүй байшингийн дэргэд хоёр индиан хүн ирэв. Тэд эзний юмыг мөрөн дээрээ тавьж өмнө нь чемодан ба брезент шуудайг гартаа барьж явах Мэттийн хойноос даган гүвээнээс бууж явлаа. Цагаан Соёот тэднийг дагасангүй. Удалгүй Мэтт эргэж ирэв. Эзэн үүдний шат дээр гарч Цагаан Соёотыг дуудаж байшинд оруулав. 

	– За хөөрхий минь! гэж эелдэг хэлээд чихний нь ард маажиж, нурууг нь илэн – Би явлаа, өвгөн минь эндээ үлд дээ. Тэр хол газар чамайг яаж авч явах билээ. Салах ёс гүйцэтгэж чи нэг сайн архираач гэв. 

	Гэвч Цагаан Соёот архирсангүй. Түүний оронд уйтгар гунигтай нүдээр эзнээ ширтэн суга доогуур нь толгойгоо шургуулав. 

	– Яндан дуугарлаа! гэж Мэтт хэлэв. Юкон мөрний зүгээс хөлөг онгоцны яндангийн дуу сонсогдох ажээ. 

	– Салах ёслолоо хурдан дуусгаарай! Урд хаалгаа хаахыг мартав аа! Би арын хаалгаар гарлаа шүү. Хурдлаарай! 

	Хоёр хаалга бараг нэгэн зэрэг хаагдаж, Скотт үүдний шатан дээр байшингийн булан тойрч ирэх Мэттийг хүлээж зогсов. Хаалганы цаана уйлам мэт намуухан гаслах чимээ сонстоно. Дараа нь Цагаан Соёот хамраа босгоны буланд наалдуулан маш хүчтэйгээр, цээж дүүрэн агаар сорон үнэртэнэ. Хоёр нөхөр гүвээнээс бууж явахдаа 

	– Мэтт, чи түүнийг харж, хамгаалж яваарай! Ямаршуу байгаа тухай нь захидалдаа бичиж байгаарай гэж Скотт хэлэв. 

	– Заавал бичнэ. Байз, тэр сонсов уу? гэв. 

	Тэр хоёр зам дээр зогсож чагнав. Цагаан Соёот эзнийхээ хүүр дээр улих нохой адил ульж буй нь сонсогдоно. Энэ улилтад гүн гүнзгий уй гашуудлын ая тодхон агаад үе үе зүрх шимшрэм уйлах нь хязгааргүй их гунин гашуудахын гингэнэл болон хувирч, дууны өнгө дахин дээшилж, цөхрөл мөрөөдлийн шинэ хүчирхэг түрэлт болж уянгалах ажээ. 

	“Аврора” хөлөг онгоц энэ жил Клондайкаас анх удаа хөдөлж буй тул тавцан нь зорчигчдоор пиг дүүрэн ажээ. Тэнд алт эрэн олз омог ихтэй буцагчид болон үгүйрч хоосрогчид ч олон байна. Ямар ч болов аль аль нь хүсэл мөрөөдөл болж ирсэн энэ орноос бушуу түргэн зайлан явахыг эрмэлзэх ажээ. 

	Скотт гишгүүрийн дэргэд зогсон Мэттэй салах ёс гүйцэтгэв. Нохой туугч эрэг дээр буцаж гарахыг завдтал түүний нүд тавцангийн гүнд нэгэн зүйлийг олж тэр зүг гөлрөн ширтэв. Тэгээд Скоттын гар барихад ч хариу өгсөнгүй. Скотт бас эргэж харав. Тэднээс хэдэн алхмын цаана эзнээ уйтгартай нүдээр ширтэн буй Цагаан Соёот байлаа. 

	Мэтт амандаа “хар золиг” гэж хараал тавина. Скотт нохойг гайхаш тасран ширтэж байна. 

	– Та өмнөх хаалгаа түгжсэн үү? Скотт толгой дохин хариулаад 

	– Та арын хаалгаа түгжсэн үү? гэв. 

	– Түгжилгүй яах вэ! гэж Мэтт эрс хариулав. 

	Цагаан Соёот зулгуйдсан янзтай чихээ буулгасан боловч тэдэнд ойртохоос түдгэлзэн байрандаа оцойн суух ажээ. 

	– Үүнийг аваад явахаас даа. 

	Мэтт Цагаан Соёотын зүгт хоёр алхтал хажуу тийш үсрэн далд оров. Нохой туугч түүний хойноос хөөсөн боловч Цагаан Соёот зорчигч олны хөлийн завсраар сэм нуугдан гүйнэ. Тавцан дээгүүр ийш тийш бултан гүйж Мэттэд баригдсангүй. 

	Гэвч хайрт эзнээ дуудмагц дуулгавартай хүрч очив. 

	– Би үүнийг хэчнээн ч удаа хоол идүүлэв дээ, гэтэл намайг өөртөө ойртуулахгүй байна! Гэтэл та тэр анхны өдрөөс хойш, үгүй ядахад нэг удаа хоол өгсөн гэж үү? Эзэн нь би биш, харин та гэдгийг яаж таамаглаад байгааг би ална гэсэн ч мэдэхгүй юм байна гэж нохой туугч гомдонгуй өгүүлэв. 

	Скотт Цагаан Соёотыг илж байгаад бөхийж харвал нохойн хамар дээр шинэхэн үүссэн шарх ба нүдний нь хооронд гүнзгий эсгэгдсэн байхыг харав. 

	Мэтт гараа сунган түүний хэвлийг барьж тэмтрэв. 

	– Цонхны тухай та бид хоёр огт мартсан байна шүү! Та хараач, гэдэс нь зөндөө урагдсан байна. Цонх хагалаад үсэрч гарсан байх нь гэж Мэтт тааварлав. 

	Гэвч Видон Скотт түүнийг сонссонгүй, өөр нэг бодолд автагдан зогсох ажээ. “Аврора” сүүлийн удаа дохио өгөв. Үдэгчид эрэг дээр яаран бууцгаав. Мэтт Цагаан Соёотыг оосорлож авах зорилгоор хүзүүнийхээ ороолтоо тайлав. 

	Скотт түүний гараас барьж аван 

	– Мэтт, баяртай! Найз минь сайн сууж байгаарай. Та чонын тухай надад захиа бичих хэрэггүй юм шиг байна. Би... Би... 

	– Юу гэнэ ээ? Та арай... 

	– Тийм ээ. Та ороолтоо ав. Харин энэ нохойны тухай би өөрөө танд бичиж баймз, гэж Скотт өгүүлэв. 

	Мэтт гишгүүр дээр эргэн харж 

	– Манай тэндхийн агаар таарахгүй байх. Ихээхэн халуунд та үсийг нь хайчлахад хүрнэ шүү! 

	Гишгүүрийг тавцан дээрээс татан буулгаж “Аврора” хөлөг эргээс хөдлөв. Видон Скотт Мэттэд гар дохилзуулан салах ёс гүйцэтгээд Цагаан Соёот руу эргэж 

	– За одоо архир, муу золиг, архирахгүй юу гэж хэлээд түүний хөлийн дэргэд итгэлтэй гэгч нь хэвтэн буй Цагаан Соёотын чихний арыг маажив. 

	
ХОЁРДУГААР БҮЛЭГ: ӨМНӨ ЗҮГТ 

	Цагаан Соёот Сан-Францискод хөлөг онгоцноос буув.

	Ихээхэн гайхаж хоцорчээ. Урьд нь түүнд хүчирхгийн тухай төсөөлөл, бурхны тухай төсөөлөлтэй ямагт холбоотой байдаг байлаа. Сан-Францискогийн өнгөлсөн замаар явж буй одоогийнх шигээ цагаан хүмүүсийг ийм их гайхамшгийг бүтээгчид гэж урьд нь төсөөлж байсангүй. Танил дүнзэн байшингийн оронд гудамжны хоёр талаар аварга том барилгууд сүндэрлэсэн байна. Гудамж нь зүйл зүйлийн аюул дүүрэн, мухлаг тэрэг, сүйх тэрэг, суудлын машин, өндөр ачаа ачсан бүхээгтэй тэргэнд хөллөсөн том том морьд, хамгийн дунд нь аймшигтай трамвай давхих нь хойд зүгийн ой дотор нэг биш удаа тааралдаж байсан шилүүсний орилох адил цангинасан дуу, түр няр хийсэн сүртэй чимээ нь Цагаан Соёотод зогсоо зайгүй заналхийлж байлаа. 

	Эргэн тойрны юмс хүчирхэг чадлыг илтгэн харуулна. Энэ бүхний цаана эд юмсын ертөнцөд ноёрхлоо бататгасан эрх дархт хүмүүс байгаа нь мэдэгдэж байв. Энэ бүхнийг Цагаан Соёот анх харж хэрдхийн цочирдож, шантарсан билээ. Тэгээд айж эхлэв. Хүч тэнхээ дүүрэн, бардам омголон нохойг арчаагүй байдлаа ухамсарлах явдал бүрэн эзэмдэж алс Умардын зэлүүд нутгаас Сараал Минжийн тосгонд гүйж ирсэн тэр нэгэн бяцхан гөлөг болж хувирсан мэт санагдана. Энд хэчнээн олон бурхан байна гээч! Цагаан Соёотын нүд эрээлжлэх мэт болов. Гудамжны дуу чимээ чих дөжрүүлэх ба эд юмсын тасралтгүй сүүмэлзэн урсах урсгалд төөрөлдөнө. Чухам энд л Цагаан Соёот өөрийн эзний шууд хараат гэдгээ хамгийн тод мэдэрч, түүний барааг алдахгүйн тулд ард нь сүүл мэт дагаж явлаа. 

	Аймшигт хот өнгөрсөн боловч энэ тухай дуртгал Цагаан Соёотын хар дарсан зүүд мэт удаан хугацаагаар үлдсэн билээ. Тэр өдөртөө эзэн нь Цагаан Соёотыг ачааны вагоны буланд, олон чемодан, авдрын завсар гинжинд суулгав. Энд бүдүүн тагдгар, их хүчтэй нэгэн бурхан бүхнийг захирах ба авдар, чемоданыг пид пад өнхрүүлэн, вагонд оруулж дээр дээр нь овоолох, хаалганы араар шидэх ба заримыг гадагш нь гаргаж өөр бурханд өгөх ажээ. 

	Энд, энэ аюултай там дотор эзэн нь Цагаан Соёотыг орхиж алга болов. Ер нь орхиж явлаа гэж бодсон боловч, үнэр шиншлэн эзний юм байгааг олж мэдээд тэдгээрийг харж хамгаалах хэрэгтэй болов. Нэг цаг өнгөрсний дараа Видон Скотт гаднаас орж ирэхэд тагдгар бүдүүн бурхан эзэнд хандаж

	– Яг цагтаа орж ирлээ. Энэ нохой таны чемоданд ер гар хүргэхгүй байсан шүү гэв. 

	Цагаан Соёот вагоноос гарлаа. Бас л санамсаргүй явдал тохиолдов. Айхавтар аюул өнгөрчээ. Цагаан Соёот вагон дотор байхдаа түүнийг тал талаасаа хотоор хүрээлэгдсэн байшингийн нэгэн өрөө гэж ойлгож байжээ. Гэтэл саяын нэг цагийн дотор хот алга болжээ. Түүний аюултай их дуу чимээ ч алга, Цагаан Соёотын өмнө наран ээсэн, хөгжөөнтэй, амгалан сайхан нутаг налайж байв. Гэвч энэ өөрчлөлтийг гайхан шагшрах цаг олдсонгүй. Алхам бүрд бурхантай учрах олон гайхамшигт юманд дасахын адил энэ бүхэнд Цагаан Соёот бас дасаж эхлэв. 

	Тэднийг нэгэн сүйх тэрэг хүлээж байлаа. Эрэгтэй эмэгтэй хоёр хүн эзний дэргэд хүрч ирэв. Эмэгтэй нь гараа сарвайн эзний хүзүүгээр тэврэн авлаа... Дайсагнасан хөдөлгөөн! Гэтэл Видон Скотт тэврэлтээс мултран гарч тэнд өөрийн ухаангүй архиран уурлаж буй Цагаан Соёотыг хүзүүдэн авав. 

	– Зүгээр, ээж ээ! гэж Скотт Цагаан Соёотыг тавилгүй түүнийг тайвшруулах гэж оролдоно. 

	– Таныг намайг шоглох гэж байна гэж ойлгож л дээ. Намайг шоглохыг зөвшөөрдөггүй юм. Зүгээр, ээж ээ, зүгээр! Удахгүй бүгдийг нь ойлгоно. 

	Скотт авгай нохойноос айж нүүр нь зэвхий цагаан болсон боловч инээмсэглэн байж, 

	– Би зөвхөн түүний нохой нь байхгүй цагт л хүүгээ хайрлах ёстой болж байна уу гэв. Үсээ сэрвийлгэн, архирч буй Цагаан Соёотыг Скотт авгай нүд салгалгүй ширтэнэ. 

	– Энэ нохой удахгүй цөмийг ойлгоно. Та харж л байгаарай! гэж Скотт өгүүлэв. 

	Цагаан Соёоттой эелдгээр ярьж түүнийг бүрэн тайвшруулаад, чанга, шийдвэртэй дуугаар

	– Хэвт! Би хэвт гэж байна шүү! Хэвт! гэж тушаав. 

	Цагаан Соёотод эдгээр үгс хэзээний танил бөгөөд хэдийгээр дургүй ч гэсэн ийм тушаалыг биелүүлдэг заншилтай болсон билээ. 

	– За, ээж ээ! 

	Скотт Цагаан Соёотоос нүд салгалгүй харж ээжийнхээ зүг гар сарвайв. Тэгэх завсраа,

	– Хэвт, хэвт! гэж дахин хатуу тушаал өгөв. 

	Цагаан Соёот үсээ босгон өндөлзсөн боловч дахин хэвтэж үл таних бурхдын дайсагнасан үйл ажиллагааг ажиглан харсаар байв. Гэвч эмэгтэй ба түүний дараа эзнийг нь тэвэрч авсан эрэгтэйн аль аль нь эзэнд нь муу юм хийсэнгүй. Үл таних хүмүүс эзний хамт ачаа тээшээ сүйх тэргэнд тавьж, өөрсдөө сууж явахад Цагаан Соёот тэрэгний хойноос давхих бөгөөд заримдаа хөллөсөн морьдод бүр ойртон ирж эзэнд ямар нэгэн муу юм учруулахыг зөвшөөрөхгүй гэдгийг морьдод урьдчилан сануулах мэт харагдана. 

	Арван таван минутын дараа сүйх тэрэг чулуун хаалгаар орж нягт гудамжлан ургуулсан бөгөөд оройдоо сүлжилдэн сүүдэрлэсэн шид модот гудамжаар цааш явав. Түүний цаана хоёр тийшээ үргэлжилсэн том сайхан нуга нээгдэж, тэнд ганц хоёрхон аварга том царс мод ургасан байна. Хадаж зассан нугын ногоо нь цаана орших алтан шаргал тариан талбайг халхлах агаад бүр цаана энгэртээ бэлчээр бүхий гүвээнүүд харагдана. Гудамж дуусмагц намхан толгой дээр урт сэхээвчтэй, олон цонхтой байшин харагдав. 

	Гэвч Цагаан Соёот энэ бүхнийг сайн харж амжсангүй. Сүйх тэрэг гудамд дөнгөж ормогц л хилэгнэн эгдүүцэж шатах шахсан улаан нүдтэй хоньч нохой Цагаан Соёотыг дайрав. Цагаан Соёот эзнээсээ таслагджээ. Үсээ өрвийлгөн урьдын адил дуу чимээ гаргалгүйгээр шийдвэртэй цохилт өгөхөд бэлтгэсэн боловч тийм цохилт өгсөнгүй. Цагаан Соёот зам дээр зоогдсон мэт хойд хөл дээрээ оцойн сууж, дөнгөж сая дайран унагаж устгах гэж байсан нохойтой цаашид арцалдахаас зайлсхийхийг хичээж бултан гарах боломж эрэлхийлж байна. Учир юун гэвэл тэр дайрагч нохой бол гичий агаад түүний үүлдрийн хуулиар бол эмэгчнийг довтлох хатуу хориотой билээ. Эмэгчнийг дайрч доромжлох гэдэг бол зөн билгийн тушаалыг зөрчихөөс ялгаагүй хэрэг ажээ. 

	Гэвч дайран довтлогч эмэгчний зөн билэг түүнд бас өөр тушаал өгч байгаа ажээ. Нэгэнт хоньч нохой тул алс Умардын элчилгүй хязгаараас, тэр хязгаарт оршин суугчдын нэгэн болох чононоос өөрийн эрхгүй айх нь зүй ёсны хэрэг байлаа. Цагаан Соёот бол хоньч нохойд чоно мөн бөгөөд хоньч нохойн язгуурын дайсан, эрт урьдын цагт анхны хонийг хоньч нохойн эртний өвөг дээдсээр мануулахаар хариуцуулан өгсөн тэр цагаас хойш хонин сүргийг нь довтлон дээрэмдсээр эдүгээг хүрсэн дайсан билээ. Ийм ч учраас Цагаан Соёот зодолдохоос татгалзаж, найрамдахыг эрмэлзэж байхад гичий түүнийг довтолсоор байлаа. Гичийн хурц шүд Цагаан Соёотыг мөрөнд шигдэхэд аргагүйн эрхээр архирах боловч хоньч нохойд үл хүрэх ба нэг бол ухран холдох, хажуугаар нь гүйж өнгөрөхийг хичээнэ. Гэвч түүний хичээл зүтгэл талаар өнгөрч гичий түүний урагш алхуулахгүй байна. Гэтэл сүйх тэргэнд сууж явсан үл таних эрэгтэй хүн 

	– Колли боль! Болохгүй! гэж хашхиран тушаав. 

	Видон Скотт инээд алдав. 

	– Зүгээр, аав аа. Энэ бол Цагаан Соёотод сайн сургууль болно. Юм бүхэнд дасах нь түүнд чухал байна. Шууд л дасаж авах нь зөв. Зүгээр, тэгсхийгээд л болино гэв. 

	Сүйх тэрэг холдон явж, Колли Цагаан Соёотыг зам дээр хоргоон үлдэв. Цагаан Соёот түүнийг тойрч өнгөрөх гэж нэг үзлээ. Мөн зам мурийж нуга дундуур давхих гэж оролдсон боловч Колли дотоод тойргоор хөөж гүйцэх зэргээр Цагаан Соёот хаана л бол хаана Коллийн хурц иржийсэн шүдтэй тулгарна. Цагаан Соёот буцаж замын нөгөө талын нуга руу гүйсэн боловч хоньч нохой бас л түүнийг гүйцэж дайрав. 

	Гэтэл сүйх тэрэг эзнийг нь аваад далд оров. Үүнийг Цагаан Соёот модны завсраар харж амжлаа. Байдал улам хүндрэв. Хоньч нохойг тойрон зугтах гэж бас нэг удаа оролдов. Гэвч бүтсэнгүй. Тэгтэл Цагаан Соёот эцсийн аргаа хэрэглэжээ. Хоньч нохой руу огцом эргэж өөрийн шалгарсан дайчин аргаа, өрсөлдөгчийн мөрийг нь хүчтэй цохиж унагадаг аргаа хэрэглэхээр шийдэв. Хоньч нохой их хурдтай давхиж явсан тул Цагаан Соёотын цохилтод унахдаа газраар бөмбөрөн өнхрөв. Ийнхүү өнхрөхдөө зогсох санаатай хөлөөрөө газар самардан, туйлын их уурлаж, нэр төрөө доромжлуулсан зэргээс болж чанга гасалжээ. 

	Цагаан Соёот гичийний босохыг хүлээсэнгүй. Нэгэнт зам чөлөөлөгдсөн ба чухам ийм чөлөөтэй зам л түүнд хэрэгтэй байсан билээ. Хоньч нохой зогсоо зайгүй хуцаж Цагаан Соёотын хойноос элдэв. Цагаан Соёот шулуун замаар давхисан ба сунаж харайх чадварын хувьд бол хоньч нохойд Цагаан Соёотоос сурах юм их байлаа. Хоньч нохой галзуу хийтэй амьтан шиг хуцан харайх болгондоо байдаг хүчээ шавхан дайчлах ба харин Цагаан Соёот бол ер хүч заралгүй нугын ногоон дээгүүр гулгах хий сүүдэр мэт хөнгөн чимээгүй давхина. 

	Цагаан Соёот байшинг тойрон очиж гол хаалганы дэргэд сүйх тэрэгнээс бууж буй эзнийгээ олж харав. Тэр зуур Цагаан Соёот өөрийн нь эсрэг шинэ довтолгоо бэлтгэгдэн буйг ойлгов. Түүний зүг Шотландын тайга нохой айсуй харагдлаа. Цагаан Соёот түүнд зохистой хариу өгөх гэсэн боловч даанч хурдан давхиж байсан, тайга нохой түүний дэргэд бараг тулж ирчихсэн байлаа. Цагаан Соёотыг хажуугаас нь дайрав. Гэнэтийн цохилтод Цагаан Соёот эрчдээ өнхрөн унаж газар дээгүүр бөмбөрөв. Тэгээд хөл дээрээ маш хурдан боссоны дараа түүний байдал тун сүртэй байв. Чихээ хулмайлган ам, хамар нь татвалзан, соёо нь тайга нохойн хоолойноос ганц ямхын зайтай тачигнаж байв. 

	Эзэн нь тэдний зүг гүйсэн боловч даанч хол байсан тул амжиж очих боломжгүй байв. Чухам энэ үед амжиж ирсэн Колли тайга нохойн амийг аварчээ. Цагаан Соёот тайга нохой руу харайн бууж түүнд үхлийн цохилт өгөхөөр завдсан тэрхэн мөчид Колли ирж саад учруулав. Колли Цагаан Соёотыг салхи шуурга мэт дайрав. Нэр төрөө доромжлуулсан хоньч нохой алс Умардаас гаралтай, тэгээд бас башир аргаар түүнийг залилсан болон дайран унагаж шороон дээгүүр өнхрүүлсний учир хилэн хорслоор дүүрэн байжээ. Тэр нохой Цагаан Соёотыг тайга руу үсрэхийн даваан дээр эгц хажуугаас нь түрж хоёр дахь удаа газар өнхрүүлэв. 

	Энэ үед амжиж ирсэн эзэн нь Цагаан Соёотыг хүзүүдэн авсан ба эзний эцэг нь өөрийн нохдыг дуудан холдуулав. 

	– Юу гэх вэ дээ, Арктикаас ирсэн хөөрхий нэгэн чоныг энд халуухан хүлээж авч байх шив дээ. Амьдралдаа ганц л удаа хөл алдсан энэ амьтныг энд хагас минутын дотор хоёр дахин өнхрүүлчихлээ гэж үглэн Цагаан Соёотыг тайтгаруулахыг Скотт оролдов. 

	Сүйх тэрэг явж, байшингаас үл таних өөр бурхад гарч ирэв. Тэдгээрийн зарим нь эзнээс хол зогсох ба хоёр эмэгтэй эзэнд нь очиж хүзүүгээр нь тэврэв. Цагаан Соёот дайсагнасан ийм үйл явдалд бага зэрэг дасжээ. Ийм үйлдэл эзэнд нь өчүүхэн ч хор учруулахгүй ба үл таних хүмүүсийн хэлэх ярих үгэнд нь заналхийлсэн өнгө өчүүхэн ч үгүй байна. Үл таних хүмүүс Цагаан Соёотод ойртох гэсэн боловч нохой тэдэнд сануулан болгоомжлуулах маягаар архирсан ба эзэн нь ч болгоомжлохыг сануулав. Цагаан Соёот эзнийхээ хөлд наалдан эзэн нь түүнийг тайтгаруулан, толгойг нь илнэ. 

	“Дик! Байрандаа!” гэсэн тушаалаар тайга нохой шатаар сэрүүн тагт дээр гарч хэвтсэн боловч ирсэн этгээдээс нүд салгалгүй архирсаар байв. Нэг эмэгтэй Коллийг хүзүүгээр нь тэврэн авч эрхлүүлэн илж эхлэв. Гэвч Колли ер тайвширч чадахгүй ба дэргэд нь чоно байгаа явдалд болон чоныг байрандаа авчирсан нь хүмүүс маш том алдаа хийж байна гэж үзэж түүндээ бүрэн итгэлтэй архирна. 

	Бурхан сэрүүн тагт дээр гарав. Цагаан Соёот эзнээсээ өчүүхэн ч холдохгүй сүүл мэт дагана. Дик архирав. Цагаан Соёот мөн архирч хариулав. 

	– Коллийг байшинд оруул, харин энэ хоёр зодолдвол зодолдог. Зодооны дараа найз нар болно биз гэж Скоттын эцэг өгүүлэв. 

	– Диктэй найрамдалтайгаа харуулахын тулд Цагаан Соёот Дикийн оршуулга дээр гол гашуудагчийн дүрд тоглох болно вий гэж эзэн нь инээмсэглэн хэлэв. 

	Эцэг нь хүүгийн үгэнд үл итгэсэн янзтай эхлээд Цагаан Соёотыг, дараа нь Дикийг, сүүлд нь хүүгээ харав. 

	– Чиний бодлоор бол... 

	Видон толгой дохин, 

	– Тийм ээ. Танай Дик минутын дараа л, их бол хоёр минутын хойно бурхны оронд залрах болно шүү. 

	Тэгээд Цагаан Соёотод хандаж 

	– Чоно минь явъя. Коллийн оронд чамайг л байшинд оруулбал дээр юм шиг байна гэж хэлээд босов. 

	Цагаан Соёот шатаар болгоомжтой өгсөж, сэрүүн тагтны нэг захаас нөгөө зах хүртэл сүүлээ өргөн, Дикээс нүд салгалгүй, байшинд тохиолдож болох аливаа гэнэтийн явдалд хэзээд бэлхэн явлаа. Гэвч тэнд аюултай юм болсонгүй. Өрөөнд ороод бүх буланг нарийвчлан шинжилж, тулгарч болзошгүй аюулаас болгоомжилсоор байв. Дараа нь эзнийхээ хөлийн дэргэд сэтгэл ханамжтай хэвтэв. Гэвч эргэн тойрныг зогсолтгүй сайтар ажиглан харж, байрнаасаа ухасхийн босож, энэ занганд нуугдах аюул заналын өөдөөс тулалдахад хэзээд бэлэн байв. 

	
ГУРАВДУГААР БҮЛЭГ: БУРХНЫ ЭЗЭМШИЛ 

	Нэг газраас нөгөөд хийсэн аялал, нүүдэл Цагаан Соёотын хүрээлэн буй орчинд зохицох байгалиас заяагдсан чадварыг мэдэгдэхүйц хөгжүүлж түүнд ийнхүү зохицох чухлын ухамсрыг бэхжүүлэв. Шүүгч Скоттын эдлэн Сиерра-Вистын амьдрал ахуйд амархан дасав. Бусад ноходтой ямар нэгэн ноцтой зөрчил дахин гаргасангүй. Энд, Өмнөд нутагт ноход бурхдын санаа бодлыг сайн мэдэх тул Цагаан Соёотыг бурхад нэгэнт гэртээ оруулсан болохоор түүнийг энэ эдлэнд байх ёстой амьтан гэдгийг бүрэн баталсан баримт баталгаа болж өгөв. 

	Колли, Дик хоёр одоо болтол чонотой дахин сөргөлдөөгүй ба бурхад нэгэнт түүнийг гэртээ оруулсан тул тэд энэ хүсэл зоригт захирагдахаас өөр зам байсангүй. 

	Дик Цагаан Соёоттой харилцахдаа анхны үед нэлээд сэрэмжилсэн янзтай байсан боловч удалгүй энэ явдалд дасаж Сиерра-Вистэд зайлшгүй харьяалагдах ёстой зүйл гэж үзэх болов. Хэрэв бүх юм Дикээс шалтгаалдаг байсан бол тэд аль хэдийн сайн найзууд болох байсан юм. Гэтэл Цагаан Соёот тийм нөхөрлөлийг ойшоохгүй байв. Гагцхүү ноход түүнд хүрэхгүй байхыг л тэр шаарддаг байв. Бүх насандаа өөрийн төрөл нэгтнээс саланги зожиг амьдарсан болохоор одоо энэ дүрмээс гажихыг үл хүснэ. Дик Түүнийг хоргоож яршиг төвөг удах тул Цагаан Соёот ууртай архиран хариуцаж хөөн явуулна. Эзний харьяат нохойд хүрч болохгүй ёстойг Цагаан Соёот бүр Умардад байхдаа ойлгосон ба энэ сургамжийг одоо ч мартаагүй билээ. Гэвч өөрийн онцгой, ганцаардмал байдлыг сахин хамгаалж, Дикийг огт үл ойшоох тул энэ цагаан санаат нохой чонотой найрамдах оролдлогоо бүрмөсөн орхиж сүүлдээ Цагаан Соёотыг адууны хашааны дэргэдэх морины уяанаас илүүд үзэхгүй болов. 

	Харин Коллийн тухайд бол байдал арай өөр байлаа. Чоныг гэртээ байлгахыг бурхад зөвшөөрсөн явдалтай Колли нэгэнт эвлэрсэн боловч энэ нь Цагаан Соёотыг бүрмөсөн зүгээр орхих хангалттай үндэс болж чадахгүй гэж үзэх мэт байна. Чоно ба түүний удам төрлийнхөн Коллийн өвөг дээдсийн эсрэг хэчнээн их гэмт хэрэг үйлдсэн нь Коллийн ой дурсгалд байсаар билээ. Хонины хашаанд хулгайн аргаар довтлон орж өчнөөн төчнөөн хонь алж сүйтгэж байсан гэм бурууг нь нэг өдөр битгий хэл нэгэн үеийн дотор ч мартаж болохгүй билээ. Зөвхөн ганц ийм явдал л чононоос өшөө авах хангалттай үндэс болох ажээ. Цагаан Соёотыг өөртөө татаж авсан бурхдын хүсэл зоригийг Колли зөрчиж болохгүй боловч энэ нь чонын амьдралыг хорлон бусниулахад түүнд саад болох ёсгүй. Тэдгээрийн хооронд олон эрин зууны дайсагнал бий тул Колли үүнийг Цагаан Соёотод байнга сануулж байх болов. 

	Колли эм хүйсийн төлөөлөгчийн давуу талаа ашиглан чоныг элдвээр хяхан хавчих, зовоохыг оролдоно. Үүний нь төлөө Коллийг залхаан цээрлүүлэхийг Цагаан Соёотын зөн билэг үл зөвшөөрөх боловч түүний шургуу халдлага, довтолгоог хайхралгүй өнгөрүүлэх боломж бас алга байв. Хоньч нохойг дайран ирэх болгонд түүний хурц шүдэнд Цагаан Соёот өтгөн үстэй мөрөө тавьж өгөөд ихэмсэг тоомсоргүй дүр үзүүлэн холдож явна. Хэрэв энэ тус болохгүй бол түүнээс толгойгоо хамгаалан туйлын тэвчээртэй боловч уйдаж назгайрсан байдлаар тойрон өнгөрч далд орно. Ер нь тэгээд хоньч нохой Цагаан Соёотын хойд хөлд зүүгдэхэд хүрвэл ихэмсэглэх гэлгүй хурдхан зайлж явахаас өөр замгүй болно. Гэвч голдуу л ихэмсэг, төвшин дүр байдал үзүүлэхийг хичээнэ. Хэрэв болж өгвөл ер Коллийг үл ойшоохыг оролдох ба түүний нүдэнд өртөлгүй өнгөрөх, ойролцоо харагдах буюу дуу нь сонсогдвол хурдан босож зайлдаг байлаа. 

	Цагаан Соёот Сиерра-Вистэд сурах юм их байлаа. Умардын амьдрал эндхийн нарийн дэг журамтай харьцуулахад тун энгийн байжээ. Юуны өмнө эзнийхээ гэр бүлийнхэнтэй танилцах хэрэгтэй байсан ба энэ бол түүнд шинэ зүйл биш байлаа. Мит-Са, Клу-Куч хоёр Саарал Минжид харьяалагдаж, түүний алсан ангийн махыг идэж, түүний галд ээж, түүний хөнжилд орж унтдаг байсан шиг Сиерра-Вистын оршин суугчид Цагаан Соёотын эзэнд захирагддаг ажээ. 

	Гэвч энд ноцтой ялгаа бий. Сиерра-Вист бол Саарал Минжийн урцнаас хавьгүй том. Цагаан Соёот энд маш олон хүнтэй дайралдана. Сиерра-Вистэд шүүгч Скотт эхнэртэйгээ амьдарна. Мөн эзний дүү охид Бэт, Мэрий хоёр байна. Эзний эхнэр Элис ба эзний хоёр хүүхэд Видон, Моуд гэж дөрөв, зургаан насны хоёр жаал байна. Энэ бүх хүний тухай Цагаан Соёотод хэн ч хэлж чадахгүй ба тэдний удам төрлийн холбоо хүмүүсийн харилцааны тухай Цагаан Соёот юу ч мэдэхгүй, хэлж ч чадахгүй билээ. Гэвч эдгээр хүмүүс түүний эзэнд харьяалагддаг учиртайг эрхбиш мэджээ. Дараа нь тэдний зан байдлыг ажиглаж, яриа, дуу хоолойны өнгийг сонсож Сиерра-Вистын оршин суугчид түүний эзэнд хэр ойр дөт болохыг бага сага ойлгож, эзэн нь тэдэнд ямар хэмжээгээр дотно байдгийг мэдрэв. Үүнд нийцүүлэн Цагаан Соёот шинэ бурхадтай харилцах харилцаагаа тогтоож, эзэн нь их үнэлдэг бол Цагаан Соёот бас тийнхүү үнэлдэг, эзэн нь их хайртай хүнийг бас элдэвчлэн сайн хамгаалахыг оролдох болов. 

	Мөн ийм байдлаар эзний хүүхэдтэй харилцана. Цагаан Соёот насан туршдаа хүүхдэд дургүй, тэднээс айдаг, тэдний гар хүрэхийг тэсвэрлэдэггүй байсан ба индианы тосгонд үзсэн хүүхдийн хэрцгий харилцааг огт мартдаггүй билээ. Видон, Моуд хоёр анх түүнд ойртож очиход нь урьдчилан сануулж архиран нүдээ гялалзуулсан юм. Эзэн нь нударгаар цохиж, чанга хашхирсны дараа Цагаан Соёот хүүхдийн эрхэнд орох болж хүүхдийн бяцхан гарын илэлтэнд дотроо зогсолтгүй архирахад архиралтад нь эелдэг зөөлөн өнгө үл сонсогдоно. Эзэн нь хүү, охин хоёрт их хайртайг сүүлд мэдэж эзний цохих, хашхирахыг хүлээлгүй хүүхдэд илүүлдэг болсон билээ. 

	Гэвч Цагаан Соёот өөрийн сэтгэлийг илэрхийлж үл чадна. Эзний хүүхдэд дурамжхан хүнд зовлонт тамлагааг даван туулах адил зовж өнгөрүүлнэ. Хэрэв тэд улиг доог хийж явдал удаад байвал босож эрс шийдвэртэй холдож явна. Гэвч удалгүй, хэдийгээр Цагаан Соёот хүүхдэд ойр дотно байдлаа илэрхийлээгүй ч гэсэн Видон, Моуд хоёр түүнийг өөртөө татжээ. Өөрөө хүүхэд дээр хүрч очдоггүй ч гэсэн тэднээс зугтаж зайлдаггүй, тэдний ирэхийг хүлээдэг боловч, дараа нь хоёр хүүхдийг хармагцаа Цагаан Соёотын нүдэнд сэтгэл хангалуун харц тодрохыг томчуул нэг биш удаа ажигласан билээ. 

	Цагаан Соёот олон шинэ юм мэдэж авав. Гэвч энэ бүхэнд цаг хэрэгтэй байлаа. Цагаан Соёот хүүхдийн удаах байранд шүүгч Скоттыг тавьдаг байв. Энэ бол хоёр шалтгаантай юм. Нэгдүгээрт, эзэн нь түүнийг маш их үнэлдэг, хоёрдугаарт, шүүгч Скотт бол даруу томоотой хүн. Уудам саруул дээр сууж сонин уншиж байхад нь түүний хөлийн дэргэд хэвтэх дуртай байжээ. Энэ хүн Цагаан Соёотод хараагаа чиглүүлэх буюу түүнд хандаж хэдэн үг хэлэх нь шүүгч Скотт нохойг дэргэдээ байгааг ажигласныг илтгэх ба үүнийг ямар нэгэн тулгаж хүлээлгэх гэсэн шинжгүй хийнэ. Энэ бол эзнийг байхгүй үед л болдог хэрэг юм. Эзэн байгаа цагт бол Цагаан Соёот эзнээс өөр юуг ч анхаардаггүй билээ. 

	Цагаан Соёот Скоттын гэр бүлийн гишүүдэд өөрийгөө илэх, эрхлүүлэхийг зөвшөөрдөг боловч тэдний дотроос хэнтэй ч эзэнтэйгээ харьцдаг шиг ойр дотно харьцахгүй. Ямар ч энхрийлэл түүний архиралтад хайрын өнгө үүсгэж үл чадна. Скоттын төрөл төрөгсдийн хэн нь ч Цагаан Соёотыг толгойгоо суганд нь хавчуулж зогсоход хүргэж чадаагүй билээ. Хязгааргүй итгэл, захирагдал, үнэнчийн энэ илэрхийллийг ганц Видон Скотт л хүртдэг юм. Гэр бүлийн бусад гишүүнийг Цагаан Соёот эзний өмчөөс өөрөөр үздэггүй байлаа. 

	Түүнчлэн Цагаан Соёот эзний гэр бүлийн гишүүд ба зарц нарын хоорондох ялгааг эрт мэдэрсэн билээ. Зарц нар бол Цагаан Соёотоос айдаг ба Цагаан Соёот тэднийг эзний өмч гэж үзэх учир тэдэн рүү довтлохоос татгалзана. Зарц нар ба Цагаан Соёотын хооронд төвийг сахисан харилцаа байна. Тэд бол эзэнд хоол хийдэг сав суулга, угаадаг, бусад бүх ажлыг хийдэг ба ер нь Клондайкад Мэттийн гүйцэтгэж байсан бүх үүргийг гүйцэтгэдэг ажээ. Товч хэлэхэд зарц нар бол Сиерра- Вистын амьдралын хэвшлийн бүрэлдэхүүний зайлшгүй хэсэгт багтаж байв. 

	Цагаан Соёот эдлэн газраас гадуур олон шинэ юм мэдэж авав. Эзний эзэмшихүүн өргөн уудам боловч хязгаартай юм. Сиерра-Вистын орчмоор засмал зам өнгөрнө. Тэндээс бүх бурхны дундын эзэмшил зам, гудамж эхэлнэ. Хувийн эзэмшил бол заавал хашаатай байна. Энэ бүхнийг тоогүй олон хуулиар зохицуулан удирдах ба тэдгээр хуульд Цагаан Соёотын биеэ авч явах байдлыг хүртэл заах тул бурхдын хэлийг мэдэхгүй ч гэсэн өөрийн туршлагад түшиглэн тэдгээр хуультай танилцсан байна. Хүмүүсийн хуультай тулгарах хүртэл Цагаан Соёот өөрийн зөн билигт нийцүүлэн амьдарна. Тэр хуультай хэдэнтээ тулгарсны дараа л уул хуулийг ойлгож, зөрчихийг болино. 

	Эзний чанга дуу хоолой, шийтгэгч гар хоёр л Цагаан Соёотод хамгийн хүчтэй нөлөөлдөг юм. Өөрийн эзнийг чин үнэнч хайраар хайрлах тул түүний хатуу үг Цагаан Соёотын сэтгэл зүрхийг Саарал Минж, Сайхан Смитийн занчилтаас илүү хөндөнө. Түрүүчийн эздийн занчилт бол биеийг өвтгөхөөс биш сэтгэл зүрхийг нь өвтгөдөггүй байлаа. Ийм учраас тэд хэчнээн зодсон ч Цагаан Соёотын бардам омголон, юунаас ч үл няцах зориг улам дүрэлзэн шатдаг байлаа. Шинэ эзний цохилт маш сул тул огт өвчлүүлэхгүй боловч сэтгэлийн гүнд нэвтэрнэ. Эзний зэмлэл түүний зүрхэнд хүртэл очно. 

	Үнэнийг хэлэхэд Цагаан Соёотод эзний гар хүрэх нь маш ховор. Эзэн зөвхөн нэг дуугарах л хангалттай. Энэ дуугаар нь Цагаан Соёот өөрийн зөв, бурууг мэдэх ба өөрийн зан байдал үйлдлийг зохицуулна. Энэ дуу хоолой бол зам заагч луужин, шинэ орон, шинэ амьдралтай танилцахад туслах луужин байлаа. 

	Умард нутагт гаршуулсан цорын ганц амьтан бол нохой юм. Бусад бүх амьтан сул чөлөөтэй амьдрах ба хэрэв нохойд дийлэгдвэл нохойн зүй ёсны олз болно. Урьд нь Цагаан Соёот ан хийж амьдарч байсан ба Өмнөд нутагт үүнээс өөр байдгийг мэдэхгүй байлаа. Өмнөдийн онцлогийг Сант-Кларын аманд ирснийхээ дараахан мэдэж авсан билээ. Өглөө эрт байшингийн гадуур зугаалж яваад шувууны хашаанаас гарч дэмий тэнэсэн тахиатай байшингийн буланд дайралджээ. Тэр тахиаг барьж идэх хүсэл Цагаан Соёотод төрсөн нь зүй ёсны хэрэг байлаа. Тэгээд тахиан дээр үсрэн бууж, шүд хэдэнтээ тачигнан гялалзаж, айсан тахиа хэдэн удаа гур гур дуугарсан боловч тэр эрэлхэг жуулчин төгсгөл болов. Тахиа бол сайн тэжээлтэй тул ихэд таргалсан агаад мах нь туйлын амттай байжээ. Цагаан Соёот тахиаг шуналтай залгилж, ам хамраа долоож, сайхан зууш олж зооглосондоо их л хангалуун үлдэв. 

	Мөн тэр өдөр адууны хашааны дэргэд бас нэгэн төөрсөн тахиатай тааралдав. Гэвч адуучин гүйж ирээд тахиаг аварчээ. Тэр хүн Цагаан Соёотын занг мэдэхгүй тул айлган зайлуулах гэж нарийн шилбүүрээр ороолгожээ. Эхний цохилтын дараа Цагаан Соёот тахиаг орхиж, адуучныг дайрав. Түүнийг модоор зогсоож болохоос, шилбүүрээр зогсоож болохгүй юм. Хоёр дахь удаагийн ороолголт үсрэлт дунд таарсан боловч нохой өвдөхийг үл ойшоон, дуугүй өнгөрүүлэв. Нохой адуучны энгэр өөд үсрэхэд адуучин “Бурхан минь!” гэж хашхиран ухарсан боловч шилбүүрээ алдаж, нүцгэн гараар нохойн хүзүүнээс барьж авав. Үүний дүнд адуучин гараа тохойноос доош ясанд нь хүртэл уруулжээ. 

	Адуучин их айжээ. Цагаан Соёотын уурлаж уцаарласанд гол нь биш, харин анир чимээгүй, хуцаж архиралгүй халдан дайрсан явдал адуучныг айхавтар сандаргасан ажээ. Адуучин хазуулж, цус нь гоожиж буй гараа нүүр, хоолойноосоо салгалгүй саравч руу ухрав. Тэнд Колли гүйж ирээгүй сэн бол сайн юм болохгүй байсан биз. Колли нэг удаа Дикийн амийг аварсан шигээ адуучны амийг аврав. Уурлаж ухаан тавьсан хоньч нохой Цагаан Соёотыг довтлов. Хоньч нохой бол хөнгөн итгэмтгий бурхдаас илүү ухаантай билээ. Энэ бол дээрэмчин! Хуучин заль, мэхээ дахин хэрэглэж эхлэх нь! Ер нь л засаршгүй амьтан! гэж үздэг түүний сэжиг таамаг зөв боллоо. 

	Адуучин адууны хашаа руу гүйн орж, Цагаан Соёот Коллийн хурц шүдэнд баруун, зүүн мөрөө ээлжээр тавьж өгсөөр ухарч эхлэв. Гэвч энэ удаад Колли ердийн нэг шийтгэлээр хязгаарласангүй ба Цагаан Соёотыг зүгээр орхисонгүй. Түүний уур хилэн, түгшүүр мөч бүрийд улам нэмэгдэн ширүүсэх тул Цагаан Соёот эцсийн бүлэгт өөрийн нэр хүндийг огоорон орхиж хээр тал руу зугтан зайлав. 

	– Цагаан Соёот тахиа барихыг больж чадна. Гэхдээ эхлээд гэмт хэрэг үйлдэж байгаа газар дээр нь барьж илрүүлэх хэрэгтэй гэж эзэн нь хэлэв. 

	Тийм явдал хоёр хоногийн дараа тохиолдсон бөгөөд тийм том хэмжээний гэмт хэрэг үйлдэнэ гэж эзэн нь төсөөлөөгүй байв. Цагаан Соёот шувууны байр, тахиануудыг ойроос их л анхааралтай ажиж авчээ. Орой тахиа өндгөө дарж хэвтсэний дараа Цагаан Соёот хашааны дэргэд саяхан авчирч хураасан банзан дээр гарч тэндээсээ тахианы байрны дээвэр дээр үсэрч гараад, тэнд байх нүхээр дотор нь буужээ. Хэдхэн хормын дараа тахианы байранд ширүүн аллага хядлага болов. 

	Өглөө эзэн нь сэрүүн тагт дээр гарч ирэхэд түүний нүдэнд хачин зүйл харагдав. Нохойд бариулж үхсэн леггори үүлдрийн тавин тахиаг адуучин ногоон дээр эгнүүлэн тавьсан байв. Скотт эхлээд гайхаж, дараа нь бахдаж намуухан исгэрэв. Түүний нүдэнд бас Цагаан Соёот харагдав. Түүнд ичиж зовсон, өөрийн бурууг ухамсарласан шинж тэмдэг өчүүхэн ч алга. Харин сэтгэл бардам, туйлын зөв, сайшаалтай хэрэг үйлдсэн мэт байдалтай ажээ. Одоо болох эвгүй явдлыг бодохоос Скотт уруулаа хазан байж тун хэнэггүй, тайван хэвтэх гэмт хэрэгтэнтэй эрс хатуу чанга дуугаар ярьж эхлэхэд тэр дуу хоолойд уур хилэнгийн өнгө тод байв. Түүгээр ч барахгүй эзэн нь Цагаан Соёотыг хамраар нь үхсэн тахиа руу гудруулан мөргүүлж, ихэд загнаснаас гадна толгой руу нь цохив. 

	Түүнээс хойш Цагаан Соёот тахианы байрыг довтлон дээрэмдэхийг бүрмөсөн болив. Энэ нь хууль зөрчсөн хэрэг гэдгийг ойлгожээ. Дараа нь эзэн Цагаан Соёотыг дагуулан шувууны байранд оруулав. Олон шувуу Цагаан Соёотын хамрыг шүргэх шахам ийш тийш дүүлэн нисэхэд нохой тэднийг шүүрэн барихад бэлтгэв. Энэ бол бүрэн жам ёсны хөдөлгөөн байсан боловч эзэн зандарч түүнийг номхруулав. Тэр хоёр шувууны хашаанд даруй хагас цаг байв. Цагаан Соёот зөн билигтээ захирагдан харайхыг завдах тоолон эзэн зандран сануулж зогсооно. Ийнхүү Цагаан Соёот дахин нэгэн шинэ хуулийг ойлгож, шувууны байранд байхдаа тэнд оршин суугчдыг үл ойшоох ёсонд суралцав. 

	Өглөөний хоол идэж байх завсар хүү Скотт Цагаан Соёотод хэрхэн хичээл зааж сургасан тухайгаа ярихад эцэг нь гунигтайгаар толгой сэгсрэн 

	– Тахиа барьж сурсан бол хэзээ ч засрахгүй. Цусны амт авсан амьтан шувууны хашаанд ормогцоо л тахиа руу довтлох нь зайлшгүй гэж хэлээд дахин гунигтайгаар толгой сэгсрэв. 

	Гэвч Видон Скотт эцэгтэйгээ санал нийлсэнгүй. 

	– Тэгвэл Цагаан Соёотыг тахианы байранд бүтэн өдөр хориод үзэх үү? гэж Скотт өгүүлэв. 

	– Цаад тахианаас чинь нэг ч үлдэхгүй биз! гэж эцэг нь эсэргүүцэв. 

	– Тэгвэл Цагаан Соёотын барьсан тахиа нэг бүрийн төлөө би алтан доллар төлнө гэж хүү хэлэв. Хажуугаас Бэт ярианд оролцож, 

	– Тэгвэл аав бас ямар нэгэн торгууль төлөхөөр хэлэлцэх ёстой биш үү гэв. 

	Бэтийг эгч нь бас дэмжиж, ширээ тойрон суугчид цөм энэ саналыг дэмжив. Шүүгч ч түүнийг эсэргүүцсэнгүй билээ. 

	Видон Скотт хэсэг бодсоноо ийн хэлэв. 

	– За тэгвэл, Цагаан Соёот тахианы хашаанд өдөржин байхдаа нэг ч тахианд хүрэхгүй бол тэнд өнгөрүүлсэн арван минут тутамд нь та шүүхийн хурал дээр ялын төлөвлөгөө уншиж сонсгодог шигээ төвшин бөгөөд ёслол төгөлдөр байдлаар “Цагаан Соёот, чи миний бодсоноос илүү ухаантай юм” гэж хэлнэ шүү гэв. 

	Цагаан Соёотыг тахианы байранд оруулаад гэр бүлийн бүх хүмүүс сэм нуугдан ажиглав. Гэвч тэд сэтгэл гонсгор үлдэв. Эзэн нь Цагаан Соёотыг тахианы байранд хааж үлдээгээд явсны дараа даруйхан хэвтэж унтав. Дараа нь сэрж босон тэвшнээс ус уув. Тахианд өчүүхэн ч анхаарал тавьсангүй. Тэр ч байтугай тахиа байгаа эсэхийг ч ойшоосонгүй билээ. Дөрвөн цагийн орчимд шувууны байрны дээврийн нүхээр гадагш үсрэн гарч гэрийн зүг алгуурхан шогшив. Шинэ хуулийг сайн ойлгожээ. Тагт дээр цугларсан гэр бүлийнхний инээдэм наргиан дуунд шүүгч Скотт ёслол төгөлдөр дуугаар “Цагаан Соёот, чи миний бодсоноос илүү ухаантай юм” гэж арван зургаан удаа давтан өгүүлжээ. 

	Гэвч олон янзын хууль Цагаан Соёотын толгойг эргүүлж, хайр өршөөлгүй явдалд үе үе хүргэнэ. Гэвч эцсийн бүлэгт өөр бурхны мэдлийн тахианд ч хүрч болохгүй гэдгийг хатуу тогтоож авав. Мөн муур, туулай, цацагт хяруул зэрэг амьтанд нэг адил хандах ёстой ажээ. Ил хэлэхэд энэ хуультай анх танилцсаны дараа бүх амьд амьтанд халдаж болохгүй гэсэн сэтгэгдэл бий болжээ. Нугад бөднө шувуу түүний хамар доороос дэгдэн эсэн мэнд нисэн одов. Цагаан Соёот ухасхийсэн боловч зөн билгийн хүслээ номхруулан барьж зогсов. Тэр бурхны хүсэл зоригт захирагдав. 

	Нэг удаа Дик нугад туулай босгож хөөв. Гэтэл эзэн нь түүнд хориг тавихын оронд бүр Цагаан Соёотыг Диктэй хүч хавсрахыг турхирсан байна. Ийнхүү шинэ хууль туулайд үл хамаарах учиртайг мэдэж авсан ба эцэст нь бүрэн сайн ойлгов. Гэрийн амьтантай найрамдалтай байх ёстой. Нөхөрлөдөггүй юм гэхэд эрхбиш төвийг сахих ёстой. Харин хэрэм, бөднө, туулай болон ер нь ой шугуйтай холбоогоо таслаагүй, хүний эрхэнд ороогүй байгаа бусад амьтан бол нохойн хууль ёсны олз байж болох ажээ. Бурхад бол зөвхөн гэрийн тэжээмэл амьтныг хамгаалдаг ба мөн тэдгээр амьтан хоорондоо муудалцахыг зөвшөөрдөггүй ажээ. Бурхан бол өөрийн харьяатын үхэх, амьдрах хоёрыг бүрэн мэддэг ба тэр эрх мэдлээ соргог хамгаалдаг авай. 

	Сиерра-Вист дахь амьдрал бол Умардынх шиг энгийн бус ажээ. Соёл иргэншил Цагаан Соёотоос юуны өмнө өөрөө өөрийгөө захирах, тэвчээр, уян налархай боловч төмөр мэт хатуу, гүдэсхэн зан чанарыг шаардана. Амьдрал түмэн дүрээр хувирах ба тэр дүр бүртэй Цагаан Соёот байнга харгалдана. Жишээлбэл, Сан-Хосе хотод эзний тэргийг дагаад гүйж явахад ч юм уу, эсвэл эзнээ хүлээгээд гудамжинд зогсож байхад ч гэсэн амьдрал түүний хажуугаар үлэмж гүн бөгөөд өргөн урсгал мэт агаад тэр бүхэнд мөч алдалгүй зохицож, байгалиас заяагдсан эрмэлзэл, тэмүүллийг байнга дарж номхруулж байх шаардлагатай ажээ. 

	Хотод махны мухлагт, олны өмнө мах өлгөөтэй байна, гэвч түүнд хүрч болохгүй. Эзний очсон айлд муур байна, гэвч түүний амгалан байдлыг бусниулж болохгүй. Газар сайгүй нохой дайралдах ба тэд архирсан ч тэдэнтэй зодолдож болохгүй. Гудамжаар тоо томшгүй олон хүн зорчих бөгөөд тэд Цагаан Соёотыг их сонирхоно. Тэд зориуд зогсож, гар хуруугаараа түүнийг зааж байгаад ярилцах ба тал талаас нь тойрон харж, зарим нь түүнтэй ярихыг оролдох, тэр ч байтугай гар хүргэх нь тун ч аюултай. Гаднын хүн гар хүрэхийг тэвчээртэй даван туулах нь чухал бөгөөд Цагаан Соёот энэ завсар тэвчээрийн зохих хэмжээний бэлтгэлтэй болжээ. Түүгээр ч барахгүй бүрэг ичимтгий байдлаа орхисон ба үл таних бурхдын анхаарлыг үл тоомсорлон ихэмсэг дүр үзүүлж чаддаг болжээ. Хүмүүс түүнд өршөөнгүй зөөлөн аясаар хандвал Цагаан Соёот мөн тийм аясаар хариулна. Гэвч хүмүүс түүнтэй шууд, эрээ цээргүй харилцахад саад болох зүйл Цагаан Соёотод эрхбиш бий ажээ. Гудамжаар зорчигчдын зарим нь түүний толгойг илж, их л зориг гаргасандаа урамшин цааш явцгаана. 

	Гэвч Цагаан Соёотод бүх юм амар хялбар байсан биш ээ. Эзний сүйх тэрэг Сан-Хосегийн захын хорооллоор явж өнгөрөхөд замд тохиолдох багачууд Цагаан Соёот руу заавал чулуу нүүлгэнэ. Тэднийг ямар нэгэн хэлбэрээр залхаан цээрлүүлж болохгүй гэдгийг Цагаан Соёот мэдэх билээ. Өөрийгөө хамгаалах зөнг зориуд сөрөн зогсож энэ зөн билгийн тушаалыг сааруулан номхруулах замаар Цагаан Соёот улам бүр сайн гаршсан соёлч нохой болон хувирч байлаа. 

	Цагаан Соёот хэдийгээр шулуун шударга чанар, үнэнч ёсны талаар хийсвэр ойлголтгүй ч гэсэн иймэрхүү байдалд сэтгэл дундуур байжээ. Аливаа амьд амьтан шударга ёсыг их бага ямар нэгэн хэмжээгээр мэдрэх чадвартай тул Цагаан Соёот эдгээр багачуудаас өөрийгөө хамгаалах явдлыг эзэн зөвшөөрөхгүй байгаатай эвлэрэхэд хэцүү байлаа. Бурхан, нохой хоёрын хооронд байгуулсан гэрээнд бурхан бол нохойгоо хамгаалах ба халамжлах үүрэг хүлээснийг мартжээ. Харин нэгэн удаа эзэн нь сүйх тэрэгнээсээ үсрэн бууж гартаа шилбүүр барин дүрсгүй жаалуудыг зохих ёсоор цээрлүүлсэн билээ. Түүнээс хойш тэд чулуу нүүлгэхийг больсон ба Цагаан Соёот ч бүгдийг ойлгож сэтгэл бүрэн хангалуун явдаг болжээ. 

	Удалгүй Цагаан Соёотод дээрхтэй адил өөр нэгэн зүйл тохиолджээ. Хот ордог замын дэргэд орших цайны газрын орчинд гурван нохой дэмий сэлгүүцэж дайралдах агаад тэд гурвуулаа нийлж Цагаан Соёотыг ёс мэт довтолдог байлаа. Цагаан Соёот өөр нохойтой уралцвал юугаар төгсдөгийг эзэн нь мэдэх тул тэдгээр нохойтой одолдохыг хориглосон хуулийг цаг ямагт түүнд тайлбарладаг байлаа. Цагаан Соёот энэ хуулийг сайн ойлгосон тул зөрлөгийн дэргэдэх цайны газрын хажуугаар гүйж өнгөрөхдөө дандаа туйлын эвгүй байдалд ордог байв. Цагаан Соёот ууртай архирч тэдгээр нохойг боломжийн зайд хөөн зайлуулдаг боловч тэд удтал дагаж хөөцөлдөн, боргон хуцалдаж доромжилно. Ийм явдал удтал үргэлжилсэн билээ. Тэндхийн хүмүүс нохдыг улам өөгшүүлэн нэгэн удаа Цагаан Соёот руу бүр илэрхий турхирав. Тэгтэл эзэн нь тэргээ зогсоож, Цагаан Соёотод хандаж 

	– Туу! гэж тушаав. 

	Цагаан Соёот итгэсэнгүй, эзэн өөдөө нэг харж эргэж нохдыг бас харав. Дараа нь дахин эзнээ харж, асуусан, гайхсан байдлаар ширтэв. 

	Эзэн нь толгой дохиж 

	– Туу, барь өвгөн минь! Үзүүлээд өг! гэв. 

	Цагаан Соёот эргэлзэхийг нэгэнт больж нохдын зүг эргэн харайж тэдэн дээр нам чимээгүй харван буув. Тэд ч ухарсангүй. Ширүүн тулалдаан болов. Ноход хуцаж архиран шүд нь тачигнан гялалзана. Тулалдааны талбарт тоос манаран юм харагдахгүй болов. Хэдэн минутын дараа хоёр нохой зам дээр үхэтхийн унаж татваганан амьсгал хураалаа. Гурав дахь нь амиа хаацайлан хар хурдаараа зугтав. Замын дэргэдэх шуудууг харайн гарч, хашааны завсраар шурган, тал руу давхилаа. Цагаан Соёот түүний араас жинхэнэ чоно мэт хөнгөн, шалмаг хурдан давхиж нөгөө нохойг тал дунд гүйцэн очиж зүйл дуусгав. 

	Ийнхүү нэг дор гурван нохой устгаснаар Цагаан Соёотыг ноход зовоох явдал төгсгөл болов. Нэг дор гурван нохой барьсан тухай дуулиан чимээ хөндийгөөр нэг тарсан тул ноход нь Дайчин чоныг довтолж хоргоохоос хүмүүс болгоомжлон нохойгоо харж цагдах нь сайн болж билээ.

	
ДӨРӨВДҮГЭЭР БҮЛЭГ : ЦУСАН ТӨРЛИЙН ДУУ ХООЛОЙ

	Өдөр сар өнгөрсөөр л. Өмнөд нутагт идэх юм элбэг, Цагаан Соёот ажилд зүтгэх шаардлага байхгүй, бяр тэнхээ нь нэмэгдэж, энх мэнд, төвшин жаргалтай амьдарч байв. Өмнөд нутаг бол Цагаан Соёотод зөвхөн газарзүйн хувьд өөр нутаг төдийгүй мөн түүний амьдрал ч өмнөд нутаг шиг дулаан зөөлөн болжээ. Хүний хайр энхрийлэл түүнийг нарны гэрэл адил ээж дулаацуулан үржилтэй хөрсөнд ургуулсан ургамал цэцэглэн дэлгэрэхийн адил хөгжин цэцэглэж байлаа.

	Гэлээ ч гэсэн Цагаан Соёот ба бусад нохдын хооронд ямар нэгэн ялгаа байсаар ажээ. Цагаан Соёот хүний бүх хуулийг өөр нутаг оронд амьдарч үзээгүй өөрийн төрөл нэгтнээс илүү сайн мэддэг, ягштал баримталдаг боловч Алс Умардын зэлүүд нутаг түүнийг эрх мэдэлдээ байлгасаар буюу түүний биед шүглэсэн чоно чанар нь түр хугацаагаар зүүрмэглэсэн болов уу гэмээр түүний зан байдлын догшин ширүүн төрх үл хаягдах ажээ.

	Цагаан Соёот бусад ноходтой дотночлон нөхөрлөж байгаагүй, үргэлж ганцаараа байсан, одоо ч тийм, цаашид ч өөрийн төрөл нэгтнээс холхон байх бодолтой мэт ажээ. Лип-Лип ба бусад олон гөлөгтэй харилцан дайсагналаар гутаагдсан бага балчир наснаас эхлэн Сайхан Смитийнд өнгөрүүлсэн олон сарын амьдрал нь Цагаан Соёотыг өөр нохдыг үзэн яддаг болгожээ. Ер нь түүний амьдрал ердийн урсгалаас гажиж, тэрээр хүнтэй ойрхон, төрөл нэгтнээсээ холхон явдаг амьтан болжээ.

	Түүнээс гадна Өмнөдийн ноход Цагаан Соёотыг даанч хэтэрхий хардаж сэрдэх ба Алс Умардын зэлүүд нутгаас айж эмээх зөн билгийн эрхээр дайралдсан газраа хуцаж боргоон, архирч уулзах нь дандаа үзэн ядах шинжтэй байна. Цагаан Соёот өөрийн талаас тэдгээр нохдыг заавал хазаж залхаан цээрлүүлж байх ёстой биш гэж үзэх болжээ. Зөвхөн хурц соёогоо ярзайлган үзүүлж уруул амаа татвагануулан угтахад ямар ч ууртай догшин нохой дайран орохоос халшран зогсох нь мадаггүй ажээ.

	Гэвч амьдрал Цагаан Соёотыг элдэв янзаар сорих ба ийм шалгалтын нэг бол Колли байлаа. Колли түүнийг нэг ч хором тайван байлгадаггүй байв. Хүмүүсийн хууль Цагаан Соёотод үйлчлэхийн адил Коллид тийм дархан хүчтэй үйлчлэхгүй ба эзэн нь Цагаан Соёот, Колли хоёрыг эвлэрүүлэн нөхөрлүүлэх гэж хэчнээн оролдовч Колли эсэргүүцэн зөрнө. Цагаан Соёотын чихэнд Коллигийн уурлан шаралхсан архиралт үргэлж сонстоно. Тахиа түйвээн сүйтгэсэн түүхийг Колли үл мартах ба Цагаан Соёотын аливаа үйлдлийг заавал гэмт хэрэг хийх нь гэж үзэх ёстой гэсэн ойлголттой байна. Тэр ч байтугай огт хийгээгүй хэргийн төлөө ч Цагаан Соёотыг гэм буруутан болгох гэнэ. Колли Цагаан Соёотын хойноос цагдан харгалзах адил сүүл мушгин дагаж тагтаа ч юм уу, тахиа ч юм уу сонирхон харах бүрийд л айхавтар ширүүн боргоож Цагаан Соёотын амьдралыг элдвээр хөнөөн бусниулах нь тун ч бэрх бөлгөө. Цагаан Соёот түүнээс салах нэг аятай арга бол хаа нэг газар хэвтэн, толгойгоо урд хөл дээрээ талбин, нүдээ аньж, унтаж буй дүр үзүүлэх явдал билээ. Ийм нөхцөлд л Колли сая нэг гайхаш тасран, дуугүй болж, холдон явна.

	Коллитой эв муудалцахаас өөр бусад зүйл цөм сайн сайхан байлаа. Цагаан Соёот биеэ барьж сурсан, энэ хуулийг хатуу ойлгож авсан юм. Түүний төрх байдалд сайхан зан, тайван байдал, мэргэн ухаантны шинж бүрджээ. Орчин ахуй нь түүнд дайсагнахгүй ба аюул эндэгдэл, өвчин зовлон, үхэл хагацал байсангүй. Урьдын цагт алхам бүрд отож байсан үл мэдэгдэхээс айх эмээх явдал бага багаар устаж алга болов. Түүний амьдрал тайван, хөнгөн болжээ. Айх ширвээтэх, дайсагнан өширхөх юмгүй, амар жимэр, нэгэн хэвийн жигд амьдралаар цагийг өнгөрүүлж байв.

	Түүнд цас үгүйлэгдэж байсан боловч өөрөө түүнийг үл ойлгох ажээ. Цагаан Соёот хэрэв бодож чаддаг сан бол «яасан урт зун болж байна аа!» гэх байсан биз. Түүнд цасыг хүсэн мөрөөдөх туйлын мөрөөдөл бүдэг балархай, ухамсарлагдаагүй байдлаар оршино. Түүнчлэн наран хайр найргүй шарсан зуны аагим халуун өдөр Хойд зүгийг бүдэг бадаг санагалзан уйтгарлах явдал хааяа тохиолдоно. Гэвч энэ уйтгар гуниг зөвхөн сэтгэл түгших үед л илрэх ба тийнхүү түгшихийн шалтгааныг өөрөө үл мэднэ.

	Цагаан Соёот сэтгэлээ ил гаргадаггүй байв. Толгойгоо эзнийхээ суганд хийж эелдэг зөөлөн архирах ба чухам ингэж л өөрийн хайрыг илэрхийлнэ. Гэвч удалгүй гурав дахь аргыг олов. Бурхдын инээлдэн хөхрөхөд сэтгэл тайван байж үл чадна. Хүмүүсийн инээдэм түүний хилэн хорслыг шатааж, галзууртлаа уурлана. Гэвч Цагаан Соёот эзэндээ уурладаггүй ба харин нэг удаа эзэн нь сайн санааны үүднээс тоглоом тохуу болгож инээхэд нь Цагаан Соёот эвгүй байдалд оржээ. Урьдын өшөө хорсол нь сэргэж болох байсан боловч тэгвэл хайрын эсрэг тэмцэх хэрэгтэй болов. Уурлаж болохгүй, тэгэхлээр яах вэ? Хэнэггүй, ихэмсэг дүр үзүүлэх гэж, оролдов. Гэтэл эзэн нь улам чанга хөхрөв. Бүр ихэмсэглэх гэсэн боловч эзэн нь инээдээ барьж чадахгүй байна. Эцсийн бүлэгт Цагаан Соёот бууж өгчээ. Дээд уруул нь чичивгэнэж, шүдээ гаргав. Нүдний нь харцанд инээмсэглэлээс илүү хайр тодрох ажээ. Ингэж Цагаан Соёот инээж сурчээ.

	Эзэнтэйгээ бас тоглож сурчээ. Эзэн нь түүнийг газар унагаж, нуруугаар нь өнхрүүлж, зүйл бүрээр тоглоом тохуу хийхэд тэвчээртэй байж сурсан ба уурласан мэт дүр үзүүлэн үсээ босгон архирч, шүдээ тачигнуулан, эзнийгээ хазаж буй дүр үзүүлнэ. Энэ нь хуурмаг дүр бөгөөд шүд нь Скоттод огт хүрэхгүй, агаарт тас няс хийнэ. Ийнхүү цохих, нудрах, түлхэх, шүд хавирах, архирч тоглосны эцэст хүн нохой хоёр тал тал тийш ухасхийн холдож нэг нэгийгээ харж зогсоно. Тэгээд шуурч буй далай дээгүүр наран мандах мэт гэнэт дахин инээлдэж эхэлнэ. Энэ тоглоом эзэн нь нохойгоо хүзүүгээр нь тэврэн авч нөгөө дэх нь хайрын дуугаа намуухан дуулж архирснаар төгсдөг билээ.

	Гэвч эзнээс нь өөр хэн ч Цагаан Соёоттой ингэж тоглохыг үл зүрхэлнэ. Цагаан Соёот ч өөр хүнтэй ийнхүү тоглохгүй. Хэн нэгэн хүн түүний эрхэм байдалд халдахыг завдвал нурууны үсээ өрвийлгөн, сүртэй архирч сануулах тул ямар ч зоригтон тоглох сонирхлоо алддаг билээ. Цагаан Соёот эзэнтэйгээ наадах нь учирсан бүхэнтэй тоглохоос буцдаггүй бусад нохдын адил хайр энхрийллээ үрэн таран болгож байгаа хэрэг биш юм. Зөвхөн ганц хүнд л хайртай, өөр бусадтай хайраа хуваалцахыг үл хүснэ.

	Эзэн нь морь унаж зугаалах дуртай, эзнээ зугаалгад дагаж явах нь эн тэргүүний үүрэг гэж Цагаан Соёот үзнэ. Умардад байхдаа чарганд зүтгэж хүнд үнэнчээ харуулдаг байсан бол Өмнөдөд чарга хэрэглэдэггүй, нохдыг ачаа тээвэрт үл ашиглана. Ийм учраас эзнийг дан мориор зугаалахад нь даган явж түүнд үнэнчээ илэрхийлэх арга олсон билээ. Эзнээ дагаж өдөржин давхих түүнд юу ч биш. Хүч зарахгүй, ядрахыг мэдэхгүй, чонын жигд гүйдлээр тавин бээр явсан ч морины өмнө гулгах мэт хөнгөн жирэлзсээр л байна.

	Ийм аялалтай уялдан Цагаан Соёот сэтгэлээ илэрхийлэх нэгэн шинэ арга сурах бололцоо гарсан боловч энэ аргыг амьдралдаа хоёрхон удаа хэрэглэсэн нь гайхалтай. Анхны удаад ийм нэгэн тохиолдол болов. Видон Скотт цэвэр цусны нэгэн морийг уналгад сургахдаа эмээлээс буулгүйгээр хашааны хаалгыг нээж, хааж сургах гэж оролдсон байна. Хашааны хаалга руу дахин дахин эргэн очих хаах, нээх гэж оролдоход морь хаалганд үл ойртох ба хажуу тийш бусган зайлна. Тэгээд улам догширч Скотт давирч урд хөлөөр нь өвдөглүүлэхэд тангарах гэнэ. Цагаан Соёот үүнийг түгшин ажиглаж байтлаа сүүлд нь биеэ барьж чадалгүй морь руу үсрэн харайж уурлан заналхийлэхдээ анх удаа айхавтар хуцжээ.

	Морь руу ийнхүү хуцсанаас хойш Цагаан Соёот үе үе хуцах гэж оролдох болсон ба эзэн нь элдвээр урамшуулах боловч дахин ганц удаа л хуцсан ба тэгэхдээ эзнээ байхгүй цагаар хуцаж билээ. Ийнхүү хуцсан тухай доор өгүүлье. Нэгэн удаа эзэн нь хөдөө хээр давхиулж явтал морины хөл доороос туулай босон харайж, морь нь үргэж бусгахдаа бүдэрч ойчин эзэн нь эмээлээс шидэгдэн унаж хөлөө хугалжээ. Үүнийг харсан Цагаан Соёот хилэгнэн уурлаж гэмт хэрэг үйлдсэн морины хоолой өөд үсрэн зуухыг завдсан боловч эзэн нь хорьж зогсоосон билээ.

	Хөл хугарсан нь нэгэнт илэрхий болсон тул эзэн нь Цагаан Соёотод хандаж,

	— Яв! Гэртээ харь! гэж хашхиран тушаав.

	Цагаан Соёот эзнээ ганцаарыг орхихыг үл түвдэнэ. Эзэн зурвас бичиж явуулах гэсэн боловч халаасанд нь харандаа ч цаас ч байсангүй. Тэгээд Цагаан Соёотод гэртээ харихыг дахин тушаав. 

	Цагаан Соёот гунигтайяа эргэн эргэн харж хэдэн алхам явсан боловч буцаж ирээд намуухан гаслан зогсов. Эзэн түүнд эелдэг боловч ноцтой дуугаар хэдэн үг хэлэв. Цагаан Соёот чихээ босгон, эзнийхээ үгийг жигтэйхэн анхааралтай сонсов.

	— Битгий зов! Гэртээ харь, өвгөн минь! Гэртээ очиж хэл! За яв даа, чоно минь! Гэртээ очиж хэл!

	Цагаан Соёот бусад үгийг мэдэхгүй ч гэсэн «харь» гэдэг үгийг мэддэг байсан юм. Тэгээд эзний санааг эрхбиш ойлгожээ. Гэрийн зүг эргэлдэн тал дундуур харайлгаж эхлэв. Тэгтлээ дахин эргэлдэж эргэж харан зогсов.

	— Харь гэртээ! гэсэн ширүүн тушаал дахин сонсогдож Цагаан Соёот аргагүй захирагдав.

	Цагаан Соёотыг гэртээ гүйж ирэхэд Скоттын гэрийнхэн цөм тавцан дээр сууж оройн сэрүүн агаарт амарцгааж байлаа. Цагаан Соёотын бие тоосонд дарагдсан ба ихэд хөлөрсөн агаад хэлээ унжуулан амьсгаадаж байна. Скоттын эх нохойг хараад

	— Видон иржээ гэв.

	Хүүхдүүд баяртай шуугилдан Цагаан Соёотыг угтан очив. Гэтэл Цагаан Соёот тэднээс зайлсхийн тавцангийн нөгөө өнцөгт очсон боловч бяцхан Видон, Моуд хоёр түүний хойноос хөөцөлдсөөр хашлага, дүүжин сандал хоёрын завсар шахан оруулж, мухардуулав. Цагаан Соёот тэндээс гарах гэж зүтгэхдээ архирав. Скоттын авгай тэр зүг харж,

	— Энэ хүүхдүүд Цагаан Соёотоор оролдоход нь би дандаа санаа зовох юм. Энэ нохой нэг л өдөр хүүхдүүдийг зуучихна шүү! гэв.

	Цагаан Соёот ширүүн архирч тэр мухраас үсрэн гарахдаа хүү охин хоёрыг түлхэн унагаж орхив. Эх нь хүүхдүүдийг дуудан аваачиж тайтгаруулан, Цагаан Соёотыг битгий оролд гэж ятгана. Энэ ярианд шүүгч Скотт хошуу нэмж

	— Чоно бол хэзээд л чоно юм шүү! Энэ амьтанд найдаж ер болохгүй гэв.

	Бэт охин эзгүй байгаа ахаа хамгаалан ярианд оролцож

	— Энэ чинь жинхэнэ чоно биш шүү дээ гэлээ.

	— Чи бол зөвхөн Видоны үгийг л баримталж байна. Цагаан Соёотод нохойн цус холилдсон гэдэг бол зөвхөн түүний таамаглал шүү дээ. Ер нь харсаар байтал...

	Шүүгч үгээ хэлж дуусаагүй байтал Цагаан Соёот түүний өмнө нь очиж архирав. Шүүгч Скотт эрс шийдэмгий дуугаар түүнд хандаж

	— Арил цаашаа! Байрандаа оч! гэв.

	Цагаан Соёот тэндээсээ эргэж эзний эхнэрийн дэргэд очив. Тэгээд түүний хувцаснаас зууж, чангааж байгаад нимгэн даавууг урагдтал нь чангаав. Эмэгтэй ихэд айж сандран хашхирав. Ийнхүү Цагаан Соёот бүх хүний анхаарлыг өөртөө татжээ. Дээгүүр өлийн харж, хүмүүсийн нүүр өөд эгцлэн ширтэнэ. Хоолой нь зангиран чичивгэнэх боловч дуу чимээ үл гарна. Гадагш тэмүүлэн байгаа боловч гарч чадахгүй тээглэн буй ямар нэгэн зүйлийг илэрхийлэн гаргах гэж хүчлэн оролдож буй нь харахад илхэн ажгуу. Видоны ээж нь,

	— Энэ нохой галзуурсан юм биш байгаа даа? Хойд зүгийн нохой дулаан уур амьсгалыг даадаггүй юм гэлцдэг гэж бид Видонд бишгүй л нэг хэлсэн дээ ! гэв.

	- Та нар сайн хараач! Нэг юм хэлэх гээд л байгаа юм шиг байх юм! гэж Бэт охин өгүүлэв.

	Чухам энэ минутад Цагаан Соёот гэв гэнэт ярих чадвартай болж чих дөжрөм чанга дуугаар хуцав. Скоттын авгай сэхээ авч,

	— Та минь, Видонд ямар нэгэн явдал тохиолдсон байна гэж шийдмэг өгүүлэв.

	Цөм байрнаасаа босон харайж, Цагаан Соёот ч шатаар доош үсрэн бууж, хүмүүсийг хойноосоо дагахыг урих мэт эргэн эргэн харж давхина. Ийнхүү амьдралдаа хоёр дахь удаа, сүүлчийн удаа хуцаж санаагаа хүмүүст ойлгуулсан билээ.

	Энэ явдлаас хойш Сиерра-Вистын оршин суугчид Цагаан Соёотод дотно хандах болж, гараа зуулгасан адуучин ч хүртэл Цагаан Соёотыг хэдийгээр чоно боловч ухаантай нохой гэж зөвшөөрөн хүлээх болсон билээ. Шүүгч Скотт гуай мөн ийм санал баримтлах болсон ба нэвтэрхий толь бичиг, байгаль-шинжлэлийн янз бүрийн ном зохиолоос элдэв тодорхойлолт, тоо баримт дурдаж байгаад өөрийн зөвийг батлах гэж зүтгэн хүн болгоныг залхаана.

	Сант Кларын уудам хөндийг наран өгөөмөр сайхан ээж, өдөр сар өнгөрсөөр л байв. Гэтэл Цагаан Соёот Өмнөдөд ирснээс хойш хоёр дахь өвөл ойртсон тэр нэгэн цагт нэгэн сонин нээлт хийв. Юу гэвэл, Коллийн шүд тийм ч хурц биш болж, алиа хөөрхөн ааштай болсон ба түүний хөнгөн хазалт Цагаан Соёотыг өвчлүүлэхийг нэгэнт больжээ. Хоньч нохой түүний амьдралыг хорлон бусниулж байсныг Цагаан Соёот мартжээ. Коллийн алиа занд Цагаан Соёот ч мөн алиалж хариулах гэж оролдох боловч тэр нь эвгүй, болхи, инээдэмтэй юм болно.

	Нэгэн удаа Колли нугаар баахан давхисны дараа Цагаан Соёотыг хойноосоо дагуулан ой руу давхин одов. Энэ өдөр эзэн нь үдэд мориор зугаалах ёстой, эмээлтэй морь гадаа нь уяатай байгааг Цагаан Соёот ч бас мэдэж байв. Гэвч Цагаан Соёот эргэлзжээ. Түүний ойлгож авсан хуулиудаас илүү хүчтэй, түүний заншил уламжлалаас ч хүчтэй, эзнээ хайрлах сэтгэлээс ч хүчтэй, амьдрах хүсэл зоригоос ч хүчтэй нэгэн зүйл Цагаан Соёотыг эзэмджээ. Колли Цагаан Соёотыг тийн эргэлзэн байхад нь нэг зууж тавиад тал руу давхихад хойноос нь даган одов. Тэр өдөр эзэн нь зугаалгад ганцаараа явсан ба олон жилийн тэртээ Умардын анир чимээгүй их ойд түүний эх Кичи өвгөн Ганц Нүдэттэй зэрэгцэн давхиж байсантай адил Цагаан Соёот ой дотор Коллитой мөр зэрэгцэн давхижээ.

	
ТАВДУГААР БҮЛЭГ : ЗҮҮРМЭГЛЭН ХЭВТЭХ ЧОНО

	Тэр үед Сан-Квентын шоронгоос нэгэн аюулт гэмт хэрэгтэн оргосон тухай мэдээ сонинуудад нийтлэгдэх болов. Энэ бол төрөлхийн эвдэрсэн зантай бөгөөд хүрээлэн буй орчноосоо өчүүхэн ч тусламж авч чадаагүй хүн, нийгмийн хайр энэрэлгүй хүйтэн гарт орохоороо юу болж хувирдгийг харуулах гайхалтай нэгэн жишээ болох тийм нэгэн хүн билээ. Энэ бол адгуус, тэгэхдээ хүн дүрстэй адгуус буюу арай махчин гэж нэрлэж хараахан болохоор хүн байв.

	Сан-Квентын шоронд түүнийг засаршгүй хүн гэж үзэж байв. Ямар ч ял шийтгэлээр түүнийг залхаан цээрлүүлж чадаагүй юм. Амьсгалаа хураан хураатлаа эсэргүүцэн тэмцэхээс өөрөөр буюу ялагдсан, бууж өгсөн, цохигдсон байдлаар аж төрөхийг ер хүсээгүй ажээ. Нийгмийн эсрэг хэдий чинээ эсэргүүцэн босохын хэрээр нийгэм түүнийг төдий чинээ хатуу чанга шийтгэх ба ял шийтгэл нь чангарах тусам түүний өшөө хорсол улам нэмэгдсээр эдүгээг хүрсэн байжээ. Нэр нь Жим Холл гэнэ. Номхотгогч цамц, өлсгөлөн, нүдүүлж занчуулахаас өөр зүйлийг тэр хүн амьдралаас олж аваагүй ба авсан бүхэн нь зорилгодоо хүрч чадаагүй юм. Сан-Франциско хотын ядуучуудын хороололд өнгөрүүлсэн нялх балчир наснаас нь буюу Жим Холл нийгмийн гарт ямар ч хэлбэр дүрсийг олж болох зөөлөн шавар мэт байсан тэр цагаас эхлэн нийгэм түүнтэй хатуу ширүүн гараар харилцсан юм.

	Жим Холл гурав дахь удаа шоронд ороод байхдаа тэнд өөртэй нь бараг адил, адгуус шиг харгис хэрцгий нэгэн харгалзагчтай тааралджээ. Тэр манаач түүнийг элдвээр хяхан хавчиж, хөнөөх, харгалзагчдын өмнө хилс гүтгэх зэргээр шоронд эдлэх сүүлчийн, өчүүхэн төдий ч гэсэн эрх мэдэл байсан бол түүнийг нь ч хүртэл үгүйсгэхийг оролддог байв. Жим Холл, харгалзагч хоёрын хоорондын ялгаа гэвэл нэг нь олон түлхүүр халаасандаа хангинуулсан, гар буу зүүсэнд, нөгөө нь нүцгэн гар, шүд хоёроос өөр юмгүйд л байв. Гэвч нэг удаа Жим Холл ойн зэрлэг араатан шиг харгалзагчийг гэнэт довтлон дайрч хоолойг нь шүдээрээ тас хазан алжээ.

	Энэ явдлын дараа Жим Холлыг ганц хүний өрөөнд хорих болжээ. Тэнд гурван жилийг өнгөрүүлжээ. Энэ бол шал, хана, таазыг төмрөөр бүрсэн өрөө байв. Жим энд гурван жил суухдаа нэг ч удаа гадаа гараагүй, тэнгэр, нар хоёрыг гурван жил үзээгүй ажээ. Өрөөнд өдөр нь бүдэгхэн, шөнө нь тас харанхуй байна. Жим Холл ийнхүү төмөр авсанд амьдаараа булшлуулсан байв. Хүний зүс царай хараагүй, нэг ч хүнтэй, нэг ч үг солилцоогүй юм. Түүнд хоолыг нь шургуулж тавихад зэрлэг араатан шиг архирдаг болжээ. Ийнхүү Жим Холл бүх ертөнцийг үзэн яддаг болсон байна. Хилэн хорсолд автагдан хэдэн хоног өдөржин шөнөжин шувт орилж бархирч байгаад дараа нь голт зүрхний угт хүртэл нэвт шүглэсэн анир чимээгүй гүн харанхуйн эрхэнд автагдан хэдэн долоо хоног, сараар огт дуу чимээгүй болно.

	Тэгээд нэгэн шөнө ямар боловч оргон зайлжээ. Оргох ямар ч боломжгүй байсан гэж харгалзагч хэчнээн батлан өгүүлэвч өрөө нь хоосон ба босгон дээр алагдсан манаачийн хүүр хэвтэж байв. Өрөөнөөс гараад шоронгийн гаднах ханыг өнгөрөх хүртэл замдаа бас хоёр хүүр үлдээсэн бөгөөд эдгээр гурван хүнийг Жим огт чимээ гаргалгүй, нүцгэн гараараа устгасан байв.

	Жим Холл алагдсан харгалзагч нарын зэвсгийг авч ууланд гарчээ. Түүний толгойг олж авчирсан хүнд ихээхэн хэмжээний алтан шагнал олгох зарлал гарсан байна. Сувдаг шунахай фермерүүд буу үүрэн Жимийн хойноос гөрөөлөх болов. Түүний цусыг урсгаж чадвал ихээхэн мөнгө олж болох ба хүүгээ дээд сургуульд сургах хөрөнгөтэй ч болох ажээ. Үүргээ мэдэрч зоригжсон иргэд ч винтов үүрэн Холлын хойноос явах болов. Элдэв муусайн тагнуул туршуулууд хэсэг бүлгээрээ Жим Холлын цусан ул мөрийг мөрдөн хөөх болов. Нийгмээс цалин авдаг хуулийн орон тооны эрэлч хайгуулчид зүг зүг утасдаж, цахилгаан явуулж, тусгай галт тэрэг захиалан хөлөглөж өдөр шөнөгүй эрэл хийж байв.

	Жим Холл үе үе мөрдөн хөөгчдийн нүдэнд өртөгдөх ба тэдний зарим нь түүнийг баатар зоригтой дайрсан, нөгөө зарим нь амь зулбан зугтаасан тухай сонинд мэдээлж улс орон даяар цуу яриа, шуугиан мандаж, зүйл зүйлийн мэдээг өглөөний хоол идэх зуураа сониноос олж сонирхон уншдаг байлаа. Болсон мөргөлдөөний дараа алагдсан, шархадсан улсыг эмнэлэгт хэвтүүлэн тэдний байрыг хүн гөрөөлөх хорхойтнууд эзлэн авч явах ажээ.

	Тэгээд Жим Холл нэг хэсэг алга болжээ. Эрэлчин хайгуулчид хэчнээн ч сүлжилдэн давхисан боловч олж чадсангүй билээ. Зэвсэглэсэн этгээдүүд энд тэнд гэм зэмгүй фермерүүдийг баривчлан хэн болохыг нь байцаан шалгаах болов. Жим Холлын толгойн төлөө олгох их алтанд шунагчид ууланд түүний хүүрийг хэдэн арав дахин олов.

	Энэ үед сонины мэдээг Сиерра-Вистэд ч бас уншиж байсан ба тэгэхдээ сонирхохоос зовох, түгших нь их байв. Эмэгтэйчүүд их айна. Шүүгч Скотт уг явдлыг ямар ч үндэсгүй тоглоом тохуу болгож хошигнох болсон ба тэгэх ч үндэс байв. Учир нь энэ явдлаас өмнөхөн шүүгч Скотт сул чөлөөнд гарсан юм. Тэгэхдээ Жим Холл бол шүүгч Скоттын даргалж хуралдуулсан шүүхийн хурлаар хэргээ таслуулсан бөгөөд ялын төлөвлөгөөг шүүгч Скоттын амнаас сонссон юм. Тэнд, шүүхийн танхимд Жим Холл ял оноосон шүүгчээс өс хонзонгоо авах өдөр ирнэ гэж олны өмнө зориуд мэдэгдсэн ажээ.

	Учир нь энэ удаад Жим Холл үнэндээ гэм буруугүй байсан атал түүнд хилс ял оноосон байв. Хулгайч нарын болон цагдаа нарын ярианд үүнийг «шоронд өнхрүүлэх» гэдэг юм.

	Ийнхүү Жим Холлыг үйлдээгүй хэргийн төлөөнөө гэмтэн болгож шоронд «өнхрүүлсэн» ажээ. Жим Холл урьд нь хоёр удаа шийтгэгдэж байсныг нь харгалзаж шүүгч Скотт түүнийг тавин жил шоронд хорихоор ял оноосон ажээ.

	Шүүгч Скотт ийнхүү ял оноохдоо хэргийн олон талыг сайн мөрдөн байцааж мэдээгүй, түүгээр үл барам Жим Холлын эсрэг цагдаа нарын хуйвалдаанд өөрийн мэдэлгүй хамсаатан болж оролцсон ажээ. Жим Холлын өчиг мэдүүлгийг цагдаа нар санаагаар зохиосон, мушгин гуйвуулсан, Холл гэмт хэрэгт холбогдолгүйг зөв, сайн тодруулж чадаагүй байж ял оноосон байв. Нөгөө талаас шүүгч Скотт мэдлэггүйгээр ял оноосныг Жим Холл бас мэдээгүй үлдсэн ажээ. Ийм бузар муухай, шударга бус ял оноохдоо шүүгч Скотт бүхнийг мэдэж байсан, гагцхүү цагдаа нартай хуйвалдсан гэж Жим Холл бат ойлголттой үлдсэн байв. Тэгээд ч алахаас бараг ялгаагүй, тавин жил шоронд хорих ялын төлөвлөгөөг шүүгч Скотт уншин сонсгоход өөртэй нь ямагт хатуу ширүүн харьцаж буй энэ ертөнцийг угаас үзэн ядаж байсан Жим Холл ихэд хорсон уурлаж суудлаасаа босон харайж, хашхиран, элдвээр хараал зүхэл тавихад нь хажууд нь байсан хөх мундирт дайснууд нь түүнийг нам цохиж шалан дээр унагаасан ажээ. Жим Холлыг амьдаар нь дарж булшилсан шударга бус ёсны цайз хэрмийн нэг гол багана нь шүүгч Скотт мөн, тийм учраас түүнээс өшөө хонзонгоо авна гэж Жим Холл заналхийлсэн ажээ. Үүний дараа Жим Холлыг шоронгийн өрөөнд амьдаар нь булшилсан ба тэгээд тэр хүн тэндээс оргон зайлсан нь энэ билээ.

	Энэ тухай Цагаан Соёот юу ч мэдээгүй нь илэрхий. Гэвч эзний эхнэр, Цагаан Соёот хоёрын хооронд нэгэн нууц ажил байв. Шөнө бүхэн, Сиерра-Вистынхныг унтсаны дараа Элис орноосоо босон Цагаан Соёотыг байшиндаа оруулдаг байлаа. Уул нь Цагаан Соёот бол тасалгааны нохой биш ба түүнийг байшинд унтуулж үл зохилдох тул Элис өглөө эрт чимээгүй бууж очоод Цагаан Соёотыг гадаа гаргадаг байсан юм.

	Тийм нэгэн шөнө, байшингийнхан цөм унтсан хойно Цагаан Соёот сэрсэн боловч чимээгүй хэвтэж байв. Мөн анир чимээ гаргалгүй агаар шиншлэн үнэрлэж үл таних нэгэн бурхан байшинд орж ирснийг мэдэв. Дараа нь тэр бурхны алхах чимээг сонсов. Цагаан Соёот хуцсангүй, ер хуцах нь түүний зан биш билээ. Үл таних бурхан маш аяархан гишгэх ба Цагаан Соёот түүнээс ч аяархан гишгэнэ. Цагаан Соёот огт чимээ анир үүсгэлгүй отож байв. Алс Умардын зэлүүд нутагт аймтгай анд гөрөөлж сурсан ба амьтныг гэнэдүүлэн дайрах хэчнээн чухлыг тэр мэднэ.

	Үл таних бурхан шатны дэргэд зогсон чимээ чагнаж байна. Цагаан Соёот ч таг чиг зогсов. Огтхон ч хөдлөлгүй, цааш юу болохыг хүлээнэ. Шат бол дээд давхрын гудамд хүрэх ба тэнд Цагаан Соёотын эзний болон хамгийн хайртай хүмүүсийн унтдаг өрөөнүүд бий билээ. Цагаан Соёот сэрвээний үсээ босгосон боловч чимээ гаргалгүй хүлээнэ. Үл таних бурхан хөлөө шатны хамгийн доод гишгүүр дээр тавин дээш өгсөж эхлэв.

	Чухам энэ мөчид Цагаан Соёот түүнийг дайрав. Ямар нэг урьдчилсан сануулгагүй, тэр ч байтугай архирч чимээ өгөлгүй үсрэв. Агаараар нисэх мэт дүүлэн үл таних бурхны нуруунд зүүгдэв. Тэгээд үл таних бурхны мөрийг даран, хурц соёогоо хүзүүнд нь зоов. Үл таних бурхны хүзүүнээс нохой өөрийн биеийн жингээр зүүгдсэн тул түүнийг хажуу тийш нь унагав. Хүн, нохой хоёр шалан дээр ойчив. Цагаан Соёот хажуу тийш үсрэн зайлсан боловч хүнийг хөл дээрээ босоход нь дахин дайрч хүзүүнээс нь зууж авав.

	Сиерра-Вистынхан цочин сэрцгээв. Шатны тэндээс сонсогдох их шуугиан тэнд түм буман чөтгөр шулам тулалдаж байгаа болов уу гэмээр байлаа. Гар буу гурав дараалан тас хийв. Ямар нэгэн хүн муухай бархиран орилох сонсогдов. Дараа нь бас нохой архирав. Энэ бүхний хамт цонхны шил хагарах, ширээ сандал өнхрөх чимээ гарна.

	Гэвч энэ их дуу шуугиан гэнэт эхэлсэн шигээ бас гэнэт намдав. Гэрийнхэн цөм айж сандран шатны дээд талбайд цугларчээ. Доод давхраас, харанхуй дотроос шингэн зүйл урсах мэт хол холхийн шалчигнах ба усны ёроолоос хий гарч буй мэт чимээ гарч тэр нь шир шир гэж ширчигнэн исгэрэх сонстоно. Гэвч энэ чимээ ч бас удалгүй намдаж гагцхүү хүндээр амьсгаадах, хэн нэгэн хүн амаараа агаар сорон залгиж ядан байх мэт ажээ.

	Видон Скотт гэрлээ асаахад гэрэл байшингийн шат, доод давхрын талбайг гийгүүлэв. Тэгээд эцэг хүү хоёр Скотт тус бүр гар буугаа зэхэн барьсаар шатаар буув. Гэтэл болгоомжлох явдал нэгэнт илүү байжээ. Цагаан Соёот хийх юмаа хийж амжсан байв. Ундуй сундуй хөглөрсөн, эвдэрсэн тавил хэрэглэлийн дунд нэгэн хүн хажуулдан хэвтэх агаад нүүрээ гараараа халхалсан ажээ. Видон Скотт доош тонгойж гарыг нь зайлуулан, дээш харуулж хэвтүүлэв. Тэр хүний хоолойд онгойж харагдах том шарх бол үхлийн шарх гэдэгт эргэлзэх зүйл алга ажээ.

	— Жим Холл! гэж шүүгч Скотт өгүүлэв.

	Эцэг хүү хоёр бие биесийг гайхсан янзаар ширтээд хараагаа Цагаан Соёотод шилжүүлэв. Тэр нохой мөн л хажуугаараа хэвтэх агаад нүдээ аньсан боловч хүмүүсийг хүрч очиход тэднийг харах гэж хүчлэн оролдож дээд зовхио арай чүү өргөн сүүлээ үл мэдэг хөдөлгөв. Видон Скотт түүнийг илэхэд хариуд нь аяархан архирна. Гэвч архиралт нь их сул дорой агаад сүүлдээ бүр чимээгүй болов. Цагаан Соёотын зовхи таталдан, улмаар хаагдаж, бүх бие нь эрс сулран, шалан дээр сунан хэвтэв.

	— Хөөрхий минь, чиний байгуулсан гавьяаг бид хэзээ ч мартахгүй гэж эзэн нь хоолой зангируулан үглэнэ.

	— Тэгэх ч арай болоогүй шүү гээд шүүгч Скотт утас руу гүйв.

	Удалгүй ирсэн мэс заслын эмч Цагаан Соёоттой бүтэн хагас цаг ноцолдсоны дараа

	— Илэн далангүй хэлэхэд найдвар тун бага, мянганы нэгийн төдий боломж байвал дээд заяа гэв.

	Цонхоор туссан нарны гэрэл цахилгаан гэрлийн хүчийг дарав. Хүүхэд шуухад, гэрийнхэн цөм мэс заслын эмчийн дэргэд цугларч Цагаан Соёотын тухай түүний хэлэх үгийг чагнах гэж оролдоно.

	— Хойд хөл нь хугарсан байна. Гурван хавирга хугарсны дээр наагуур ярихад нэг хавирга нь уушги руугаа шааж орсон ажээ. Цус их алджээ. Бас дотор эрхтнүүд ч гэмтсэн байж магадгүй. Хүнд өшиглүүлж дэвсүүлсэн бололтой. Гурван сум биеийг нь нэвт гарсныг би хэлээгүй байна. За даа ер амьд үлдэх мянганы нэгийн боломж бий гэх ч хэтэрхий найдсан хэрэг болох болов уу. Арван мянганы нэгийн боломж бий гэхэд ч хэцүү мэт санагдана гэж мэс заслын эмч хэлэв.

	Шүүгч Скотт хариу өгүүлрүүн:

	— Тэгвэл тэр боломжийг ч гэсэн алдахгүй юм сан! Бид үнэ хөлсөнд нь ер гар татахгүй. Гэрэлд харахаас эхлээд юу л хэрэгтэй бүхнийг нь хийж өгч үзэгтүн...Видон, чи Сан-Францискод Никольс докторт одоохон цахилгаан явуул. Та уучлаарай, бид танд бүрэн итгэж байна, гэвч энэ нохойг амьд үлдээхийн тулд хэрэгтэй бүхнийг бид хийх ёстой юм гэв.

	— Тэгэлгүй яах вэ! Тэгэлгүй яах вэ! Энэ нохойн ач тусыг би ойлгож байна. Хүн шиг, өвдсөн хүүхэд шиг үзэж халамжлан сувилах ёстой. Үе үе халууныг нь үзэж байгаарай, би арван цагт эргэж ирнэ гэж хэлээд эмч явав.

	Үнэхээр Цагаан Соёотыг хүний адил үзэж халамжлан сувилав. Туршлагатай сайн сахиулыг хөлслөн авч сахиулах саналыг шүүгчийн охид дургүйцэн няцааж энэ үүргийг өөрсдөө хүлээж авлаа. Цагаан Соёот мэс заслын эмчийн үгүйсгэж байсан амьд үлдэх тэр цорын ганц боломжийг олж авчээ.

	Гэвч энд мэс заслын эмчийг буруутгах хэрэггүй. Тэр хүн бол нийгмийн соёл иргэншлийн эрхээр сул зөөлөн, танхил биетэй болсон хүмүүс, булбарай биетэй олон үеийн удам угсааг эмчилж, хагалж байдаг хүн юм. Тэд бол Цагаан Соёоттой харьцуулахад ихээхэн хэврэг, сул биетэй учир амьдралын өчүүхэн үзүүртэй ч гэсэн салалгүй зууралдах чадвараар мөхөс юм. Цагаан Соёот бол эрх танхил өсөх боломжийг хэнд ч олгодоггүй, сул дорой бүхнийг даруйхан тонилгодог Алс Умардын элчилгүй хязгаар нутгаас гаралтай юм. Цагаан Соёотын эхэд ч, эцэгт ч, хэдэн арван үеийн өвөг дээдэст нь ч эрх танхилын шинж тэмдэг байгаагүй юм. Умардын хязгаар Цагаан Соёотод төмөр мэт хатуу бие махбод, амь насны долоон гол заяасан бөгөөд амьд үлдэх өчүүхэн боломжийн хойноос бие сүнс хоёр нь салшгүй зууралдах чадалтай юм.

	Гөлтгөнө боолт хийж, өчнөөн төчнөөн боолт, татуургад хүлээтэй, хөдлөх өчүүхэн ч боломжгүй хүлэгдэн хэвтэхдээ Цагаан Соёот үхлийн эсрэг олон долоо хоног тэмцсэн билээ. Цаг үргэлж унтаа байдалд байж өчнөөн төчнөөн зүүд зүүдэлж, Алс Умардад үзсэн харсан бүхэн нь дараа дараагаар санагдаж байлаа. Өнгөрсөн бүхэн амь орж Цагаан Соёотыг тал талаас нь хүрээлжээ. Кичитэй хамт дахин нүхэнд амьдарч байх ба хамаг бие нь дагжин чичирсээр Саарал Минж рүү мөлхөн очиж хөлийн нь дэргэд хэвтэн хойшид түүнийг сүслэн дагахаа илэрхийлнэ. Лип-Лип болон шуугин дайрах олон гөлөгнөөс амь мөлтөс зугтан зайлах зэрэг өнгөрсөн бүх явдал санагдав.

	Цагаан Соёот өлсгөлөнгийн өдрүүдийнх шиг бөглүү их ой дотор дахин ан хийж давхиж ч үзлээ. Чарганы нохдын тэргүүн болж Мит-Са, Саарал Минж хоёр шилбүүр тас няс хийлгэн «Раа! Раа|» хэмээн хашхиралдан нарийн хавцал дундуур өнгөрөхдөө хөллөгөө нь хэрхэн хумигдаж байсныг ч санан дурслаа. Сайхан Смитийнд өнгөрүүлсэн амьдрал, хийсэн бүх тулалдаан өдөр өдрөөр дараалан санагдав. Ийм мөчид ухаангүй хэвтэх Цагаан Соёот үе үе гаслах ба архирах зэргээр дэмийрэх тул сахиж байсан хүмүүс түүнийг муухай зүүд зүүдэлж байна гэлцэнэ.

	Гэвч дахин дахин хар дарж давтагдах нэгэн аюулт зүүд хамгийн их зовооно. Түр няр хийсэн аюултай их дуу чимээ гарган, аварга том шилүүс мэт дайран ирэх трамвайг Цагаан Соёот дахин дахин зүүдэлнэ. Бутны ёроолд бултаж нуугдан модноос буух хэрмийг отон хэвтэж байв. Тэгээд хэрэм рүү харайтал тэр хэрэм хоромхон зуур аюулт трамвай болон хувирч уул хад мэт тулан ирж нижигнэн, бөөн бөөн галаар нулимах ажээ. Харцага шувуутай бас л тийм явдал болов. Тэр шувуу тэнгэрээс унах чулуу мэт харван буухдаа бас л трамвай болж хувирна. Цагаан Соёот өөрийгөө Сайхан Смитийн торон дотор хэвтэж байна гэж нэг биш удаа зүүдлэв. Эргэн тойронд олон хүн цугларсныг бодвол удахгүй тулалдаан болох ажээ. Цагаан Соёот торны хаалга руу ширтэн өрсөлдөгчийг хүлээж байна. Хаалга нээгдмэгц аюулт том трамвай нисэн орж ирэв гэнэ. Хар дарсан ийм аюулт зүүд өдөр бүр шөнө болгон дахин дахин давтагдаж Цагаан Соёотыг маш их зовоодог байлаа...

	Дараа нэгэн сайхан өглөө Цагаан Соёотоос сүүлчийн гөлтгөнө, сүүлчийн боолтыг салгаж авлаа. Энэ нь ямар сайхан баярт явдал байсан гээч! Сиерра-Вистынхан цөм Цагаан Соёотын дэргэд цугларсан байлаа. Эзэн нь чихний нь арыг маажиж, Цагаан Соёот эелдэг архиран хайрын дуугаа дуулж байв. Эзний эхнэр түүнийг «Гайхамшигт чоно» гэж нэрлэв. Энэ шинэ нэрийг гэрийнхэн хашхиралдан хүлээн авч дэмжсэн ба эмэгтэйчүүд «гайхамшигт чоно», «гайхамшигт чоно» гэж олонтоо давтан өгүүлцгээв.

	Цагаан Соёот хөл дээрээ босох гэж оролдсон боловч болж өгсөнгүй. Өвчин удаан илаарьшсан тул Цагаан Соёотын бүх булчин суларч уян хатан байдлаа алджээ. Бурхдын өмнө гэм үйлдсэн мэт сульдаж доройтсондоо ичиж байв. Эцэст нь эрэлхэг зориг гаргаж дөрвөн хөл дээрээ арай ядан боссон боловч тал тал тийш найгаж байв.

	«Гайхамшигт чоно» гэж эмэгтэйчүүд дуу нийлүүлэн өгүүлнэ.

	Шүүгч Скотт тэдний зүг харж баяр баясгалантай инээмсэглэн

	— Та бүхэн одоо л нэг үнэн юм хэлж байна!

	Би та нарт хэчнээн хэлдэг байлаа. Цагаан Соёотын байгуулсан ийм гавьяат үйлсийг өөр ямар ч нохой гүйцэтгэж чадахгүй. Энэ бол ёстой мундаг чоно!

	«Гайхамшигт чоно» гэж Скотт авгай залруулав.

	— Тийм ээ, гайхамшигт чоно гэж шүүгч зөвшөөрөн хэлээд,—Үүнээс хойш би үүнийг дандаа ингэж дуудах болно гэв.

	— Энэ нохой дахин явж сурах ёстой. Одоо явуулж сурга. Гадаа гаргаж тавигтун гэж эмч зөвлөв.

	Цагаан Соёотыг гадаа гаргалаа. Түүний хойноос Сиерра-Вистын бүх оршин суугчид эрхэм дээдсийн хойноос дагалдан явах адил цувран дагаж явна. Цагаан Соёот бие нь сул байгаа тул зүлэг хүртэл яваад ногоон дээр хэвтэж хэдэн минут амрав. Дараа нь дахин босож бага багаар хөдлөх тутам биеийн булчин хүч хурааж, түүний судсаар урсах цусны урсгал улам хурдаслаа. Адууны хашаа хүртэл явав. Тэнд, хаалганы дэргэд Колли хэвтэх бөгөөд түүнийг тойрон тарган цатгалан зургаан гөлөг наранд ээх ба хөөцөлдөн наадах ажээ.

	Цагаан Соёот тэднийг харж гайхав. Гэтэл Колли заналхийлэн архирсан тул Цагаан Соёот түүнээс холдов. Ногоон дээр хөлбөрөн буй гөлгийг эзэн нь хөлөөрөө Цагаан Соёот руу түлхэв. Цагаан Соёот үсээ босгосон боловч эзэн нь түүнийг тайтгаруулав. Бэт хэдийгээр Коллийг барьж байсан боловч Колли Цагаан Соёотын зүг харж сэрэмжлэн архирах нь тайвшрах цаг хараахан болоогүй гэж сануулах мэт байна.

	Гөлөг Цагаан Соёот руу мөлхөж очив. Цагаан Соёот ихэд сонирхон чихээ босгон харна. Дараа нь бие биесийн хамарт хүрч, гөлөгний бүлээхэн бяцхан хэл Цагаан Соёотын хацрыг долоохыг мэдрэв. Дараа нь ямар учиртайг мэдэлгүй Цагаан Соёот өөрөө гөлөгний хамрыг долоов.

	Энэ явдлыг харж байсан бурхад баясан хөгжилдөж алга нижигнүүлэн ташиж шуугилдав. Үүнд Цагаан Соёот ч бас гайхан хүмүүсийг харна. Тэгээд ядарсан тул газар хэвтэн толгойгоо гилжийлгэн гөлгийг ширтэнэ. Колли хэдийгээр дургүйцэж байсан боловч бусад гөлөг Цагаан Соёот руу очиж зарим нь түүний нуруун дээгүүр мацах ба нөгөө зарим нь өвсөн дээр хөлбөрөх ажээ.

	Хүмүүс алга нижигнүүлэн таших нь түүний сэтгэлийг зовоож, урьдын ичингүйрлийг дахин санагдуулав. Гэвч тэр ичингүйрэл дорхноо алга боллоо. Гөлөгнүүд хөөцөлдөн ноцолдох ба харин Цагаан Соёот наранд ээн хэвтэж, нүдээ хагас анин аажмаар зүүрмэглэв.

